
Picémara Wâdé
na é wii wà

Mataio
Bétapoo popai

Wàilàapà na wii tii bèeni?

Wà Mataio, pwi *apostolo. Béaa
kâra na é todèe wà Iésu, âna é
pwi a *tò mwani wâripû ba kà tèpa
*Roma. (Côo 9.9.) Naa na tii kêe,
âna é wii pwina é côo na ia é pâra
wiâ Iésu, â é popa mwara ê pwina é
wii wà Maréko ma pàra jèkutâ goo
Iésu na wii.

É wii wiidà?

Nabibiu kâra *naja 60 ma 65
(wâmwünyabweri 30 naja gée na
càùru pai bà kà Iésu).

É wii tâî?

Tà tèpa cèikî naa goo wà Iésu
Kériso, na rà tèpa *Juif mwara. Mu-
naa rà wâro gòroigé jii ê napô
*Judée, â pwiri rà pwa grec, càcaa
*hébéru. Ba é ina wà Mataio pâ nee
tii gée na *Aamwari Béaa (l'Ancien
Testament) naa pairà.

Cina é wii?

É wii, ba na é paari pâ wà Iésu
Kériso, âna é pwi *Mesia, pwi ukai
me gée goo Pwiduée na rà tapacîê
tèpa Juif gée na biu. Wâru pâ nee
tii na é ina wà Mataio, ba na é
paari pâ, nye wà Iésu kaa, na é pa-
coo pâ auinabéaa kà tèpa *péroféta
naa na Aamwari Béaa. É wii ê nee
tèpa jojooro Iésu, ba na é paari pâ

é pwi gòobàra ukai *Davita, ma wà
Abéraama, pwi jojooro diri tèpa Juif.
É pagòo tèpa cèikî naa goo Iésu,

ba na rà cimwü wiàna rà pièpàrirà
wà pàra tàpé, â na rà picémara ê
*Picémara Wâdé kêe tà diri tèpa
âboro (28.19–20).
É pagòojè ma ina tâjè pâ, o coo

dàra gòiri ê Mwaciri kà Iésu, na
ée mwa wâjué me côwâ (24.30;
25.31).

Dà êre ê tii bèeni?

Wà Iésu, âna é pwi ukai, êco na
câé caa pwi ukai pwacèwii tèpa
ukai naani gòropuu. Mwaciri kêe,
âna wâ *napwéretòotù ma naa na
pwâranüma tèpa âboro. Jè tò naawê
goo ê cèikî kâjè naa gooé.
Wà Iésu, âna é tòpi jii Pwiduée diri

ê pàtàmee, wânidò napwéretòotù
ma wâni gòropuu. (Côo 28.18.) Ê
tàrù kêe na é pacâmuri tèpa âboro
goro ê popai kà Pwiduée, âna maina
jii nyamanya kà tèpa Juif. É pwa
wâru ina pâ muru na pwacèwii ni:
«Guwà jèe têre pâ…êco na wâgo,
âna go ina tàwà pâ…» (Côo na-
poromee 5.)
Wâdé tà Mataio na é wii ê pâ âra-

pupûra kà Iésu. Wâru naa na tii kêe
jii pàra tii—popai kà Iésu goro ê pai
wârori âmu wâro kâjè, wàijè tèpa
naîri Mwaciri (côo naporomee 5–7;
18); ma ucina goo ê Mwaciri (côo
naporomee 13, 20). Jèe wii pâ popai
na wâru na patêre tèpa pitûâ kâra
*Wâra pwapwicîri kà tèpa Juif na
càra caa tòpi Iésu (naporomee 23).
Â jèe wii mwara pâ popai kà Iésu,
na é mara ina béaa pâ muru na o
mwa tèepaa, na é wâjué me côwâ,
ba na é bàra pacoo Mwaciri kêe (na-
poromee 24–25).

Pai pitàgoo tii kà Mataio

Wà Iésu Kériso, âna é pwi Mesia,
Pwi Ukai na é tòpò Mwaciri
napwéretòotù
Pitèpa Iésu, ma ipwabwàtié târa

wakè kêe (1.1–4.11)
É tapoo wakè kêe (4.12–25)
É patùra tèpa âboro naa gòrojaa

(5.1–7.29)
Pai wârori wâro kà tèpa naîri

Mwaciri
Paari pàtàma pwi Mesia (8.1–

9.34)
É patùra tèpa câmu kêe â é cùrurà

pâ (9.35–11.1)
Rà tapoo cicaraé tèpa pitûâ (11.2–

12.50)
É pwa ucina tà tèpa âboro (13.1–

52)
É pacâmurirà goro Mwaciri
É tubanabwé wakè kêe naa

Galilée (13.53–17.27)
Inapàpari pâ é pwi Mesia na ée

mwa picâri (16.13–17.27)
Popai kêe goro ipakîri ma ip-

wanauri èpà (18.1–35)
É too naa Iérusaléma (19.1–

23.39)
Pwa tàrù kà pwi Mesia naawê

(21.1–23.39)
Popai kêe goro ê pwina o tèepaa

na pwâadèreè (24.1–25.46)
Pai bà ma wâro côwâ kêe (26.1–

28.20)

Tèpa jojooro Iésu Kériso
Luka 3.23–28

1 aWà Iésu *Kériso, âna é té gée
goo wà Davita, pwi gòobàra

*Abéraama. Â wàilà-ni diri tèpa jo-
jooro Iésu:
2Abéraama*
Isaaka
Iakobo
*Juda (ma wà tèpa aéjii kêe)†
3 bPérès (ma wà aéjii kêe Zéra; nyaa
kàru, âna wà Tamar)

Hesron
Ram
4Aminadab
Nachon
Salma
5 cBooz (nyaa kêe, âna wà Rahab)
Obed (nyaa kêe, âna wà Ruth)
Jessé
6 dDavita.
Wà *Davita, âna é pwi ukai [naa *Is-
araéla. Â gée na càùé, â wà tèpa jo-
jooro Iésu, âna]:
*Solomona (nyaa kêe, âna tô wâdà
Urie béaa)

7Roboam
Abia
Asa
8 Josaphat
Joram
Ozias
9Yotam
Akaz
Ézékias
10Manassé
Amon
Josias

*1:2 Abéraama… Grec: Wà Abéraama, âna é caa kà Isaaka. Â wà Isaaka,
âna é caa kà Iakobo, etc.
†1:2 Juda ma wà tèpa aéjii kêe—Tèpa caa kà tèpa 12 wâao Isaraéla.
a1:1 Genèse 22.18; 1 Chroniques 17.11
b1:3 Genèse 38.29–30; Ruth 4.18–22 c1:5 Ruth 4.13–17
d1:6 2 Samuel 12.24

11 eYekonia (ma wà tèpa aéjii kêe).
Â, na pàara-bà, âna pacòobé
tèpa Isaraéla gée napô kàra, â rà
pâra nau pwa karapuu naa napô
*Babulona.
12 fÂ gée na càùé, [â wà tèpa jo-

jooro Iésu, âna]:
Chéaltiel
Zorobabel
13Abihou
Éliakim
Azor
14Sadok
Akim
Élioud
15Éléazar
Matthan
Iakobo
16 Ioséfa.
Wà tô wâdà Ioséfa, âna wà Maria,
tô nyaa kà Iésu, na pitunee têe pâ
Kériso.
17Wàilà diri pwiri, ê jéû tèpa jo-

jooro Iésu Kériso. Tapoo gée goo
Abéraama, tèepaa naa goo Davita,
âna po 14 naneeâboro. Â tapoo gée
goo Davita, tèepaa naa goro pai
còobé kâra ê Ba Isaraéla gée Juda
pâ naa Babulona, âna po 14 na-
neeâboro. Â géewê, â po 14 na-
neeâboro tèepaa naa goo pai pitèpa
wà pwi *Mesia.

Pai pitèpa Iésu
Luka 2.1–7

18 gWàéni ê jèkutâ goro pai pitèpa
wà Iésu Kériso, pwi Mesia: WàMaria,

tô nyaa kêe, âna ru bwaa ipwa
câbawâdé‡mawà Ioséfa. Â béaari ê
pai piéa kàru, âna é jèe nyarana wà
Maria, na é naigé mee ê *Nyuâaê
Pwicîri. 19Â é niimiri wà Ioséfa pâ,
na ée panuâ Maria. Êco na é pwi
âboro na é pitòimiriê, êkaa na câé
caa inapàpari, ba na câé caa kamu
wà Maria na ara âboro. 20É dau
pinünüma naa goo, â géewê, â é
mwa côo naa na naurune pwi jè *an-
gela kà Pwi Ukai, na é ina têe pâ:
«Ioséfa, pwi gòobàra Davita, gà cib-
waa piwâ na gà popa wà Maria. Ba
napwa naa goo ê èpo paao na wâ-
gooé, âna é me gée goro ê Nyuâaê
Pwicîri. 21 hÂ naa mwa pitèpaé, â
gà mwa pitunee têe pâ Iésu¶. Ba o
mwa wàé kaa na upa ê Ba kêe gée
na tojii§.»
22Â diri ê pâ muru bèepwiri, âna

tèepaa, ba na pacoo i pwi ia é
ina wà Pwi Ukai, na é naigé mee
pwi *péroféta kêe, pâ: 23 iÉe mwa
nyarana wà i tô èpo dopwa. Â ée
mwa pitàmari pwi nari âboro èpo
paao. Â o pitunee têe pâ Émanuéla,
na pai ina wèe pâ, wà Pwiduée, âna
é wâjaajè.Ésaïe 7.14
24Ûna é tàcî wà Ioséfa, â é pa-

coo ê pwina é ina têe i pwi angela.
Â é popa wà Maria ma é wâdèe.
25 jÊco na càru caa ipuu, tiagoro na
wà Maria, âna é mwa pitàmari i pwi
nari èpo. Â wà Ioséfa, âna é nama
nee Iésu.

‡1:18 Ipwa câbawâdé—Wâjaa tèpa Juif, âna càcaa pai ina wèe pâ, ru ipuu
naima.
¶1:21 Iésu—Pai ina wèe naa na hébéru pâ: Wà Pwi Ukai, âna é pa-udòjè.
§1:21 Gée na tojii—Grec: Gée na pâ èpà kêe (= kâra ê Ba).
e1:11 2 Rois 24.14–15; 2 Chroniques 36.10; Jérémie 27.20
f1:12 Esdras 3.2 g1:18 Luka 1.27,35 h1:21 Luka 1.31, 2.21
i1:23 Ésaïe 7.14 j1:25 Luka 2.21



Mataio 2:1 4 Mataio 2:13

Rà ipwamainaê tèpa maagoi

2 Pitèpa Iésu naa Bétéléma
wâ *Judée, na pàara kà

ukai *Héroda**. Â wà pàra tèpa
maagoi—tèpa tàmanga na rà câmu
goro îricò—âna rà me gée na é
too wê i tòotù. Â rà tèepaa naa
*Iérusaléma. 2 kÂ rà pitawèeri tèpa
âboro wê pâ: «É wâpà pwi nari èpo
na pitèpaé, wà pwina ée mwa pâra
nau pwi ukai kà tèpa *Juif? Ba bà
côo ê îricò kêe, na é tèepaa, câmu
kâra pai pitèpaé. Êkaa na bà me
nau pipwamainaê, [ma naa têe
âraimeai kâbà].»
3Â wà ukai Héroda, âna é têre

ê jèkutâ goro pai tèepaa me kà
tèpa maagoi ma ê pwina rà ina. Â
gùmagù ê pwâranümee. Â wà diri
tàpé Iérusaléma, âna wâgotàra. 4Â
é papitiri diri tèpa caa kà tèpa pwa
*ârapwaailò wà Héroda, mawà tèpa
*dotée goro ê Naèà.
Â é tawèerirà pâ: «Pwiri wâpà ê

ére na o pitèpa naawê i pwi *Mesia
[na guwà tapacîê]?»
5Â rà tòpi têe pâ: «Naa Bétéléma,

wâ Judée. Ba wàéni ê popai kà
Pwiduée, na ia é jèe wii wà pwi
*péroféta, pâ:
6 lCidòri nyuâa
napô Bétéléma,
napô gée *Juda!
Pwamuru naa googà
jii pàra napô!
Ée còobé gée jaagà
pwi ukai na maina;
pwi a wéaari
ê Ba Isaraéla,

pwi Ba na Ba kôo.» Michée 5.1
7Géewê, â é todà tèpa maagoi wà
Héroda. Ûna wàilà co, â é ina tàra
pâ: «Guwà ina tôo bwàti i pwi pàara
na guwà tapoo côo na i îricò.»
8Ûna rà ina têe, â é panuârà

pâ naa Bétéléma, ma ina tàra pâ:
«Guwà pâ nau mudàra bwàti i pwi
nari èpo. Â wiàna guwà pâmariê, â
guwà wâjué me côwâ, nau ina tôo.
Ba nümoo mwara dàra pâra, nau
ipwamainaê ma naa têe âraimeai
kôo.»
9Nabwé, â rà còpòo wà tèpa

maagoi. Â rà jèu côo mwara i pwi
îricò, â é tòcia tàra ê naigé. Â rà
pâra wiâê, â na é tèepaa pâ, naa
gòro i pwi wâ na tâa na i pwi nari
èpo, â é coo. 10Ûna rà côo pâ é coo
wê i îricò, â rà nye dau ipwàdée kaa.
11mÂ rà tò naa na i wâ, â rà pâmari
i pwi nari èpo ma Maria, tô nyaa
kêe. Â rà tùu jùrurà ma ipwamaina i
pwi nari èpo. Â rà pwa ma èrù pâ
êre atà kàra, â rà naa têe ê jèpa
âraimeai kàra, na dau maina wâri
wèe—mwani mii, ma encens [pâ dà
na ûrea†† na jè cîri] ma ê jawé ûrea
na nee myrrhe.
12Gée na càùé, â é ina tàra wà

Pwiduée naa na naurune pâ, na rà
cibwaa wâjué côwâ naa jaa Héroda.
Â rà pa cè naigé na ité, ba na rà
wâjué côwâ naa napô kàra.

Rà uru jii Héroda
13Ûna rà jèe wâjué côwâ wà tèpa

maagoi, â é pwa naurune wà Ioséfa.
Â é côo wà pwi *angela, na é ina
têe pâ: «Gà wàcî! Gà cimadò, â gà

**2:1 Héroda—Nee ‘Héroda Maina’, wàé pwi apâbéaa kà tèpa Héroda. Côo
mwara Neeremuru (Vocabulaire) naa pwâadàra tii.
††2:11 Ûrea—Bon odeur.
k2:2 Nombres 24.17 l2:6 Michée 5.1; Ioane 7.42
m2:11 Psaume 72.10–15; Ésaïe 60.6

popa i du duanaî, â gà uparu, pâ naa
*Aigupito! Ba wà Héroda, âna é pwa
na é mudàra i pwi nari èpo, ba na
pòtàmwereê. Â guwà tâa wê tiagoro
tòotù na go mwa patùragà.»
14Â é cimadò wà Ioséfa, â é

popa i du duanaî, â rà pâra na ne,
naa napô Aigupito. 15 nÂ rà tâa wê,
tiagoro pai bà kà Héroda.
Diri pâ muru bèepwiri, âna

tèepaa, ba na pacoo i pwi ia é
ina wà Pwi Ukai, na é naigé mee
pwi péroféta kêe, pâ: Go jèe todà
me pwi naîô, â go pacòobée gée
Aigupito.Osée 11.1

É nama pòtàmwara tèpa nari èpo
16Wà Héroda, âna é côo pâ rà

ipwa tûâ têe wà tèpa maagoi. Â
é nye dau putàmu kaa. Â é nama
pòtàmwara diri pâ nari èpo paao, na
wâboo côwâ kâra ârailu naja, wâna
diri Bétéléma, ma pâ napô goro
jènereê. Ba é tâmogòori gée goo
tèpa maagoi i pàara na é tèepaa na,
i îricò. 17Â, na wàrapwiri, â é pacoo i
pwi ia é ina wà Pwiduée, na é naigé
mee wà péroféta Iéremia, pâ:
18 oPwâra i ma pijinünü na Rama‡‡!
É imuru pâ èpo kêe Rachel.
Pwacoé ma patàmarùé,
ba jèe tiàurà diri.Jérémie 31.15

Rà wâjué côwâ gée Aigupito
19Gée na càùru ê pai bà kà

Héroda, â é pwa naurune wà Ioséfa
na Aigupito. Â é côo pwi angela kà

Pwi Ukai, 20na é ina têe pâ: «Gà
cimadò, â gà popa i du duanaî, â
gà wâjué côwâ paru pâ naa napô
*Isaraéla. Ba rà jèe bà wà tàpé na
ia nümarà na rà pòtàmwara i nari
èpo.»
21Â é cimadò wà Ioséfa, â é

poparu wâjué naa napô Isaraéla.
22Êco na é têre pâ wà Arkélaos,
pwina naî Héroda, âna é popa
pwâra ukai naa Judée, gée na càùru
pai bà kà caa kêe. Â wâgotêe na
é wâjué côwâ naawê. Â é ina têe
mwara wà Pwi Ukai naa na naurune
pâ, na rà pâra naa napô Galilée.
23 pÂ rà tâa na jè village na ina goo
pâ Nazareth. Êkaa na pacoo ê pai
jèe ina kà tèpa péroféta pâ, [wà
pwi Mesia, âna] o pwi âboro gée
Nazareth.

É patêre tèpa âboro Ioane
Maréko 1.1–8; Luka
3.1–18; Ioane 1.19–28

3 Gée na càùru pâ naja na wâru,
â é cimadò wà pwi âboro na

nee *Ioane Pwi a piupwaa. Â é tâa
namaré wâ *Judée, â é picémara
târa pâ âboro na rà medarié. Â
é ina tàra pâ: 2 q«Guwà pinünüma
ma guwà pitòotéri ê wâro kàwà!
Ba jèe wâmwünyabwe ê *Mwaciri
napwéretòotù!»
3 rWà Ioane, âna wàé kaa, na ia

é jèe picémaraê wà *péroféta Isaia,
pâ:
Pwa pwi âboro naa namaré

‡‡2:18 Rama; Rachel—Rama, âna pwi village kâra ê wâao kà Éfraïm na
wâmwünyabweri Iérusaléma; Rachel, âna tô nyaa kà Ioséfa ma Benjamin,
â wà Éfraïm, âna pwi naî Ioséfa. Ê popai bèeni na tii kà Iéremia, âna goro
pai còobé kà tèpa Isaraéla gée napô kàra, ba na rà pwa karapuu naa napô
Babulona. (Côo Jérémie 31.15.)
n2:15 Osée 11.1 o2:18 Genèse 35.19; Jérémie 31.15
p2:23 Ésaïe 11.1, 53.2; Luka 2.39; Ioane 1.45
q3:2 Mataio 4.17, 1.15 r3:3 Ésaïe 40.3

na é tomara too:
“Ée me Pwi Ukai.
Pwabwàti ê naigé!
Pwa ma bàracaari
pwi ére na ée pâ wê!”Ésaïe 40.3
4 sNapwa naa goo Ioane, âna é
coona ê ârabwée na pwa goro wàra
kaamela¶¶. Â é piié goro karapuu
parawére macii. Â é uti kòrée ma
wâdo narapuutâ. 5Â po dau wâru
pâ âboro na rà nye tà medarié naa
namaré—gée *Iérusaléma, ma diri
ê napô Judée, ma ê pâ ére goro
nairiwâ Ioridano. 6Â rà inapàpari ê
pâ èpà kàra, na ara ê pâ âboro diri.
Â é *upwaarà naa nairiwâ Ioridano.

Guwà pwa cè tûâ cèna wâdé!
7 tWâru mwara tèpa âboro gée

na du ditàra pwapwicîri kà tèpa
*Juif, wà tèpa *Farasaio ma tèpa
*Sadukaio, na rà medari Ioane, ba
na é upwaarà.
Ûna é côorà, â é ina tàra pâ:

«Guwà pâ tèpa nari dòèa, ma tèpa
pwâ! Wàilàapà na ina tàwà pâ,
guwà o udò jii ê wârimuru, na ée
mwa naa tàwà wà Pwiduée? 8Bwa!
Guwà mara pwa cè tûâ cèna wâdé,
târa ma o paari pâ, jèe pitòotéri ê
wâro kàwà! 9 uÉ, gona guwà tà ni-
imiri pâ, guwà udò, gée goo na wà
*Abéraama, âna é pwi jojoorowà?
Bwa! Piticèmuru naa goo. Ba wiàna
nümee, â o pâri wà Pwiduéema é bii

ê pâ atü bèeni ma rà o tèpa gòobàra
Abéraama!
10 v«É jèe tà pwabwàti ê gi kêe [wà

Pwiduée]. Â ée mwa tépàgà naa na
wàé diri ê pâ upwâra na càcaa wâdé
ê pâ pwêe, ma cîri naa na ânye!»

O pitèi tèpa âboro!
11 w«Wâgo, âna go upwaawà goro

jawé, târa ma o paari pâ guwà
pitòotéri ê wâro kàwà. Êco na wà
pwina ée mwa me pwicò kôo, âna
ée mwa upwaawà goro Nyuâaê
Pwicîri ma ânye§§. Wàé, âna dau
pwa pàtàmee jiio*, â càcaa pâriô ma
go tipi ê otàpwe goro du wâraâê [ba
é Pwi Ukai]. 12É jèe nye tà pwab-
wàtié, ba na é pitèi tèpa âboro. Â ée
mwa naaitiri tàpé na rà wâdé jii tàpé
na rà èpà, pwacèwii pai pinaaitiri ê
pudòro upwâra† jii ê parawée. Â é
tòimiri ê pudòé, â é cîri parawée naa
na ânye na ticè pwâadèreè.»

Piupwaa Iésu
Maréko 1.9–11; Luka 3.21–22
13Gée na càùé, â é pâra wà Iésu

gée napô Galilée, naa nairiwâ Iori-
dano. Â é pâdari wà Ioane, ba na é
upwaaé.
14Êco na càcaa nüma wà Ioane na

é pwa, â é ina tà Iésu pâ: «Gona cina
gà medario? Na càcaa pâri ma go
upwaagà. Wâdé na gà upwaao.»

¶¶3:4 Kaamela—Chameau. Côo note goo Mataio 19.24 ma Maréko 1.6.
§§3:11 Upwaawà goro…ânye—Pwiri pitèimuru kà Pwiduée. Ée mwa naa
Nyuâaê Pwicîri kêe tà pàra tàpé, â ée mwa naa wârimuru tà pàra tàpé. É,
pwiri popai goro pai picèitiri ê èpà jiijè, tèpa naîê.
*3:11 Dau pwa pàtàmee jiio—é, Dau pwamuru naa gooé jiio.
†3:12 Pudòro upwâra—Nara upwâra (graine); Parawée (é, pwùrué,
pwirié)—coquille, extérieur.
s3:4 2 Rois 1.8 t3:7 Mataio 12.34, 23.33
u3:9 Ioane 8.33,39; Roma 4.12 v3:10 Mataio 7.19; Luka 13.6–9
w3:11 Ioane 1.26–27,33; Apostolo 1.5

15Â é tòpi têe wà Iésu pâ: «Nye
wâdé ê pwina gà ina. Êco na, ni, âna
wâdé na ju pacoo ê pwina *tàrù na
ara Pwiduée.»
Êkaa na é upwaaé wà Ioane,

wàra pai ina kêe. 16 xÛna é cimadò
gée najawé wà Iésu, â nye tàpirié
kaa ê napwéretòotù, â é côo ê
Nyuâaê Pwicîri kà Pwiduée, na é
gére boome naa gòé, pwacèwii ê
déamu. 17 yÂ é têre ê pwâratùra me
gée napwéretòotù na ina pâ: «Wà
pwi bèepwiri, âna Pwina naîô [na
caapwi co] na go dau meaarié. Wàé
kaa na go jèe nye pitòrigarié, ba dau
wânümoo têe‡.»

É tacai Iésu wà Caatana
Maréko 1.12–13; Luka 4.1–13

4 zGée na càùé, â é popa wà Iésu
ê Nyuâaê Pwicîri kà Pwiduée

naa namaré, ba na é tacaié wà
*Caatana, pwi a cicarajè. 2 aÂ câé
caa ija wà Iésu naa na 40 tòotù, ba
é *ipwanya¶. Â é tapoo copwa.
3Â é pâdarié wà Caatana, pwi a

tacaijè, â é ina têe pâ: «Wiàna gà
*Pwina naî Pwiduée, â gà bii ê pâ
atü bèeni ma poloa!»
4 bÂ é tòpi têe wà Iésu pâ: «Jèe nye

wii naa na *Tii Pwicîri pâ: Câé caa
wâro co goro poloa wà pwi âboro, â
é nye wâro goro diri pâ popai na é
ina wà Pwiduée.» Deutéronome 8.3
5Â é popa Iésu pâ naa

*Iérusaléma, ville na pwicîri. Â é
popaé too naa gòro pûru *Wâra

pwapwicîri. 6 cÂ é ina têe pâ:
«Wiàna gà Pwina naî Pwiduée, â gà
êgò géeni! Ba jèe wii naa na Tii
Pwicîri pâ:
Ée mwa tûâri
tà tèpa *angela kêe,
wà Pwi Ukai Pwiduée,
ba na rà wéaarigà.
Rà mwa tapigà.
O càcaa tanoori âgà
naa gòro atü.» Psaume 91.11–12
7 dÂ é tòpi têe wà Iésu pâ: «Bwa.
Ba jèe nye wii mwara naa na Tii
Pwicîri pâ: Gà cibwaa pigàdà Pwi
Ukai Pwiduée'gà.» Deutéronome 6.16
8É popaé mwara wà Caatana naa

gòro jè jaa na dau wâdòiti. Â é
paari têe diri ê pâ napô ma mwaciri
gòropuu bau ê pwényuâa kàra ma ê
neemururà. 9Â é ina têe pâ: «Wiàna
gà tùu jùrugà arao ma gà ipwa-
mainaô, â go mwa naa tâgà diri ê
pâ pwi bèepwiri.»
10 eÂ é ina têe wà Iésu pâ: «Gà

pâra jiio, co Caatana! Ba jèe nye
wii naa na Tii Pwicîri, pâ: Gà ipwa-
maina Pwi Ukai Pwiduée'gà, â nye
wàé co, na gà ipwa âboro kîri kêe.»
Deutéronome 6.13
11Nabwé, â é panuâ Iésu wà

Caatana, â rà medari Iésu pâ an-
gela, â rà ipwa âboro kîri kêe.

É tapoo wakè kêe Iésu
Maréko 1.14–15; Luka 4.14–15
12 fGée na càùé, â é têre wà Iésu

pâ, jèe tòpò wà *Ioane Pwi a piup-
‡3:17 Wânümoo têe—é, Wânümoo gooé.
¶4:2 Ipwanya—Jeûner. Côo Neeremuru (Vocabulaire). Rà ina mwara wà
tèpa ijiao pâ: Bicopwa.
x3:16 Ioane 1.32
y3:17 Psaume 2.7; Ésaïe 42.1; Mataio 12.18, 17.5; Luka 9.35
z4:1 Hébéru 2.18, 4.15 a4:2 Exode 34.28 b4:4 Deutéronome 8.3
c4:6 Psaume 91.11–12 d4:7 Deutéronome 6.16 e4:10 Deutéronome
6.13 f4:12 Mataio 14.3; Maréko 6.17; Luka 3.19–20

waa naa na karapuu. Â é pâra wà
Iésu naa napô Galilée. 13Â câé caa
tâa Nazareth, â é pâra nau pitâa Ca-
pernaüm, bàra nawià Galilée, wâna
ére Zabulon ma Neftali. 14Êkaa na
pacoo i pwi ia é ina wà Pwiduée, na
é naigé mee *péroféta Isaia pâ:
15 gTêre, co du napô
Zabulon ma Neftali—
gàu wâmwünyabweri nawià;
na ére gée côwâ
kâra Ioridano;
wâgàu na Galilée;
napô na piwâru Ba na,
na càra caa pwi Ba kôo.
16Go ina târa pwi Ba kôo:
Ba kôo na tâa na bàutê
—bàutê na dau cikautê.
Té mariê ê tòotù;
èpàparié pwéelaa na pwâra.
É pawâroé côwâ wà Pwiduée!Ésaïe

8.23–9.1
17 hÂ nye tapoo kaa naawê, na
wà Iésu, âna é picémara ê popai
târa pâ âboro. Â é ina tàra pâ:
«Guwà pinünüma ma pitòotéri ê
wâro kàwà! Ba jèe wâmwünyabwe
ê *Mwaciri napwéretòotù!»
É todà tèpa tapoo câmu kêe
Maréko 1.16–20; Luka 5.1–11
18Na jè tòotù, â é pâra wii bàrawià

Galilée wà Iésu. Â é côo tupédu
âboro na tupédu a taa ârawéà—wà
Simona na ina gooé pâ Pétéru, ma
wà André, pwi aéjii kêe. Â ru gére
tòpò puà kàru naa nawià.

19Â é ina tàru pâ: «Gàu me wiâô,
â go mwa nama gàu tupédu a pwa-
puàri âboro.»
20Â ru nye naaco kaa ê puà kàru,

â ru pâra wiâ Iésu.
21Rà tàpo dau pipâra pâ, â wà

Iésu, âna é côo Jacques ma Ioane,
tupédu naî Zébédée. Rà tàgére
pwàni puà gòro wànga ma wà caa
kàru. Â é todàru wà Iésu, 22â ru nye
naaco kaa wà caa kàru, ma i wànga,
â ru pâra wiâê.
É nama tiàu maagé kâra âboro

Maréko 1.35–39; Luka
4.42–44, 6.17–19

23 iÉ pâra pitiri napô Galilée wà
Iésu, â é pacâmuri tèpa âboro naa
na pâ *wâra pitapitiri. Â é picémara
ê *Picémara Wâdé goro ê Mwaciri
[napwéretòotù]. Â é nama tiàu diri
pâ maagé ma aré kâra pâ âboro.
24 jÂ rà têre jèkutâ gooé pitiri na
province Syrie. Â rà cia medarié
wà tàpé na rà aré§, ma ê pâ na
jèpapara maagé—wà tàpé na tâa
goorà ê pâ duée, ma wà tàpé na
rà céca** ma wà tàpé na rà pitàb-
wamwa. Â é cau nama tiàu maagé
kàra wà Iésu. 25 kWâru pâ âboro, na
rà pé gére pâra wiâ Iésu—âboro me
gée Galilée, ma gée na ére goro
Dix Villes††. Â rà me mwara gée
Iérusaléma, ma diri ê napô *Judée,
ma gée na ére pâ côwâ kâra nairiwâ
Ioridano.

§4:24 Tàpé na rà aré (é, tàpé na rà tâa na aré)—Ceux qui souffrent.
**4:24 Tàpé na rà céca—Rà ina mwara wà tèpa ijiao pâ: Tàpé na rà pinya.
††4:25 Dix Villes—Nee mwara Décapole. 10 villes na caajurirà.
g4:15 Ésaïe 8.23–9.1 h4:17 Mataio 3.2, 19.27
i4:23 Mataio 9.35; Maréko 1.39; Apostolo 10.38 j4:24 Maréko 6.55
k4:25 Maréko 3.7–8

pai pwa pupûra
naa gòrojaa
(Naporomee 5–7)

Luka 6.17–49, 12.22–34

5 Ûna é côo pâ âboro na wâru wà
Iésu, na rà gére me, â é too naa

gòrojaa, â é tâaboo, ba na é pacâ-
murirà. Â rà me naa jaaé tàpé na rà
pâra wiâê.

Cidòri nyuâa
2Â é ina tàra pâ:
3 l«Cidòri nyuâa tàpé na rà
ipakîrirà, ba o kàra ê *Mwaciri
napwéretòotù!

4mCidòri nyuâa tàpé na rà i, ba ée
mwa patàmarùrà wà Pwiduée!

5 nCidòri nyuâa tàpé na moo
pwâranümarà, ba o mwa kàra ê
gòropuu diri!

6 oCidòri nyuâa tàpé na rà copwa
dàra câbawâdé kà Pwiduée, ba ée
mwa naa tàra diri pwina nümarà
goo!

7Cidòri nyuâa tàpé na rà imeai, ba
ée mwa imeairà wà Pwiduée!

8Cidòri nyuâa tàpé na tâbawêe
pwâranümarà naa goo Pwiduée,
ba rà o mwa côoê!

9Cidòri nyuâa tàpé na rà pinaanapô
bèepirà, ba ée mwa tunee tàra wà
Pwiduée pâ, tèpa naîê!

10 pCidòri nyuâa tàpé na pièpàrirà
gée goro pai pitêre dàra kàra ê
popai kà Pwiduée. Ba o mwa kàra
ê Mwaciri napwéretòotù.

11 qCidòri nyuâawà, wiàna rà tobap-
wâwà ma pièpàriwà, gée goro
na guwà tèpa âboro kôo. 12 rBa
rà jèe nye wàrapwiri tà tèpa
*péroféta na rà pâbéaa kàwà.
Â guwà ipwàdée ma piêgòtùru,
ba o maina pumara wakè kàwà
naanidò *napwéretòotù!»

Guwà tèpa pwéelaa kâra gòropuu
13 s«Guwà tèpa còo‡‡ târa

gòropuu. Â wiàna ê còo, âna
tubatiàu ê nümee, â jè o wànau
târa ma jè o pwa ma tèepaa côwâ
ê nümee? Bwa. O jèe piticèmuru
naa goo. Â o tü naa gòroigé, â rà o
mwa pâra gò pâ âboro.
14 t«Guwà tèpa pwéelaa kâra

gòropuu, pwacèwii ê jè ville na é
tâa gòrojaa, ba o pwacoé ma jè
cîdaée. 15 uÂ ipaiwà mwara naa
goo ê jè wâra ânye. Ba câjè caa
nuri, ma jè mwa caa naapwàniri
ê pwéelaa kêe! Bwa! Jè nye tòpò
dòiti. Â é pwéelaa goo diri ê pâ
âboro, na rà tâa na ê wâ. 16 vÂ
wâdé na wàrapwiri ê pwéelaa

‡‡5:13 Còo—Na pàara biu, âna càcaa po wâdé bwàti ê pâ còo. Ba po dau
wâru pâ tòri na tâa na. Na pàra pàara, âna jèe nye ticè nümee, ba jèe
pâra gòro jawé, â jèe nye po tâa co ê pâ tòri na. Pwacèwii ê nu na jè
pwârü târa kuru, ba, na jè copwaa diri, â jèe ticè nümee, â jè tü târa ja.
Wakè kà còo mwara, âna na é cèitiri ma wéaari ê utimuru. Ucina mwara
goro ê auipwataâboro kà Pwiduée na câ mwa caa tòotéri. (Côo Lévitique
2.13; Nombres 18.19.)
l5:3 Ésaïe 57.15 m5:4 Ésaïe 61.2–3; Auinapàpari 7.17
n5:5 Psaume 37.11 o5:6 Ésaïe 55.1–2 p5:10 1 Pétéru 3.14
q5:11 1 Pétéru 4.14 r5:12 2 Chroniques 36.16; Apostolo 7.52
s5:13 Maréko 9.50; Luka 14.34–35 t5:14 Ioane 8.12, 9.5
u5:15 Maréko 4.21; Luka 8.16, 11.33 v5:16 Éféso 5.8–9; 1 Pétéru 2.12

kàwà! Wâdé na é tèepaa na ara diri
tèpa âboro. Â géewê, âna rà o côo
ê pâ muru na wâdé na guwà pwa.
Â rà o pwamaina Pwiduée, Caa
kàwà, na é wânidò napwéretòotù.»

Go tèepaa nau pacoo ê Naèà
17 w«Guwà cibwaa niimiri pâ, go

tèepaa nau nama tiàu ê *Naèà kà
Moosé, ma ê pâ auina kà tèpa
péroféta. Bwa, go tèepaa, ba na go
pacoo. 18 xGuwà têre bwàti, ba go
ina tàwà ê âjupâra pâ: Ûna bwaa
tâa ê napwéretòotù ma gòropuu, â
o càcaa câtùra cè ji caapwi âmu gée
goro ê Naèà, tiagoro na pacoo diri ê
pâ namuru.
19 y«Gée goo pwiri, â wà pwi âboro

na é tajii ê ji caapwi naèà na dau
kîri, â é picòo tà pàra tàpé ma
rà ipwacèwiié, âna wà pwiibà, âna
ée dau kîri naa na Mwaciri nap-
wéretòotù. Â wà pwi âboro na é pâra
wiâra bwàti ê Naèà, ma picòo tà
pàra tàpé ma rà wàrapwiri, âna wà
pwiibà, âna ée dau maina naa na
Mwaciri napwéretòotù. 20Üu, wâdé
na guwà pitêre dàra ê câbawâdé kà
Pwiduée, jii pai pwa kà tèpa *dotée
goro ê Naèà ma wà tèpa *Fara-
saio. Ba wiàna càcaa wàrapwiri, â
o câguwà caa tò naa na Mwaciri
napwéretòotù.»

Gà naaco putàmu
21 z«Guwà tâmogòori bwàti pâ é

jèe ina [wà Pwiduée] tà tèpa jo-
joorojè, pâ: Gà cibwaa tétàmwara
âboro.Exode 20.13 Â wà pwina é

tétàmwara pwi jèpwi, âna o popaé
pâdari pwi a pitèimuru, ma é pwa
wârimuru têe. 22 aÂ wâgo, âna go
ina pâ: Wiàna gà putàmu¶¶ naa goo
pwi a cèikî béegà, â gà o mwa coo
ara Pwiduée, na ée mwa pitèigà. Â
wiàna gà ina tà pwi a cèikî béegà,
pâ, “Gà pé pigù!” âna o popagà pâ
naa na wâra pitèimuru kà Pwiduée.
Â wiàna gà piduri§§ pwi a cèikî
béegà, â gà tapacîri wârimuru na
daumaina, naa na ére na jèemaagé
ma tòina naawê.
23 b«Jè jèe côo cai ni: Gà pame

ê âraimeai'gà naa na wâra
pwapwicîri. Â tèepaa me naa na
pwâranümagà ê pwina wânabibiu
kàu ma wà pwi a cèikî béegà.
24Â, na wàrapwiri, wâdé na gà
tàpo naaco naawê ê âraimeai'gà.
Â gà wâjué côwâ, ma gàu mara
pinaanapô ma wà pwi aéjii'gà. Â
nabwé, â gà mwa wâjué côwâ, ma
gà mwa bàra naa i âraimeai'gà.
25«Wiàna é piciapwâ googà wà

pwi jèpwi, â gàu mara pinaanapô
ma wàé, wiàna gàu bwaa gére wâ
naigé pâ naa na aupitèimuru. Ba
é péa panuâgà tà pwi a pitèimuru,
na ée mwa panuâgà târa pwàliici
ma tòpògà naa na karapuu. 26Â go
ina tâgà ê âjupâra pâ: O câgà caa
còobé gée na karapuu, wiàna ina
pâ, bwaa câgà caa pé wâri diri ê
wârimuru'gà!»

Popai goro tapàgà piéa
27 c«Guwà tâmogòori bwàti pâ é

jèe ina [wà Pwiduée] pâ: Gà cib-
¶¶5:22 Putàmu—Pàra Tii Pwicîri naa na grec, âna rà ina pâ: Putàmu na ticè
âji majoroé.
§§5:22 Piduri—Insulter.
w5:17 Roma 3.31 x5:18 Luka 16.17, 21.33 y5:19 Jacques 2.10
z5:21 Exode 20.13; Deutéronome 5.17 a5:22 1 Ioane 3.15
b5:23 Maréko 11.25 c5:27 Exode 20.14; Deutéronome 5.18

waa toomura (gà cibwaa cîâa jii tô
wâdàgà, é, wà pwi éagà).Exode 20.14
28«Â wâgo, âna go ina pâ: Wiàna

gà ucâri wâdà pwi jèpwi, â gà
wâdéarié, â pwacèwii na gàu jèe
pipuu. 29 dBa wiàna majoroé ê âra-
poromeegà, na gà pitanami goo,
ma gà pwa na èpà, â gà èrù tâjii,
â gà tütâjii naaiti jiigà! Ba o wâdé
ba kâgà wiàna tiàu jè ére naiigà,
jii wiàna tâbawêe ê naiigà, â tügà
naa na ére na gà pwamaagé côo
naawê*! 30 eÂ wiàna majoroé ê îgà
étò na gà pwa na èpà, â gà tépàgà,
â gà tütâjii naaiti jiigà! Ba bwaa
wâdé ba kâgà wiàna tiàu ê jè ére
naiigà, jii wiàna tâbawêe ê naiigà,
â gà pâra naa na ére na jè maagé
ma tòina naawê!»
31 f«Jèe ina mwara pâ: Wà pwina

é tü târa ê wâdèe, âna wâdé na
é pwa cè tii târa ma pitapàgà
piéa.Deutéronome 24.1 32Êco na
wâgo, âna go ina pâ: Gà cibwaa
tü tà tô wâdàgà na càcaa tô a
toomura† (câé caa cîâa jiigà). Ba
gà péa panuâê, ba na é toomura,
wiàna é jèu piéa ma cè pwi jèpwi. Â

wà mwara pwi jè âboro na é popaé
ma é wâdèe, âna é toomura‡.»

Popai goro ipwataâboro
33 gh«Guwà tâmogòori bwàti pâ

é jèe ina wà Pwiduée tà tèpa jo-
joorojè, pâ: Gà cibwaa pwâ goo ê
pai pwataâboro'gà. Wâdé na gà pa-
coo ê *auipwataâboro'gà na ara Pwi
Ukai.Lévitique 19.12 34 iÂ wâgo, âna
go ina pâ: Wiàna gà *ipwataâboro, â
gà cibwaa ina neere ére pwicîri, ba
na *paâjupâra ê auipwataâboro'gà.
«Gà cibwaa ina “napwéretòotù”

ba autâa pwicîri kà Pwiduée;
35 jé, “gòropuu” ba aucò kêe; é,
“*Iérusaléma” ba ville kêe, wàé na
é Ukai maina kâjè. 36Â gà cibwaa
ina mwara pâ: “Go ipwataâboro
gòro pûruô” ba càcaa wâgà na
gà tâmogòori nama pwaa, é, duu
ê caapwi wàrapûrugà. 37Wiàna
nümagà na gà üuri, â gà ina co pâ
“üu”. Â wiàna tàutâgà, â gà ina co
pâ “bwa”. Ba cè gòobèreè, âna me
gée jaa *Caatana, wà Pwi âboro
èpà.»

*5:29 Ucina co goo ê pwina nama jè pwa na èpà. Ba wâdé na jè tütâjii
naaiti jiijè.
†5:32 Na càcaa tô atoomura—é, Êco wiàna tô ilàri na ia pwicîri ma gàu
piéa.
‡5:32 Na pàara kà Iésu, ânamaina kamu kâra ilàri na pitapàgà piéa. Ipaiwà
mwara wiàna nye ticè èpà na é pwa. Wiàna é piéa côwâ, â o càcaa dau
wâdé ê béârailu kâra pai pitâa kêema pwi jè âboro, gée goro ê pwâra kamu
kêe. Ê popai bèeni kà Iésu, âna pwiri pai ina wèe pâ, wâdé tà Pwiduée na
câgàu caa tapàgà piéa. Êco na, wiàna ticè pai pwa wèe ma gàu pitànaima,
â gà tòimiri ê nee tô wâdàgà, â gà cibwaa nama é kamu wiàna ticè èpà
na é pwa.
d5:29 Mataio 18.9; Maréko 9.47 e5:30 Mataio 18.8; Maréko 9.43
f5:31 Deutéronome 24.1–4; Maréko 10.4
g5:33 1 Korénito 7.10–11 h5:33 Exode 20.7; Lévitique 19.12; Nombres
30.3; Deutéronome 23.22
i5:34 Ésaïe 66.1; Mataio 23.22; Jacques 5.12
j5:35 Psaume 48.3; Ésaïe 66.1



Mataio 5:38 12 Mataio 6:1

Popai goro pitôowârimuru¶
38 k«Guwà tâmogòori pâ jèe ina

pâ: Âraporomee târa âraporomee,
ma poropwâ târa poropwâ§.Exode
21.24
39«Êco na wâgo, âna go ina pâ:

Wiàna é pwa na èpà tâgà wà pwi jè
âboro, â gà cibwaa pitôowâri têe. Â
wiàna é tamagéri ê upwaégà étò,
â gà panuâ têe mwara jèpwi. 40Â
wiàna é popagà pâ naa na wâra
pitèimuru pwi jè âboro, ma é popa
cimiici'gà, â gà naa têe mwara ê
palito'gà. 41Â wiàna é tacoo googà
wà pwi jè [coda roma] ma gà popa
ê atà kêe naa na caapwi kilomètre,
â gà popa naa na ârailu kilomètres.
42Wiàna é ilari jiigà cè jè muru, wà
pwi jè âboro, â gà naa têe. Â wiàna
é ilari târa mwa pitôowâri, â gà cib-
waa iauri jiié.»

Gà meaari tèpa èpàrigà!
43 l«Guwà tâmogòori bwàti ê

auina bèeni: Gà meaari tèpa
jèneregà.Lévitique 19.18 Â rà ina
mwara [pàra tàpé] pâ: “Â gà
èpàri tàpé na rà èpàrigà.” 44mÊco
na wâgo, âna go ina pâ: Gà
meaari tàpé na rà èpàrigà**, â
gà pwapwicîri ba kà tàpé na rà

pwa tâgà na èpà. 45Â wiàna gà
wàrapwiri, â gà pwi âji naî pwi
Caa'gà, na é wânidò napwéretòotù.
Ba é nye nama té ê tòotù kêe, naa
gò tàpé na rà wâdé, ma wà tàpé na
rà èpà. Â é nye nama popaa, naa
gò tàpé na rà papwicîriê, ma wà
tàpé na càra caa papwicîriê.
46«Ba wiàna gà wâdéari co tàpé

na rà wâdéarigà, â cina gà tapacîri
cè câmagà†† jii Pwiduée? Ba wà
tèpa *tò mwani wâripû [na rà tèpa
pwâ ma iau] âna rà nye pwa mwara
ê pwiibà. 47Â wiàna gà nye pwab-
wàcu ma pacidòri co tèpa béegà, â
pé dà cèna gà pwa cèna piwéna?
Ba wà tàpé na càra caa tâmogòori
Pwiduée, âna rà nye pwa mwara
ê pwiibà! 48 nÂ wâgà, âna wâdé na
gà tâbawêe naa na pimeaari kà
Pwiduée. Â gà ipwacèwii pwi Caa'gà
na é wânidò napwéretòotù, na é
tâbawêe.»

Popai goro pai imeai

6 o[É ina mwara wà Iésu pâ]:
«Wâdé na gà pwa ê câbawâdé

kà Pwiduée ma pacoo ê *Naèà‡‡.
Êco na gà ipwacôoco! Gà cibwaa
pwa na ara pâ âboro, ma rà o pi-
inagà ba wâdé. Ba wiàna wàrapwiri,
â o câgà caa tòpi ê câmagà naa jaa

¶5:37 Pitôowârimuru—Vengeance.
§5:38 Âraporomee târa âraporomee… Ba na rà cibwaa piwéna jii ê pwina
é pwa tàra wà pwi jèpwi.
**5:44 Gà meaari tàpé na rà èpàrigà—Pàra Tii Pwicîri naa na grec, âna rà
naagée pâ popai bèeni: Â gà pwényunyuâari tàpé na rà pinajajaigà, â gà
pwa na wâdé tà tàpé na rà miirigà.
††5:46 Câma—Récompense. Pumara wakè.
‡‡6:1 Pacoo ê Naèà—Pai imeai tàpé na ticè kàra, ma pai pwapwicîri, ma
pai ipwanya (jeûner). Côo gòobàra naporomee 6.
k5:38 Exode 21.24; Lévitique 24.20; Deutéronome 19.21
l5:43 Lévitique 19.18
m5:44 Exode 23.4–5; Luka 23.34; Apostolo 7.60; Roma 12.14,20
n5:48 Lévitique 19.2; Deutéronome 18.13 o6:1 Mataio 23.5

Caa, na é wânidò *napwéretòotù.
2Êkaa na, na gà naa mwani tà tàpé
na ticè kàra, â gà cibwaa ipaarigà,
pwacèwii tèpa ‘pwàniri èpà’. Ba rà
pwa naa na ê pâ *wâra pitapitiri,
ma ê pâ autâa kâra âboro na pâ
village. Ba rà imudàra, ba na rà
ipwamainarà wà tèpa âboro. Â go
ina âjupâra pâ: Rà jèe nye tòpi ê
câmarà!
3–4«Â wâgà, âna gà cibwaa

ipaarigà na gà pwa na wâdé. Na
gà naa mwani tà tàpé na ticè
kàra, goro îgà étò, â càcaa wâdé
na é tâmogòori ê îgà aèmwü! Â
wà Pwiduée Caa'gà, na é wânidò
napwéretòotù, na é côo diri
pâ muru, âna ée mwa naa cè
câmagà.»

Popai goro pai pwapwicîri
5 p«Na guwà pwapwicîri, â guwà

cibwaa pwacèwii tèpa ‘pwàniri èpà’.
Ba rà cima nau pwapwicîri, naa na
pâ wâra pitapitiri ma autâa kà tèpa
âboro na pâ ville. Ba wâdé tàra na
rà o côorà pâ âboro. Â guwà têre
bwàti, ba go ina tàwà ê âjupâra pâ:
Rà jèe nye tòpi ê câmarà. 6Â wâgà,
âna wiàna gà pwapwicîri, â gà tò
naa na wâ'gà, wâna cè naditàrawâ.
Â gà târi goropwârawâ, â gà pwap-
wicîri tà Pwiduée Caa'gà, na câjè
caa côoê. Â é côo ê pwina gà pwa,
naa na wâbinyiri, â ée mwa naa cè
câmagà.
7 q«Â, na guwà pwapwicîri, â guwà

cibwaa pwa nyakâra tùra, pwacèwii

pàra tèpa âboro, na càra caa tâ-
mogòori pwi âji Pwiduée na é
caapwi co. Ba rà tà niimiri pâ é têr-
erà, gée goro pai wâru ê pâ pwina
rà ina. 8 rÂ guwà cibwaa ipwacèwi-
irà. Ba wà Pwiduée Caa kàwà, âna
é tâmogòori ê pwina nümawà goo,
béaari¶¶ ê pai pi-ila kàwà.
9 s«Â guwà o wàrani târa cè pai

pwapwicîri kàwà:
“Pwi Caa kâbà na wânidò
napwéretòotù;

Wâdé naa papwicîri ê neegà.
10 tWâdé naa pacoo ê Mwaciri'gà.
Wâdé naa pwa câbawâdé'gà naani
gòropuu, ma pwacèwii naanidò
napwéretòotù.

11Gà naa tâbà cè utimuru cèna
pâribà na diri pâ tòotù.

12 uGà pwanauri pâ èpà kâbà,
pwacèwii na bà pwanauri tàra ê
pâ èpà kàra.

13 vGà cibwaa panuâbà târa tacai.
Gà upabà jii ê èpà§§.
{Ba nye tâa tâgà ê Mwaciri, ma
pàtàmee, ma pwényuâa, dàra
gòiri awé. Amen*.}”

14 w«Ba go ina tàwà pâ: Na guwà
pwanauri tà pàra tàpé ê pâ èpà na
rà pwa, â é pwanauri tàwà mwara
wà Pwiduée Caa kàwà nidò nap-
wéretòotù. 15Â wiàna câguwà caa
pwanauri ê èpà kà pàra tàpé, â
wà pwi Caa kàwà, âna o câé caa
pwanauri tàwà ê èpà kàwà.»

¶¶6:8 Béaari—Béaa kâra (avant).
§§6:13 Gà upabà jii ê èpà—é, Gà upabà jii wà Pwi âboro èpà.
*6:13 Amen—Wâdé na wàra.
p6:5 Mataio 23.5; Luka 18.10–14 q6:7 1 Rois 18.26–29
r6:8 Mataio 6.32 s6:9 Luka 11.2–4 t6:10 Luka 22.42 u6:12 Mataio
6.14–15, 18.21–35 v6:13 Luka 22.40; Ioane 17.15; 2 Tésalonika 3.3; 2
Timotéo 4.18; Jacques 1.13 w6:14 Maréko 11.25–26

Popai goro pai ipwanya
16 x«Na gà *ipwanya (na gà panuâ

ija'gà ba na gà pwapwicîri), â
gà cibwaa ipaarigà, pwacèwii tèpa
‘pwàniri èpà’. Ba rà paari naa na
naporomeerà pâ rà ipwanya, ba na
o côorà diri ê âboro! Êkaa na go
ina âjupâra pâ: Rà jèe nye tòpi câ-
marà. 17Â wâgà, âna, na gà ip-
wanya, â gà nuwa naporomeegà,
â gà tuti pûrugà†. 18Â o càra caa
côo pâ âboro pâ, gà ipwanya. Êco
na wà Pwiduée Caa'gà, na câjè caa
côoê, âna é côo ê pwina gà pwa
naa na wâbinyiri, â ée mwa naa cè
câmagà.»

Âji wâdé naa jaa Pwiduée
19 y«Gà cibwaa mudàra pâ

wâdé gòropuu, ba péa mura jiigà,
é, péa wai ma botére ma tiàu.
20 zGà wéaari pâ wâdé'gà [naa jaa
Pwiduée] naa napwéretòotù. Ba
ticè madé na uti, ma ticè waaca‡ na
iri. Â o càcaa wai ma botére, â ticè
a mura wê. 21Ba ê pwâranümagà,
âna, é wâna é wêe ê wâdé'gà.
22«Guwà têre, ê âraporomeejè,

âna ê pwéelaa kâra naiijè. Â wiàna
nye wâdé ê âraporomeejè, â diri ê
naiijè, âna é tâa na pwéelaa. 23Â
wiàna èpà ê âraporomeejè, â diri ê
naiijè, âna é tâa na bàutê. Â wiàna
ê pwéelaa naa wâgoojè âna é pâra

nau bàutê, â o mwa nye dau bàutê
kaa!»
Gà picàwai¶—mwani, é, Pwiduée
24«Nye ticè âboro cèna pâri ma é

piênawéna§ bwàti kâra ârailu ukai,
gée na diri ê pwâranümee. Ba ée
mwa tà piênawéna bwàti kà pwi
jèpwi, â ée pwa-imudiri tà pwi jèpwi.
Üu, o càcaa pâri ma guwà cau piê-
nawéna kà Pwiduée ma ê mwani!»

Mudàra béaa Mwaciri kêe
25 a«Wàépwiri ê majoroé ma go

ina tàwà pâ: Guwà cibwaa géaa
goro ê wâro kàwà, ma ê naiiwà.
Guwà cibwaa pitawèeri pâ: “Jè o
mwa ija dà?” ma “Jè o mwa coona
dà?” Ba ê wâro kàwà, âna é âjimuru
jii ê utimuru; â ê naiiwà, âna é
âjimuru jii ârabwée!
26 b«Guwà jèe côo cai ê pâ marü.

Ba càra caa picâmi, ma piûnya**,
ma càra caa tòpò cè bwà târa pâ
tòotù. Êco na wà Pwiduée Caa kàwà
nidò napwéretòotù, âna é nye pa-
ijarà. Â gona câguwà caa dau pi-
wéna jii ê pâ marü? Akaé! 27Càcaa
gée goro pai géaa goro ija ma wâdo,
na guwà o nama gòiri ê wâro kàwà!
28«Â gorodà na guwà géaa

mwara goro cè ârabwée kàwà?
Guwà jèe côo cai ê pai cipu kâra pâ
murubuké na-araé. Ba càra caa
pàti, ma càra caa ta ârabwée.
29 cÂ go ina tàwà pâ: Wà pwi ukai

†6:17 Tuti pûrugà—Grec: Tâmi wàrapûrugà goro l'huile.
‡6:20 Madé…waaca—Grec: Mite.
¶6:23 Picàwai—Choisir.
§6:24 Piênawéna—Servir.
**6:26 Piûnya—Récolte.
x6:16 Ésaïe 58.5–9 y6:19 Jacques 5.1–3
z6:20 Mataio 19.21; Luka 18.22
a6:25 Filipi 4.6; 1 Timotéo 6.6–8; 1 Pétéru 5.7 b6:26 Mataio 10.29–31;
Luka 12.6–7 c6:29 1 Rois 10.4–7; 2 Chroniques 9.3–6

*Solomona, naa na diri ê muugère
kêe, âna ê pâ ârabwée kêe, âna
càcaa dau wâdé jii ê pwi caapwi
murubuké.
30«Â guwà jèe côo cai ê pâ

aramwatò: É cipu nabà, â o cîri
widàuru naa gòro ânye. Â wà
Pwiduée, âna é naa ârabwée kàra.
Â gona o câé caa naa ârabwée kàwà
na piwéna jii? Nye dau kîri kaa ê
cèikî kàwà!
31«Üu, guwà cibwaa géaa ma

guwà ina pâ: “Jè o ija dà?” ma “Jè
o wâdo dà?” ma “Jè o coona cè
dà?” 32 dBa wà tàpé na càra caa
tâmogòori Pwiduée, âna càra caa
nao goro mudàra ê pâ pwiibà. Êco
na wâguwà, âna wà Pwiduée Caa
kàwà na é wânidò napwéretòotù,
âna é nye tâmogòori ê pwina nü-
mawà goo. 33 eGuwà mudàra béaa
ê *Mwaciri napwéretòotù, â guwà
pwa ê pwina nüma Pwiduée goo, â
ée mwa naa tàwà ê pwina tiàu jiiwà.
34Êkaa na go ina tàwà pâ: Guwà cib-
waa géaa goro tòotù widàuru, ba ê
tòotù widàuru, âna éemwa nye pwa
wakè kêe. Ê géaa târa nabà, âna
nye târa nabà!»

Pàra pupûra kà
Iésu naa gòrojaa

Luka 6.37–49, 11.9–13, 13.24–27

Guwà cibwaa pitèi pàra tàpé!

7 f[É ina mwara wà Iésu pâ]: «Gà
cibwaa pitèi [ma pitòti] pàra

tàpé, ba na o câé caa pitèigà wà
Pwiduée. 2 gBa é pitèigà, pwacèwii

ê pai pitèi kâgà wà pàra tàpé, â ée
mwa pwa tâgà ê pwina gà pwa tàra!
3–4Gà dau côo bwàti ê mapûpûru na
wâna âraporomee pwi aéjii'gà. Â gà
niâ jai ê diopwaa kâra pàara upwâra
na âraporomeegà! Â gà wànau pai
ina tà pwi aéjii'gà pâ: “Nama go
jèe patâjii i mapûpûru bèepwiri na
âraporomeegà”?
5«Gà pwi a-ipwacôwârimuru! Gà

mara patâjii béaa ê diopwaa kâra
pàara upwâra bèepwiri na âra-
poromeegà! Â géewê, mwa bàra
pwéelaa tâgà cè pai patâjii wàra
ê mapûpûru wâna âraporomee pwi
aéjii'gà!
6«[Gà wéaari bwàti ê pwina wâdé

na me gée goo Pwiduée.] Ba câjè
caa naa târa pâ akàna ê pâ pwina
wâdé, ba rà péa biirà dàjè côwâ, ma
utijè. Â câjè caa tü târa puàkà ê pâ
perle na dau maina wâri wèe. Ba rà
péa còogai††.»

Guwà tà ila ma mudàra ma cùu!
7 h«Wâdé na guwà nye tà ilari

taaci jii wà Pwiduée, ba ée mwa naa
tàwà. Â guwà nye tà mudàra taaci,
ba guwà o mwa pâmari. Â guwà
nye cùu taaci ê goropwârawâ, ba o
mwa tàpiri tàwà. 8 iÜu, ba wà pwina
é ilari, âna o naa têe. Â wà pwina é
mudàra, âna é pâmari. Â wà pwina
é cùu ê goropwârawâ, âna o tàpiri
têe.
9«O wàilàapà nawà, na o naa cè

atü târa èpo kêe, wiàna é ilari jiié cè
poloa? 10Owàilàapà na o naa têe cè
dòèa, wiàna é ilari cè ârawéà? 11 jBa

††7:6 Ba càcaa diri tèpa âboro na rà tòpi bwàti.
d6:32 Mataio 6.8
e6:33 1 Rois 3.13–14; Psaume 37.4,25; Roma 14.17
f7:1 Roma 2.1; 1 Korénito 4.5; Jacques 4.11–12 g7:2 Maréko 4.24
h7:7 Maréko 11.24; Ioane 14.13, 15.7, 16.23–24
i7:8 1 Ioane 3.22, 5.14–15 j7:11 Jacques 1.17

wâguwà, tèpa âboro èpà, âna guwà
tâmogòori naa ê pwina wâdé tà
tèpa nari èpo kàwà. Â wà Pwiduée
Caa kàwà nidò *napwéretòotù, na
é wâdé, âna ée mwa naa pâ muru
na dau wâdé awé tà tàpé na rà ilari
jiié.»

Êre diri naèà
12 k«Guwà pwa tà pàra tàpé ê

pâ muru na nümawà na rà pwa
tàwà. Wàé kaa pwiri, ê ére ê *Naèà
kà Moosé, ma êdiri pâ tii kà tèpa
*péroféta.»

Goropwârawâ na picu
13 l«Guwà tò na ê goropwârawâ na

é picu. Ba maina ê goropwârawâ
pâ naa na ére na tubatiàujè awé
naawê. Â ticècoé ê pai pâ naa pwi
naigé-bà. Â wâru tàpé na rà pâ
na. 14Â nye dau picu kaa ê gorop-
wârawâ pâ naa na ê *âji wâro. Â
pwacoé ê pai pâra wii. Â càcaa wâru
tàpé na rà pâmari.»

Tèpa péroféta a pwâ
15m«Guwà ipwagorocôo tèpa

péroféta a pwâ [na rà ina pâ, rà
pame ê popai kà Pwiduée]! Ba
rà o pâmariwà, âna rà pwacèwii
mutô, êco na rà pâ tèpa macii a
piuti. 16 nGuwà o nye côoinarà gée
goro ê pwâra wakè kàra. Ba câjè
caa pétâ pwâra dipâa gée goro ê
upwâra aru! Â câjè caa pétâ pwâra
î gée goro ê upwâra na pwa daaé!
17–18Ba ê upwâra na wâdé, âna

é nye tòpò pwêe na wâdé [târa
uti] â pwacoé ma é tòpò pwêe na
èpà. Â ê upwâra na èpà, âna é nye
tòpò pwêe na èpà, â pwacoé ma é
tòpò pwêe na wâdé. 19 oÂ wà pwi
upwâra na câé caa naa cè pwêe
cèna wâdé, âna o tépàgàé, â tüê
naa gòro ânye.
20 p«Â ipaiwà naa goo tèpa

péroféta a pwâ. Ba guwà o côoinarà
gée goo ê pwâra wakè kàra.»

Gà ina â gà pwa
21 q«Wiàna nümagà na gà tèepaa

naa na *Mwaciri napwéretòotù, â
câgà caa po ciburà ina co pâ:
“Pwi Ukai, Pwi Ukai!” Wâdé na gà
pwa mwara câbawâdé kà Caa kôo
na wânidò napwéretòotù! 22Ba, na
Tòotù na o mwa pitèi tèpa âboro,
âna o wâru tàpé na rà o ina tôo
pâ: “Pwi Ukai, Pwi Ukai, bà mu picé-
mara, ma tü târa pâ duée naa na
neegà. Â wâru pâ wakè na bà pwa
goro pàtàmagà!”
23 r«Â go o mwa po ina tàra gée

pâ: Câgo caa mu tâmogòoriwà.
Guwà pâra jiio, ba guwà tèpa pwa ê
pâ tûâ na èpà! [Ba câguwàmu caa‡‡
pwa ê câbawâdé kôo.]»

Ucina goo du wâ
24«Wà pwina é têre diri pâ popai

kôo bèeni ma pitêre dàra, âna é
pwacèwii pwi âboro na é tèi bwàti
muru. Ba é bari ê wâ kêe naa gòro
atü. 25Â coo boo ê popaa, ma ca i
jèpé, â uu ê pòu, â coo ma ti goro

‡‡7:23 Câguwà mu caa—Vous n'avez jamais… Wà pàra tàpé, âna rà ina
pâ: Câguwà caa mu.
k7:12 Mataio 22.39–40; Luka 6.31; Roma 13.8–10 l7:13 Luka 13.24
m7:15 Mataio 24.24; Apostolo 20.29; 2 Pétéru 2.1
n7:16 Galatia 5.19–22; Jacques 3.12
o7:19 Mataio 3.10; Luka 3.9; Ioane 15.6 p7:20 Mataio 12.33
q7:21 Luka 6.46; Jacques 1.25 r7:23 Psaume 6.9; 2 Timotéo 2.19

ê wâ. Êco na câé caa tûu, ba bari
naa gòro atü. 26Â wà pwina é têre
popai kôo, â câé caa pitêre dàra,
âna é pwacèwii pwi a pimwüru, na
é pacima ê wâ kêe naa namarawâ.
27Â coo boo i popaa, â ca i jèpé, â uu
i pwéretòotù, â coo ma ti goro i wâ.
Â é nye tûu kaa i wâ, â nye tònoori
diri kaa.»

Pwa tàrù kêe ma é pacâmurirà
28Ûna é ina diri pâ popai bèepwiri

wà Iésu, â rà dau pò goro ê pai pacâ-
murirà kêe wà tèpa âboro. 29 sBa
câé caa pwaduwà kà¶¶ tèpa *dotée
goro ê Naèà [na rà ina ê pwina rà
ina wà pàra tàpé]. Ba é nye tùra gée
gooé.

É nama tiàu maagé kà
pwi a pwa maga

Maréko 1.40–45; Luka 5.12–16

8 Gée na càùé, â é tàbàtù§§
boome gée gòrojaa wà Iésu, â rà

pâra wiâê ê pâ âboro na dau wâru.
2Â é me burèe pwi jè a pwa maga*.
Â é tùu jùrué ara Iésu, â é ina têe
pâ: «Pwi Ukai, wiàna nümagà, â gà
o nama tiàu maagé kôo!»
3Â é tu pâ wà Iésu, â é tu naa

gooé, â é ina têe pâ: «Üu kaa, nü-
moo na tiàu jiigà maga'gà!»
Â é nye wâdé kaa.
4 tÂ é ina têe wà Iésu pâ: «Gà cib-

waa pwa jèkutâri! Êco na gà pâra
nau ipaarigà tà pwi a pwa ârap-
waailò. Â gà naa [tà Pwiduée] i pwi
*ârapwaailò na ia é ina wà Moosé
naa na *Naèà kêe. Ba na wàrapwiri,

â rà o côo diri wà tèpa âboro pâ gà
jèe wâdé.»
Pai cèikî kà pwi jè caa kâra coda

Luka 7.1–10
5É paé wà Iésu, â ûna é tò naa Ca-

pernaüm, â é me mariê wà pwi jè
caa kâra coda kà tèpa *Roma. Â é
tacoo gooé, ba na é pitu têe, 6â é
ina pâ: «Gà côo pwi ênawéna† kôo,
âna é tà puu wâ pwârawâ, ba é nye
dau maagé kaa, â é pitàbwamwa.»
7Â é tòpi têe wà Iésu pâ: «Wâdé,

paé ma ju pâra, ba go mwa nama
tiàu maagé kêe.»
8Â é tòpi têe pwini pâ: «Bwa, cà-

caa pâri naa gooòma gà tèepaa naa
pwârawâ kôo. Â gà nye po tùra co, â
o tiàu maagé kà pwi ênawéna kôo.
9Ba wâgo, âna go pitêre dàra pwi
a pitûâ kôo, â go caa pitûâ kà tèpa
coda. Â, na go ina tà pwi jèpwi pâ:
“Gà pâra!” â é pâra. Â, na go ina tà
pwi jèpwi pâ: “Gà me!” â é me. Â,
na go ina tà tèpa ênawéna kôo pâ:
“Guwà pwa ni” â rà nye pwa.»
10Â é dau pò wà Iésu, â é câdiri

i pwi caa kâra coda. Â é ina tà
tèpa gére pâra wiâê pâ: «Guwà têre
bwàti, ba go ina tàwà ê âjupâra pâ:
Câgo caa pâmari cè pwi âboro cèna
maina cèikî kêe, pwacèwii pwini, tia
na [mwara ê âji Ba kà Pwiduée]
*Isaraéla. 11 uÜu, o wâru diri cè
tàpé cèna rà o mwa me naa na
*Mwaciri napwéretòotù, gée na diri
gòropuu. Â rà o mwa tâa na ê pi-
ija na maina ma wà tèpa jojoorojè
*Abéraama, ma Isaaka, ma Iakobo.

¶¶7:29 Pwaduwà kà—Faire comme.
§§8:1 Tàbàtù—Descendre. Boo.
*8:2 Maga—Lèpre. Wà tèpa Juif, âna rà miiri tèpa pwa maga.
†8:6 Ênawéna—Serviteur.
s7:29 Maréko 1.22; Luka 4.32
t8:4 Lévitique 14.1–32; Mataio 9.30; Luka 17.14 u8:11 Luka 13.29

12 vÂ napwa naa goo wà pàra tèpa
âji nari Mwaciri, âna càcaa pârirà
ma rà tò. Â o mwa türà naa gòroigé,
naa na bàutê, iti jii Pwiduée! Â rà o
mwa i ma tòngüru‡ poropwârà [gée
goro pai maagé kàra].»
13Â nabwé, â é ina wà Iésu, tà i

pwi caa kâra coda, pâ: «Gà wâjué
côwâ naa pwârawâ'gà! Gée goo ê
cèikî'gà, âna o tèepaa ê pwina gà
ilari!»
Â, na ji pàara bèepwiri, âna nye

tiàu kaa i maagé kà i pwi ênawéna.
Pai tiàu maagé kà tèpa âboro
Maréko 1.29–34; Luka 4.38–41
14É pâra naa pwârawâ kà Pétéru

wà Iésu. Â é pâmari tô nyaa kà wâdà
Pétéru na é gére puu, ba é pitòoka.
15Â é tu naa goro îê wà Iésu, â nye
tiàu jiié kaa i pai pitòoka kêe.
16Na bàrane kêe, â cia medari

Iésu ê pâ âboro na wâru, na pwa
duée goorà. Â é tûâri târa pâ duée,
na rà còobé gée goorà. Â é nama
tiàu diri mwara pâ maagé goo pàra
tàpé. 17 wÊkaa na pacoo i pwi ia é
ina wà Pwiduée, na é naigé mee
*péroféta Isaia, pâ:
É jèe popa jiijè
ê aré kâjè.
É jèe tétâjii
ê pâ maagé kâjè.Ésaïe 53.4

Tàpé na nümarà na
rà pâra wiâ Iésu
Luka 9.57–62

18Na jè tòotù, âna wâru pâ âboro
na rà tâbèepi Iésu. Ûna é côorà, â é

ina tà tèpa *câmu¶ kêe pâ, na rà ca-
pai gée, naa na ére gée côwâ kâra
nawià.
19Â géewê, â é medarié pwi jè

*dotée goro ê Naèà, â é ina têe pâ:
«Pwi a pwa pupûra§, nümoo na go
pwi a câmu'gà, â go pâra wiâgà, naa
na diri cè ére cèna gà o pâ wê.»
20 xÂ é tòpi têe wà Iésu pâ: «Ê pâ

macii a piugà, âna pwa aucârü kàra,
â pâ marü, âna pwa na wânaîrà.
Â napwa naa gooò, *Pwina naîri
âboro, âna nye ticè aunao kôo.»
21 yÂ ipaiwà naa goo pwi jè

ârapàara tàpé na rà pâra wiâ Iésu,
na é ina têe pâ: «Nye pâri ma go jèe
mara pâra nau ipwàniri caa kôo?»
22Â é tòpi têe wà Iésu pâ: «Bwa,

gà me wiâô. Â gà naaco tèpa bà, ma
rà nye ipwànirirà côwâ!»

É pacoo pòu Iésu
Maréko 4.35–41; Luka 8.22–25
23É nye tò kaa naa gòro i wànga

wà Iésu, â rà pâra wiâê wà tèpa
câmu kêe. 24 zÂ, na rà tèepaa naa
nabibiu kâra nawià, â é nye nama
tüê kaa i pwéretòotù. Â jèe tò naa
na wànga ê pâ wià. Â napwa Iésu,
âna é tàgére puu na wànga. 25Â rà
patàcîê wà tèpa câmu kêe. Â rà ina
têe pâ: «Pwi Ukai! Gà nama jè udò!

‡8:12 Tòngüru (é, tòngüngüru)—Grincer des dents. Piuti.
¶8:18 Câmu—é, Cému.
§8:19 Pwi apwa pupûra—Celui qui porte une prédication ou exhortation.
Hébéru: Rabbi, âna popai târa papwicîri pwi apwa pupûra.
v8:12 Mataio 22.13, 25.30; Luka 13.28 w8:17 Ésaïe 53.4
x8:20 2 Korénito 8.9 y8:21 1 Rois 19.20 z8:24 Psaume 4.9



Mataio 8:26 19 Mataio 9:6

Ba jè o mwü!» 26 aÂ é ina tàra pâ:
«Wànau? Cina wâgotàwà? Nye dau
kîri kaa ê cèikî kàwà!»
Â é cimadò, â é pwa i pwéretòotù

ma i nawià. Â é coo i napô, â nye po
èaau kaa.
27Â rà po pò, â rà pi-ina tàra pâ:

«Wàilàapà pwi âboro bèeni, na é pa-
coo ê pwéretòotù bau i wià?!»

É tü târa pâ duée gée
goro ârailu âboro

Maréko 5.1–20; Luka 8.26–39
28Rà tèepaa wà Iésu ma wà tèpa

câmu kêe naa Gadara, wâna ére
gée côwâ kâra *nawià Galilée. Na
napô bèepwiri, âna pwa tupédu
ârailu âboro na pwa duée gooru. Â
dau wâgo tà tèpa âboro gooru, ba
ru tupédu âboro gòo ma tupédu a
putàmu. Â càra caa mu piwédò na
ére bèepwiri.
Ûna ru côo Iésu, â ru nye còobé

kaa gée nacârü, â ru boome caraé.
29 bÂ ru nye wiikau ma ina pâ:
«*Pwina naî Pwiduée, dà cèna nü-
magà na gà pwa tâbu? Nümagà na
gà pwa wârimuru tâbu, béaari kâra
ê pàara târa pwa wârimuru?»
30–31Â rà tacoo gooé mwara wà

tèpa duée, ma ina têe pâ: «Na gà
tü tâbà, â gà nama bà gée naa goro
ê pâ puàkà nadòbà!»
Ba pwa ê pé pubu puàkà na dau

maina, na rà tàgére ija gée paé
côwâ ni.
32Â é tòpi tàra pâ: «Îguwà!»

Â rà còobé gée goo i tupédu
âboro, â rà tò naa na i pâ puàkà. Â
rà nye tàbàtù kaa i pâ puàkà, gée
goro i jaa, boo naaniboo nawià. Â rà
cau mwü naawê.
33Wà tàpé na rà piwéaari i pâ

puàkà, âna rà nye uru pâ kaa, naa
na village. Â rà piwiâ diri ê jèkutâ
bèepwiri. 34Rà nye cau me diri kaa
dari Iésu ê pâ âboro gée na village.
Ûna rà côoê, â rà tacoo gooé pâ, na
é pâra gée na napô kàra.

É nama wâdé côwâ
pwi a pitàbwamwa

Maréko 2.1–12; Luka 5.17–26

9 cÉ wâjué côwâ wà Iésu gòro
wànga naa na village [Caper-

naüm] wâna é pitâa wê. 2Â wà pàra
tèpa âboro na napô-bà, âna rà pitûri
medarié naa na aupuu pwi âboro na
é pitàbwamwa.
Ûna é côo ê cèikî kàra, â é ina

tà pwi a pitàbwamwa pâ: «Gà gòo,
co pwi béeò! Ba jèe pwanauri ê pâ
èpà'gà!»
3Â wà pàra tèpa *dotée goro ê

Naèà na rà tâa wê, âna rà piniimiri
pâ, ‘Wà pwi âboro bèeni, âna é pi-
ina ba èpà Pwiduée [ba é nama ipai-
wàilu ma wàé]!’
4 dÉ tà tâmogòori pwina rà niimiri

wà Iésu, â é ina tàra pâ: «Cina
èpà ê pwâranümawà? 5Piticècoé
na go ina têe pâ: “Jèe pwanauri
ê pâ èpà'gà” jii na go ina têe pâ:
“Cimadò, â gà pâra**!” 6 e[Â wiàna

**9:5 Wiàna é ina tà pwi âboro pâ: «Jèe pwanauri ê pâ èpà'gà», â wà tèpa
âboro na rà tâa wê, âna o càra caa côo, ba muru na wâbinyiri tà pwi âboro.
Êco na, wiàna é ina têe pâ: «Gà cimadò, â gà pâra», â wà diri tàpé na rà
tâa wê, âna rà o côo wiàna pwa pàtàma Iésu târa ma é nama tiàu maagé
kêe.
a8:26 Psaume 89.10; Mataio 14.31 b8:29 Maréko 1.24; Luka 4.41
c9:1 Mataio 4.13 d9:4 Mataio 12.25; Luka 9.47; Ioane 2.25
e9:6 Ioane 17.2

pâri ma go nama é pâra, na arawà
diri] â guwà mwa tâmogòori pâ,
pwa tàrù kà *Pwina naîri âboro, ma
é pwanauri ê pâ èpà kà tèpa âboro
naani gòropuu.»
Â é ina tà pwi a pitàbwamwa pâ:

«Gà cimadò, â gà popa ê aupuu'gà,
â gà pâra naa jaagà.»
7Â é nye cimadò kaa i pwi âboro,

â é pâra naa pwârawâ kêe. 8Ûna
rà côo pwiri wà tèpa âboro, â wâ-
gotàra. Â rà pwamaina Pwiduée, ba
é naa ê pàtàmee na maina tà tèpa
âboro!

É todà Mataio
Maréko 2.13–17; Luka 5.27–32
9É pâra wà Iésu, â é côo pwi âboro

na nee Mataio, na é gére tâa na
wâra *tòmwani wâripû††. Â é ina têe
wà Iésu pâ: «Gà me wiâô!»
Â é nye cimadò kaa, â é pâra wiâê.
10Gée na càùé, â rà ija wà Iésu

ma wà tèpa *câmu kêe, jaa Mataio.
Â wâru pâ âboro na rà pi-ija ma
wàilà—wà tèpa tò mwani, ma wà
pàra tèpa âboro na èpà wâro kàra.
11 fÛna rà côo ê pwiibà wà pàra

tèpa *Farasaio, â rà ina tà tèpa
câmu kà Iésu pâ: «Gorodà na wà
pwi ukai kàwà, âna rà picaaija ma
pibéerà ma tèpa tò mwani, ma wà
tàpé na èpà wâro kàra?»
12Â é tà têrerà wà Iésu, â é

ina pâ: «Càra caa bu dotée wà
tàpé na rà wâdé. Â nye wàco tàpé
na rà maagé. 13 gWâdé na guwà
tâmogòori ê auina kà Pwiduée,
pâ: Càcaa ê *ârapwaailò goro
macii na wâdé tôo. Â nümoo goo
pimeaari.Osée 6.6

«Wâgo, âna câgo caame nau todà
tàpé na rà niimiri pâ wâdé ê wâro
kàra. Go me nau todà tàpé na rà tâ-
mogòori pâ èpà ê wâro kàra.»

Ucina goro ipwanya
Maréko 2.18–22; Luka 5.33–39
14 hRà tèepaa medari wà Iésu, wà

pàra tèpa câmu kà *Ioane Pwi a
piupwaa. Â rà ina têe pâ: «Wàibà
ma tèpa Farasaio, âna bà nye
ciburà *ipwanya. [Bà panuâ ê ija,
ba na bà pwapwicîri tà Pwiduée.]
Â gorodà na càra caa ipwanya wà
tèpa câmu'gà?»
15Â é tòpi tàra wà Iésu pâ: «Gona

rà o pikîri wà tàpé na todàra naa
goro piéa, wiàna é bwaa tâa jaarà
wà pwi a piéa? Bwa! Êco na o mwa
me ê pàara, na ée mwa pâra jiirà
wà pwi a piéa. Â géewê, â rà o mwa
bàra ipwanya.»
16«Nye ticè jè âboro, cèna é popa

ê pâ noo kâra imwaano na càcaa
pâji nuwa, ma é taiti naa goro ê
pwina jèe dòroé. Ba [wiàna jè nuwa
i imwaano, â] o dàdàpa ê gòobàra
ê imwaano na jèe dòroé. Â o mwa
daumaina kaa ê audàdàpa goo! 17Â
guwà côo ê *wâra jawé na pwa goro
parawére macii: Câjè caa popa ê
dipâa na bwaa âmuê, ma jè upwâwii
ê wâra jawé na jèe dòroé. Ba o taaò
i wâra jawé, [ba pwacoéma é tèe]‡‡.
Â ée joro wii napuu i dipâa, â jèe èpà
i wâra jawé. Bwa! Wâdé na jè tòpò ê
dipâa na bwaa âmuê, naa na ê wâra
jawé na bwaa bwùu, ba na o wéaari
bwàti i dipâa bau i wâra jawé.»

††9:9 Wâra tò mwani wâripû—Bureau des impôts.
‡‡9:17 Pwacoé ma é tèe—Côo 2enote goo Maréko 2.22.
f9:11 Luka 15.2 g9:13 Osée 6.6; Mataio 12.7 h9:14 Luka 18.12

É nama wâdé côwâ du ilàri
Maréko 5.21–43; Luka 8.40–56
18Ûna é bwaa gére ina tàra pwiri

wà Iésu, â é medarié wà pwi jè
âboro imaina kâra napô. Â é tùu
jùrué ara Iésu, â é ina têe pâ: «[Gà
me wài!] Ba wà tô èpo kôo, âna
é mwa nye tàgére bà ni. Êco na,
wiàna gà me nau tòpò îgà naa gòé,
â ée wâro.»
19Â rà cimadò wà Iésumawà tèpa

câmu kêe, â rà pâra wiâ pwi âboro-
bà.

Tô ilàri na 12 naja kêe goro maagé
20Na rà gére pâra wii naigé, â é

tèepaa me tô ilàri na jèe po 12 naja
kêe goro maagé, ba, mu tèepaa me
ê pàara na mu itàa domii gooé. Â é
pwicò kàra, â é tu naa goro gòobàra
ârabwée kà Iésu. 21 iBa é nye cèikî
pâ é nye po wàrapwiri co, â o jèe
tiàu i maagé kêe.
22Â é tabiié wà Iésu, â ûna é côoê,

â é ina têe pâ: «Gà gòo, co tôoni! Gà
jèe wâdé côwâ goo ê cèikî'gà!»
Â nye tiàu kaa i maagé kêe.

Tô èpo kà pwi âboro imaina
23Nabwé, â é tèepaa pâ wà

Iésu, naa pwârawâ kà i pwi âboro
imaina. Â é pâmari pâ âboro na rà
gére cipacîri ipwàni, ma wà tèpa
pwanyabi¶¶. Â nye dau wâru kaa ê
pâ pwâratùra wê.
24Â é ina tàra pâ: «Guwà pâra! Ba

wà tôoni, âna câé caa bà. Â é nye po
puu.»
Êco na rà pitaurèe gooé. 25Â é cau

pacòobérà wà Iésu, â é tò naa na ê

naditàrawâ. Â é tu pâ naa goro îri i
èpo, â é nye cimadò kaa wà tôoni.
26Â rà nye piwiâ pitiri kaa na ére-

bà, ê jèkutâ goo.

É nama ru niâ tupédu a bwi
27 jGéewê, â é pâra wà Iésu. Ûna

é tèepaa naa na jè ére, â ru gére
pwicò kêe tupédu a bwi.
Â ru nye tà uu ma ina pâ: «*Pwina

naî Davita, gà meaaribu, ma pitu
tâbu!»
28Ûna é tèepaa naa jaaé wà Iésu,

â ru medarié tupéeni. Â é ina tàru
pâ: «Gona gàu nye cèikî kaa pâ, pâri
ma go nama tiàu i maagé kàu?»
Â ru tòpi têe pâ: «Üu, co Pwi

Ukai.»
29Â é tu naa goro i du âra-

poromeeru wà Iésu, â é ina tàru pâ:
«Wâdé na wàra ê pwina gàu nye
cèikî naa goo!»
30 kÂ ru nye niâ kaa. Â é ina ba gòo

tàru pâ: «Gàu pwacôoco! Gàu cib-
waa pwa jèkutâ goo ê pwina go pwa
tàu!»
31Êco na, ûna ru còobé, â ru pwa

jèkutâ goo Iésu pitiri ê napô-bà.

É nama é tùra pwi a kûukû
32Ûna ru gére pâra jii Iésu wà

tupéeni, â rà popa me têe pwi âboro
na é kûukû, ba pwa duée gooé. 33 lÂ
é tü târa i duée wà Iésu, â é nye tùra
kaa i pwi a kûukû.
Â rà pò gooé diri pâ âboro na rà

tâa wê, â rà pi-ina pâ: «Câjè caa
mu côo cèna wàrani, na napô kâjè
*Isaraéla!»

¶¶9:23 Tèpa pwanyabi—Na rà pwàniri âboro bà wà tèpa Juif, â pwa tèpa
uu kuruò (flûte).
i9:21 Mataio 14.36 j9:27 Mataio 20.29–34 k9:30 Mataio 8.4
l9:33 Maréko 2.12

34mÊco na rà ina tèpa Farasaio pâ:
«É tü târa ê pâ duée goro ê pàtàma
*Caatana, pwi ukai kâra pâ duée!»

É cùru tèpa 12 apostolo kêe
Maréko 6.7–13; Luka 9.1–6

Dau maina ê ârapiûnya
35 nWà Iésu, âna é pâra wii pâ

ville ma village. Â é pacâmuri pâ
âboro, naa na pâ *wâra pitapitiri. Â
é picémara ê *Picémara Wâdé goro
ê Mwaciri [napwéretòotù]. Â é nama
tiàu ê pâmaagéma aré, na wâru pai
pwa goo. 36 oÂ é côo ê pâ âboro na
dau wâru, â é dau meaarirà. Ba jèe
oratàra, â rà pidumapiê, pwacèwii
pâ mutô, na ticè cèna wéaarirà.
37 pÂ é ina tà tèpa câmu kêe pâ:

«Dau maina ê ârapiûnya na o pwa.
Êco na càcaa wâru awakè. 38Wâdé
na guwà pwapwicîri ma ilari cai jii
Pwi apooro aupwanapô, ma é panuâ
memwara cè pàra tèpa wakè, ba na
rà pitu.»

Nee tèpa 12 apostolo

10 qÉ todà tèpa câmu kêe wà
Iésu na rà po 12, â é naa tàra

ê tàrù, ba na rà tü târa cè pâ duée,
ma rà o nama tiàu diri pâ maagé
ma aré kâra pâ âboro. 2Wàéni ê nee
tèpa 12 *apostolo:
Simona, na ina gooé pâ Pétéru;
André, pwi aéjii kêe;

Jacques, pwina naî Zébédée;
Ioane, pwi aéjii kà Jacques;
3Filipo;
Barthélemy;
Toma;
Mataio, pwi a mu *tò mwani wâripû;
Jacques, pwi naî Alphée;
Thaddée§§;
4Simona, pwi Zélote*;
Judas Iscariote, wà pwina ée mwa
ipwa tûâ tà Iésu.

É cùrurà pâ
5Tèpa 12 apostolo bèepwiri, âna

é cùrurà wà Iésu, naa na pâ napô, â
é tûâri tàra pâ: «Guwà cibwaa pâra
dari tèpa âboro na càra caa tèpa
*Juif. Â guwà cibwaa tò mwara, naa
na pâ village na napô *Samaria. 6 rÂ
guwà nye pâra dari co tèpa âboro
*Isaraéla, ba rà pwacèwii tèpa mutô
na rà imwüru. 7 sÂ guwà picémara
wii naigé, pâ: “Jèe wâmwünyabw-
eriwà ê *Mwaciri napwéretòotù.”
8«Â guwà nama tiàu pâ maagé,

â guwà pawâro tèpa bà, â guwà
pwa ma rà wâdé tèpa pwa maga,
â guwà tü târa pâ duée gée goro
pâ âboro. Ba po muru naa tàwà, â
wâdémwara na guwà naa, naa goro
piticèmuru naa goo. 9 tÂ, na guwà
pâra, â guwà cibwaa pa mwani—
wâpà wiàna mwani mii, é mwani
pwaa, é cè jè mwani. 10 uÂ guwà cib-
waa pa cè atà, ma cè wâraâwà, ma

§§10:3 Thaddée—Nee mwara Jude. Pwina naî Jacques. (Côo Luka 6.14–16,
Ioane 14.22, Apostolo 1.13.)
*10:4 Zélote—Grec: Cananite. Pwi âji âboro Judée na nümee na é paêgò
tèpa Roma gée napô kêe.
m9:34 Mataio 12.24; Maréko 3.22; Luka 11.15
n9:35 Mataio 4.23; Maréko 1.39
o9:36 Nombres 27.17; 1 Rois 22.17; Zakarie 10.2; Mataio 14.14; Maréko
6.34 p9:37 Luka 10.2 q10:1 Maréko 6.7; Luka 9.1
r10:6 Jérémie 50.6 s10:7 Mataio 3.2, 4.17; Luka 10.9,11
t10:9 Luka 10.4 u10:10 Luka 10.7; 1 Korénito 9.14

cè tâjò kàwà. Guwà nye coona co
caapwi ârabwée. Ba wà pwi a wakè,
âna wâdé na é tòpi ê ârawakè kêe.
11«Wiàna guwà tò naa na cè jè vil-

lage, â guwà mudàra cawi cè pwi
âboro cèna nümee na é tòpiwà.
Â guwà tâa jaa pwiibà, tiagoro cè
tòotù cèna guwà mwa pâra gée
na ére-bà. 12 vÂ, na guwà tò naa
na i pwârawâ-bà, â guwà ilari jii
Pwiduée ê *aupwényunyuâari ma
pinaanapô kêe, naa gò tàpé na rà
tâa wê. 13Âwiàna rà tòpiwà bwàti, â
o mwa tâa tàra ê aupwényunyuâari.
Â wiàna càra caa tòpiwà bwàti, â
guwà pacôwâri ê aupwényunyuâari
kàwà.
14 w«Â wiàna nye ticè caapwi

âboro na é tòpiwà, ma têre ê
pwâratùra kàwà, naa na cè jè
pwârawâ, ma naa na cè jè village,
â guwà còobé géewê. Â guwà tauri
ê dàuru puu gée goro du âwà†. 15 xÂ
go ina tàwà ê âjupâra pâ: Ée mwa
pwa wârimuru tàra wà Pwiduée, na
Tòotù na ée mwa pitèi pâ âboro. Â o
dau maina ê wârimuru kàra, jii tàpé
gée *SodomamaGomora [na ia dau
miiri ê tûâ kàra].»

O tubaèpà tàwà
16 y«Guwà têre! Go cùruwà

pwacèwii pâ mutô naa nabibiu kâra
macii a piuti. Wâdé na guwà tèpa
âboro na guwà moo, êco na wâdé
na guwà tèpa ipwacôowà mwara‡.

17 zBa rà o tâjùruwà ma popawà
pâ naa na wâra pitèimuru. Â rà o
pâdiwà goro ubati naa na pâ *wâra
pitapitiri. 18Â rà o dàtiwà pâ na ara
tèpa kupénoo ma wà tèpa ukai, ba
na rà pitèiwà, gée goro na guwà
tèpa âboro kôo. Â guwà o tèpa
*paâjupâraô, na ararà, ma na ara
mwara tàpé na càra caa tèpa Juif.
19«Â, na diri pâ pàara na rà omwa

tâjùruwà, â guwà cibwaa pidumapiê
goro cè pai tòpirà. Ba wà Pwiduée,
âna ée mwa naa tàwà cè pwina
guwà ina na ji pàara bèepwiri. 20 aBa
o jèe càcaa wâguwà na o tùra, â o
jèe ê Nyuâaê Pwicîri kà Caa kàwà,
na é tùra goowà.
21 b«[Na pwi pàara bèepwiri] âna

wà pwi jè âboro, âna ée panuâ pwi
aéjii kêe, ba naa tétàmwereê. Â wà
pwi caa kâra èpo, âna éwàrapwiri tà
pwina naîê. Â wà tèpa èpo, âna rà o
pipaa ma du nyaa ma caa kàra. Â rà
o pwa ma rà pwa wârimuru, tiagoro
pai pòtàmwararà. 22Â rà o miiriwà
diri ê pâ âboro, ba guwà tèpa âboro
kôo. Êco na wà pwina é cimwü tia
pwâadèreè, âna ée mwa pa-udòé
wà Pwiduée [ma naa têe ê *wâro
dàra gòiri jaaé].
23«Wiàna rà tubaèpà tàwà naa na

cè jè village, â guwà uru naa na
jèpwi. Â guwà pâpitiri ê pâ village
naa napô Isaraéla, â guwà picémara
popai kôo. Â guwà têre, o bwaa
câguwà caa pâji tubanabwé pwiri,

†10:14 Tauri ê dàuru puu gée goro du âwà—Paari pâ, rà tétâjii tàpé na èpà
pâ tûâ kàra.
‡10:16 Dernière phrase—Grec: Êkaa na guwà ipwacôowà pwacèwii dòèa,
â guwà moo pwacèwii déamu.
v10:12 Luka 10.5–6 w10:14 Luka 10.10–12; Apostolo 13.51
x10:15 Mataio 11.24; Jude 1.7 y10:16 Luka 10.3; Roma 16.19
z10:17 Maréko 13.9–11; Luka 12.11–12, 21.12–15
a10:20 Ioane 14.26
b10:21 Michée 7.6; Mataio 10.35; Maréko 13.12; Luka 21.16

béaari ê pai o wâjué côwâ kôo. Ba
go ina tàwà ê âjupâra pâ: Wâgo
*Pwina naîri âboro, âna go o mwa
wâjué côwâ [naa na pwényuâa kà
Pwiduée].»

O wàrapwiri tàwà mwara
24 c«Go ina tàwà pâ: Wà pwi a

*câmu, âna câé caa piwéna jii pwi
a pacâmuriê. Â wà pwi ênawéna,
âna câé caa piwéna jii pwi ukai kêe.
25 dBa wà pwi a câmu, âna wâdé
na é pwacèwii pwi a pacâmuriê. Â
wà pwi ênawéna, âna wâdé na é
pwacèwii pwi ukai kêe. Ba wiàna rà
ina goo wà pwi apooro pwârawâ pâ
*Caatana¶, â rà o nye dau ina ba
èpà mwara tèpa tâa na pwârawâ
bèepwiri.»

Guwà cibwaa nama wâgotàwà
26 e«Guwà cibwaa nama

wâgotàwà goro pâ âboro. Diri pâ
muru na tàbinyiri, âna o mwa
paari. 27Â ê muru na go ina tàwà
pwàniri, âna guwà inapàpari
naa na pwéelaa. Â ê muru na
pitànunuuri na pwâranyüruwà,
âna guwà inapàpari naa na gomu
kàwà. 28 fÜu, guwà cibwaa nama
wâgotàwà goro pâ âboro. Ba wiàna
pâri ma rà pòtàmwara naiiwà, â o
càra caa tâmogòori ma rà tubatiàu
awé ê wâro naa wâgoowà. Wâdé
na guwà nama wâgotàwà goo
Pwiduée. Ba wàé co na pâri ma é
tubatiàu ê naiiwà, bau ê wâro na

wâgoowà, naa na ére na jè maagé
ma tòina naawê.
29«Guwà jèe côo cai pâ marü

na kîri: Jè icuri du ârailu marü,
naa goro caapwi mwani. Êco
na nye ticè gée goorà, cèna é
tûuboo naa napuu, wiàna câé
caa tâmogòori wà Pwiduée Caa
kàwà. 30Â wâguwà, âna é nye cau
tâmogòoriwà bamwara, tiagoro
mwara jéûru wàrapûruwà. 31 gÊkaa
na go ina tàwà pâ: Guwà cibwaa
nama wâgotàwà! Ba dau pwamuru
naa goowà na ara Pwiduée, jii ê pâ
marü na dau wâru!»

Cibwaa pitütôowâriô!
32«Wiàna é inapàpari cè pwi

jèpwi, na ara pâ âboro pâ, é pwi
âboro kôo, â wâgo mwara, âna go o
ina pâ, é pwi âboro kôo, na ara Caa
na é wânidò *napwéretòotù. 33 hÂ
wiàna é ina cè pwi jèpwi, na ara pâ
âboro pâ, câé caa pwi âboro kôo, â
wâgo mwara, âna go o ina pâ, câé
caa pwi âboro kôo, na ara Caa na é
wânidò napwéretòotù.»

Rà pitadàrùrà tèpa âboro gooò
34 i«Guwà cibwaa niimiri pâ go

tèepaa me naani gòropuu, ba na go
pame pinaanapô. Bwa! Go me, ba
na rà mwa pitadàrùrà tèpa âboro
gooò. 35 jBa go me nau pinaaitiri
tupé duanaî, ma du duanaî, ma du
duatâa. 36Â rà o pièpàrirà pa paé-
naî, ma pa paétâa, naa na pwârawâ
kàra.» Michée 7.6

¶10:25 Caatana—Grec: Béelzébul. Côo Caatana naa na Neeremuru (Vo-
cabulaire) naa pwâadàra tii.
c10:24 Luka 6.40; Ioane 13.16, 15.20
d10:25 Mataio 9.34, 12.24; Maréko 3.22; Luka 11.15
e10:26 Maréko 4.22; Luka 8.17 f10:28 Jacques 4.12 g10:31 Mataio
6.26 h10:33 Maréko 8.38; Luka 9.26; 2 Timotéo 2.12
i10:34 Luka 12.51–53 j10:35 Michée 7.6

Guwà panuâ wâro kàwà ba kôo
37«Wà pwina é dau wâdéari du

nyaama caa kêe jiio, âna càcaa pâri
ma é pwi a câmu kôo. Â wà pwina é
dau wâdéari pwi naîê ma wà tô èpo
kêe jiio, âna càcaa pâri ma é pwi a
câmu kôo. 38 kWà pwina câé caa kâa
ê *kurucé kêe, ma é me wiâô, âna
wà pwiibà, âna càcaa pâri ma é pwi
a câmu kôo. 39Â wà pwina nümee
na é wéaari ê wâro kêe, âna ée
mwa tubatiàu. Â wà pwina é panuâ
ê wâro kêe ba kôo, âna ée mwa pâ-
mari ê *âji wâro.»

Wà pwina é tòpiwà âna é tòpio
40 l«Wiàna é tòpiwà cè pwi jè

âboro, âna é tòpio mwara. Â wà pwi
âboro na é tòpio, âna é tòpi mwara
wà Pwina é cùruo me. 41Â wiàna é
tòpi cè pwi *péroféta, gée goo na
é pwi péroféta, â o mwa pwa cè
câmaê, cèna wàra na naa tà tèpa
péroféta. Â wiàna é tòpi cè pwi jè
âboro cèna é *tàrù na ara Pwiduée,
gée goo na é tàrù, â o mwa pwa cè
câmaê, wàra na o naa tà pwina é
tàrù. 42Â go ina tàwà ê âjupâra pâ:
Wiàna é naa cè wârado jawé moo,
târa ji pwi ênawéna kôo bèepwiri,
gée goo na é pwi a câmu kôo, â o
pwa cè câmaê.»

11 Ûna é ina diri ê autûâri kêe
bèepwiri wà Iésu tà tèpa 12

a *câmu kêe, â rà cau pâra géewê,
naa na pâ ville na pwi ére-bà. Â é
pacâmuri tèpa âboro wà Iésu, ma
picémara tàra ê *Picémara Wâdé.

É pwi Mesia na rà tapacîê
Luka 7.18–23

2Ûna é tâa na karapuu wà *Ioane
Pwi a piupwaa, â é têre ê jèkutâ goo
Kériso, ma ê pâ pwina é pwa. Â é
panuâ pâ pàra tèpa câmu kêe, 3ba
na rà tawèeri Iésu pâ: «Pwiri nye
wâgà kaa pwi *Mesia, [*pwi a pa-
udò] na ée mwa tèepaa? É, na bà
bwaa nye tapacîri cè pwi jèpwi?»
4Â é tòpi tàra wà Iésu pâ: «Guwà

wâjué côwâ nau piwiâ tà Ioane ê
pwina guwà têre, ma ê pwina guwà
côo. 5mBa wà tèpa bwi, âna rà jèe
niâ; wà tàpé na rà bee, âna rà
jèe pâra bwàti; wà tàpé na rà pwa
maga, âna rà jèe wâdé; wà tèpa
kee, âna rà jèe têrejè; â wà tèpa
bà, âna rà jèe wâro côwâ; â wà tàpé
na ticè kàra, âna rà jèe tòpi ê Picé-
mara Wâdé. 6Cidòri nyuâa pwina é
côoinaô, ma cèikî naa gooò§!»

É ina Ioane wà Iésu
Luka 7.24–35

7Ûna rà wâjué côwâ wà tèpa
câmu kà Ioane, â é ina wà Iésu târa
pâ âboro na rà gére tâa wê, pâ:
«Na ia guwà pâra naa namaré [nau
têre Ioane] â dà cèna guwà pâra
nau ucâri?—[Pwi âboro na pipwaée
kêe na é pwacèwii] ê bàra watü na
pòbagù pwéretòotù? 8Bwa! Â gona
dà na guwà pâra nau côo?—Pwi jè
âboro na é coona pâ ârabwée na
po wâdé? Bwa! Wà tèpa âboro na
wàrapwiri, âna rà tâa na ê wâra
ukai! 9Nye dà cèna guwà pâra nau
côo? Pwi jè *péroféta? Üu kaa, â go

§11:6 Grec: Cidòri nyuâa pwina càcaa tanooriê gooò, é, …na câé caa
tétâjiio.
k10:38 Mataio 16.24–25; Maréko 8.34–35; Luka 9.23–24, 17.33; Ioane
12.25 l10:40 Maréko 9.37; Luka 10.16; Ioane 13.20
m11:5 Ésaïe 35.5–6, 61.1

ina tàwà pâ: Wà pwiibà, âna é pwi
péroféta maina! 10 nBa nye wà kaa
Ioane, na é inaê wà Pwiduée, naa
na *Tii Pwicîri, pâ:
Go mwa panuâ paé
pwi a pa popai kôo.
Ée mwa pâbéaa'gà
ma pwabwàti naigé'gà.Malachie 3.1
11«Guwà têre bwàti, ba go ina tàwà
ê âjupâra pâ: Nye ticè pwi jè âboro
gòropuu, cèna é piwéna jii Ioane
Pwi a piupwaa. Êco na wà pwina
ée dau kiriwi naa na *Mwaciri nap-
wéretòotù, âna o [mwa tâa têe ê
pwina] piwéna jii Ioane. 12 oTapoo
na pàara na é tapoo picémara
wà Ioane, tèepaa naa na pàara
nabà, âna wà tèpa âboro gòo, âna
rà mudàra ma rà tòpò goro nii
kàra** naani gòropuu ê Mwaciri nap-
wéretòotù. 13Ba béaa kà wà Ioane,
âna ê *Naèà kà Moosé, ma wà diri
tèpa péroféta, âna rà picémara târa
pâ âboro [pâ, ée jèe tòpò ê Mwaciri
kêe wà Pwiduée]. 14 pGuwà cèikî
naa gooò na go ina pâ: Ûna wii [naa
na Tii Pwicîri] pâ, ée mwa wâjué
côwâ wà péroféta *Élia, âna tàgére
inapàpari ê pai tèepaa kà Ioane.
15«Wà pwi âboro na pwa

pwâranyüruê, âna wâdé na é têre!»

Rà picocooribu ma Ioane
16–17«Go ina pâ, rà wànau tèpa

âboro nabà? Rà pwacèwii pâ nari
èpo na rà gére pipuburirà naa na
aupitapitiri [â tàutàra dàra kòcò ma
wà tèpa béerà, na rà pitakàna] ma
ina tàra pâ:

“Bà tòjò†† tàwà,
â tàutàwà dàra câbu.
Bà nyabiri tàwà
nyabi târa ipwàni,
â tàutàwà dàra i!”
«Â ipaiwà naa goo wà tèpa âboro
nabà. 18Ba é tèepaa me wà Ioane
Pwi a piupwaa, â é tàpo panuâ ija na
pàra pàara, â câé caa wâdo dipâa,
â rà ina tèpa âboro pâ: “Pwa duée
gooé!”
19 q«Ûna é tèepaa me, wà *Pwina

naîri âboro, â é ija ma wâdo
pwacèwii pàra tàpé. Â rà ina wà
tèpa âboro pâ: “Wà pwini, âna é dau
pwi a wâdo ma pwi a-ija! Â é nye
pabée tèpa tò mwani, ma wà pàra
tèpa âboro èpà.”
«Êco na [âjupâra ê pwina jè mu

ina pâ]: “Ê tàmanga‡‡, âna jè côo
taaci naa na ê pwâra wakè kêe.”»

Rà o pwa wârimuru tàpé
na tàutàra na rà cèikî

Luka 10.13–15
20É tapoo tùra ba gòo târa ê pâ

âboro na pàra village wà Iésu. Ba
wâru pâ wakè na é pwa naawê goro
pàtàmee, êco na càra caa pitòotéri
ê tûâ kàra.
21 rÂ é ina tàra pâ: «Guwà ip-

wacôoco, wâguwà tèpa âboro na
Korazine ma Bethsaïda! Ba o naa
wârimuru tàwà! Go jèe pwa pâ
muru na dau maina naa jaawà, â
câguwà caa cèikî! Â wiàna rà côo ê
pwina go pwa naa jaawà, wà tàpé
gée Tyr ma Sidon, â pwiri jèe gòiri
cè pai pitòotéri ê wâro kàra, ma

**11:12 Tòpò goro nii kàra—é, Tòpi, é, cicara. (Côo Luka 16.16.)
††11:16-17 Tòjò—Grec: Upi kuruò.
‡‡11:19 Ê tàmanga—Ê tàmanga kà pwi âboro, é, ê tàmanga kà Pwiduée.
n11:10 Malachie 3.1; Luka 1.76 o11:12 Luka 16.16 p11:14 Malachie
3.23; Mataio 17.10–13; Maréko 9.11–13 q11:19 Mataio 9.14
r11:21 Ésaïe 23; Ézékiel 26–28; Joël 3.4–8; Amos 1.9–10; Zakarie 9.2–4

naaco ê pâ tûâ kàra na dau èpà. Â
pwiri rà paari mwara naa na cè pai
coona dodà kàra, ma pitâmirà goro
dà¶¶. 22Â go ina tàwà ê âjupâra pâ:
Na ê Tòotù na ée mwa pitèi ê pâ
âboro wà Pwiduée, âna o dau maina
ê wârimuru kàwà, jii tàpé Tyr ma
Sidon.
23 s«Ipaiwà naa goowà, wâguwà

tèpa âboro naa na village Caper-
naüm. Ba guwà niimiri pâ guwà
pwacèwii Pwiduée§§. Êco na éemwa
naawà boo dari tèpa bà! Ba é pwa
pâ muru na dau maina naa jaawà.
Â wiàna é gére pwa pâ muru bèep-
wiri na *Sodoma, â pwiri é bwaa nye
gére tâa nabà ê ville-bà. 24 tÂ go ina
tàwà ê âjupâra pâ: Na ê Tòotù na ée
mwa pitèi ê pâ âboro wà Pwiduée,
âna o dau maina ê wârimuru kàwà,
jii tàpé Sodoma!»

Pwiduée Caa ma tèpa naîê
Luka 10.21–22

25 uPwa ji pàara géewê, â é ina
wà Iésu pâ: «Caa, gà Pwi Ukai
kâra *napwéretòotù ma gòropuu!
Â go ipwaolé tâgà, ba gà naap-
wàniri pâ muru bèepwiri jii tèpa tâ-
mogòorimurumawà tèpa tàmanga,
â gà paari tà tàpé na càra caa

câmu*. 26Ba nye auniimiri'gà pâ,
naa wàrapwiri.»
27 vÂ é ina wà Iésu tà pàra tàpé pâ:

«Êdiri ê pwina tâa tà Caa kôo, âna é
jèe naa tôo. É jèe nye ipaarié tôo, ba
na go tâmogòorié bwàti. Nye wàé
co na é tâmogòorio, wâgo Pwina
naîê. Â nye ticè pwi jèpwi cèna é
tâmogòorié, â nye wâgo co pwina
Naîê. Â go paarié tà pàra tàpé, ba
na rà tâmogòorié mwara.»

Go mwa nama guwà nao
28 w«Guwà medario, wâguwà na

dau tòina ê nakake kàwà, ma
dau oratàwà. Ba go mwa nama
guwà nao. 29Guwà pa nakake na
go naa tàwà, â guwà pâra naa
goo ê autûâri kôo. Ba pwi a moo
pwâratùra kôo, â go pwi a-ipakîriô.
Â wiàna guwà me mariô, â guwà o
pâmari âji nao. 30 xÜu, ba ê nakake
na go naa tàwà, âna o puràra cè pai
popa wèe, â ê autûâri kôo, âna ticè-
coé pai pâra wiâra.»

Pwi apooro tòotù pwicîri
Maréko 2.23–28; Luka 6.1–5

12 yNa jè *tòotù pwicîri, â rà
pâra wii ê naigé na tapàgà

na aupwanapô† wà Iésu ma wà tèpa
*câmu kêe. Â rà copwa wà tèpa

¶¶11:21 Coona dodà…pitâmirà—Pai pwa kà tèpa Juif na rà pinünüma, é,
na rà pijinünü.
§§11:23 2e phrase—Grec: Gona guwà too naa napwéretòotù?
*11:25 Tàpé na càra caa câmu—Grec: Tèpa nari èpo.
†12:1 Aupwanapô—Pé aupwanapô na dau maina na câmi goro blé, é,
pwâra mai (maïs), é, orge. Wiâra ê naèà kà tèpa Juif, âna pwicîri na jè
piûnyari diri ê na aupwanapô. Wâdé na jè naaco nyi dàra arapwüru, ba na
uti kà tèpa pârame, ma tàpé na ticè neemururà. (Côo Lévitique 19.9–10,
Deutéronome 24.19–21.)
s11:23 Genèse 19.24–28; Ésaïe 14.13–15
t11:24 Mataio 10.15; Luka 10.12 u11:25 1 Korénito 1.26–29 v11:27
Mataio 28.18; Ioane 1.18, 3.35, 10.15, 17.2; Filipi 2.9 w11:28 Jérémie
31.25 x11:30 1 Ioane 5.3 y12:1 Deutéronome 23.26

câmu, â rà tàpo pétâ ê pâ pwâra blé,
â rà uti.
2 zÛna rà côorà wà tèpa *Farasaio,

â rà ina tà Iésu pâ: «Gà côo ê pwina
rà pwa tèpa câmu'gà! Âna muru na
pwicîri, na ê tòotù pwicîri!»
3 aÂ é tòpi tàra wà Iésu pâ: «Gona

câguwà caa pûra naa na Tii Pwicîri,
ê pwina é pwa wà ukai *Davita? Ba,
na jè tòotù, âna rà copwa, wàilà ma
wà tèpa bée. 4 bÂ é tò naa na wâra
pwapwicîri pwa goro imwaano‡. Â é
pa ê poloa na naa kà Pwiduée, â rà
ija ma wà tèpa bée. Â ê poloa-bà,
âna nye wàco wà tèpa pwa *ârap-
waailò, na nye pwa tàrù kàra ma rà
ija.
5 c«Â guwà pûra mwara naa na

ê *Naèà kà Moosé pâ: Wà tèpa
caa kà tèpa pwa ârapwaailò, âna
rà wakè naa na *Wâra pwapwicîri,
na tòotù pwicîri. Ê tûâ-bà, âna rà
còbèedari ê pwi tòotù-bà. Êco na
càcaa èpà na ara Pwiduée! 6 dBa
go ina tàwà pâ: É tà wâni ê Pwina
dau piwéna jii ê Wâra pwapwicîri!
7 eÂ é ina wà Pwiduée naa na *Tii
Pwicîri pâ: Càcaa ê ârapwaailò goro
macii na wâdé tôo. Â nümoo goo
pimeaari.Osée 6.6
«Â wâguwà, âna câguwà caa tâ-

mogòori ê êre popai-bà, ba guwà
pitòti tèpa âboro bèeni, na càra caa
pwa cèna èpà na ara Pwiduée. 8Â
wà *Pwina naîri âboro, âna é pwi
apooro ê tòotù pwicîri.»

É nama tiàu maagé kà pwi
âboro na tòotù pwicîri
Maréko 3.1–6; Luka 6.6–11

9Gée na càùé, â é tò naa na
*wâra pitapitiri wà Iésu. 10 fÉ tâa wê
mwara wà pwi âboro na bà ê îê.
Â wà tèpa âboro, âna nümarà na

rà côo cè pwina é pwa Iésu, ba
na o cè pai pitòtié. Â rà pwa ma
tawèerié pâ: «Pwiri nye tàrù ma jè
nama tiàu maagé kà pwi jèpwi na
tòotù pwicîri?»
11 gÂ é tòpi tàra pâ: «Guwà jèe côo

cai ni: Wiàna caapwi co cè mutô'gà,
na é tûu naa na pwêe, na tòotù
pwicîri, â gà o pwa dà? O câgà caa
pâ nau dàgòtùé? 12Â napwa pwi
âboro, âna é dau piâjimuru jii mutô!
Gée goo pwiri, na o pwa cè tàrù
kâjè, ma jè pwa pwina wâdé, na
tòotù pwicîri.»
13Â é ina tà i pwi âboro pâ: «Gà

patàrù ê îgà!»
Â é patàrù îê, â nye wâdé kaa,

wàra jè îê.
14 hWà tèpa Farasaio na rà tâa wê,

âna rà còobé gée na wâra pitapitiri.
Â rà pâra côwâ nau ipitiri, ba na rà
mudàra cè pai o pòtàmwara Iésu.

Iésu âna é pwi ênawéna na
é pitòrigarié Pwiduée

15Ûna é têre wà Iésu pâ, rà gére
imudàra cè pai pwa tûâ têe, â é pâra
gée na ére-bà. Â wâru tàpé na rà
pâra wiâê. Â é nama tiàu maagé

‡12:4 Wâra pwapwicîri pwa goro imwaano—Grec: Wâ kà Pwiduée. Côo
Neeremuru (Vocabulaire).
z12:2 Exode 20.10 a12:3 1 Samuel 21.2–7
b12:4 Lévitique 24.5–9 c12:5 Nombres 28.9–10
d12:6 Mataio 12.41–42 e12:7 Osée 6.6; Mataio 9.13
f12:10 Luka 14.3 g12:11 Luka 14.5 h12:14 Ioane 5.16

kàra. 16 iÂ é tûâri tàra pâ: «Guwà
cibwaa inapàpario!»
17Â ê pâ muru bèepwiri, âna

tèepaa, ba na pacoo i pwi ia é ina wà
Pwiduée, na é naigé mee *péroféta
Isaia, pâ:
18 jkWàéni pwi âboro,
pwi âboro kîri,
pwi ênawéna kôo.
Wàé na go tòpòé,
pitòrigarié ba kôo.
Dau wânümoo têe;
wâdé tôo wàé.
Go tòpò naa gooé
ê Nyuâaê Pwicîri.
Ée mwa pame ê popai
goo pai udò kâra Ba
[naa na *âji wâro].
19Ée pwi a tùra ba moo.
O càra caa têreê
naa na auipitiri.
20O câé caa dàciò
bàra watü na ora.
O câé caa utàmwara
doromara ânye
na pâra naa piboo.
O câé caa tanoori
pâ âboro kîri
na ticè nii kàra.
O mwa piétò naa gooé
tàrù kôo, wâgo Pwiduée.
[O paari pâ wàé
na é *pwi a pa-udò.]
21Rà mwa cèikî naa gooé
êdiri pâ Ba.Ésaïe 42.1–4

Pwa tàrù kêe ma
é tü târa pâ duée

Maréko 3.20–30; Luka 11.14–23
22Rà cia medari Iésu pwi jè âboro

na é bwi ma kûukû, ba pwa duée

gooé. Â é nama é wâdé wà Iésu. Â
é jèe tùra, â é jèe niâ.
23Â êdiri pâ âboro, âna rà pò goo,

â rà pi-ina tàra pâ: «Napwa pwini,
âna pwiri Pwi gòobàra Davita na jè
gére tapacîê?»
24 lÊco na wà tèpa Farasaio, âna

rà ina pâ: «Bwa! Wà pwi âboro
bèeni, âna é wakè goo ê pàtàma
*Caatana¶, pwi ukai kà tèpa duée!
Êkaa na é tü târa pâ duée.»
25Â é tâmogòori auniimiri kàra wà

Iésu. Â é ina tàra pâ: «Wiàna é pipaa
dèe côwâ ê jè mwaciri, â o tédidirié.
Â wiàna é picicaraé côwâ ê caapwi
ville, é, caapwi tâa, â o pwacoé ma
é cimwü. 26Wiàna wà Caatana, pwi
ukai kà tèpa duée, âna é tü târa
pâ duée, â é pipaa dèe côwâ! Â o
wànau târa cè pai cimwü wàra ê
mwaciri kêe?! 27Guwà ina pâ, wà
Caatana na é naa tôo ê pàtàmee
ma go tü târa ê pâ duée. Â gona
wàilàapà, na naa tà tèpa béewà ê
pàtàmee, ma rà tü târa pâ duée? Ba
ê pwina rà pwa, âna paari tàwà pâ
guwà tàgére pitanami naa gooò.
28m«Â napwa wâgo, âna ê

Nyuâaê Pwicîri kà Pwiduée, na é
naa tôo ê pàtàmee ma go tü târa ê
pâ duée. Â wiàna wàrapwiri, â jè
cau côo bwàti pâ wà Pwiduée, âna
é jèe mara tòpò ê Mwaciri kêe naa
jaawà!
29«Â wiàna nümajè na jè tò naa

na ê wâ kà pwi âboro na pwa nii kêe,
ma jè popa neemuruê, â wâdé na
jè mara piié. Â géewê, â jè o mwa
bàra pa ê pâmuru na tâa na wâ kêe.

¶12:24 Caatana—Grec: Béelzébul. Côo Caatana naa na Neeremuru (Vo-
cabulaire) naa pwâadàra tii.
i12:16 Mataio 8.4; Maréko 3.12 j12:18 Ésaïe 42.1–4 k12:18 Mataio
3.17 l12:24 Mataio 9.34, 10.25 m12:28 Apostolo 10.38; 1 Ioane 3.8

30 nWà pwina câé caa wâjaao, âna é
cicarao. Â wà pwina câé caa pitu tôo
ma bu pipanaimari, âna é tédidiri.»

Popai na èpà naa goro
Nyuâaê Pwicîri

31 o«Go ina tàwà pâ: O pâri ma
pwanauri pâ âboro, na rà tùra ba
èpà naa goo Pwiduée ma pwa na
èpà tà tèpa béerà. Êco na wà pwina
é tùra ba èpà naa goo ê Nyuâaê
Pwicîri, âna o càcaa pwanauri ê èpà
kêe. 32 pÂ o pâri ma pwanauri wà
pwina é tùra ba èpà naa goo Pwina
naîri âboro. Êco na, wiàna é tùra ba
èpà naa goro ê Nyuâaê Pwicîri, â o
càcaa pâri ma pwanaurié, naa na
wâro bèeni, ma naa na *wâro dàra
gòiri awé.»

Ê upwâra bau ê pwêe
33 q«Ê upwâra na wâdé, âna é nye

tòpò pwêe na wâdé [târa uti]. Â
ê upwâra na èpà, âna é nye tòpò
pwêe na èpà. Ba jè o tâmogòori
ê upwâra gée goo ê pwêe. 34 rÂ
wàrapwiri naa goowà. Ba guwà o
wànau târa cè pai ina wàra cè muru
cèna wâdé, na guwà tèpa nari dòèa
ma tèpa pwâ? Ba ê pwina tabawâbé
ê pwâranüma pwi âboro goo, âna
wàépwiri na o còobé pwêe, na é
tùra. 35Ê pâ muru na wâdé, âna me
gée goo pwi âboro na é wâdé, ba
wâdé pwâranümee. Â ê pâ muru na
èpà, âna me gée goo wà pwi âboro
na é èpà, ba èpà pwâranümee.
36«Üu, nye âjupâra na go ina tàwà

pâ: O mwa pwa ê Tòotù na ée

mwa pitèi ê pâ âboro ni gòropuu
wà Pwiduée. Â ée mwa jèpa pitèirà
goo ê pâ popai èpà na rà ina imudi.
37Nye gée goo kaa ê pâ popai'gà,
na ée mwa tûâri wà Pwiduée pâ
pwiri gà o pwa wârimuru, é, gà o
udò [ma tâa tâgà ê âji wâro].»

Nümarà na rà côo cè
câmu kâra pàtàmee

Maréko 8.11–12; Luka 11.24–32
38 sGée na càùé, â wà pàra tèpa

*dotée goro ê Naèà ma wà pàra
tèpa Farasaio, âna rà ina tà wà
Iésu, pâ: «Pwi a pwa pupûra, paari
tâbà cè *câmu kâra pàtàmee na wâ-
googà§.»
39 tÂ é tòpi tàra pâ: «Wâguwà tèpa

âboro nabàni, âna guwà dau èpà, â
[câguwà caa pitêre dà wà Pwiduée.
Gorodà na] guwà ciburà ilari jiié cè
câmu kâra pàtàmee? O nye ticè
câmu na guwà mwa caa côo mwara
jii i pwi ia é tèepaa tà péroféta Iona
biu. 40 uBa wà Iona, âna ia âracié
tòotù ma âracié ne kêe, nanaara i
ârawéà. Â o ipaiwà mwara naa goo
Pwina naîri âboro, ba o âracié tòotù
ma âracié ne kêe, nanaara napuu.
41 v«Â napwa naa goo wà Iona,

âna é picémara ê popai tà tàpé
Ninive. Â rà nye pinünüma ma
pitòotéri ê wâro kàra. Â guwà côo,
é wâni, pwi jè âboro na é dau pi-
wéna jii Iona. Â o tèepaa ê Tòotù
na ée mwa pitèi tèpa âboro na wà
Pwiduée. Â, na tòotù-bà, âna wà
tàpé Ninive, âna rà o cimadò arawà,

§12:38 Nümarà na rà paari pâ câé caa wakè goro pàtàma Pwiduée.
n12:30 Maréko 9.40; Luka 9.50 o12:31 Hébéru 6.4–6
p12:32 Luka 12.10 q12:33 Mataio 7.16–20
r12:34 Mataio 3.7, 15.18; Luka 3.7, 6.45
s12:38 Mataio 16.1; Luka 11.16; Ioane 6.30
t12:39 Mataio 16.4; Maréko 8.12 u12:40 Jonas 2.1 v12:41 Jonas 3.5

wâguwà tèpa âboro nabàni, â rà o
piciapwâ goowà!
42 w«Wà tô ilàri ukai naa napô

Saba na pàara biu, âna ia é me
gée napô kêe na dau wâiti, ba na
é têre popai kà ukai *Solomona na
tâbawêe goro autâmogòori kêe. Â
guwà côo, é wâni jaawà pwi jè âboro
na é dau piwéna jii Solomona. Â
wàépwiri, na Tòotù na ée mwa pitèi
ê pâ âboro na, wà Pwiduée, âna
wà tô ilàri ukai-bà, âna ée mwa
cimadò na arawà, wâguwà tèpa
âboro nabà. Â ée mwa piciapwâ
goowà. [Ba tàutàwà na guwà têre.]»

Pai pâra ma wâjué kà tèpa duée
43«[Guwà têre cai ni]: Wiàna pwa

duée, goo pwi jè âboro; â wiàna
é còobé gée gooé, â gona é pâ
naapà? É paé ma me, na pâ ére na
aupiticia. Ba émudàra cè ére cèna é
tâa wê. Êco na câé caa pâmari. 44Â
é niimiri pâ, ‘Go wâjué pâ côwâ, naa
na i pwârawâ kôo.’ Â é wâjué, â é
pâmari i wâ, âna bwaa nye ticè cèna
tâa na, âna nye po baléri bwàti, ma
pitòimiri bwàti. 45 xÂ é wâjué nau
mudàra tèpa 7 duée bée, na rà dau
èpà jiié. Â rà tò nau pitâa na i wâ.
Â wà pwi âboro-bà, âna é mwa dau
èpà kaa jii béaa! Â o wàrapwiri,
cèna o tèepaa medariwà, wâguwà
tèpa âboro nabàni! Ba o dau èpà
naa goowà nabàni jii béaa.»

Âji tâa kà Iésu
Maréko 3.31–35; Luka 8.19–21
46Ûna é bwaa gére patùra tèpa

âboro wà Iésu, â rà tèepaa me wà
nyaa kêe ma wà tèpa jiié. Â rà coo

boo gòroigé, â rà mudèe, ba na rà
pitùra.
47Â é ina têe wà pwi jè âboro

pâ: «Gà côo! Rà wâboo gòroigé wà
nyaa'gà ma wà tèpa aéjii'gà. Â rà
mudàgà**.»
48Â é tòpi têe pâ: «Wàilàapà cè

nyaa kôo? Â wàilàapà cè tèpa aéjii
kôo?»
49Â é tòcia tèpa câmu kêe, â

é ina pâ: «Guwà côo, wàilà-ni pa
nyaa kôo ma tèpa aéjii kôo. 50 yBa
wà pwina é pwa ê câbawâdé kà
Pwiduée Caa kôo na é wânidò *nap-
wéretòotù, âna wàé kaa pwiri, ê pwi
aéjii kôo, ma tô naigé kôo, ma nyaa
kôo.»

Ucina goo pwi a picâmi
Maréko 4.1–20; Luka 8.4–15

13 Na tòotù bèepwiri, âna é
còobé gée na pwârawâ na é

pitâa wê wà Iésu, â é boo naaniboo
bàrawià. Â é tâaboo†† ba na é pacâ-
muri pâ âboro. 2 zÂ jèe pâra nau dau
wâru ê pâ âboro na rà medarié. Â
gée goo pwiri, â é tò naa gòro ê jè
wànga [na tâa niboo najawé] â é
tâaboo, ba na é patùrarà. Â wà tèpa
âboro, âna rà tâa nidò bàrawià.
3Â é pwa ucina wà Iésu na é pacâ-

murirà, goro ê pâ muru na wâru. Â
é ina tàra pâ: «Guwà têre! É mwa
tâa wà pwi jè âboro, â é uri ê ara-
pwüru. [Â é uri, â é uri, â é uri…]
4Â napwa ê pàra arapwüru, âna rà
tûu naa gòro nyi nari naigé [na aup-
wanapô]. Â rà me pâ marü, â rà uti
diri. 5Â napwa ê pàra pwi, âna rà
tûu naa gòrotàrarà. Â rà pòma cipu,
ba càcaa wâru puu wê. 6Êco na, na

**12:47 Ê nee tii bèepwiri, âna nye tiàu na pàra Tii Pwicîri naa na grec.
††13:1 É tâaboo—Pai pwa kà tèpa pwa pupûra naa jaa tèpa Juif.
w12:42 1 Rois 10.1–10 x12:45 2 Pétéru 2.20 y12:50 Roma 8.29
z13:2 Luka 5.1–3

é té ê tòotù, â tòo ê pâ nari ara-
pwüru, â rà marü, ba ticè wàawà
kàra. 7Â napwa ê pàra pwi, âna rà
tûu naa nabibiu kâra pâ nari upwâra
na pwa daarà. Â, na rà cipu i pâ nari
upwâra bèepwiri, â rà câtàmwara
i arapwüru. 8Â napwa ê pàra pwi,
âna rà tûu naa na napuu na wâdé.
Â rà tòpò pwârà—pàra pwi, âna rà
tòpò 100 pwêe; â pàra tàpé, na 60;
â pàra tàpé, na 30.» 9Â é pwa ma
ina tàra wà Iésu pâ: «Wà pwina pwa
pwâranyüruê, âna wâdé na é têre!»

Cina gà mu pwa ucina tàra?
10Wà tèpa *câmu kà Iésu, âna

rà dau gée medarié, â rà tawèerié
pâ: «Cina gà mu pwa ucina tà pàra
tàpé, na gà patùrarà?»
11Â é tòpi tàra pâ: «Wà Pwiduée,

âna é paari tàwà ê âji pai pwa goo
ê Mwaciri kêe. Êco na câé caa paari
târa diri ê pâ âboro. 12 aBa wà pwina
jèe pwa têe [ê autâmogòorimuru]
âna o nye piâjagò têe côwâ. Â pwa
têe muru na piêdò ma piwéna. Â
wà pwina kîri pwina tà têe, âna o
nye dàgòtù jiié côwâ ê ji dàramuru
na tà têe. 13Êkaa pwiri na go pwa
ucina tàra na go patùrarà. Ba rà
ucâri‡‡, êco na càra caa côoinari,
â rà têre, â càra caa têreinari. Ba
nye âji ticè cèna rà tâmogòori. 14 bÂ
wàépwiri na rà pacoo i pwi ia é ina
wà Pwiduée naa goorà, na é naigé
meewà pwi *péroféta kêe, Isaia, pâ:
Rà têre taaci,
â càra caa têreina.
Ucâri taaci,
â càra caa côoina.

15Go ina naa goorà—
goo pwi Ba kôo bèeni:
Pwâranümarà na gòo,
pwâranyürurà na kee,
âraporomeerà na bwi.
Ba péa rà côo
ma côoina bwàti.
Â péa rà têre
ma têreina diri.
Â péa rà biirà
ma medario côwâ.
Péa nama tiàu
pâ maagé kâra Ba.» Ésaïe 6.9–10
16 c[Â é ina tà tèpa câmu kêe wà
Iésu pâ]: «Dau wâdé ba kàwà, ma
cidòri nyuâawà, ba guwà côo goro
du âraporomeewà, â guwà têre
goro du pwâranyüruwà. 17Guwà
têre bwàti, ba go ina tàwà ê âjupâra
pâ: Wâru tèpa péroféta ma tèpa
âboro *tàrù na dau nümarà na rà
côo ê muru na pwényuâa na guwà
côo, êco na càra caa côo. Â nümarà
na rà têre ê pâ popai na guwà têre,
êco na càra caa têre.»

Êre i ucina goo pwi a picâmi
18«Guwà têre cai ê êre i ucina

goro pwi a picâmi: 19Ê pàra arap-
würu na é tü, âna rà tûu naa gòro
naigé. Ê naigé, âna é ipwacèwii naa
goo pwi âboro, na é têre popai goro
Mwaciri [napwéretòotù] â câé caa
tâmogòori. Â é tèepaame Pwi âboro
èpà, wà *Caatana, â é tàu côwâ ê
popai na câmi naa na pwâranümee.
20«Â ê pàra arapwüru, âna rà tûu

naa gòrotàrarà. Ê gòrotàrarà, âna
pwi âboro na é têre ê popai, â é nye
nama tòpi naa na ipwàdée. 21Êco

‡‡13:13 Ucâri—Regarder fixement. Rà ina mwara wà tèpa ijiao pâ: Côo
cai.
a13:12 Mataio 25.29; Maréko 4.25; Luka 8.18, 19.26
b13:14 Ésaïe 6.9–10; Ioane 12.40; Apostolo 28.26–27
c13:16 Luka 10.23–24

na é pwi a tà còmacò¶¶, â càcaa
wàawà naa gooé, ê popai na é têre.
Â ûna tèepaa me mariê ê tacai, ma
ûna pwa na èpà têe, majoroé [ê pai
pitêre dàra kêe] ê popai, â é nye
nama panuâ cèikî.
22 d«Â ê pàra arapwüru, âna rà

tûu naa na ê pâ na nari upwâra na
pwa daaé. Ê napuu bèepwiri, âna
pwi âboro, na é têre ê popai. Êco
na é còmacò ba é pidumapiê, goro
ê pâ namuru, na tèepaa naa na
pwi gòropuu bèeni. Â é itàa burà
ê pâ neemuru gòropuu, na càcaa
âji êkêe. Â câamwara ê popai naa
gooé, â o câé caa tòpò cè pwêe.
23«Êco na, napwa naa goo pàra

arapwüru, âna rà tûu naa na ê na-
puu na wâdé. Ê pwi napuu bèepwiri,
âna pwi âboro na é têre ê popai, â
é tâmogòori. Â pwa pwâra ê popai
naa gooé—Pàra pwi, âna rà tòpò
100 pwêe; pàra tàpé na 60; â pàra
tàpé mwara na 30.»

Pàra ucina goro ê
Mwaciri napwéretòotù

Maréko 4.30–34; Luka 13.18–21

Arapwüru èpà
24É pwa mwara jè ucina târa

pâ âboro wà Iésu, â é ina tàra
pâ: «Ê *Mwaciri napwéretòotù, âna
pwacèwii ni:
«É mwa tâa pwi jè âboro na é pwi

a pwa napô. Â émwa uri ê arapwüru
na wâdé, naa na i aupwanapô kêe.
25Êco na, na ne, ûna é puu, â wà
pwi a èpàrié, âna é tèepaa me. Â é
uri ê arapwüru na èpà, naa nabibiu
kâra arapwüru na wâdé. Â nabwé, â
é pâra.

26«Â rà cipu pâ arapwüru na
wâdé, â rà tòpò ê pwârà. Â rà
nye cipu mwara i arapwüru na èpà.
27Ûna rà côo pwiri wà tèpa wakè
goro aupwanapô, â rà ina tà pwi
apooé pâ: “Gà côo, co pwi ukai, ia
gà uri i arapwüru wâdé, naa na i
aupwanapô'gà. Â gona me géepà,
ê pâ arapwüru na èpà na wâna?”
28«Â é tòpi tàra pâ: “Bwa, wà pwi

a pièpàrio na pwa pwiri.”
«Â rà ina têe pâ: “O nye nümagà

na bà pâ nau tàu tâjii ê pâ arapwüru
na èpà?”
29«Â é tòpi tàra pâ: “Bwa! Ba

wiàna guwà tàu ê arapwüru na èpà,
â guwà péa tà tàu mwara i arap-
würu wâdé. 30Â guwà naarà ma rà
picipu naima, tèepaa naa goro cè
pai piûnya. Ba na pàara bèepwiri,
âna go mwa ina tà tèpa wakè kôo
pâ, na rà panaimari ê arapwüru na
èpà, ma cîri. Â rà tòpò ê arapwüru
wâdé, naa na wâra arapwüru kôo.”
Nabwé.»

Pudòro moutarde
31É pwa tàra mwara jè ucina wà

Iésu, â é ina pâ: «Ê Mwaciri nap-
wéretòotù, âna pwacèwii ni:
«É mwa tâa pwi jè âboro. É mwa

popa ji pudòro moutarde, â é câmi
naa na aupwanapô kêe. 32Nye ji pwi
nara upwâra na dau kîri, jii diri ê pâ
naramuru na jè câmi. Êco na, na é
cipu, â é jèe pâ nau dau maina jii
diri pâ pwina jè câmi naa na aup-
wanapô. Â rà me pâ marü, na pwa
wânaîrà§§ naa gò pâ na ditèe, ba é
jèe pâ nau pé upwâra maina.»

¶¶13:21 Còmacò—Inconstant. Na jè ciburà pitòotéri auniimiri kâjè.
§§13:32 Wânaîrà (é, ônaîrà)—Nid. Rà ina mwara wà tèpa ijiao pâ: Bawâ.
d13:22 Luka 12.16–21; 1 Timotéo 6.9–10,17

Nyaa kâra poloa
33É pwa tàra mwara jè ucina wà

Iésu, â é ina pâ: «Ê Mwaciri nap-
wéretòotù, âna pwacèwii mwara ni:
Wà tô jè ilàri, âna é popa ê nyaa
kâra poloa*, â é biinaimari bau 25
kilo goro dàuru poloa. Â é tü tiagoro
na é tùu too i poloa!»

Gorodà na é pwa ucina Iésu?
34Diri ê pâ pwiibà, âna é ina tàra

goro pâ ucina, wà Iésu. Â é nye
ciburà pwa ucina tàra naa nümee
na é patùrarà. 35 eÉ wàrapwiri, ba na
pacoo i pwi ia é ina wà Pwiduée, na
é naigé mee pwi péroféta kêe, pâ:
Go mwa pwa ucina
na go patùrarà.
Go mwa ina tàra
pâ muru na cârü
gée na autapoo
goro gòropuu.Psaume 78.2

Êre ucina goro arapwüru na èpà
36Rà pâra jii tèpa âboro wà

Iésu ma wà tèpa câmu kêe, naa
pwârawâ. Â naawê, â rà ina têe pâ:
«Gà ina tâbà cai ê êre i ucina na ia
gà ina naa goro arapwüru na èpà.»
37Â é tòpi tàra pâ: «Wà pwina

é câmi i arapwüru na wâdé, âna
wâgo *Pwina naîri âboro. 38Ê aup-
wanapô, âna pé gòropuu. Napwa
ê arapwüru na wâdé, âna wà tèpa
naîri Mwaciri. Â wà pwi a pièpàri,
âna wà Caatana, Pwi âboro èpà. Â
ê arapwüru na é câmi, âna wà tèpa

naîê. 39Â napwa naa goo ê piûnya,
âna pwâadàra gòropuu. Â wà tèpa
wakè, âna wà tèpa *angela, tèpa
ênawéna kà Pwiduée. 40 fÂ rà mwa
tòri arapwüru na èpà, â cîri naa gòro
ânye. Â o wàrapwiri [pai pwa goo
tèpa naî Caatana] naa pwâadàra
gòropuu.
41 g«Ba wâgo Pwina naîri âboro,

âna go mwa cùru me tèpa angela
kôo. Â ràmwa patâjii gée naMwaciri
kôo, wà tàpé na rà pwa na èpà—ma
diri tàpé na rà nama tubatiàu ê cèikî
kà pàra tàpé. 42 hÂ rà o mwa türà
naa na ânye na maina. Â naawê,
âna rà o i ma tòngüru poropwârà wà
tàpéebà [gée goro pai maagé kàra].
43 i«Napwa naa goo wà tàpé na

rà *tàrù na ara Pwiduée, âna rà
o pwâra pwacèwii i tòotù†, naa na
Mwaciri kà Caa kàra. Wà pwi âboro
na pwa pwâranyüruê, âna wâdé na
é têre!»

Pâ wâdé na naapwàniri
44«Ê Mwaciri napwéretòotù, âna

pwacèwii naa goo pâ wâdé na
pwàniri naa na jè aupwanapô. Â é
pâmari pâ wâdé-bà wà pwi a wakè
na aupwanapô. Â é dau ipwàdée
kaa. Â é jèu naapwàniri côwâ. Â é
icuri diri ê pâ pwina tâa têe, ba na é
wâri i aupwanapô-bà.»

Perle na dau wâdé
45«Ê Mwaciri napwéretòotù, âna

pwacèwii mwara ê perle na dau
wâdé awé, ma dau too wâri wèe. Â

*13:33 Nyaa kâra poloa—Levain. Rà ina mwara wà tèpa ijiao pâ: Otùu
poloa, otèe poloa, otoo poloa, êre poloa.
†13:43 Rà o pwâra pwacèwii i tòotù—Pai ina wèe pâ, ée mwa dau
pwényunyuâarirà ma pwamainarà wà Pwiduée. Â rà o tâa ma wàé naa
na pai muugère kêe.
e13:35 Psaume 78.2 f13:40 Ioane 15.6 g13:41 Mataio 24.31, 25.31;
Maréko 13.27 h13:42 Mataio 8.12 i13:43 Daniel 12.3



Mataio 13:46 35 Mataio 14:4

pwa pwi jè a pi-icu na é mudàra ê
pâ perle. 46Â é pâmari i perle-bà na
dau wâdé. Â é nye icuri diri kaa ê
pwina tà têe, â é wâri i perle.»

Puà
47«Ê Mwaciri napwéretòotù, âna

pwacèwii mwara ê puà, na tâa na,
na jèpapara ârawéà. 48Â jè popa
too naa namwari. Â jè tòri ê ârawéà
na wâdé, â jè tòpò naa na atà.
Â jè tütâjii ê ârawéà na èpà. 49Â
o wàrapwiri naa na ê pwâadàra
gòropuu. Ba ée mwa cùru tèpa
angela kêe wà Pwiduée. Â rà o
pinaaitiri tàpé na rà tàrù na araé,
ma wà tàpé na càra caa pitêre dèe.
50 jÂ rà o mwa tü tàpé na càra caa
pitêre dèe, naa na ânye na maina. Â
naawê, âna rà o i ma tòngüru porop-
wârà [gée goro pai maagé kàra].»

Pâ na jèpapara wâdé
51É tawèeri tèpa câmu kêe wà

Iésu, pâ: «Gona guwà nye tâ-
mogòori ê pâ ucina-bà?»
Â rà tòpi têe pâ: «Üu.»
52Â é ina tàra pâ: «Jè jèe côo cai

ni: Pwiri wà pwi *dotée goro ê Naèà,
âna é pâ nau pwi âboro na Mwaciri
napwéretòotù. Â wiàna wàrapwiri, â
é pwacèwii pwi jè apooro pwârawâ,
na é côo ê pâ na wâdé kêe na
bwaa âmuê, ma ê pâ pwina jèe gòiri
jaaé.»
Càra caa cèikî tàpé Nazareth
Maréko 6.1–6; Luka 4.16–30

53Ûna é ina diri pâ ucina bèepwiri
wà Iésu, â é pâra gée na pwi ére-

bà. 54 kÂ é pâra naa Nazareth, wâna
na é maina naawê. Â é pacâmuri
pâ âboro [goro ê popai kà Pwiduée]
wâna *wâra pitapitiri.
Â rà dau pò gooé, â rà [picocoorié

ma] pi-ina tàra pâ: «Gona wàilàapà
na pacâmuriê? Wàilàapà na naa têe
ma é pwa ê pâ wakè goro pàtàmee?
55 lBa wàé pwina naî pwi a wakè
goro upwâra‡, pé pwina naî wà
Maria; pwi cià wà Jacques, ma José,
ma Simona, ma Jude! 56Â wà pa
naigé kêe, âna wàilà-ni gére wâro
jaajè! Â wàilàapà na naa têe ê autâ-
mogòori ma pàtàmee bèepwiri?»
57mÂ tàutàra na rà cèikî naa gooé.

Â é ina tàra pâ: «Wà pwi péroféta,
âna càcaa pitòpié bwàti naa na
napô kêe.»
58Càcaa wâru pâ wakè goro

pàtàmee na é pwa wà Iésu na
Nazareth, ba càra caa cèikî naa
gooé.
Pai bà kà Ioane Pwi a piupwaa
Maréko 6.14–29; Luka 9.7–9

14 Na pàara-bà, âna wà
*Héroda Antipas, pwi ukai

naa Galilée, âna é pitêre ê jèkutâ
goro [ê pâ pwina é gére pwa ma ina
wà] Iésu. 2Â é ina tà tèpa ênawéna
kêe pâ: «Wà pwi Iésu bèepwiri, âna
wà *Ioane Pwi a piupwaa, â é wâro
côwâ gée na aubà. Â wàé kaa pwiri
ê majoroé ma é pwa ê pâ câmu
bèepwiri kâra ê pàtàmee.»
3–4 nWàéni ê jèkutâ goro majoro

pai bà kà Ioane. Ba wà Héroda, âna
ru piéa ma Hérodiade, tô wâdà Fil-
ipo, pwi aéjii kêe. Â é nye tà ciburà

‡13:55 Pwi awakè goro upwâra—é, Pwi aba wâ. (É wakè goro atü mwara,
ba wâru pâ pwârawâ naa jaa tèpa Juif, âna bari goro atü.)
j13:50 Mataio 13.42; Luka 13.28 k13:54 Ioane 7.15
l13:55 Ioane 6.42 m13:57 Ioane 4.44
n14:3-4 Lévitique 18.16, 20.21; Luka 13.19–20

ina tà Héroda wà Ioane pâ: «Nye
ticè tàrù'gà ma gà popa tô ilàri
bèepwiri.»
Â é nama tâjùru wà Ioane wà

Héroda, ma piié ma tòpòé naa na
karapuu. 5 oÂ nüma Héroda na é
pòtàmwereê, êco na wâgotêe goro
tèpa âboro, ba wâru gée goorà na rà
niimiri pâ é pwi *péroféta [me gée
goo Pwiduée].
6 [Êco na ticè pai pwa wèe.] Â,

na pwi tòotù na rà pwamaina ê pai
pitèpa Héroda, âna wà tô èpo ilàri
kà Hérodiade, âna é câbu ara pâ
âboro.
Â po dau wâdé tà Héroda. 7Â é

*ipwataâboro têe pâ: «Go naa tâgà
diri cè pwina gà o ilari jiio.»
8Â wà tô nyaa kêe, âna é cètùué,

ba na é ina tà ukai Héroda pâ: «Gà
naa tôo ni i pûru wà Ioane naa na cè
jè ngapò.»
9–10Â wà Héroda, âna é piwâ¶ ma

pikîri. Êco na é jèe nye ipwataâboro
na ara pâ âboro diri. Â é panuâ pwi
jè coda naa na karapuu, ba na é
tépàgà i nya wà Ioane, 11ma pame
i pûruê, ma naa târa i èpo ilàri.
Â é popa wà tôoni, â é naa tà nyaa

kêe. 12Gée na càùé, âna rà mwa
caa me nau popa i naii wà Ioane
wà tèpa *câmu kêe, ma rà pwàniriê.
Â rà pâ nau piwiâ tà Iésu ê pwina
tèepaa mari Ioane.
É pa-ija pâ âboro na wâru Iésu

Maréko 6.30–44; Luka
9.10–17; Ioane 6.1–15

13Wà Iésu, âna é têre ê pwina
tèepaa mari Ioane. Â é pâra acari
gòro wànga naa na jè ére na wâiti,
na ticia wê. Êco na, na rà nye pitêre

pâ âboro, â rà còobé gée na pâ vil-
lage, â rà po pâra wiâê wii bàrawià.
14Ûna é boo gée na wànga, â é côo
i pâ âboro-bà, na dau wâru wàilà, â
é po dau meaarirà. Â é pwa ma rà
wâdé côwâ wà tàpé na rà maagé.
15 Jèe pwa na é duu i tòotù, â rà

medarié wà tèpa câmu kêe, â rà
ina têe pâ: «Ée jèe duu i tòotù, â
na, aupiticia ni. Gà panuâ pâ ê pâ
âboro bèeni naa na pâ village na
tàmwünyabwe, ba na rà o pa cè uti
kàra.»
16Â é tòpi tàra wà Iésu pâ: «Bwa,

càcaa pâri ma rà pâra. Â guwà naa
cè uti kàra.»
17Â rà ina têe pâ: «Càcaa pâri, ba

nye 5 poloa co ma ârailu ârawéà na
wâjaabà!»
18Â é ina tàra pâ, na rà pame têe.
19 pÂ nabwé, â é ina târa pâ âboro

pâ, na rà tâaboo naawê. Â é pa i 5
poloa ma i du ârawéà. Â é tagòtùé
too naa napwéretòotù, â é pwaolé
tà Pwiduée. Â é tubiti i poloa, â é
naa tà tèpa câmu kêe, â rà ipâdi
târa pâ âboro. [Â é wàrapwiri tàra
mwara i du ârawéà.] 20Â rà cau ija
diri, tiagoro na rà jèe po cau pwàro
diri. Â rà panaimari côwâ ê dàra uti
kàra, â rà pwaai 12 nakébò goo.
21Êdiri jéû tèpa paao na rà ija, âna
po 5 000 kaamwara, â càcaa pûra
ilàri ma èpo kîri.
É pâra gòro parawére jawé
Maréko 6.45–52; Ioane 6.16–21
22Gée na càùé, â é ina wà Iésu tà

tèpa câmu kêe pâ: «Guwà tò naa
gò i wànga. Â guwà tàmara gée
naanigée na ére gée côwâ.»

¶14:9-10 Piwâ—Hésiter.
o14:5 Mataio 21.26 p14:19 Mataio 15.35–39; Maréko 8.6–10

Ba é bwaa tà tâa, ba na é
pawâjuéri côwâ ê pâ âboro. 23 qÛna
é picijiirà diri, â é too naa gòrojaa,
ba na é pwapwicîri. Â tòpò ne gooé
naawê.
24Napwa tèpa câmu kêe, na rà

tâa gò i wànga, âna rà jèe wâiti
jii napô. Â é pò me cararà ê
pwéretòotù, â jèe pwii wià, naa na
i wànga.
25Na jèe gòropwaa, â é pâra

darirà gòro parawére jawé wà Iésu.
26 rÂ rà cau côoê, â rà kâa too, ba
rà niimiri pâ pé duée, â po dau wâ-
gotàra! 27Êco na é nama patùrarà
wà Iésu, ma ina tàra pâ: «Tàpéeni,
guwà cibwaa nama wâgotàwà! Ba
wâgo! Guwà gòo!»
28Â é ina têe wà Pétéru pâ:

«Pwi Ukai, wiàna wâgà, â gà tûâri
tôo pâ go boopaé darigà naa gòro
parawére jawé.»
29Â é ina têe wà Iésu pâ: «Îgà,

boome!»
Â é boo gée gòro wànga wà

Pétéru, â é tapoo pâra cara Iésu
gòro parawére jawé. 30Êco na wâ-
gotêe goro i pwéretòotù ma i wià
na maina, â é tapoo tàbàtù ma é
cònumu boo i najawé. Â é uu ma ina
pâ: «Pwi Ukai, gà dàgòtùo!»
31 sÂ é nye tu pâ kaa naa goro îê

wà Iésu, â é ina têe pâ: «Nye dau
kîri kaa ê cèikî'gà! Gorodà na gà
pidumapiê?» 32Ûna ru too naa gòro
wànga, â é tûuboo i pwéretòotù.
33Â wà diri tàpé na rà wâgòro i

wànga, âna rà tùu jùrurà â rà pwa-
maina Iésu, â rà ina pâ: «Âjupâra pâ
wâgà *Pwina naî Pwiduée!»

É nama wâdé côwâ tèpa
maagé wâ Génésareth

Maréko 6.53–56
34Rà jèe tapàgà diri i nawià

wà Iésu ma wà tèpa câmu kêe.
Â rà tèepaa gée naa na ére na
tàmwünyabweri Génésareth. 35Â rà
côoina Iésu wà tèpa âboro wê. Â rà
pi-ina pai tèepaa kêe pitiri ê ére-bà.
Â rà cau popa medarié diri tèpa

maagé. 36 tÂ rà tacoo gooé, â rà ina
têe pâ: «Pâri ma rà tu naa goo co ê
gòobàra ârabwée'gà?»
Â wà diri tàpé na rà tu naa goo,

âna rà nye wâdé kaa.
Pai pitùra goo

nyamanya kà tèpa Juif
Maréko 7.1–13

15 Gée na càùru pàra tòotù, â
wà pàra tèpa *Farasaio ma

pàra tèpa *dotée goro ê Naèà, âna
rà me gée *Iérusaléma nau pâmari
Iésu. Â rà ina têe pâ: 2«Wà tèpa
*câmu'gà, âna càra caa pitêre dàra
ê nyamanya kà tèpa nyimujè ma
upàjè, ba càra caa nuwa ê îrà béaari
ê pai ija, wàra naa na nyamanya
kâjè. Âna gorodà, co pwini?»
3Â é tòpi tàra pâ: «Wâguwà, âna

câguwà caa pitêre dàra câbawâdé
kà Pwiduée gée goro ê nyamanya
kàwà. Âna gorodà? 4 uBa é ina wà
Pwiduée pâ: Gà papwicîri du nyaa
ma caa'gà.Exode 20.12 Â é inamwara
pâ: Wà pwi âboro na é ina ba èpà du
nyaa ma caa kêe, âna guwà nama é
bà.Exode 21.17
5«Êco na wâguwà, âna guwà nye

ina tà tèpa âboro pâ, nye wâdé na
rà ina tà du nyaa ma caa kàra pâ:

q14:23 Luka 6.12, 9.28 r14:26 Luka 24.37
s14:31 Mataio 8.26; Maréko 4.39 t14:36 Mataio 9.20–21
u15:4 Exode 20.12, 21.17; Deutéronome 5.16



Mataio 15:6 38 Mataio 15:22

“Nümoo na go naa tàu cè jè muru
târa pitu tàu; êco na càcaa pâri. Ba
ê pwina nümoo na go naa tàu, âna
ê âraimeai pwicîri tà Pwiduée.”
6«Êkaa na, guwà pacâmurirà, ma

càra caa papwicîri du nyaa ma caa
kàra! Â, na wàrapwiri, na guwà còo-
gai naa napuu ê popai kà Pwiduée,
goo ê pâ nyamanya kàwà! 7Guwà
tèpa âboro na câguwà caa *tàrù! É
nye âjupâra wà *péroféta Isaia, na
ia é naigé mara ê popai kà Pwiduée
naa goowà, pâ:
8 vTèpa âboro bèepwiri,
âna rà po ipwamainaô co
goro pwârà ma pwâratùra.
Â wâiti jiio pwâranümarà.
9Rà pwapwicîri tôo
ma pwa *ârapwaailò tôo,
â piticèmuru naa goo.
Rà pacâmuri pàra tàpé
ba na rà wârori ê naèà.
Â càcaa naèà kôo.
Ba naèà kàra co.» Ésaïe 29.13
Ê pwina é miiri goo, pwi âboro

Maréko 7.14–23
10Gée na càùé, â é todàra pâ

âboro wà Iésu, â é ina tàra pâ:
«Tàpéebà! Guwà tàmaariô, â guwà
tâmogòori cai ê pwina go ina tàwà:
11 wCàcaa pwina tò, naa pwâ pwi
âboro, na o nama é miiri na ara
Pwiduée. Ba êco pwina é còobé gée
na pwêe, na é *miiri goo.»
12Â rà gée paé dà Iésu tèpa câmu

kêe, â rà ina têe pâ: «Gà côo, ê pâ
popai'gà, âna dau tanoori tèpa Fara-
saio, gà nye tâmogòori?»
13Â é tòpi tàra pâ: «Tèpa Fara-

saio bèepwiri, âna rà pwacèwii ê pâ
upwâra na câé caa câmi wà Caa
kôo nidò *napwéretòotù. Â ée mwa

dàtàu. 14 xGuwà naarà! Ba rà tèpa
bwi, na rà popa tèpa bwi. Âna rà o
cau tûu naa na pwêe!»
15Â é ina tà Iésu wà Pétéru pâ:

«Gà ina tâbà êre ucina goo ê pwina
é miiri goo, wà pwi âboro.»
16Â é tòpi wà Iésu pâ: «Gona

wâguwà mwara, tèpa câmu kôo,
âna bwaa càcaa pâji pâri ma guwà
tâmogòori pwiri? 17Guwà côo, diri ê
pwina tò pwâ pwi âboro, âna pâ naa
nanaaê, â gée na càùé, â é còobé
gée naiié. 18Êco na ê pâ popai na
còobé gée pwâ tèpa âboro, âna rà
me gée na pwâranümarà, â êkaa
pwiri na rà miiri goo— 19ê pâ au-
niimirimuru, ma câbawâdé na èpà.
Âna gée goo pwiri kaa, na rà pwa pâ
muru na èpà:
Rà tétàmwara âboro;
Rà toomura (rà cîâa jii wâdàra);
Rà ipuu ma tèpa âboro imudi;
Rà mura;
Rà ina pwina pwâ naa goo pàra
tàpé;

Rà tùra ba èpà naa goorà.
20«Wàépwiri ê pwina é nama jè mi-
iri goo, na ara Pwiduée. Â câjè caa
miiri goro ê pai càcaa nuwa ê îjè.»
É cèikî tô ilàri na câé caa tô Juive

Maréko 7.24–30
21Gée na càùé, â rà pâra gée na

ére bèepwiri wà Iésu ma wà tèpa
câmu kêe, naa na ére goro jènere ê
du ville Tyr ma Sidon. 22Â é medari
Iésu wà tô jè ilàri gée na ére-bà, ba
na é patùra Iésu. Wà tôoni, âna câé
caa tô Juive, ba é tô gòobàra tèpa
*Kanana, ê pwi Ba na rà tèpa pièpàri
tèpa *Juif. Â é tomara too pâ: «Pwi
Ukai, *Pwina naî Davita, gà meaario

v15:8 Ésaïe 29.13 w15:11 Mataio 12.34
x15:14 Luka 6.39; Roma 2.19

ma pitu tôo! Ba i èpo kôo, âna pwa
duée gooé, â é po dau maagé goo.»
23Êco na câé caa tòpi têe wà Iésu,

goro cè caapwi pwâratùra.
Â rà gée paé dèe wà tèpa câmu

kêe, â rà tacoo gooé ma ina têe pâ:
«Gà nama é pâra pé tô ilàri bèep-
wiri! Ba é nye tà ciburà to ma nama
pikòi na nyürujè!»
24 yÂ é ina têe wà Iésu pâ: «Wà

Pwiduée, âna é nye panuâô me
co tà tèpa âboro *Isaraéla, na
rà pwacèwii ê nari mutô na rà
imwüru.»
25Êco na wà i tô ilàri, âna é po me

nau tùu jùrué ara Iésu, â é tacoo
gooé ma ina têe pâ: «Pwi Ukai, gà
pitu tôo!»
26Â é tòpi têe wà Iésu pâ: «Cà-

caa wâdé na jè popa ê uti kâra nyi
nari èpo ma jè tü târa ê pâ ‘nari
akàna’§.»
27Â é ina wà tôoni pâ: «Bwa, Pwi

Ukai, gà nye âjupâra. Êco na wà
tèpa nari akàna mwara, âna rà nye
ija ê muupàra ê utimuru, na tûu gée
gòro taapà kà pwi caa kàra.»
28Â é tòpi têe wà Iésu pâ: «Tôoni,

daumaina ê cèikî'gà! Wâdé na wàra
ê pwina nümagà goo!»
Â nye tiàu kaa i maagé kâra i èpo

kêe!

É nama tiàu ê maagé
kà tàpé na wâru

29Gée na càùé, â é pâra wà Iésu
gée na ére bèepwiri. Â é pâra wii
bàrawià Galilée. Â géewê, â é too
naa gòrojaa, â é tâaboo naawê. 30Â
rà medarié ê pâ âboro na rà dau
wâru. Â rà pame têe tàpé na rà

bee, wà tàpé na rà bwi, ma wà tèpa
pitàbwamwa, ma wà tàpé na rà
kûukû, â wâru mwara pàra maagé.
Â rà cau naarà me na ara Iésu, â
é cau nama tiàu ê pâ na jèpapara
maagé kàra. 31 zÂ wà tèpa kûukû,
âna rà jèe tùra. Â wà tèpa pitàb-
wamwa, âna rà jèe pâra. Â wà tèpa
bee, âna jèe wâdé ârà. Â wà tèpa
bwi, âna rà jèe niâ. Â rà po pò
goo diri ê pâ âboro, â rà ipwamaina
Pwiduée kà tèpa Isaraéla!
É jèu pa-ija pàra âboro Iésu

Maréko 8.1–10
32 aÉ todà tèpa câmu kêe wà Iésu,

â é ina tàra pâ: «Go meaari tèpa
âboro bèeni! Ba jèe âracié tòotù
kâjè ma wàilà, â jèe ticè utimuru.
Â càcaa pâri ma go pawâjuérirà, na
càra caa ija. Ba péa tà ticè nii kàra
wii naigé.»
33Â rà ina têe wà tèpa câmu kêe

pâ: «Jè o wànau cè pai naa uti kàra
diri, naani na pé ére na auticia? Ba
gà côo, rà po dau wâru awé!»
34Êco na é ina co pâ: «Gona

âradipi poloa na wâjaawà?»
Â rà ina têe pâ: «7 poloa, â pàra

nari ârawéà.»
35Nabwé, â é ina tà tèpa âboro

pâ, na rà tâaboo. 36Â é popa i pâ 7
poloa bau i pâ ârawéà, â é pwaolé tà
Pwiduée. Â é tubiti, â é naa tà tèpa
câmu kêe. Â rà ipâdi naa goo tèpa
âboro. 37Â rà ija tiagoro na rà jèe po
cau pwàro diri. Â gée na càùé, â wà
tèpa câmu, âna rà tòri ê dàra bwà,
â po 7 nakébò maina na wâbé! 38Po
4 000 paao na rà ija, â càcaa pûra
ilàri ma èpo kîri!

§15:26 ‘Nari akàna’—Wà pàra tèpa Juif, âna rà ina goo wà tàpé na càra
caa tèpa Juif pâ ‘akàna’. Êco na câé caa ina pwiri wà Iésu wiàna é gére
miirirà. Pwacèwii pai tùra kâjè tà pa kòaa kâjè.
y15:24 Mataio 10.6 z15:31 Maréko 7.37 a15:32 Mataio 14.14



Mataio 15:39 40 Mataio 16:14

39Â nabwé, â é ina tàra wà Iésu
pâ, na rà wâjué côwâ naa jaarà. Â
wà Iésu [ma wà tèpa câmu kêe] âna
rà tò naa gò i wànga, â rà pâra naa
na ére Magadane.
Rà ilari cè câmu wà tèpa pitûâ
Maréko 8.11–13; Luka 12.54–56

16 bNa jè tòotù, âna rà medari
Iésu wà pàra tèpa *Farasaio

ma *Sadukaio. Ba nümarà na rà
pitü tûâ têe. Â rà ina têe pâ: «Paari
tâbà ê câmu kâra ê pàtàmee na
wâgoogà.»
[Ba nümarà na rà paari pâ câé caa

wakè goro pàtàma Pwiduée.]
2Â é tòpi tàra pâ: «Na é mii nap-

wéretòotù na auduu kâra i tòotù, â
guwà ina pâ, o wâdé napô**.
3«Â wiàna piduu i napô naa

dàuru, â guwà ina pâ, o popaa. Ba
guwà po dau tâmogòori naa wâdé
napô, é, naa èpà napô. Êco na, na
guwà côo ê pâ muru na gére tèepaa
nabà, â tàutàwà na guwà côoina
[ê âjupâra]. 4 cBa tàutàwà na guwà
pitêre dà Pwiduée, ba guwà tèpa
pwa na èpà! Wâguwà tèpa âboro
nabà, âna guwà ciburà ilari jiié cè
câmu kâra ê pàtàmee. Êco na nye
ticè câmu kêe na guwà mwa caa
côo mwara jii i pwi ia é tèepaa tà
*péroféta Iona.»
Â é pâra jiirà wà Iésu.
‘Nyaa kâra poloa’ kà tèpa
Farasaio ma Sadukaio

Maréko 8.14–21
5Rà tapàgà *nawià Galilée wà

tèpa *câmu. Ûna rà tèepaa pâ, â rà

côo pâ rà ipwanauri na rà popa cè
poloa.
6 dÂ é ina tàra wà Iésu pâ: «Guwà

ipwacôowà goro nyaa kâra poloa kà
tèpa Farasaio ma tèpa Sadukaio!»
7Â rà pi-ina tàra pâ: «Pwiri gée

goro na câjè caa pa poloa?»
8Â é têre wà Iésu, â é ina tàra pâ:

«Nye dau kîri kaa ê cèikî kàwà! Cina
guwà pi-ina tàwà pâ, câguwà caa
pa poloa? 9 eBwaa nye gére câguwà
caa tâmogòori kaa? Gona câguwà
caa niimiri i 5 poloa târa i 5 000
âboro? Ê tòotù-bà, âna ia guwà tòri
côwâ âradipi nakébò? 10 fÂ napwa
naa goo i 7 poloa kâra i 4 000 âboro,
â ê tòotù-bà, âna âradipi nakébò na
ia guwà tòri côwâ?
11«Go jèe nye ina tàwà pâ: Guwà

ipwacôowà goro nyaa kâra poloa
kà tèpa Farasaio ma tèpa Sadukaio.
Êco na câgo caa ina tàwà poloa na
jè ija! Â gona câguwà caa tâmogòori
pwiibà?»
12Â rà mwa bàra tâmogòori tèpa

câmu kêe pâ, é ina tàra pâ, na rà
côoco ê ârapupûra kà tèpa Farasaio
ma Sadukaio.

É pwi Mesia wà Iésu
Maréko 8.27–9.1; Luka 9.18–27
13Wà Iésu ma wà tèpa câmu kêe,

âna rà tèepaa naa na ére gée goo
ê ville Césarée-Filipo. Â é tawèerirà
pâ: «Wà tèpa âboro, âna rà ina
pâ wâgo wàa, wâgo *Pwina naîri
âboro?»
14 gÂ rà tòpi têe pâ: «Wà pàra

tàpé, âna rà ina pâ wâgà *Ioane
Pwi a piupwaa. Â wà pàra tàpé, âna
rà ina pâ wâgà péroféta *Élia. Â

**16:2 Ê du nee tii bèepwiri, âna nye tiàu na pàra Tii Pwicîri naa na grec.
b16:1 Mataio 12.38; Luka 11.16 c16:4 Mataio 12.39; Luka 11.29
d16:6 Luka 12.1 e16:9 Mataio 14.17–21 f16:10 Mataio 15.34–38
g16:14 Mataio 14.1–2; Maréko 6.14–15; Luka 9.7–8

wà pàra tàpé, âna rà ina pâ wâgà
Iéremia, é, pwi jè ârapàara tèpa
péroféta biu.»
15Â é ina tàra wà Iésu pâ: «Â gona

wâguwà na? Guwà ina pâ wâgo
wàa?»
16 hÂ é tòpi têe wà Simona Pétéru

pâ: «Wâgà, âna gà pwi *Mesia,
*Pwina naî Pwiduée na é wâro††.»
17 iÂ é ina têe wà Iésu pâ: «Cidòri

nyuâagà co Simona, pwina naî
Iona‡‡. Ba càcaa pwi âboro na é
nama gà tâmogòori ê pwiibà, â
nye wà Caa nidò *napwéretòotù.
18 jÊkaa na go ina tâgà ni, pâ: Neegà
Pétéru, pai ina wèe pâ ‘Atü’. Â
wâgòro ê atü bèepwiri na go bari
ê wâra pwapwicîri¶¶ kôo. Â ê pàtà-
mara bàutê§§, âna ticè nii kêe naa
goo. 19 kÊ pwina gà papwicîri jii tèpa
âboro naaniboo gòropuu, âna wà
Pwiduée naa napwéretòotù, âna é
papwicîri. Â ê pwina gà panuâ*,
naani gòropuu, âna wà Pwiduée naa
napwéretòotù, âna é panuâ.»
20Â é papwicîri ba gòo jii tèpa

câmu kêe wà Iésu na rà ina târa cè
jè âboro pâ, wàé pwi Mesia.

Ée mwa bà ma wâro côwâ
21Tapoo na pàara bèepwiri, na é

gére inapàpari tà tèpa câmu kêe
wà Iésu, pâ: «Wâdé na go pâra naa
*Iérusaléma. Â rà o dau pwa-imudiri
tôo ma nama go pwamaagé côo

wà tèpa pitûâ ma wà tèpa caa kà
tèpa pwa *ârapwaailò, ma wà tèpa
*dotée goro ê Naèà. Â rà o pwa ma
go bà. Êco na, naa na béâracié kâra
tòotù gée na càùé, âna go o mwa
wâro côwâ.»
22Â é todà Iésu naa na jè ére wà

Pétéru, â é pwaé ma ina têe pâ:
«Bwa, co Pwi Ukai! O nye ticè cèna
tèepaa marigà cèna wàrapwiri!»
23Â é tabiié Iésu naa goo Pétéru, â

é ina pâ: «*Caatana, gà tùugà géeni
arao! Gà tàgére pwa na gà tabiio
jii ê câbawâdé kà Pwiduée, ba câgà
caa niimiri pwacèwii Pwiduée, â gà
niimiri pwacèwii tèpa âboro!»

Pai pâra wiâê
24 lÂ é ina tà tèpa câmu kêe wà

Iésu pâ: «Wiàna nüma cè pwi jè
âboro na é me wiâô [ba na é pwi
a câmu kôo] â é cibwaa mwa tà
piniimiriê côwâ. Â wâdé na é kâa
ê *kurucé kêe, â é me wiâô. 25mBa
wà pwina nümee na é ipwamuru ê
wâro kêe, âna ée mwa tubatiàu. Â
wà pwina é tubatiàu ê wâro kêe ba
kôo, âna wà pwiibà, âna ée udò [ma
tâa têe ê *âji wâro]. 26 nÂ târa dà
kà pwi âboro na é tòpi diri ê pâ
wâdé ni gòropuu wiàna é tubatiàu
ê nyuâaê? Gona dà cèna o pâri ma
é icuri târa ma é pâmari côwâ ê
nyuâaê?

††16:16 Pwiduée na é wâro—é, Pwiduée, wà Pwi anaa wâro.
‡‡16:17 Iona—é, Ioane.
¶¶16:18 Wâra pwapwicîri—Ê picaatâa kà diri tèpa cèikî naa goo Iésu.
§§16:18 Pàtàmara bàutê—é, Pàtàmara ê pwâra bà.
*16:19 Papwicîri; Panuâ—Grec: Pii; Tipi.
h16:16 Ioane 6.69 i16:17 Galatia 1.15–16
j16:18 Ioane 1.42; Éféso 2.20 k16:19 Mataio 18.18; Ioane 20.23
l16:24 Mataio 10.38; Luka 14.27
m16:25 Mataio 10.39; Luka 17.33; Ioane 12.25 n16:26 Mataio 4.8–9

27–28 o«Guwà têre bwàti: Go ina
tàwà diri ê pwiibà, ba go o mwa
wâjué me côwâ naani gòropuu, nau
tòpò ê pwâra ukai kôo, wâgo Pwina
naîri âboro. Â bà mwa me ma wà
tèpa *angela kôo, naa na pàtàma
Pwiduée ma pai maina mamuugère
kêe. Â go o mwa naa pumara wakè
tà tèpa âboro wiâra jèpa wakè kàra.
Â wà pàra tàpé gée goowà, âna rà o
bwaa côo ê pai tèepaa me kôo naa
na pwâra ukai kôo, béaari cè pai bà
kàra.»
Paari pai maina ma muugère

kà Iésu naa gòrojaa
Maréko 9.2–13; Luka 9.28–36

17 Gée na càùru 6 tòotù, â
wà Iésu, âna é popa wà

Pétéru, ma wà tupédu aéjii Jacques
ma Ioane. Â rà too naa gòrojaa.
2 pGéewê, â pitòotéri pai côo Iésu,
na ararà. Ba ê naporomee, âna
pwâra pwacèwii tòotù, â ê ârabwée
kêe, âna pwaa pwacèwii ê dapàra
tòotù. 3Â rà nye côo kaa wà *Moosé
mawà Élia, [tupédu *péroféta béaa]
na rà gére pitùra.
4Â é ina tà Iésu wà Pétéru pâ:

«Pwi Ukai, nye po dau wâdé tâbà,
na bà gére tâa ni jaagà. Â wiàna
nümagà, â go pacima âracié wâ
imwaano naani, ba na kâgà jèpwi,
â kà Moosé jèpwi, â kà Élia jèpwi.»
5 qNa é bwaa gére tùra, â é tèepaa

me ê jè nee na é pwâra, â é cajipirà.
Â rà têre ê pwâratùra gée na i nee
na ina pâ: «Wà pwini, âna wàé co

kaa pwiri wà Pwina naîô [na caapwi
co] na go dau meaarié. Wàé kaa na
go jèe nye pitòrigarié, ba dau wânü-
moo têe. Â guwà pitêre dèe!»
6Â wà tèpa *câmu, âna rà

tùu jùrurà ma cigòboo goo pai
wâgotàra.
7Â é medarirà wà Iésu, â é tu

naa goorà ma ina tàra pâ: «Guwà
cimadò! Â guwà cibwaa nama wâ-
gotàwà!» 8Ûna rà tagòtùrà wà tèpa
câmu, â rà côo pâ jèe nye tà wàilà
acari ma Iésu.
9Ûna rà tàbàtù boo côwâ gée

gòrojaa, â é tûâri tàra wà Iésu pâ:
«Guwà cibwaa ina târa cè jè âboro
ê pwi na ia guwà côo, tiagoo ê tòotù,
na go mwa wâro côwâ gée na aubà
wâgo *Pwina naîri âboro.»
10 rÂ rà tawèeri Iésu wà tèpa câmu

pâ: «Rà ina tèpa *dotée goro ê
Naèà pâ, wà Élia, âna é pwi a mara
pâbéaa [kà pwi *Mesia, *pwi a pa-
udò]. Âna gorodà?»
11Â é tòpi tàra Iésu pâ: «Üu, é

mara pâbéaa me wà Élia, ba na é
tòpò bwàti diri pâ muru, naa na pai
tâa wê. 12 sÊco na go ina tàwà pâ:
É jèe nye me wà Élia. Â càra caa
côoinaê ê pâ âboro, â rà nye pwa
têe ê pwina èpà na nümarà goo. Â
wàrapwiri mwara naa gooò, na go o
mwa tà pwamaagé côo goorà, wâgo
Pwina naîri âboro.»
13 tÂ rà pâra nau tâmogòori wà

tèpa câmu pâ [na é ina tàra wà Élia]
âna é ina wà *Ioane Pwi a piupwaa.

o16:27-28 Psaume 62.13; Proverbes 24.12; Mataio 25.31; Roma 2.6;
Auinapàpari 22.12 p17:2 2 Pétéru 1.16–18
q17:5 Deutéronome 18.15; Psaume 2.7; Ésaïe 42.1; Mataio 3.17; Maréko
1.11; Luka 3.22 r17:10 Malachie 3.23 s17:12 Mataio 11.14
t17:13 Luka 1.17

É nama wâdé côwâ pwi jè
èpo na pwa duée gooé

Maréko 9.14–32; Luka 9.37–45
14 [Na rà boome côwâ gée gòro-

jaa] wà Iésu ma wà tèpa câmu kêe,
â rà tèepaa mari tèpa âboro.
Â é medari Iésu pwi jè âboro, â

é tùu jùrué araé. 15Â é ina têe pâ:
«Pwi Ukai, gà meaari pwi naîô. Ba
wâgooé duée na é nama é céca,
â é po dau maagé goo. Na pàra
pàara, âna é tüê naa na ânye ma
najawé. 16Â go jèe popaé me tà
tèpa câmu'gà, â càcaa pâri ma rà
nama é wâdé.»
17Â é ina tàra wà Iésu pâ: «[Go

nyi meaariwà] wâguwà tèpa âboro
nabà! Ba bwaa câguwà caa cèikî,
â guwà tèpa imwüru! Tiagoro wi-
idà na go o bwaa nye tà tâa jaawà,
ma pidàpwicâariô naa goowà? Popa
me cai naani i pwi nari âboro èpo!»
18É pwa i duée wà Iésu, â é ina têe
pâ: «Gà còobé!» Â é còobé, â é nye
wâdé kaa i pwi nari âboro èpo.
19 uGée na càùé, na rà mwa nye

tà tâa acari wà Iésu ma tèpa câmu
kêe, â rà me burèe, â rà tawèerié
pâ: «Cina càcaa pâri ma bà pwa ma
é còobé i duée?»
20 vÂ é tòpi tàra pâ: «Wàrapwiri,

ba dau kîri kaa cèikî kàwà. Â guwà
têre bwàti, ba go ina tàwà ê âjupâra
pâ: Wiàna ê cèikî kàwà, âna é dau
kîri pwacèwii ji nari murunyabu†, â

o pâri ma guwà ina târa jaa bèeni
pâ: “Gà pâra” â ée pâra! Â o nye
ticè cèna mwa caa pwacoé tàwà.
{ 21Nye gée goro co ê pwapwicîri
tà Pwiduée, ma ipwanya‡, na o pâri
ma jè pacòobé ê pwi pwâra duée
bèepwiri.}»

É ina mwara pai bà kêe
22 wGée na càùé, â rà ipitiri naa

napô Galilée wà Iésu ma wà tèpa
câmu kêe. Â é ina tàra wà Iésu pâ:
«O mwa icurio tà tèpa âboro, wâgo
Pwina naîri âboro. Â rà mwa tâjùruo,
23â rà o mwa pwama go bà. Êco na,
naa na béâracié kâra tòotù gée na
càùé, â go o mwa wâro côwâ gée na
aubà.»
Ûna rà têre pwiri, â rà nye dau

pikîri kaa wà tèpa câmu kêe.

Wâripû goro Wâra pwapwicîri
24 xRà tèepaa pâ naa Capernaüm

wà Iésu ma wà tèpa câmu kêe. Â wà
tèpa *tò mwani wâripû goro *Wâra
pwapwicîri, âna rà pâmari Pétéru,
â rà tawèerié pâ: «Gona wà pwi
caa kàwà, âna é nye tòpò mwara ê
wâripû, târa Wâra pwapwicîri?»
25Â é tòpi tàra wà Pétéru pâ: «Wè!

Üu! É nye wâri mwara!»
Gée na càùé, â é tò naa wâ [na é

tâa wê wà Iésu]. Â é nye pò ma tùra
wà Iésu, ma ina têe pâ: «Simona, dà
cè pai côo'gà? Wàilàapà cè pwina

†17:20 Murunyabu—Grec: Pudòro moutarde (sénevé). Muru na dau kîri
awé, êco na, na é cipu, â é pâ nau maina. (Côo Mataio 13.32.)
‡17:21 Ipwanya—Le jeûne. Côo Neeremuru (Vocabulaire) naa pwâadàra
tii.
u17:19 Mataio 10.1 v17:20 Mataio 21.21; Maréko 11.23; Luka 17.6; 1
Korénito 13.2 w17:22 Mataio 16.21 x17:24 Exode 30.13, 38.26

na é wâri ê napuu¶? Wà pwi apooro
napô, é, wà pwi pârame?»
26Â é tòpi têe wà Pétéru pâ: «Wà

pwi pârame.»
Â é ina têe wà Iésu pâ: «Üu kaa,

â wà pwi apooro napô, âna câé caa
wâri§. 27Êco na ju cibwaa tanoorirà.
Gà pâra nau pwa pwé. Â jè ârawéà
na gà téri, âna gà cébòaa pwêe,
â gà o pâmari mwani** naa na. Â
gà popa ma wâripû kâju târa Wâra
pwapwicîri.»

Popai goro ipakîri
ma ipwanauri èpà

Maréko 9.33–50; Luka 9.46–48

Wà pwina é imaina naa na Mwaciri

18 yNa pwi pàara-bà, âna rà
medari Iésu wà tèpa *câmu

kêe, â rà tawèerié pâ: «Gona
wàilàapà cè pwi âboro na pwa-
muru naa gooé naa na *Mwaciri
napwéretòotù?»
2Â é todà ji nari èpo, â é tòpòé

boo naa nabibiu kàra, 3 zâ é ina tàra
pâ: «Guwà têre bwàti, ba go ina
tàwà ê âjupâra pâ: Wiàna câgà caa
ipakîrigà, ma gà wàra nyi nari èpo,
â o câgà caa tò naa na Mwaciri nap-
wéretòotù. 4Â wiàna gà ipakîrigà
pwacèwii ji nari èpo bèeni, â gà pwi
âboro imaina naa na Mwaciri nap-

wéretòotù. 5 aÂ wà pwina é tòpigà
naa na neeô, âna é tòpio.»

Gà cibwaa tanoori cèikî kêe!
6 b«Gà cibwaa pwa ma gùmagù

ê cèikî†† kà pwi âboro kôo,
na é pwacèwii nari èpo. Ba ê
wârimuru'gà, âna o pwacèwii na jè
tòo naa goro nyagà cè pé atü cèna
maina, â jè tügà naa nanumwiri—â
o dau maina jii pwiri! 7O nye ciburà
wâru pâ naigé mara èpà na o paari
tâjè naa na gòropuu bèeni. Êco na
é tojii wà pwi âboro na é popa pwi
jè bée naa na naigé bèepwiri!
8 c«Êkaa na, wiàna majoroé ê îgà,

é, âgà, na gà pwa na èpà, â gà
tapàgà, â gà tâjii naaiti jiigà. Ba o
wâdé ba kâgà, wiàna gà tò naa na
*âji wâro, pa caapwi îgà, ma caapwi
âgà. Dau pwaée'gà wiàna gà wéaari
ê du îgà ma du âgà, â tügà naa
na ânye na ticè pwâadèreè, â gà
o pwamaagé côo naawê. 9Â wiàna
majoroé ê âraporomeegà na gà
pwa na èpà, â gà èrù tâjii. Ba o
wâdé ba kâgà, na gà tò naa na
âji wâro, pa caapwi âraporomeegà.
Dau pwaée'gà na gà wéaari ê du
âraporomeegà, â tügà naa na ânye,
naa na ére na gà pwamaagé côo
naawê.»
10 d«Guwà ipwacôowà pâ, guwà

péa ipwatétéri imudi tà ji pwi a

¶17:25 Wâri ê napuu—Grec: Wâri ê pâ jèpapara wâripû (impôts). Naa jaa
tèpa Roma, âna wà tàpé na rà tâa na tii kàra (citoyens), âna càra caa wâri
ê mwani wâripû. Wàco tàpé na rà tubatiàu naa goro paa.
§17:26 É ina wà Iésu pâ, wàé, âna wàé pwi âji apooro ê wâra pwapwicîri.
**17:27 Mwani—Wâri pwi caapwi âboro naa na ârapàpé tòotù. Pâri târa
wâripû kà du ârailu âboro.
††18:6 Pwa ma gùmagù ê cèikî—é, Gà cibwaa nama é pwa na èpà. Grec:
Nama é tûu.
y18:1 Luka 22.24 z18:3 Mataio 19.14; Maréko 10.15; Luka 18.17
a18:5 Mataio 10.40; Luka 10.16; Ioane 13.20 b18:6 Luka 17.1–2
c18:8 Mataio 5.29–30 d18:10 Hébéru 1.14

cèikî naa gooò! Ba go ina tàwà ê
âjupâra pâ: Wà tèpa *angela na rà
jèpa wéaarirà, âna rà nye ciburà tâa
jaa Caa kôo naanidò napwéretòotù.
{ 11 eBa wâgo *Pwina naîri âboro,
âna go me nau pa-udò tàpé na jèe
tiàurà, ma naa tàra ê âji wâro.}

Ucina goro mutô na tiàué
12 f«Guwà jèe têre cai ni:
«Wà pwi jè âboro, âna pwa 100

mutô kêe. Â wiàna tiàu pwi caapwi
gée goorà, â é pwa dà? É naaco i 99
mutô, â é pâ naumudàra i mutô kêe
na ia tiàué. 13Â wiàna é pâmariê,
â na pwi tòotù-bà, âna é dau ip-
wàdée goo i caapwi mutô, jii ê 99
na rà nye tà tâa. Êkaa na guwà têre
bwàti, ba go ina tàwà ê âjupâra pâ:
14O ipaiwà naa goo wà Caa kàwà‡‡
na wânidò napwéretòotù. Ba tàutêe
na tiàu cè ji pwi caapwi a cèikî naa
gooò.»

Pwi a cèikî béegà na é pwa na èpà
15 g«Wiàna é pwa {tâgà} cèna

èpà wà pwi a cèikî béegà, â gà pâra
mariê, â gàumara pitùra bwàti, â gà
paari têe ê èpà kêe. Â wiàna é pitêre
dàgà, â jèe wâdé, ba gà jèe popaé
còobé jii ê èpà. 16 hÂ wiàna câé caa
têregà, â [gà pwa ê pwina wii naa
na *Tii Pwicîri]: Gà popa cè caapwi,
é, ârailu a cèikî, ma guwà pitùra ma
wàé, ba ru mwa *paâjupâra ê pwâra

pitùra kàwà. 17Â wiàna tàutêe na é
têrewà, â gà ina târa diri ê picaatâa.
Â nabwé, wiàna [é pitèi ê picaatâa
pâ gà âjupâra, â] bwaa tàutêe na
é têre, â guwà cibwaa ipacè naa
gooé, ba é pâ nau pwacèwii tàpé na
càra caa cèikî, ma tèpa *tò mwani
wâripû [na rà pwâ ma iau]¶¶.
18 i«Guwà têre bwàti, ba go ina

tàwà ê âjupâra pâ: Diri ê pâmuru na
guwà papwicîri jii tèpa âboro naani
gòropuu, âna wà Pwiduée, wâ nap-
wéretòotù, âna é papwicîri mwara.
Â êdiri pâ muru na guwà panuâ
naani gòropuu, âna wà Pwiduée
wâ napwéretòotù, âna é panuâ
mwara.»

Guwà pwapwicîri naima!
19 j«Jèpwi mwara: Wiàna tupédu

ârailu gée goowà, âna ru caapwi
naa goro cè pwina ru pwapwicîri
naa goo, â wà Caa kôo na é wânidò
napwéretòotù, âna ée mwa naa
tàru. 20Ba wiàna ârailu ma âracié
na rà papitirirà ma pitêrerà naa na
neeô, â na go wânabibiu kàra.»

Pwi ênawéna na câé caa
pwanauri pwi bée

21É medari Iésu wà Pétéru, â é
tawèerié pâ: «Pwi Ukai, wiàna é tà
ciburà pwa na èpà tôo wà pwi a cèikî
béeò, â go pwanaurié tiagoro wiidà?
Tiagoro 7?»

‡‡18:14 Caa kàwà—é, Caa kôo.
¶¶18:17 Pinaanapô nabibiu kà tèpa cèikî, âna muru na âjimuru. Wiàna wà
pwi béejè na é pwa na èpà, âna tàutêe na é biié, â âjupâra pâ, o càcaa
tâbawêe ê pinaanapô nabibiu kâjè ma wàé. Êco na, napârajè na jè ciburà
pwanaurié (côo nee tii 21). Â càcaa pâri ma jè pitèié (côo Mataio 7.1).
e18:11 Luka 19.10 f18:12 Luka 15.4–7
g18:15 Luka 17.3; Galatia 6.1
h18:16 Deutéronome 19.15; Ioane 8.17
i18:18 Mataio 16.19; Ioane 20.23 j18:19 Maréko 11.24; Ioane 15.7

22 kÂ é tòpi têe wà Iésu pâ: «Câgo
caa ina tâgà pâ tiagoro 7, é, tiagoro
7 000§§. Gà nye tà pwanaurié taaci.
23Ba ê Mwaciri napwéretòotù, âna
pwacèwii ni:
«É mwa tâa pwi jè ukai. Â, na jè

tòotù, â nümee na é tâmogòori ê
jèpa kéredi kà tèpa ênawéna kêe
jècaa. 24Â é tapoo naa goo pwi
jèpwi. Â rà cia me têe pwina jèe
too naa goro miliô ê kéredi kêe, âna
pâ miliô*. 25Â jèe càcaa pâri ma é
pitôowâri.
«Â é tûâri wà pwi ukai pâ: “Icurié

pwacèwii pwi âboro na ticè tàrù kêe.
Icuri mwara wâdèe, ma wà pa èpo
kêe, ma ê pâ neemuruê! Icuri diri,
ba na pai pitôowâri kêe ê kéredi
kêe!”
26«Êco na wà pwini, âna é tùu

jùrué ara pwi ukai, â é i, ma ina
têe pâ: “Go ilagà pâ, gà tàpo dàp-
wicâarigà, ba go mwa nye pitôowâri
tâgà diri!”
27«Â wà pwi ukai, âna é dau

meaarié, â é câtùra tâjii i kéredi kêe,
â é panuâê ma é pâra.
28«Â nabwé, â é pâra i pwi

ênawéna, â ipitiru ma i pwi bée goro
wakè na ia é pa jiié ji caapwi mwani
atü†. Â é tâjùru pwiibà, â é cérun-
yee ma ina têe pâ: “Gà piawài, ma
gà pitôowâri i mwani kôo!”
29«Â é tùu jùrué wà pwiibà na

araé, ma ina têe pâ: “Go ilagà pâ,
gà tàpo pidàpwicâarigà, ba go mwa
nye pitôowâri tâgà!”

30«Êco na tàu tà wà pwini, â
é pwa ma tüê naa na karapuu,
tapacîri cè pai o mwa pitôowâri kêe
diri i kéredi.
31«Â wà tèpa wakè béeru, âna rà

pò goo, â dau èpà tàra‡. Â rà pâra
nau piciapwâ tà pwi ukai kàra.
32«Â é todà i pwi ênawéna bèeni

i pwi ukai, â é ina têe pâ: “Gà
pé pwi ênawéna na piticèmuru naa
googà! Ba ia go câtùra tâjii diri i
kéredi'gà na po dau maina, ba ia gà
me nau po i gooò! 33Â wâgà mwara
na pwiri gà nye gére meaari pwi
béegà, wàra pai meaarigà kôo!”
34 l«Â é po dau putàmu wà

pwi ukai, â é nama tâjùru i pwi
ênawéna, ma tòpòé naa na
karapuu. Â é pwa wârimuru têe,
tapacîri cè pai o mwa pitôowâri
kêe, diri ê pâ kéredi kêe.»
35m[Â é tubanabwé ê ucina bèep-

wiri wà Iésu, â é ina pâ]: «O ipaiwà
pwina é pwa tâgà wà Caa kôo
nidò napwéretòotù, wiàna câgà caa
pwanauri pwi a cèikî béegà, gée na
âji pwâranümagà. Nabwé.»
Popai goro piéa ma tapàgà piéa

Maréko 10.1–12

19 Ûna é ina diri ê pwiibà wà
Iésu, â é pâra gée napô

Galilée, naa na ére *Judée gée côwâ
kâra nairiwâ Ioridano. 2Â wâru pâ
âboro na rà pâra wiâê. Â é pwa ma
rà wâdé côwâ wà tàpé gée goorà na
rà maagé.

§§18:22 7 000—Grec: 70 fois 7. Ucina co goro nimaro na dau maina.
*18:24 Pâ miliô—Grec: Dix mille talents. Caapwi talent, âna wâri pwi
caapwi âboro naa na 20 naja.
†18:28 Ji caapwi mwani atü—Grec: 100 mwani pwaa (deniers). Pai ina wèe
pâ, dau kîri awé jii ê kéredi kêe (10 000 talents = 60 000 000 deniers).
‡18:31 Dau èpà tàra—é, Rà po dau pikîri.
k18:22 Luka 17.4 l18:34 Mataio 5.25–26
m18:35 Mataio 6.15; Maréko 11.25; Éféso 4.32; Kolosé 3.13

3Â rà me burèe wà pàra tèpa
*Farasaio, â pwa na rà pwa tûâ têe.
Â rà tawèerié pâ: «Gona pwa tàrù,
kà pwi jè âboro, naa na ê *Naèà, na
é tü tà tô wâdèe? O dà cè majoroé
ma é tü têe?»
4 nÂ é tòpi tàra wà Iésu pâ: «Gona

câguwà caa pûra ê pwina wii naa na
*Tii Pwicîri? Ba jèe wii pâ, naa na au-
tapoo goo, âna é tòpò wà pwi paao
ma wà tô ilàri wà Pwiduée.Genèse
1.27 5 oÂ é ina wà Pwiduée pâ: Â
gée goo kaa pwiri, âna é panuâ du
nyaa ma caa kêe wà pwi paao, ba
na ru pitâa ma wà tô wâdèe. Â, na
wàrapwiri, â wàilu âna ru pâra nau
caapwi.Genèse 2.24
6«Â êkaa, na go ina tàwà pâ: Cà-

caa mwa caa ârailu âboro, â ru jèe
pwacèwii caapwi âboro. Â guwà cib-
waa tipi côwâ ê pwina é jèe pi-
inaimari wà Pwiduée!»
7 pÂ rà tòpi têe wà tèpa Farasaio

pâ: «Wiàna wàrapwiri, â gorodà na
é ina wà *Moosé pâ, pwa tàrù kà pwi
âboro ma é panuâ côwâ tô wâdèe,
wiàna é wii ê tii bétapàgà piéa?»
8Â é tòpi tàra wà Iésu pâ: «É naa

tàrù tàwà wà Moosé, ba po dau gòo
ê pûruwà! Êco na, naa na autapoo
goo, âna càcaa wàrapwiri. 9 qÊkaa
na go ina tàwà pâ: Gà cibwaa tü tà
tô wâdàgà na càcaa tô a toomura¶
(câé caa cîâa jiigà). Ba wiàna gà tü
têe, â wiàna gà jèu éa côwâ, â gà

pâ nau toomura (ba gà cîâa jii tô
wâdàgà béaa).»

Pwa pàra tàpé na càra caa éa
10Rà ina tà Iésu wà tèpa *câmu

kêe pâ: «Wiàna wàrapwiri, â wâdé
na ticè piéa!»
11Â é tòpi tàra pâ: «Ê pwi popai-

bà, âna o càcaa wàrapwiri ba kâra
diri pâ âboro§. Êco na wà Pwiduée,
âna é nama wàrapwiri co naa goo
pàra tàpé. 12Ba nye pwa pàra tàpé
na càra caa éa, ba càcaa pâri,
gée na aupitèparà. Â pwa pàra
tàpé na càcaa pâri ma rà ipwé-
naî, gée goro ê pwina rà pwa naa
na naiirà wà pàra tèpa âboro**.
Â pwa pàra tàpé na càra caa éa
goro *Mwaciri napwéretòotù. [Ba
nümarà na rà piênawéna bwàti kà
Pwiduée.] Â wà pwina pâri târa ma
é tòpi pwâratùra-bà, â wâdé na é
tòpi!»
É pwényunyuâari nyi nari èpo
Maréko 10.13–16; Luka 18.15–17
13Gée na càùé, âna rà medari

Iésu wà pàra tèpa âboro. Â rà cia me
têe ê nyi nari èpo kàra, ba na é tòpò
îê naa gòrà ma pwapwicîri ba kàra.
Êco na wà tèpa câmu kêe, âna rà
pwa i tèpa âboro, ma pacoorà.
14 rÊco na é ina tàra wà Iésu pâ:

«Guwà naaco nyi tèpa nari èpo, ma
rà medario! Guwà cibwaa pacoorà!
Ba napwa ê Mwaciri napwéretòotù,

¶19:9 Gà cibwaa tü tà tô wâdàgà… é, Gà cibwaa tü tà tô wâdàgà, êco
wiàna tô ilàri na ia pwicîri ma gàu piéa.
§19:11 Grec: Càcaa êdiri pâ âboro na pâri ma rà tòpi ê pwiibà.
**19:12 2e phrase—Na nyamanya kà pàra tèpa âboro napwiri, âna wà
tèpa âboro bèepwiri (na ina goorà pâ eunuque), âna pitòrigarirà ba na rà
piênawéna kà tô ilàri ukai.
n19:4 Genèse 1.27, 5.2 o19:5 Genèse 2.24; Éféso 5.31
p19:7 Deutéronome 24.1–4; Mataio 5.31
q19:9 Mataio 5.32; 1 Korénito 7.10–11 r19:14 Mataio 18.2–3

âna o kâra ê pâ âboro na rà wàra ê
nyi nari èpo.»
15Â é tòpò îê Iésu naa gò nyi

nari èpo, [â é *pwényunyuâarirà]. Â
gée na càùé, â é pâra gée na ére
bèepwiri.

Pwi âboro na po
dau pwa neemuruê

Maréko 10.17–31; Luka 18.18–30
16Ûna bwaa gére wàrapwiri, â é

nye tèepaa kaa wà pwi jè âboro èpo
dopwa, â é tawèeri Iésu pâ: «Pwi a
pwa pupûra, dà cèna go pwa cèna o
wâdé, ba na o tâa tôo ê *wâro dàra
gòiri jaa Pwiduée?»
17 sÂ é tòpi têe wà Iésu pâ:

«Gorodà na gà tawèerio goro ê
pwina wâdé? Nye caapwi co wà
Pwina é wâdé. Â wiàna nümagà na
tâa tâgà ê *âji wâro, â gà pitêre dàra
ê pâ Naèà kêe.»
18 tÂ é ina têe wà pwiibà, pâ:

«Gona dà ê pâ naèà kêe?»
Â é tòpi têe wà Iésu pâ:

«Gà cibwaa tétàmwara âboro;
Gà cibwaa toomura (gà cibwaa cîâa
jii tô wâdàgà, é, wà pwi éagà);

Gà cibwaa mura;
Gà cibwaa ina cè popai na pwâ, naa
goo cè pàra âboro††.

19 uGà papwicîri du nyaa ma
caa'gà;Exode 20.12–16

Gà meaari tèpa âboro‡‡pwacèwii ê
pai pimeaarigà côwâ.» Lévitique
19.18

20Â é tòpi têe wà pwiibà, pâ: «Êdiri
pâ naèà-bà, âna go jèe pitêre dàra
kaa. Â o dà cèna go pwa mwara?»
21Â é tòpi têe wà Iésu pâ: «Wiàna

nümagà na nye po wâdé bwàti ê pâ
tûâ'gà na ara Pwiduée, â gà pâra, â
gà nye icuri kaa diri ê neemurugà,
â gà naa ê mwani wâri wèe tà tàpé
na ticè kàra. Ba na wàrapwiri, âna o
pwa cè wâdé'gà¶¶ naa jaa Pwiduée.
Â gà me wiâô.»
22Â wà i pwi âboro, âna é po dau

pikîri, ba po dau pwa neemuruê. Â
é pâra.

Pai tò naa na Mwaciri
23Â é ina wà Iésu tà tèpa câmu

kêe pâ: «Guwà têre bwàti, ba go
ina tàwà ê âjupâra pâ: Wà pwi
âboro na dau pwa neemuruê, âna
dau pwacoé târa ma é tò naa na
Mwaciri napwéretòotù. 24Gona ê
kaamela§§, âna pâri ma é tò na ê
pwêe goro kaju*? Bwa, pwacoé! Â
go ina tàwà pâ: Wà pwi âboro na
dau pwa neemuruê, âna mwa nye
dau pwacoé têe awé, ma é tò naa
na *Mwaciri kà Pwiduée.»
25Â rà nye po dau pò wà tèpa

câmu kêe, â rà ina pâ: «Â gona
wàilàapà cè pwina o pâriê ma é udò
[ma tâa têe ê âji wâro]?»

††19:18 Gà cibwaa ina cè popai na pwâ… Pai ina wèe pâ, gà cibwaa wàrap-
wiri naa na aupitèimuru.
‡‡19:19 Tèpa âboro—Grec: Pwi âboro na é tàmwünyabwerigà, é, pwi
jèneregà.
¶¶19:21 Cè wâdé'gà—Rà ina mwara wà tèpa ijiao pâ: Neaapiâ'gà.
§§19:24 Kaamela—Chameau. Pai ina wèe ni pâ, ê macii na po dau maina.
*19:24 Kaju—Aiguille. Rà ina mwara wà tèpa ijiao pâ: Do.
s19:17 Lévitique 18.5; Luka 10.28
t19:18 Exode 20.12–16; Deutéronome 5.16–20
u19:19 Exode 20.12–16; Lévitique 19.18

26 vÂ é niârirà wà Iésu, â é ina tàra
pâ: «Naa goo wà tèpa âboro, âna
càcaa pâri. Êco na, diri kaa ê pâ
muru, âna pâri wà Pwiduée.»
27Â é tòpi têe wà Pétéru pâ: «Gà

côo! Wàibà, âna bà jèe nye po
panuâ diri, ba na bà pâra wiâgà ma
bà tèpa câmu'gà. Â gée goo pwiri, â
o dà cèna bà tòpi?»
28 wÂ é tòpi tàra wà Iésu pâ:

«Wàépwiri. Â guwà têre bwàti, ba
go ina tàwà ê âjupâra pâ: Ée mwa
tòotéri ma âmuê diri ê pâ namuru
wà Pwiduée. Â, na pwi tòotù-bà, âna
wâgo, *Pwina naîri âboro, âna go o
mwa tâa gò ê autâa kôo, naa na pai
maina ma muugère kôo. Â wâguwà
na pâra wiâô, âna guwà o tâa gò ê
pâ 12 autâa, ba na guwà pitûâ kâra
ê 12 wâao *Isaraéla.
29«[O mwa wâru pàra] tàpé na rà

o panuâ pwârawâ ma aupwanapô
kàra, [ba na rà pâra wiâô. Â rà
o cau panuâ] tèpa aéjii kàra, ma
wà pa naigé kàra, ma du nyaa
ma caa kàra, ma èpo kàra, gooò.
[Â wà diri tàpé na rà wàrapwiri]
âna rà o mwa cau tòpi cè muru
na piwéna awé, na dau maina ma
dau wâru! Â jèpwi mwara, âna wà
Pwiduée, âna ée mwa naa tàra ê
wâro dàra gòiri jaaé. 30 xWâru tàpé
na rà pâbéaa nabà, na rà o mwa
caa pwicò widàuru. Â wâru tàpé na
rà pwicò nabà, na rà o mwa caa
pâbéaa widàuru.»

Ucina goo tèpa wakè na
ipaiwà pai wârirà

20 [É ina mwara wà Iésu pâ]: «Ê
*Mwaciri napwéretòotù, âna

pwacèwii mwara ê pwini:
«É mwa tâa wà pwi apooro

nadipâa, âna é mwa còobé na bwaa
dàuru naa na aupwa jèna, ba na é
mudàra cè tèpa wakè kêe. 2Â é pâ-
mari pàra tàpé, â rà jèe pitêrerà pâ,
na ê wârirà, âna wâri wàra caapwi
tòotù goro wakè†. Â é panuârà pâ
naa na aupwanapô. 3Wâpâ gòro 9
ineretòotù dàuru, â é còobé mwara
naa na aupwa jèna. Â é côo‡ pàra
tàpé na nye ticè na rà pwa. 4Â é
ina tàra pâ: “Tàpéebà! Guwà pâra
mwara, nau wakè na i aupwanapô
kôo, â go mwa nye naa cè wâriwà
cèna pâri.”
5«Â rà pâra. Â wà pwiibà, âna

é còobé côwâ na po gopaé, â é
popa me mwara pàra tèpa wakè. Â
ipaiwà mwara na âracié ineretòotù
na càùru ija.
6«Â nabwé, â é còobé mwara,

wâpâ gòro 5 ineretòotù, â é pâmari
pàra tàpé mwara na rà nye tàgére
pitabéaa cùu¶. Â é tawèerirà pâ:
“Tàpéebà, gona guwà nye tàgére
pwa dà? Nye ticè cèna guwà pwa?”
7«Â rà tòpi têe pâ: “Wàrapwiri, ba

nye ticè cè pwina é popabà ma bà
wakè.”
«Â é ina tàra pâ: “Wâguwà

mwara, guwà pâra nau wakè na
aupwanapô kôo.”

†20:2 Wâri wàra caapwi tòotù goro wakè—Grec: Caapwi mwani pwaa (de-
nier). Ipaiwà ê mwani na é naa tàra naa na pâ nee tii 9,10,13.
‡20:3 Côo—Rà ina mwara wà tèpa ijiao pâ: Niâ gò.
¶20:6 Pitabéaa cùu—Traîner, flâner, errer.
v19:26 Job 42.2
w19:28 Mataio 25.31; Luka 22.30; Auinapàpari 3.21
x19:30 Mataio 20.16; Luka 13.30

8 y«Â pâ nau bàrane, â é ina tà pwi
caa kâra wakè kêe pâ: “Gà todà me
tèpa wakè, â gà piwârirà jècaa. Â
gà mara wâri tàpé na ia rà pwicò
goro wakè, â gà mwa tubanabwé
naa goo tèpa mara wakè.”
9«Â wà tàpé na ia rà mwa wakè

pwicò, âna rà mara me. Â rà
tòpi wârirà—wâri wàra caapwi tòotù
goro wakè. 10Ûna rà côo pwiri wà
tàpé na ia rà mara tapoo wakè, â
rà tà niimiri pâ, ‘Wâdé, ba jè o tòpi
cèna piwéna!’
«Êco na rà nye tòpi mwara wârirà,

na wâri wàra caapwi tòotù goro
wakè, pwacèwii tèpa wakè pwicò.
11Â rà putàmu naa goro i pwi
apooro aupwanapô, 12â rà ina têe
pâ: “Wà tàpéeni, âna rà mwa
tèepaa pwicò, â caapwi ineretòotù
co na rà wakè na, â gà nama ipaiwà
ê wâribà! Na wàibà, na bà wakè
bamwara tòotù ma cîribà tòotù!”
13«Â é tòpi tà pwi jè ârapàararà

wà i pwi apooro aupwanapô. Â é
ina têe pâ: “Pwi béeò, gà cibwaa
niimiri pâ go piwâmigà§. Ba ia ju
jèe nye pitêreju naa goro i wârigà.
14Gà popa mwani'gà, â gà pâra.
Ba nümoo na go naa tà tàpé na
rà pwicò'gà, cèna ipaiwà ma wâgà.
15Nye pwa tàrù kôoma go pitûâ naa
goro mwani kôo. Cina gà piboo na
go pwa na wâdé tà pàra tàpé?”»
16 z[Â é tubanabwé ê ucina bèep-

wiri Iésu, â é ina pâ]: «Wà tàpé na rà
pwicò, âna rà o mwa pâbéaa. Â wà
tàpé na rà pâbéaa, âna rà o mwa
pwicò. Nabwé.»

É jèu ina mwara pai bà
ma wâro côwâ kêe

Maréko 10.32–34; Luka 18.31–34
17Rà bwaa nye gére too naa

*Iérusaléma wà Iésu ma wà tèpa 12
a *câmu kêe. Â, na rà gére pâra,
â é poparà iti, â é ina tàra pâ:
18 a«Guwà têre. Nabàni, âna jè too
naa Iérusaléma. Â naawê, âna o
panuâô, wâgo *Pwina naîri âboro,
tà tèpa caa kà tèpa pwa *ârap-
waailò, ma wà tèpa *dotée goro ê
Naèà. Â rà o mwa tèio tiagoro na
o tétàmwaraô. 19Â rà o panuâô tà
tàpé na càra caa tèpa *Juif. Â wàilà,
âna rà o piècaario. Â rà o pâdio goro
ubati, â rà o tanamiriô naa goro *ku-
rucé, tiagoro pai bà kôo. Êco na, naa
na béâracié kâra tòotù gée na càùé,
âna go o mwa wâro côwâ gée na
aubà.»

Wâdé na jè tèpa âboro kîri
Maréko 10.35–45

20Gée na càùru pwiri, â rà medari
Iésu wà tô wâdà Zébédée, ma wà
tupédu naîê. Â é tùu jùrué araé wà
tôoni, ma é ilari jiié jè muru.
21 bÂ é ina têe wà Iésu pâ: «Dà

cèna nümagà goo?»
Â é tòpi têe pâ: «[Bà tâmogòori

pâ] gà mwa tâa gòro autâa'gà, na
Mwaciri'gà, ma pitûâ naa goo diri.
Â wâdé na gà nama ru tâa goro
du jèneregà wà tupédu naîô bèeni—
pwi jèpwi naa gòro âji îgà, â pwi
jèpwi naa gòro aèmwü'gà?»
22 cÂ é ina tà i tupédu aéjii wà Iésu

pâ: «Câgàu caa tâmogòori ê pwina
§20:13 Piwâmi (é, ipawâmi, ipaûmi, ipaômi)—Tromper.
y20:8 Lévitique 19.13; Deutéronome 24.15
z20:16 Mataio 19.30; Maréko 10.31; Luka 13.30
a20:18 Mataio 16.21, 17.22–23 b20:21 Mataio 19.28; Luka 22.30
c20:22 Mataio 26.39; Ioane 18.11

gàu ilari. Gona nümau na gàu wâdo
ê na wârado na go o wâdo? [Pâri ma
gàu tòpi mwara ê pâ aré ma tòina
kôo?]»
Â ru tòpi têe pâ: «Akaé, o pâribu.»
23Â é ina tàru pâ: «Üu kaa, gàu o

wâdo na wârado bèepwiri go wâdo.
Êco na o càcaa wâgo na go pitûâ
pâ, wàilàapà na o tâa gòro âji îô, ma
gòro aèmwü kôo. Â nye wàco Caa
kôo, na é jèe nye pwabwàti ê autâa
bèepwiri, ba kà pàra tàpé na é nye
pitòrigarirà.»
24Ûna rà têre ê pwâratùra bèep-

wiri wà tèpa 10 a câmu béeru, â
rà putàmu naa goo tupédu aéjii
bèepwiri.
25 dÂ é todàra wà Iésu, â é ina tàra

pâ: «Guwà côo, naa jaa wà tàpé na
càra caa tèpa âboro kà Pwiduée**,
âna wà tèpa ukai, âna rà pitûâ††, ba
na rà còogai tèpa âboro. Â wà tàpé
na rà imaina, âna rà pwa kûu tàra.
[Â rà niimiri pâ dau pwamuru naa
goorà.] 26 eÂ naa goowà, âna o cà-
caa wàrapwiri. Ba wà pwina nümee
na é pwi âboro imaina, â wâdé na
é pâ nau piâboro kîri kàwà. 27Â
wà pwina nümee na é pitûâ kàwà,
âna wâdé na é piâboro kîri kàwà.
28 fWâdé na guwà pwacèwiio, wâgo
Pwina naîri âboro. Ba câgo caa me,
ba na guwà piâboro kîri kôo. Go me,
nau piâboro kîri kâra pâ âboro. Â
go me, ba na go panuâ ê wâro kôo,
ba na go wâri ma tipi pâ âboro na
wâru.»

É nama ru niâ tupédu a bwi
Maréko 10.46–52; Luka 18.35–43
29Rà còobé gée na càùru pai pâra

kàra naa Iériko wà Iésu ma wà tèpa
câmu kêe. Â dau wâru tèpa âboro
na rà pâra wiârà.
30Pwa tupédu a bwi na ru tâa bàra

naigé, â ûna ru têre pâ é tèepaa
wà Iésu, â ru nye tà tomara too pâ:
«{Pwi Ukai,} *Pwina naî Davita, gà
meaaribu, â gà pitu tâbu!»
31Â rà kànariru ê pâ âboro, ba na

rà pacooru. Êco na ru mwa nye dau
to too kaa burà ina pâ: «Pwi Ukai,
Pwina naî Davita, gà meaaribu, â gà
pitu tâbu!»
32Â é têreru wà Iésu, â é coo, â é

tomara too pâ: «Dà cèna pwina nü-
mau goo? Dà cèna pâri ma go pwa
ba kàu?»
33Â ru tòpi têe pâ: «Pwi Ukai, na

gà tàpiri du âraporomeebu ma bu
niâ.» 34Â é dau meaariru Iésu, â é
tu naa goro i du âraporomeeru. Â ru
jèe nye niâ kaa, wàra béaa. Â tapoo
na tòotù bèepwiri, â ru nye pâra wiâ
Iésu kaa.
É tò naa Iérusaléma wà Iésu

Maréko 11.1–24; Luka
19.28–48; Ioane 12.12–19

21 Rà bwaa gére pâra dàra
*Iérusaléma wà Iésu

ma wà tèpa *câmu kêe. Â rà
pâmwünyabweri Bethfagé, ê
village na wâmwünyabweri ê
gòrojaa Élaio‡‡. Â é mara panuâ pâ
du ârailu a câmu kêe wà Iésu.

**20:25 Naa jaa wà tàpé… Grec: Naa jaa pâ Ba.
††20:25 Pitûâ—Rà ina mwara wà tèpa ijiao pâ: Ipâdipopai.
‡‡21:1 Gòrojaa Élaio—Mont des Oliviers.
d20:25 Luka 22.25–26 e20:26 Mataio 23.11; Maréko 9.35
f20:28 Luka 22.27; Filipi 2.7

2Â é ina tàru pâ: «Gàu pâra naa
na village bèepwiri na tâa béaa
kâjè. Â gàu o pâmari naawê ê jè
buriko, na tòoé goro utàpwe, ma ê
naîê. Â gàu tipiru, â gàu poparu me
tôo. 3Â wiàna rà tawèeriu goro cèna
gàu pwa, â gàu tòpi tàra pâ, na gàu
poparu pâdari wà Pwi Ukai, â rà o
panuâru.»
4Ê pai pwa wèe bèepwiri, âna

tèepaa, ba na pacoo i pwi ia é ina
wà Pwiduée, na é naigé mee pwi
péroféta kêe, pâ:
5 gGà ina târa ville Iérusaléma, pâ:
“Gà côo, co tô ilàri *Siona,
é me dàgà wà Pwi Ukai'gà!
Dau moo pwâranümee,
ba é me na tàbwàti.
É tâa gò buriko,
ma nari buriko,
macii na é pa nakake.”Ésaïe 62.11;

Zakarie 9.9
6Â ru pâra i tupédu a câmu, â ru
pwa diri ê pwina é ina tàru wà Iésu.
7Â ru dàti me i nyaa kâra buriko bau
i naîê, â ru tòpò pâ ârabwée kàru
naa gòru. Â é mwa tâa gò [i nari
buriko] wà Iésu, â é papâraê.

Rà pwamainaê tèpa âboro
8Wâru ê pâ âboro na rà pòpwara

béaa kêe naa gòro naigé ê pâ ârab-
wée kàra, [ba na rà pwamainaê]. Â
wà pàra tàpé, âna rà tépàgà îri up-
wâra na bwùu, â rà tòpò wii naigé.
9 hÂ wâru pâ âboro na rà pâbéaa ma
rà pwicò kà Iésu. Â rà cau tomara
too pâ:

«Hosana ma ipwamaina
tà *Pwina naî Davita!
Cidòri nyuâa pwi âboro,
na é me naa na nee Pwi

Ukai!Psaume 118.26
Hosana ma cidòri!
Pwamaina Pwi Ukai
na é wâdòiti awé!»
10Ûna é tèepaa pâ naa Iérusaléma
wà Iésu, â po dàpàgà târa diri ê pâ
âboro na ville, â rà pitawèerirà pâ:
«Wàilàapà pwi âboro bèeni?»
11Â rà tòpi tàra pâ âboro na

rà pâra wiâê, pâ: «Wà Iésu, gée
Nazareth wâ Galilée. Wàé kaa i pwi
*péroféta [na ia jè tapacîê].»

É pacòobé tèpa pi-icu
12 iÉ tèepaa pâ naa na *Wâra

pwapwicîri wà Iésu, â é pacòobé
tèpa gére pwa jèna, gée na [gòroigé
kâra] Wâra pwapwicîri. Â é pugò-
boori ê pâ taapà naa goo tèpa
pitòotéri mwani, ma ê pâ autâa kà
tàpé na rà pi-icu marü¶¶. 13 jÂ é ina
tàra pâ: «É ina wà Pwiduée naa na
*Tii Pwicîri, pâ: O mwa ina goo ê
wâ kôo, pâ, wâ târa pwapwicîri.Ésaïe
56.7 Êco na wâguwà, âna guwà gére
pwa ma aucârü kà tèpa mura!»
14Gée na càùru pwiri, â wâru tàpé

gée goo tèpa bwi ma tèpa bee, na
rà medari Iésu naa na Wâra pwap-
wicîri, â é nama tiàu maagé kàra.
15Â wà tèpa caa kà tèpa pwa *ârap-
waailò, ma wà tèpa *dotée goro ê
Naèà, âna rà côo ê pâ muru bèep-
wiri na é pwa wà Iésu—muru na

¶¶21:12 Tàpé na rà pi-icu marü—Wà tèpa Juif na rà wâro na ê pâ napô na
tâiti, âna rà mu me naa na Wâra pwapwicîri wâ Iérusaléma. Â rà wâri ê
pâ macii târa pwa ârapwaailò. Â rà tòotéri mwara ê mwani târa bépitu, ba
papwicîri naawê, ê mwani kà tèpa Roma. Â wà tèpa pi-icu macii ma wà
tèpa pitòotéri mwani, âna rà pa mwani goo pwiri.
g21:5 Zakarie 9.9 h21:9 Psaume 118.25–26
i21:12 Ioane 2.13–22 j21:13 Ésaïe 56.7; Jérémie 7.11

wâdé, na jè pò goo. Â rà côo mwara
pâ èpo, na rà gére uu naa na Wâra
pwapwicîri ma ina pâ: «Hosana!
Pwamaina Pwina naî Davita!»
Â rà putàmu naa gooé wà tèpa

pitûâ-bà, 16 kâ rà ina têe pâ: «Pwi-
ibà, wànau, câgà caa têre ê pwina
rà gére ina pâ èpo bèeni?»
Â é tòpi tàra pâ: «Akaé. Â câguwà

caa mu pûra ê auwii goo, na wâna
Tii Pwicîri? Ba jèe wii pâ:
Gà nama rà pwamainagà
pâ èpo ma nari èpo.» Psaume 8.3
17Â é pâra jiirà wà Iésu, â é còobé
gée na villema é pâra naa na village
Bétani. Â é mwa puu wê.

É pinajajai upwâra wâi
18Na dàuru kêe, na bwaa dàuru,

â é wâjué me naa na ville wà Iésu.
Ûna é pâmwünyabweri i ville, â é
copwa. 19Â é côo jè *upwâra wâi
naa bàra naigé. Â é pâra nau coo
goo, êco na nye po dooé co§§. Â é
pinajajaié, ma ina pâ: «O câgà mwa
caa pwâ dàra gòiri!»
Â é nye mwari kaa. 20Ûna rà côo

i upwâra wà tèpa câmu kêe, â rà po
dau pò, â rà ina têe pâ: «Gorodà na
é nye awài goro mwari kaa?»
21 lÂ é tòpi tàra wà Iésu pâ: «Guwà

têre bwàti, ba go ina tàwà ê âjupâra
pâ: Wiàna guwà cèikî, â wiàna
câguwà caa pidumapiê, â o pâri ma
guwà pwa ê pwina go pwa târa i up-
wâra bèeni. Â pâri mwara ma guwà
ina târa ê jaa bèepwiri pâ: “Gà boo
naa nawià!” Â o nye wàra.

22m«Â wiàna guwà pwapwicîri
târa ilari ê jè muru, â na guwà
cèikî naa goo, â ée mwa pacoo wà
Pwiduée.»
É patêre tèpa pitûâ kà tèpa Juif
Maréko 11.27–12.12; Luka 20.1–19
23É tò naa na Wâra pwapwicîri wà

Iésu, â é pacâmuri pâ âboro.
Â wà tèpa caa kà tèpa pwa ârap-

waailò, ma wà tèpa pitûâ, âna ràme
burèe, â rà tawèerié pâ: «Wàilàapà
na naa tàrù tâgà, ma gà pwa ê
pâ muru na gà pwa? Wàilàapà na
cùrugà?»
24Â é tòpi tàra pâ: «Wâgo mwara,

âna go bwaa nama tawèeriwà goro
ji caapwi muru. Â wiàna guwà tòpi
tôo bwàti, â go mwa ina tàwà pwi
a naa tôo tàrù ma go pwa. Wàéni:
25Wàilàapà na naa tàrù tà Ioane
ma é *piupwaa? Wà Pwiduée, é, wà
tèpa âboro?»
Â rà dau pitùra goo, â rà pi-ina

tàra pâ: «Wiàna jè tòpi pâ: “Tàrù
gée jaa wà Pwiduée” â ée mwa ina
tâjè pâ: “Â gorodà na câguwà caa
cèikî naa goo ê pwina é ina tàwà
wà Ioane?” 26 nÂ wiàna jè tòpi têe
pâ: “Tàrù gée jaa tèpa âboro co” â
géewê, âna jè ipwacôojè goo tèpa
âboro na rà cèikî naa goo Ioane!»
Ba rà cau cèikî ba gòo wà tèpa

âboro pâ é pwi péroféta [na é pame
ê popai gée jaa wà Pwiduée].
27Â wà tèpa pitûâ, âna rà tòpi tà

Iésu pâ: «Îi, câbà caa tâmogòori.»
Â é ina tàra wà Iésu pâ: «Â wâgo

mwara, âna o câgo caa ina tàwà pâ,
§§21:19 Po dooé co—Ité na ticè pwâra pwi wâi bèepwiri, ba du ârailu pàara
na naja na rà tòpò pwêe pâ upwâra wâi. Pwiri ucina goo ê Ba Isaraéla. Côo
Upwâra wâi naa na Neeremuru (Vocabulaire) naa pwâadàra tii.
k21:16 Psaume 8.3
l21:21 Mataio 17.20; Luka 17.6; Ioane 14.12; 1 Korénito 13.2
m21:22 Mataio 7.7–11, 18.19 n21:26 Mataio 14.5

wàilàapà na naa tàrù tôoma go pwa
ê pwina go pwa.»

Ucina goro tupédu aéjii
28 [É pwa ucina tàra wà Iésu pâ]:

«Guwà têre cai ni:
«Rà mwa tâa wà pwi jè âboro ma

tupédu naîê. Â é ina tà pwi jèpwi
pâ: “Pwina naîô, gà pâ nau wakè na
aupwanapô nabà.”
29«Â é tòpi têe pwini pâ: “Tàutôo.”
«Êco na, gée na càùé, âna é

pinünüma naa goo i pai tòpi kêe
têe. Â é nye pâra nau wakè na
aupwanapô.
30«Â é ina wà caa kàru tà pwi

jèpwi pâ: “Pwina naîô, gà pâ nau
wakè na aupwanapô nabà.”
«Â é tòpi têe pâ: “Üu, wâdé co

caa. Go o jèe pâra.” Êco na câé caa
pâra.
31«Â wàilàapà na tupéebà, na

pwa ê câbawâdé kà caa kàru?»
Â wà tèpa caa kà tèpa pwa ârap-

waailò ma wà tèpa pitûâ, âna rà tòpi
têe, pâ: «Wà pwi a pâbéaa.»
Â é ina tàra wà Iésu pâ: «Guwà

têre bwàti, ba go ina tàwà ê âjupâra
pâ: [Wà tàpé na guwà tétérirà—
] wà tèpa *tò mwani wâripû, ma
wà pa ilàri gòronaigé, âna rà o
tâa na autâa kàwà na *Mwaciri
kà Pwiduée. 32 oBa é medariwà wà
*Ioane Pwi a piupwaa, ba na é paari
târa ê Ba *Isaraéla ê naigé na *tàrù
na ara Pwiduée. Â câguwà caa cèikî
naa gooé. Êco na wà tèpa tò mwani
wâripû, ma wà pa ilàri gòronaigé,
âna rà nye cèikî naa gooé. Â, na
guwà côo pâ, rà cèikî, â câguwà caa

pinünüma naa goo, ma guwà cèikî
mwara naa gooé.»

Ucina goo tèpa wéaari nadipâa
33 p«Guwà têre jè ucina:
«É mwa tâa pwi apooro nadipâa*.

Â é mwa câmi aupwanapô kêe. Â
é mwa bariwâri goro ê auba, â é
mwa îri pwêe, ba na aucòogai ê
pwâra dipâa. Â é mwa bari ê wâ na
dau gòri too, ba na aucibèri† wàra
ê nadipâa. Â nabwé, â [é niimiri pâ,
na é pâra nau ipokâa naa jè napô,
â] é wâri pàra tèpa âboro, ba na
rà wéaari i na aupwanapô kêe. Â é
pâra.
34«[Paé pâ parui, paé, paé, paé…]

tèepaa naa na pàara na o pétâ
pwâra dipâa na. Â é panuâ pâ tèpa
ênawéna kêe, ba na rà tòpi jii tèpa
wéaari nadipâa cè kêe gée goro
ê piûnya. 35Êco na rà pâdi pwi
jè ênawéna, â rà pòtàmwara pwi
jèpwi, â rà èi pwi béâracié goro atü.
36Â dau wâru cè pàra tèpa ênawéna
na é panuârà pâ mwara. Êco na
nye ipaiwà pai pwa kàra tàra. 37Â
géewê, â é panuâ pâ pwi naîê, ba é
niimiri pâ rà o papwicîriê.
38 q«Ûna rà côo i pwi naîê na é

tèepaa pâ, â rà pi-ina tàra pâ: “Wàé
kaa pwiri pwina ée mwa pwi apooro
i na aupwanapô na cè jè tòotù!
Wâdé na jè tétàmwereê cawi, ba na
omwa tà kâjè i na aupwanapô kêe!”
39 rÂ rà tâjùrué, â rà dàtié còobé jii
aupwanapô, â rà tétàmwereê.»
40Â wà Iésu, âna é tawèeri tàpé

na rà gére têre ucina bèepwiri pâ:
«Â wiàna é tèepaa me i pwi apooro
na aupwanapô, â o dà cèna ée

*21:33 Nadipâa—Vignoble.
†21:33 Aucibèri—Tour de guet. (Cibèri—Surveiller d'en haut.)
o21:32 Luka 3.12, 7.29–30 p21:33 Ésaïe 5.1–2
q21:38 Mataio 27.18 r21:39 Hébéru 13.12

pwa tà tèpa wakè bèepwiri?» 41Â
rà tòpi tà Iésu wà tèpa caa kà tèpa
pwa ârapwaailò, ma wà tèpa pitûâ,
pâ: «Ée mwa pwa na èpà tà tàpé
na rà èpà, â ée pòtàmwararà. Â é
naa tà pàra tàpé i aupwanapô, ma
rà wéaari. Â, na cè pàara na pétâ
pwâra nadipâa na, âna rà o mwa
naa têe ê pwina kêe.»
42 sÂ é pwa ma ina tàra mwara wà

Iésu pâ: «Gona câguwà caa pûra ê
pwina wii naa na Tii Pwicîri? Ba jèe
wii pâ:
I pwi atü na rà tétâjii
wà tèpa ba wâ,
âna nye wàé kaa pwiri,
i âji êkêe!
[Tàutàra goo
pwi ò kâra wâao!]
Ba nye autûâri kà Pwi Ukai.
Jè pò goo pwényuâa kêe.Psaume

118.22–23
43–44«{Wiàna é tûu cè pwi jè âboro
naa gòro pwi atü-bà, â o tadidiri ê
naiié. Â wiàna é tûu i pwi atü-bà naa
gòro pwi jè âboro, â é câgagaié.}
Wàépwiri majoroé ma go ina tàwà
pâ: Wà Pwiduée, âna ée pa jiiwà
[ê aupwényunyuâari kâra] Mwaciri
kêe. Â ée naa târa cè jè Ba, cèna ée
mwa naa cè pwâra wakè kà tèpa âji
naîri Mwaciri.»
45Wà tèpa caa kà tèpa pwa ârap-

waailò, ma wà tèpa *Farasaio, âna
rà tâmogòori pâ é tàgére pwa ucina
wà Iésu naa goorà. 46Â dau nümarà
na rà tâjùrué. Êco na wâgotàra goro
pâ âboro, ba dau wâru tàpé na rà
niimiri pâ é pwi péroféta, [pwi a-ipa
popai kà Pwiduée].

Ucina goro pi-ija
maina goro piéa
Luka 14.15–24

22Wà Iésu, âna é jèu ina côwâ
[tà tèpa pitûâ kà tèpa *Juif] â

é ina tàra pâ: 2«Go bwaa piucinari
tàwà ê *Mwaciri napwéretòotù:
«É mwa tâa pwi jè ukai. Â é mwa

pwabwàti ê jè pi-ija na dau maina
goo pwina naîê, na é piéa. 3Â émwa
cùru pâ tèpa ênawéna kêe, ma rà
todà me tàpé na rà o ija, êco na wà
tàpéebà, âna tàutàra dàra me nau
ija.
4«Â é mwa cùru mwara pàra tèpa

ênawéna nau ina mwara tà tàpéebà
pâ: “Go jèe pwabwàti diri. Ba go jèe
nama taa ê pâ paaci ma macii kôo
na patèerà. Â guwà me ma jè pi-ija
nyabutùru i piéa!”
5«Êco na càra caa ipacè naa

goorà wà tàpé na todàra. Â rà pâra
nau pwa jèpa wakè kàra—é pâra
naa na aupwanapô wà pwi jèpwi, â
é côo mwagacâ kêe pwi jèpwi. 6 tÂ
wà pàra tàpé, âna rà tâjùru tèpa
ênawéna, â rà tubaèpà tàra, â rà
pòtàmwararà. 7Â é nye dau putàmu
kaa i pwi ukai. Â é panuâ pâ tèpa
ipaa kêe ma rà pòtàmwara tèpa
pòroca-bà, â rà cîri ê napô kàra.
8«Â é todàme pàra tèpa ênawéna

kêe, â é ina tàra pâ: “Jèe nabwé i
utimuru târa piéa, êco na wà i tàpé
na ia mara todàra, âna càcaa pâri
naa goorà, ba pâ tèpa âboro èpà.
9Guwà pâra diri naa ê pâ napô, â
guwà todàme diri pâ âboro na guwà
pâmarirà.”
10«Â rà pâra wii pâ naigé wà tèpa

ênawéna, â rà todà diri tèpa âboro
na rà pâmarirà—tàpé na rà èpà, ma

s21:42 Psaume 118.22–23; Roma 9.33; 1 Pétéru 2.6–8
t22:6 Mataio 21.35

tàpé na rà wâdé. Â pâra nau po
wâbé i wâra pi-ija.
11«Â é too wà pwi ukai ma é côo

tàpé na rà gére ija. Â é côo pwi
âboro na câé caa coona i ârabwée
târa pi-ija. 12Â é ina têe pâ: “Ico pwi
béeò, gà wànau târa pai toome'gà
naani, na nye ticè ârabwée'gà târa
pi-ija?”
«Â câé caa tâmogòori wà pwini cè

pai tòpi kêe.
13 u«Â é ina tà tèpa ênawéna kêe

wà pwi ukai pâ: “Guwà pii du îê ma
du âê, â guwà tüê còobé naa na
bàutê. Â rà o i ma tòngüru porop-
wârà wà tèpa âboro [gée goro pai
maagé kàra].”»
14 [Â é tubanabwé ê ucina bèep-

wiri wà Iésu, â é ina tàra pâ]:
«Âjupâra pâ é todàra pâ âboro na
wâru wà Pwiduée êco na o pwâco
cè tèpa âboro na é pitòrigarirà.
Nabwé.»

Wâripû kà tèpa Roma
Maréko 12.13–17; Luka 20.19–26
15 vNa jè tòotù, âna rà ipitiri

wà pàra tèpa *Farasaio, ba na rà
imudàra cè pai pwa wèe, ma rà tü
tûâ tà Iésu. Â nümarà na é pitanami
goro ê pai tòpi tàra kêe.
16Â rà panuâ pâdarié pàra tèpa

*câmu kàra, ma wà pàra tàpé na
tâa na ére kà *Héroda. Â rà ina tà
Iésu pâ: «Pwi a pwa pupûra, bà tâ-
mogòori pâ gà ina ê âjupâra. Ba
gà nye picémara ba *tàrù diri ê

pâ muru, na nüma Pwiduée na jè
pwa. Â nye ticè âboro cèna wâ-
gotâgà gooé, â câgà caa pwaké
goro âboro‡. 17Â êkaa, na nümabà
na bà tawèerigà pâ: Pwiri wâdé¶ na
jè wâripû tà pwi ukai kà tèpa Roma?
É, o càcaa wâdé?»
18Â wà Iésu, âna é jèe tâmogòori

ji ipwa tûâ kàra, â é ina tàra pâ:
«Tàpéeni, guwà tèpa pwâ! Gorodà
na guwà ipawâmiô? 19Paari tôo cai
ê mwani wâripû!»
Â rà naa têe jè mwani atü.
20Â é ina tàra pâ: «Naporomee

î ma nee î, na wâgòro ê mwani
bèeni?»
21 wÂ rà tòpi têe pâ: «Kà pwi ukai

kà tèpa *Roma.»
Â é ina tàra wà Iésu pâ: «Â

jèe wâdé, guwà pitôowâri tà pwi
ukai kà tèpa Roma ê pwina kêe,
â guwà pitôowâri tà Pwiduée ê kà
Pwiduée.» 22Â rà po dau pò wà tèpa
tawèerié, â rà panuâê, â rà pâra.
Pai o wâro côwâ kà tèpa bà?
Maréko 12.18–27; Luka 20.27–38
23 xBwaa nye tòotù caapwi, â

rà me mwara dari Iésu wà pàra
tèpa *Sadukaio. Wàilà, âna jè ditàra
pwapwicîri kà tèpa Juif na càra caa
cèikî pâ, rà o wâro côwâ wà tèpa bà.
[Â târa ma rà paari pâ rà âjupâra]

â rà tawèeri Iésu pâ: 24 y«Pwi a pwa
pupûra, é jèe ina wà *Moosé naa
na ê *Naèà pâ: Wiàna é bà wà pwi
âboro, na ticè èpo kêe, â wâdé na

‡22:16 Wà Héroda, âna é wakè ba kà tèpa Roma, â wâdé tàra ma tèpa
âboro kêe ê pai wâri mwani wâripû tà tèpa Roma. Napwa naa goo wà tèpa
Farasaio, âna càcaa wâdé tàra. Â rà todà tèpa âboro kà Héroda, ba na rà
pwa pwârajé tà Iésu.
¶22:17 Pwiri wâdé… é, Pwiri pwa tàrù kâjè. Pwiri ina ê Naèà kâra Wâra
pwapwicîri kà tèpa Juif.
u22:13 Mataio 8.12, 25.30; Luka 13.28 v22:15 Maréko 3.6
w22:21 Roma 13.7 x22:23 Apostolo 23.8 y22:24 Deutéronome 25.5

é popa tô dàpwà kêe wà pwi jiié,
ma ru piéa.Deutéronome 25.5 Â, na
wàrapwiri, â é naa cè gòobàra pwi
a bà.
25«Â wâdé. Êco na gà jèe niimiri

cai ni: Wâjaabà, âna pwa tèpa 7
aéjii. Â é piéa wà pwina ciàra, êco
na é bà, â nye ticè èpo kêe. Â pwi
a pâ wê, âna ru piéa ma tô dàpwà.
26Â ipaiwà ma i pwi ciàra, â gée
paé, naa goo pwi béâracié, â tèepaa
naa goro diri tèpa aéjii na rà po
7. 27Â gée na càùrà diri, â é mwa
bàra bà, wà i tô ilàri. 28 [Gà ina pâ]
rà o mwa wâro côwâ wà tèpa bà,
na jè tòotù. Â wiàna wàrapwiri, â
wàilàapà narà, na o pwi éa tô ilàri-
bà, na tòotù bèepwiri? Ba rà nye cau
tèpa éaé diri! Gà tòpi cai!»
29–31Â é tòpi tàra wà Iésu pâ:

«Guwà pitanami, làpé! [Cina
câguwà caa cèikî pâ, rà o mwa
wâro côwâ wà tèpa bà?] Ba câguwà
caa tâmogòori ê *Tii Pwicîri, â
câguwà caa tâmogòori ê pàtàma
Pwiduée! Ba wiàna rà wâro côwâ
wà tèpa bà, â o càra mwa caa piéa
côwâ. Ba rà o wâro pwacèwii tèpa
*angela naa jaa Pwiduée. Gona
câguwà caa pûra ê pwina é ina
tàwà goo, wà Pwiduée? Ba é ina pâ:
32 zWâgo Pwiduée kà *Abéraama,
ma Isaaka, ma Iakobo.Exode 3.6 [Pai
ina wèe pâ rà nye cau tàgére wâro
jaa Pwiduée]! Ba wà Pwiduée, âna
câé caa Pwiduée kà tèpa bà, â é
Pwiduée kà tàpé na rà wâro!»

33Â rà têre pwiri ê pâ âboro na
wâru, â rà dau pò goro ê pai pacâ-
murirà kà Iésu.

Naèà na piwéna
Maréko 12.28–34; Luka 10.25–28
34Ûna rà têre wà tèpa Farasaio pâ

é târi pwâ tèpa Sadukaio wà Iésu, â
rà pitanaimarirà, ba na rà côo Iésu.
35Â wà pwi jè ârapàararà, pwi jè

*dotée goro ê Naèà, âna nümee na
é tü tûâ tà Iésu, â é tawèerié pâ:
36«Pwi a pwa pupûra, gona dà ê pwi
naèà na é piwéna, naa na diri ê pâ
naèà?»
37 aÂ é tòpi tàra wà Iésu pâ:

«Wàéni: Wâdé na gà meaari Pwi
Ukai Pwiduée'gà, gée na diri ê
pwâranümagà ma wâro'gà, ma
aunünüma'gà.Deutéronome 6.5
38Wàépwiri ê pwi naèà na é dau
piwéna naa na diri ê pâ naèà. 39 bÂ
wàéni béârailu kâra naèà pwacèwii
pwi pâbéaa: Gà meaari tèpa
âboro§pwacèwii ê pai pimeaarigà
côwâ.Lévitique 19.18
40 c«Diri ê Naèà kà Moosé ma

ê auina** kà tèpa *péroféta, âna
cau me gée goro du ârailu naèà
bèepwiri.»

Dau pwamuru naa
goo pwi Mesia

Maréko 12.35–37; Luka 20.41–44
41Wà Iésu, âna é ucâri wà tèpa

Farasaio na ia rà tâa wê, â é
tawèerirà pâ: 42 d«Dà cè pai niimiri
kàwà naa goo pwi *Mesia, [pwi ukai

§22:39 Tèpa âboro—Grec: Pwi âboro na é tàmwünyabwerigà, é, pwi
jèneregà.
**22:40 Auina—Rà ina mwara wà tèpa ijiao pâ: Ipamogòori.
z22:32 Exode 3.6; Mataio 8.11 a22:37 Deutéronome 6.5
b22:39 Lévitique 19.18; Mataio 7.12
c22:40 Roma 13.10; Galatia 5.14 d22:42 Ioane 7.42



Mataio 22:43 58 Mataio 23:8

na guwà tapacîê]? É pwi gòobàra
î?»
Â rà tòpi têe pâ: «Ée pwi gòobàra

*Davita, [pai ina wèe pâ, é pwi
âboro kîri jiié].»
43Â é ina tàra pâ: «Guwà ni-

imiri cai ni: Wà Davita, ûna dipitirié
ê Nyuâaê Pwicîri, âna é ina [goo
pwi Mesia] pâ “Pwi Ukai kôo”. Âna
gorodà? 44 eBa é ina pâ:
Popai kà Pwi Ukai,
Pwi Ukai Pwiduée
na é patùra Pwi Ukai kôo:
“Gà me ma gà tâa ni.
Tâa ni gòro îô étò.
[Go naa tâgà ê pitûâ.
O pwamainagà awé.]
Go nama gà còogai
tèpa ipaa dàgà.”Psaume 110.1
45«Ûna é ina pâ, Pwi Ukai kôo, âna
é tàgére ina wà pwi Mesia. Â wiàna
wàrapwiri, â gorodà na guwà niimiri
pâ wà pwi Mesia, âna é pwi âboro
kîri jiié††? [Bwa, é paari wà Davita
pâ wà pwi Mesia, âna é pwi âboro
na é piwéna jii diri pàra tàpé]!»
46Â nye ticè na tòpi têe. Â gée na

càùé, â jèe ipwacoé tà tèpa âboro
na rà tawèeri wà Iésu goo cè pàra
muru.

Cibwaa ipwacèwii
tèpa Farasaio!

Maréko 12.38–40; Luka
11.43–46, 20.45–47

23 Gée na càùé, â wà Iésu, âna
é patùra tèpa *câmu kêe ma

wà tèpa âboro na rà tâa wê. Â é ina
tàra pâ: 2«Guwà côo, tèpa *dotée
goro ê Naèà, ma wà tèpa *Farasaio,
âna wakè kàra, na rà pacâmuri tèpa
âboro goro ê *Naèà kà Moosé.
3 f«Â wâdé na guwà pitêre dàra

diri ê pwina rà ina tàwà. Êco na
guwà cibwaa ipwacèwiirà, ba càra
caa pwa ê pwina rà ina tàwà! 4Ba pâ
pitûâ kàra, âna pwacèwii pâ nakake
na dau tòina, na rà nama rà kakeri
tèpa âboro. Â tàutàra na rà tu naa
goo, goro ji caapwi mangadaîrà.
5 g«Êdiri pâ tûâ kàra, âna rà pwa,

ba na rà paari tà tèpa âboro [pâ rà
pâra wiâra ê pâ tûâ kà Pwiduée].
Ba rà nama pimaina pâ nyi nari atà
pwicîri‡‡ na tâa gaadaarà, ma wâ-
goro îrà. Â rà nama gòri ê pâ cûuru
ârabwée kàra¶¶. 6Rà nye mudàra
taaci ê pâ autâa na tâa béaa, na
*wâra pitapitiri ma naa na pâ na
aupi-ija maina. 7Â wâdé tàra, na rà
pwamainarà wà tèpa âboro, ma ina
tàra pâ ‘Pwi ukai’, na diri ê pâ ére
aupitapitiri na napô.
8«Â wâguwà, âna guwà cibwaa

nama rà pi-ina goowà pâ ‘Pwi ukai’,
††22:45 Grec: Wà Davita kaa, na é ina gooé pâ ‘Ukai’, â gorodà na é pwina
naîê?
‡‡23:5 Nyi nari atà pwicîri—Phylactères. Nari atà na pwa goro parawére
macii. Â rà tòpò ji noo kâra imwaano na wii naa gò, ê popai gée na Tii
Pwicîri. Â rà pii naa gaadaarà, ma wâgoro îrà. Rà wàrapwiri, ba rà niimiri
pâ rà pacoo ê autûâri kà Pwiduée na Deutéronome 6.4–9.
¶¶23:5 Cûuru ârabwée kàra—Wà Pwiduée, âna é tûâri tà tèpa Isaraéla pâ,
na rà coona ârabwée, na pwa pé cûuê, naa gòobèreè, ba na rà pitaniimiri
êdiri pâ autûâri kêe. (Côo Nombres 15.37–41.)
e22:44 Psaume 110.1; Mataio 26.64 f23:3 Malachie 2.7–8
g23:5 Exode 13.9; Nombres 15.38–39; Deutéronome 6.8; Mataio 6.1

gée goro na nye caapwi co Pwi
Ukai. Â wâguwà, âna guwà cau tèpa
aéjii. 9Â guwà cibwaa ina goo cè
pwi jè âboro ni gòropuu pâ ‘Caa’§§,
gée goo na nye caapwi co pwi Caa
kàwà, na é wânidò *napwéretòotù.
10Â guwà cibwaa nama rà pitunee
tàwà pâ ‘Pwi a pitûâ’, gée goo na
nye caapwi co Pwi a pitûâ, âna wà
Kériso, pwi *Mesia. 11 hBa wà pwi
âboro imaina jaawà, âna wâdé na é
piâboro kîri kàwà. 12 iBa wà pwina é
ipwamainaê, âna o naaê boo. Â wà
pwina é ipakîriê, âna o naaê too.»

É patêre tèpa Farasaio wà Iésu
13É patùra tèpa Farasaio ma wà

tèpa dotée goro ê Naèà wà Iésu,
â é ina tàra pâ: «Guwà ipwacôoco,
wâguwà tèpa dotée goro ê Naèà
ma wâguwà tèpa Farasaio! O dau
maina wârimuru kàwà! Ba guwà
tèpa ipwacôwârimuru! Ba guwà târi
goropwârawâ târa *Mwaciri nap-
wéretòotù jii ê pâ âboro. Câguwà
caa tò naa na, â guwà pacoo pàra
tàpé na nümarà na rà tò naa na.
{ 14«O dau maina wârimuru

kàwà! Ba guwà pwa ê pâ nyakâra
pwapwicîri [ba na jè o niimiri pâ
guwà tèpa âboro wâdé]. Êco na, ûna
guwà gére wàrapwiri, â guwà popa
diri jii ê pa dàpwà ê pâ muru na tâa
tàra. Â gée goro kaa pwiri, âna mwa
pwa tàwà ê wârimuru na dau maina
jii ê wârimuru kà pàra tàpé.»}
15«Guwà tèpa ipwacôwârimuru!

Ba guwà itàa pitiri ni gòropuu, ma
nawià, ba na guwà pâmari cè pwi

caapwi âboro, na é tòpi ê pwapwicîri
kàwà. Ûna guwà jèe popaé, â guwà
pwa ma é pwi âboro na dau èpà ji-
iwà, na pâri ma é pwa wârimuru,
dàra gòiri awé, pwacèwiiwà!
16 j«Guwà ipwacôoco! Guwà tèpa

bwi, na guwà tòcia naigé tà tèpa
bwi. [Ba guwà pitanami na guwà
pacâmuri tèpa âboro goro ê pâ
*auipwataâboro.] Ba guwà ina tàra
pâ: “Wiàna gà *ipwataâboro co naa
goro neere ‘*Wâra pwapwicîri’, â o
piticèmuru naa goo, â o pâri ma
gà pitanami. Êco na, wiàna gà ip-
wataâboro naa goro ‘mwani mii na
tâa na Wâra pwapwicîri’, â wâdé na
gà pwa ê pwina gà ipwataâboro naa
goo.”
17«Guwà tèpa piwârau, ma tèpa

wâu! Dà cè pwina dau piâjimuru?
Ê mwani mii, é, ê Wâra pwapwicîri?
Go ina tàwà pâ: Nye ê Wâra pwap-
wicîri kaa, na é piâjimuru, ba ére na
é tâa wê wà Pwiduée!
18«Â ipaiwà mwara, wiàna guwà

ina pâ: “Wiàna gà ipwataâboro co,
naa goro ê aupwa ârapwaailò, â
o piticèmuru naa goo, â pâri ma
gà pitanami. Êco na, wiàna gà ip-
wataâboro naa goro ê *ârapwaailò
na tâa gò, â wâdé na gà pacoo ê
auipwataâboro bèepwiri.”
19«Wànau? Gona ticè cèna

guwà tâmogòori? Dà ê pwina
dau piâjimuru? Ê ârapwaailò, é,
ê aupwa ârapwaailò, na é nama
é pwicîri i ârapwaailò? 20Guwà
côo, wà pwina é ipwataâboro naa
goro aupwa ârapwaailò, âna é

§§23:9 Cibwaa ina…‘Caa’—Câé caa papwicîri jiijè ma jè ina pwiri tà tèpa
caa kâjè, é, ukai kâjè. Càcaa wâdé wiàna wà tèpa pitûâ naa na wâra pwap-
wicîri, âna rà tacoo goojè ma jè dau pwamainarà.
h23:11 Mataio 20.26; Maréko 9.35; Luka 22.26
i23:12 Job 22.29; Proverbes 29.23; Luka 14.11, 18.14
j23:16 Mataio 15.14

ipwataâboro naa goro diri ê pwina
tòpò naa gò. 21Â wà pwina é
ipwataâboro naa goro neere Wâra
pwapwicîri, âna é ipwataâboro naa
goro nee Pwiduée, ba autâa kêe.
22 kÂ wà pwina é ipwataâboro naa
goro neere napwéretòotù, âna é
ipwataâboro naa goro autâa pwicîri
kà Pwiduée, na é tâdòiti.»

Guwà tèpa pwàniri èpà!
23 l«Guwà naa tà Pwiduée ji

caapwi gée goro 10, gée goro pâ
jèpa arapwüru*. [Â nye wâdé.]
Guwà ipwacôoco! Ba câguwà caa
pâra wiâra ê pwina piâjimuru naa
na ê Naèà—ê âji cèikî naa goo wà
Pwiduée, bau ê pai tòimiri tèpa
âboro, ma pai meaarirà†. Wâdé
na guwà pacoo diri pâ pwiibà, na
maina, bau diri ê nyi nari naèà na
kîri. 24Guwà tèpa bwi na guwà
tòcia naigé tà tèpa bwi! Guwà
dàgòtù ê ji nari puutâ gée na i
wârado, êco na guwà cîdaée ê
kaamela‡ na guwà namiri.
25m«Guwà nuwa bwàti gòroigé

kâra wârado ma ngapò, â ê
pwâranümawà, âna nye po wâbé
kaa goro ê pwina èpà. Ba guwà
tèpa iau, â guwà ciburà mudàra
ê pwina wâdé ba kàwà. 26Guwà
tèpa bwi! Guwà mara nuwa béaa
nanaara ngapò, ma é pwéelaa. Â
géewê, â ée pwéelaa diri ngapò.

27 n«Guwà pâ tèpa pwàniri èpà!
Guwà pwacèwii ê pâ bwàmu na
tâmi ba pwaa gòroigé, â po wâdé
pai côo kâjè. Êco na wânigée na,
âna pwa duuru âboro ma ê pâ muru
na wai. 28 oBa guwà tèpa gòmapwa
ma guwà *tàrù na ara tèpa âboro.
Êco na wânigée na wâbinyiri, âna
guwà tèpa pwâ, ma âboro èpà.

Guwà tèpa taa tèpa péroféta!
29«O dau maina wârimuru kàwà,

co tèpa dotée goro ê Naèà ma tèpa
Farasaio! Nabàni, âna guwà tòimiri
ê bwàmu kà tèpa péroféta ma wà
tàpé na tàrù na ara Pwiduée. 30Â
guwà pi-ina tàwà pâ: “Wiàna ina pâ,
jè gére tâa na pàara kà tèpa jo-
joorojè, â pwiri câjè caa pòtàmwara
pâ péroféta!”
31 p«Êco na, na guwà ina pwiri,

â guwà côoina pâ, guwà nye tèpa
âji naî tàpé na rà pòtàmwararà!
32Â wâdé, â guwà nye tubanabwé
ê wakè na rà tapoo wà tèpa jo-
joorowà! 33 qGuwà tèpa nari dòèa!
Wà Pwiduée, âna ée mwa pwa
wârimuru tàwà dàra gòiri! Â o
câguwà caa udò jii!
34«Guwà têre bwàti, ba go o

panuâ tàwà cè tèpa péroféta,
ma tèpa tàmanga, ma tèpa
pacâmuriwà. Â guwà o tubaèpà
tàra. Ba guwà o pâdi pàra tàpé goro
ubati, naa na pâ wâra pitapitiri.
Â guwà o ipwâri pàra tàpé wii ê

*23:23 Gée goro pâ jèpa arapwüru—Napéaati naa na grec pâ: Menthe ma
aneth ma cumin. Pai ina wèe pâ, rà pûra tiagoro nyi nari doromuru, ba na
rà paari pâ, rà pitêre dàra ê Naèà.
†23:23 Pai tòimiri…ma pai meaarirà—La justice et la miséricorde.
‡23:24 Kaamela—Chameau. Pai ina wèe ni pâ, ê macii na po dau maina.
(Côo Mataio 19.24.)
k23:22 Ésaïe 66.1; Mataio 5.34 l23:23 Lévitique 27.30; Michée 6.8
m23:25 Maréko 7.4 n23:27 Apostolo 23.3 o23:28 Luka 16.15
p23:31 Apostolo 7.52 q23:33 Mataio 3.7, 12.34; Luka 3.7

pâ napô. Â guwà tanamiri pàra
tàpé naa goro upwâra, â guwà
pòtàmwara pàra tàpé goro cè jè
pai pwa wèe.
35 r«Gée goo kaa pwiri, na ée

mwa pitèiwà wà Pwiduée, goro ê
pai pòtàmwara wàra diri tèpa âboro
kêe naani gòropuu—tapoo naa goo
Abéla, pwi âboro na é *tàrù; tia-
goo Zakaria¶, pwina naî Barakie.
Ba guwà§ pòtàmwara Zakaria, naa
nabibiu kâra i aupwa ârapwaailò,
ma i ére na dau pwicîri! 36Â go
nye ina tàwà pâ: Wà Pwiduée,
âna ée mwa pwa wârimuru tàwà,
wâguwà tèpa âboro nabàni, goro
diri ê pâ pwiibà, na rà pwa wà tèpa
jojoorowà.»

Pimeaari kà Iésu goo
tàpé Iérusaléma
Luka 13.34–35

37 [É ina mwara wà Iésu pâ]:
«Nyi wâriwà co tàpé *Iérusaléma!
Guwà catàmwara tèpa péroféta na
é cùrurà medariwà wà Pwiduée—
guwà èi pàra tàpé goro atü, â guwà
pòtàmwara pàra tàpé goro cè jè
pai pwa wèe. Nye ciburà nümoo na
go panaimariwà, pwacèwii jè nyaa
kâra ja na é panaimari nyi naîê na
aranara itooé. Êco na tàutàwà. 38 sÂ
guwà côo, [go omwa pâra jiiwà, â] o
jèe ticia na êWâra pwapwicîri kàwà!
39 tÂ go ina tàwà pâ: O jèe câguwà
caa côoô tiagoro ê tòotù na guwà o
ina pâ: Cidòri nyuâa pwi âboro na

é me naa na nee Pwi Ukai!» Psaume
118.26

O mwa tédidiri Wâra pwapwicîri
Maréko 13.1–2; Luka 21.5–6

24 Gée na càùé, â é còobé
gée na *Wâra pwapwicîri wà

Iésu. Â napwa naa goo wà tèpa
*câmu kêe, âna [rà gére picâdiri diri
ê auba, goo i pâ wâ, â] rà medarié,
ba na rà paari têe.
2 uÂ é tòpi tàra pâ: «Guwà côo diri

pâ auba bèeni? Âna go ina tàwà ê
âjupâra pâ: O mwa téura diri. Â o
mwa ticè atü na o mwa pitâagòrà
too wê.»
Ê pwina o tèepaa na pwâadèreè

Maréko 13.3–37; Luka
21.7–30, 17.26–37

3 [Gée na càùé] â é tâaboo wà
Iésu, naa gòrojaa Élaio. Â rà pâra
darié tèpa câmu kêe, âna nye wàilà
co ma wàé, â rà tawèerié pâ: «Gà
ina tâbà pâ o wiidà cèna o tèepaa ê
pwina gà gére ina. Â o dà cè câmu
kêe, ma bà o tâmogòori pâ, ê pàara
na gà o mwa wâjué côwâ na, ma ê
cè pwâadàra gòropuu?»
4Â é tòpi tàra pâ: «Guwà ip-

wacôowà, â guwà cibwaa pwa ma
ipa-imwüruwà. 5 vBa o wâru tàpé
na rà o tèepaa me, â rà o pa ê
neeô. Â rà o ina tàwà pâ: “Wâgo pwi
*Mesia, [*pwi a pa-udòwà]”. Â rà o
ipa-imwüru ê pâ âboro na wâru.
6«Â guwà o têre cè airi paa, na

wâmwünyabwe,ma jèkutâ goro paa
¶23:35 Abéla—Côo 2enote goo Hébéru 12.24. Zakaria—Pwi bénabwé
âboro gée goo tàpé na pòtàmwararà naa na Aamwari Béaa (l'Ancien
Testament).
§23:35 Guwà—Pai ina wèe pâ, tèpa jojoorowà.
r23:35 Genèse 4.8; 2 Chroniques 24.20–21
s23:38 1 Rois 9.7–8; Jérémie 22.5 t23:39 Psaume 118.26
u24:2 Luka 19.44 v24:5 Mataio 24.23–24; 1 Ioane 2.18

na wâiti. Â guwà cibwaa nama wâ-
gotàwà! Ba o nye mara tèepaa ê
pâ pwiibà, êco na o càcaa pâji
pwâadàra gòropuu. 7 w[Â o wâru pâ
ipaa pitiri gòropuu.] Ba ê pwi jè Ba,
âna ru pipaa ma pwi jè Ba. Â wà
pwi jè ukai, âna ru pipaa ma pwi
jè ukai. Â o pâ nau tèepaa ê pâ
copwa na maina, â o gù napuu**, na
pâ pàra ére gòropuu. 8Ê pâ na pai
pwa wèe bèepwiri, âna o pwacèwii
ê pâbéaari maagé kâra pitèpa èpo.»

O tubaèpà tà tèpa cèikî
9 x«[Na pwi pàara bèepwiri, âna]

rà o pièpàriwà gooò wà diri ê pâ
âboro naa gòropuu. Â rà o tâjùruwà,
ma tubaèpà tàwà, tiagoro cè pai
pòtàmwarawà, gée goo na guwà
tèpa âboro kôo.
10«Â o wâru tàpé na rà o panuâ

ê cèikî kàra. Â rà o pièpàrirà côwâ
wà tèpa ibéerà, ma pi-icurirà côwâ.
11 yO wâru cè tèpa *péroféta a pwâ,
na rà o tèepaa me, â rà o ipa-
imwüru pâ âboro na wâru. 12Â ê
èpà, âna o dau pimaina too naa
na gòropuu. Â gée goo pwiri, na o
wâru cè tàpé na o moo ê pimeaari
kàra. 13 zÊco na wà pwina é cimwü
tia pwâadèreè, âna ée mwa pa-
udòé wà Pwiduée [ma naa têe ê
*wâro dàra gòiri jaaé]. 14 aÂ o mwa

picémara pitiri ê *Picémara Wâdé
goro ê Mwaciri [napwéretòotù]. Â rà
o têreê êdiri pâ Ba naa gòropuu.
Â gée na càùru pwiri, â o jèe
pwâadàra gòropuu.»

O maina pai maagé kà tèpa âboro
15 b«Guwà o pâ nau côo ê capwi††

na é tèepaa me—muru na jè miiri,
ma jè pwùkùru goo—na ia é inapà-
parié béaa wà péroféta Daniéla. Â
ée mwa tâa na Wâra pwapwicîri kà
Pwiduée.»
(Â wà pwina é pûra ni, âna wâdé

na é tâmogòori bwàti ê pwini!)
16«Â, na pàara bèepwiri, âna wâdé
na rà uru naa gòro ê pâ jaa, wà tàpé
na rà tâa *Judée! 17 cÂ wà pwina é
nao gòroigé jii wâ‡‡, âna é cibwaa tò
côwâ, naumudàra cè jè muru, wâna
ê wâ kêe. 18Â wà pwina é tâa na ê
na aupwanapô, âna é cibwaa wâjué
côwâ naa jaaé, ma é popa cè ârab-
wée kêe. 19Au, wârico! Ba, na ê pâ
tòotù bèepwiri, âna o po dau pwaée
kâra pa ilàri na rà nyarana, ma pa
ilàri mwara na rà pa-di ê èpo kàra.
20«Guwà pwapwicîri tà Pwiduée

pâ, na ê pai uru kàwà, âna càcaa
tèepaa na pàara na èpà napô, ma
na *tòotù pwicîri¶¶. 21 dBa, na pàara
bèepwiri, âna rà o dau maagé côo
wà tèpa âboro. Ba bwaa nye ticè cè

**24:7 Gù napuu—Tremblement de terre. Rà ina mwara wà tèpa ijiao pâ:
Kakürubwaanu.
††24:15 Capwi—Destructeur, désolation, mort. Ê pwina tubaèpà târa diri
kaa ê muru.
‡‡24:17 Nao gòroigé jii wâ—Grec: Tâa gòrowâ, ba pwa goro puu, â po
bàracaari bwàti, â pâri ma jè pâra gò. Â rà mu nao wê.
¶¶24:20 Na tòotù pwicîri—Naa jaa tèpa Juif, âna pwicîri na rà po pâra na
tòotù pwicîri.
w24:7 Ésaïe 19.2 x24:9 Mataio 10.22
y24:11 Mataio 24.5,24; 1 Ioane 4.1 z24:13 Mataio 10.22
a24:14 Mataio 28.19 b24:15 Daniel 9.27, 11.31, 12.11
c24:17 Luka 17.31 d24:21 Daniel 12.1

pwi jè âboro, cèna é jèe maagé côo
wàrapwiri—tapoo gée na autapoo
goo ê gòropuu, tiagoro nabà. Â o jèe
nye ticè cè pwi jè âboro, cèna ée
mwa wàrapwiri côwâ cè pai maagé
kêe.
22«Wiàna câé caa niimiri wà

Pwiduée pâ é nama piboo ê jéûru
tòotù-bà, â pwiri o nye ticè cè pwi
jè âboro cèna é upa wâro kêe! Êco
na é nye niimiri na é nama piboo,
wàrapwiri goo wà tàpé na é jèe
pitòrigarirà.»

Tèpa ‘mesia’ na rà tèpa pwâ
23 e«Wiàna é ina tàwà cè pwi jè

âboro pâ: “Guwà côo! É wâni wà
pwi Mesia!” é géepà: “É wâna ê
ére bèepwiri!” â guwà cibwaa cèikî
naa goo. 24 fBa rà o mwa tèepaa me
cè tèpa ‘mesia’ ma tèpa ‘péroféta’
na rà tèpa pwâ. Â rà o pwa ê
pâ wakè goro pàtàmarà na rà o
pò goo wà tèpa âboro, târa ma
rà ipa-imwürurà. Â rà ipwadàrapwa
mwara ma rà ipa-imwüru tàpé na
é jèe pitòrigarirà wà Pwiduée. 25Â
êkaa, na go jèe tàmara ina tàwà ê
pâ muru, na o mwa tèepaa!
26 g«Â wiàna rà ina tàwà pâ:

“Guwà côo, wà pwi Mesia, âna é
wâ namaré!” â guwà cibwaa pâra. Â
wiàna rà ina tàwà pâ: “Guwà côo, é
tà cârü ni!” â guwà cibwaa cèikî naa
goo. 27 hBa wiàna go tèepaa boome
côwâ, wâgo *Pwina naîri âboro, â

[êdiri pâ âboro, âna rà o côoô! Ba]
o pwacèwii ê âra, na ée pwéelaa,
na jè o côo pitiri gòropuu. 28 iBa
[pwacèwii na jè mu ina pâ]: “Wâna
é tâ tabéaa wê bwaooré, âna é wêe
ê macii bà.”»

Pai wâjué me côwâ kà Iésu
29 j«Na pâ tòotù-bà, â rà o dau

maagé côo ê pâ âboro. Â gée na
càùru pwiri, â o tèepaa i pwi ia é ina
wà péroféta Isaia. Ba é tàmara ina
pâ:
O câé té i tòotù.
O bàutê i parui.
Rà tûu pâ îricò.
Gùmagù pâ pàaé§§.Ésaïe 13.10;

34.4
30 k«Â géewê, â tèepaa naanidò
*napwéretòotù, ê câmu kâra pai
tèepaa kôo, wâgo Pwina naîri âboro.
Â rà o kâa goro pai wâgotàra diri
ê Ba gòropuu. Ba rà o côoô, na
go tèepaa boome gòro nee, naa
na ê pàtàmoo, ma ê pai maina ma
muugère kôo. 31 lÛna é upi i tutu
na maina wà pwi jè *angela, â go
o mwa panuâ me tèpa angela kôo,
ba na rà panaimari tàpé na go jèe
pitòrigarirà pitiri ê gòropuu.»

Câmu goro iri wâi
32«Wâdé na guwà picòo bwàti,

ê câmu kâra ê *iri wâi. Ba, na é
tapoo ti, â guwà tâmogòori pâ, ée

§§24:29 Gùmagù pâ pàaé—Pai ina wèe pâ, o piaraégò pâ îricò; é, o gù-
magù pâ mwaciri ma tèpa ukai kàra; é, o gùmagù tèpa duée.
e24:23 Mataio 24.5 f24:24 Deutéronome 13.2–4; 2 Tésalonika 2.8–9;
Auinapàpari 13.13–14 g24:26 Luka 17.23–24
h24:27 Mataio 24.37–39
i24:28 Job 39.30; Luka 17.37 j24:29 Ésaïe 13.10, 34.4; Ézékiel 32.7;
Joël 2.10, 3.4; 2 Pétéru 3.10; Auinapàpari 6.12–13
k24:30 Daniel 7.13; Zakarie 12.10; Auinapàpari 1.7
l24:31 1 Korénito 15.52; 1 Tésalonika 4.16

jèe tèepaa me ê pàara na ucuu i
napô.
33«Wàrapwiri na guwà côo pâ,

gére tèepaa diri pâ câmu na go
gére ina, â guwà o tâmogòori pâ, o
jèe pacoo diri*. 34mÂ go ina tàwà ê
âjupâra pâ: [O càcaa gòiri.] Wà pàra
tèpa âboro nabà, âna rà o bwaa nye
côo pwiri, béaari ê pai o bà kàra.
35 nBa o tiàu ê napwéretòotù ma ê
gòropuu; â napwa ê popai kôo, âna
o càcaa tiàu.»

Guwà tà tàcî!
36 o«Ba nye ticè pwi âboro,

cèna tâmogòori cè tòotù ma
cè ineretòotù, cèna o tèepaa ê
pâ muru bèepwiri. Ba câbà caa
tâmogòori mwara wâgo Pwina naî
Pwiduée, ma wà tèpa angela kêe.
Â nye wàco Caa, na é tâmogòori.
37–39 pq«Â rà o pò goro pai wâjué

côwâ kôo, pwacèwii tàpé na ia rà
pò goro i jawé, na ia tùpwùtùru
gòropuu, na pàara kà Noa. Ba rà
nye tà pi-ija ma wâdo; â rà piéa, ma
paéari ê pa èpo kàra. Â ticè cèna rà
tâmogòori, tèepaa naa goro i tòotù,
na é tò naa na i wànga kêe wà Noa.
Â é nye tèepaa me kaa i jawé, â
cau poparà diri [wàco Noa ma ê tâa
kêe].
«Â go ina tàwà pâ: O nye ipaiwà

mwara, ma ê pai tèepaa me côwâ
kôo. 40Ba, na pwi tòotù-bà, âna o
wà tupédu âboro, cèna ru wakè na
aupwanapô. Âna o popa pwi jèpwi,
â o naaco pwi jèpwi. 41Â o du

ârailu ilàri cèna ru tòbiti blé, âna o
popa tô jèpwi, â é tà tâa tô jèpwi.
42 rGuwà tà tàcî, ba o câguwà caa
tâmogòori cè pàara, cèna ée tèepaa
me côwâ wâna, wà Pwi Ukai kàwà!
43 sGuwà tâmogòori cai ê pwini: Wà
pwi apooro pwârawâ, âna câé caa
tâmogòori cè ineretòotù na ée mwa
tò naa na wâ kêe, wà pwi a mura, na
é me naa ne. Ba wiàna é tâmogòori,
â pwiri é pacooé. 44Wàé kaa pwiri
na go ina tàwà pâ: Guwà tà tàcî. Ba
go o mwa tèepaa me côwâ, wâgo
Pwina naîri âboro. Êco na o câguwà
caa tâmogòori cè pàara cèna go o
mwa tèepaa na.»

Pwi ênawéna pwi a pitêre dàra
45«Wàilàapà cè pwi ênawéna pwi

a pitêre dàra ma pitòimiriê? Wàéni:
I pwi ia é ina têe wà pwi ukai kêe
pâ: “Go panuâ tâgà ê wakè bèeni:
Gà pa-ija pàra tèpa ênawéna, naa
na pàara na o pâri.”
46«Â o dau wâdé ba kà pwi

ênawéna bèepwiri wiàna é tèepaa
me wà pwi ukai, âna é nye tàgére
wakè bwàti! 47 tGuwà côo, wà pwi
ukai, âna ée naa têe ê pitûâ naa
goo ê pâ wâdé kêe. 48Êco na, wiàna
wà pwi ênawéna, âna é pwi âboro
èpà, â é piniimiri pâ, ‘O câé caa
nama tèepaa me wài wà pwi ukai.’
49Â é tapoo èi tèpa bée goro wakè.
Â é dau ija ma wâdo ma tèpa ip-
wirié. 50Â, na jè tòotù na câé caa
tapacîê, â é nye wâjué me côwâ
kaa wà pwi ukai. 51Â ée mwa naa

*24:33 O jèe pacoo diri—Pwiri pai wâjué côwâ kà Iésu, é, pwiri pai tédidiri
ê ville Iérusaléma, na pwa na naja 70. (Côo Maréko 13.29.)
m24:34 Mataio 16.28 n24:35 Mataio 5.18
o24:36 Apostolo 1.7; 1 Tésalonika 5.1–2
p24:37-39 Genèse 6.5–8; Hébéru 11.7 q24:37-39 Genèse 7.21–23
r24:42 Mataio 25.13 s24:43 Luka 12.39–40; Auinapàpari 16.15
t24:47 Mataio 25.21,23

ê wârimuru na dau gòo tà i pwi
ênawéna bèepwiri, wàilà diri ma
pàra tèpa ênawéna, na càra caa
*tàrù. Â rà o i ma tòngüru porop-
wârà [gée goro pai maagé kàra].»

Ucina goo pa 10 èpo ilàri

25 1–2 u[É ina mwara wà
Iésu pâ]: «Ê *Mwaciri

napwéretòotù, âna pwacèwii ni:
«Rà mwa tâa 10 èpo ilàri. Â 5 gée

goorà, âna rà tèi bwàti, â 5 gée
goorà, âna rà tàpo imwüru. [Â mwa
cau todàra diri naa na jè piéa.] Â rà
mwa popa ê wâra ânye kàra, ba na
rà tapacî pwi a piéa. [Ba ée mwa
tèepaa me naa bàrane†.] 3–4Wà i pa
èpo na ia rà tèi bwàti âna rà me pa
i wâra ânye kàra, bau ê bwà kâra
jawé. Â wà i pa èpo na ia rà tàpo
imwüru, âna rà popa i wâra ânye
kàra, êco na ticè jawé târa. 5Â jèe
bàrane, â rà cau tèepaa me, naa na
pwârawâ kà i tô a piéa, ba na rà
tapacîri pwi a piéa. Êco na câé caa
tèepaamewài, â rà cau puu diri. [Rà
puu, rà puu, rà puu…]
6«Â nabwé, â po nabibiu kâra

ne, â rà nye têre kaa ê pwâra uu,
ma pwâratùra, na ina pâ: “Pa èpo!
Wàéni i pwi a piéa! Guwà còobé ma
jè pâra caraé!”
7«Â rà tàcî wài i pa èpo, â rà

pwabwàti i ânye kàra. 8Â wà i pa
èpo na ia rà tàpo imwüru âna rà ina
tà pa béerà pâ: “Au, jèe ticè jawé
târa ânye kâbà! Guwà naa cè jawé,
gée goro dàra jawé kàwà.”

9«Â rà tòpi tàra pâ: “Bwa! Pa èpo,
jèe càcaa pâri. Guwà itàa wài naa
na pwi pwârawâ bèepwiri gée, ma
guwà ilari cè jawé.”
10«Êco na, na pàara na rà tàgére

pâra na, â é tèepaa me i pwi a piéa.
Â rà cau pâra diri tèpa âboro ma
wà pwi a piéa, naa na wâra piéa.
Â wà i pa èpo ilàri na rà tèi bwàti,
âna rà pâra wiâê. Â nabwé, â é târi
i goropwârawâ.
11 v«Napwa naa goo pa èpo na

rà tàpo imwüru, âna rà ipwâ. Â rà
mwa itàa me. Â rà [cùu i gorop-
wârawâ, ma] ina pâ: “Pwi ukai,
tàpiri i goropwârawâ!”
12 w«Êco na é tòpi tàra i pwi a

piéa pâ: “Guwà pâra, ba câgo caa
tâmogòoriwà.”»
13 x[Â é tubanabwé ê ucina bèep-

wiri wà Iésu, â é ina pâ]: «Guwà tà
tàcî, ba câguwà caa tâmogòori cè
tòotù, ma cè ineretòotù, na go o
mwa tèepaa me côwâ. Nabwé.»
Ucina goo tèpa âracié ênawéna

Luka 19.11–27
14 [É ina mwara wà Iésu pâ]:

«Ê pai pwa goo ê Mwaciri nap-
wéretòotù, âna o pwacèwii ni:
«É mwa tâa pwi jè âboro. Â mwa

nümee na é pâra nau ipokâa naa jè
napô. Â é mwa todà tèpa ênawéna
kêe. Â é mwa panuâ tàra ê tàrù, naa
goro diri ê pâ neemuruê.
15 y«Â é jèpa naa tàra jèpa mwani

kêe, ba na rà wakèri, wiâra pai tâ-
mogòorirà kêe. Â é naa tà pwi jèpwi

†25:1-2 Naa jaa tèpa Juif biu, âna é tèepaa me na ne wà pwi apiéa, ba na
é cia me tô wâdèe ma wà diri tèpa âboro na todàra, naa jaa pwi caa kêe,
ba na ru piéa wê. Â rà cau popa pâ wâra ânye tèpa todàra.
u25:1-2 Luka 12.35; Auinapàpari 19.7 v25:11 Luka 13.25–27
w25:12 Mataio 7.23 x25:13 Mataio 24.42 y25:15 Roma 12.6

5 miliô mwani mii‡, â wà pwi jèpwi
ârailu miliô, â wà pwi béâracié,
caapwi miliô. Â nabwé, â é pâra ji-
irà. 16Â wà i pwi ia tòpi 5 miliô, âna
é nye wakèri kaa i pwi ia naa têe, â é
pâmari 5 miliô mwani bèreè. 17Â wà
i pwi ia naa têe ârailu miliô, âna é ip-
wacèwii mwara, â é pâmari mwara
ârailu miliô bèreè. 18Â napwa naa
goo i pwi ia naa têe caapwi miliô,
âna é nye tà pwàniri, â câé caa
pawakèri. Â é câjipi naa napuu i
mwani na ia naa têe.»

Wâdé ba gà pwi a wakè bwàti!
19«[Paé pâ parui, paé, paé, paé…]

Jèe gòiri pai pâra kà i pwi apooro i
mwani. Â nabwé, â é pâ nau wâjué
me côwâ naa pwârawâ kêe. Â é todà
tèpa ênawéna kêe, ma tawèerirà
goro i jèpa mwani, na ia é jèpa pâdi
tàra.
20«Â é tòpi têe i pwi jè ênawéna

pâ: “Pwi ukai, wàéni i 5 miliô mwani
na ia gà naa tôo. Â wàéni 5 miliô
mwani ârawakè¶ kôo bèreè.”
21 z«Â é ina têe i pwi ukai pâ: “Po

dau wâdé, ba gà pwi a wakè bwàti.
Ba gà pitêre dàra naa na nyi muru
na kîri, â go mwa naa tâgà cè muru
cèna maina. Â gà tòme ma ju pi-ija,
ma ipwàdée naima.”
22«Â é me wà i pwi béârailu kà

tèpa ênawéna, â é ina tà pwi ukai
kêe pâ: “Pwi ukai, wàéni i ârailu
miliô mwani na ia gà naa tôo. Â
wàéni ârailu miliô mwani na go naa
dòme.”

23«Â é ina têe i pwi ukai pâ: “Po
dau wâdé, ba gà pwi a wakè bwàti.
Ba gà pitêre dàra naa na nyi muru
na kîri, â go mwa naa tâgà cè muru
cèna maina. Â gà tòme ma ju pi-ija,
ma ipwàdée naima.”

Gà pwi ênawéna na èpà!
24«Â é me wà pwi béâracié, [â

wâgotêe] â é ina têe pâ: “Au, pwi
ukai, go nye tâmogòori pâ, gà pwi a
putàmu naa goo tàpé na càra caa
wakè bwàti. Ba gà pwi a piûnyari
ê ârawakè na câgà caa câmi, â gà
panaimari ê pwina câgà caa wakèri.
25Â wâgotôo, ba go péa tubatiàu i
mwani'gà. Â go nye tà naapwàniri.
Â wàéni, â gà nye popa côwâ.”
26«Â é tòpi têe wà i pwi ukai kêe

pâ: “Gà pwi ênawéna na èpà, â gà
pwi a pwa ciritàu! Wànau? Gà nye
tâmogòori pâ, go piûnyari ê pwina
câgo caa câmi, â go panaimari ê
pwina câgo caa wakèri. 27Üu kaa, â
pwiri gà gére tòpò naa na cè wâra
mwani i mwani kôo. Ba wiàna gà
gére wàrapwiri, â pwiri go o mwa
gére pa, bau cè naîê, gée na wâra
mwani!”
28«Â é ina tà tèpa pwàliici kêe

pâ: “Popa jiié caapwi miliô mwani
bèepwiri, â guwà naa tà pwina wâru
mwani kêe! 29 aBa wà pwina jèe pwa
têe, âna o jèu âjagò têe côwâ. Â o
tà têe muru na piêdò ma piwéna§. Â
wà pwina kîri ê pwina tà têe, âna o
nye dàgòtù jiié côwâ ê ji dàramuru
na tà têe. 30 bÂ wà pwi ênawéna

‡25:15 5 miliô mwani mii…2 miliô…1 miliô—Grec: 5 talents, 2 talents, 1
talent. Caapwi talent, âna pwacèwii wâri pwi caapwi âboro naa na 20 naja.
¶25:20 Ârawakè (é, êre wakè)—Profit, résultat de son travail.
§25:29 Piêdò ma piwéna—En abondance.
z25:21 Mataio 24.45–47; Luka 16.10
a25:29 Mataio 13.12; Maréko 4.25; Luka 8.18
b25:30 Mataio 8.12; Luka 13.28

bèeni [na câé caa wakè] âna piticè-
muru naa gooé. Â wâdé na tüê naa
na bàutê! Â ée mwa i ma é tòngüru
poropwêe [gée goro pai maagé côo
kêe].” [Nabwé naawê!]»

O naaitiri mutô ma nani
31 c[É ina mwara wà Iésu pâ]:

«Go o mwa tèepaa me côwâ, wâgo
*Pwina naîri âboro, wâna pàtàmoo
ma pai maina ma muugère kôo, ma
wà diri tèpa *angela kôo. Â go o
mwa tâa gòro autâa kôo [ba na go
pitûâ].
32 d«Â o panaimari na arao diri ê

pâ Ba. Â go o mwa naaitiri ê pâ
âboro, pwacèwii pwi a wéaari macii
na é naaitiri mutô ma nani**. 33Â
go o mwa tòpò tàpé na rà pwa ê
câbawâdé kà Pwiduée naa gòro îô
étò. Â wà pàra tàpé na càra caa
pwa ê câbawâdé kêe, âna go o mwa
tòpòrà naa gòro aèmwü kôo.

Cidòri nyuâawà ba guwà tòpio!
34«Â wâgo pwi ukai, âna go o

mwa ina tà tàpé na rà tâa gòro
îô étò pâ: “Cidòri nyuâawà, ba
é *pwényunyuâariwà wà Pwiduée
Caa! Tòme, naa na Mwaciri kà Caa.
Â guwà tòpi [êdiri pâ aupwényun-
yuâari kêe, wâna] ê Mwaciri, na é
jèe pwabwàti ba kàwà, gée na au-
tapoo wàra ê gòropuu. 35 eGée goo
na, na ia go copwa, â guwà naa
uti kôo. Â na ia nümoo dàra wâdo,
â guwà naa wâdooò. Â na ia go
pwi pârame, â guwà tòpio. 36Â na

ia piticè ârabwée kôo, â guwà naa
ârabwée kôo. Â na ia go maagé, â
guwà meaario. Â na ia go tâa na
karapuu, â guwà me nau caio.”
37«Â rà omwa tà tòpi tôo, wà tàpé

na rà *tàrù pâ: “Pwi Ukai, wiidà na
bà côogà na gà copwa, â bà naa
uti'gà? Ma wiidà na nümagà dàra
wâdo, â bà naa wâdoogà? 38Â wi-
idà na gà pwi pârame, â bà tòpigà?
Â wiidà na ticè ârabwée'gà, â bà
naa ârabwée'gà? 39Â wiidà na gà
maagé, â bà meaarigà? Â na gà tâa
na karapuu, â bà caigà? [Wiidà na
bà pwa tâgà diri pâ pwiibà?]”
40 f«Â go o mwa tòpi tàra pâ:

“Guwà têre bwàti, ba go ina tàwà
ê âjupâra pâ: Na diri pâ pàara na
guwà pwa ê pâ pwiibà tà tèpa aéjii
kôo na rà kîri, âna wâgo na guwà
pwa tôo.”

Pâra jiio ba câguwà caa tòpio!
41 g«Â napwa naa goo tàpé na rà o

tâa gòro aèmwü kôo, âna go o mwa
ina tàra pâ: “Guwà pâra jiio, ba é
tojiiwà wà Pwiduée! Guwà pâra naa
na ânye na é nye tà tòo awé, na
é jèe ipwabwàti wà Pwiduée, ba kà
*Caatana, wà pwi a cicarajè, ma wà
tèpa duée kêe. 42Gée goo na, na
ia go copwa, â câguwà caa naa cè
uti kôo. Â na ia nümoo dàra wâdo,
â câguwà caa naa cè wâdooò. 43Â
na ia go pwi pârame, â câguwà caa
tòpio. Â na ia ticè ârabwée kôo,
â câguwà caa naa ârabwée kôo.
Â na ia go maagé, â câguwà caa

**25:32 Mutô ma nani—Na pwaa, âna rà tâa naima pâmutô ma nani. Â, na
bàrane, âna naaitirirà, ba pâ nani, âna càra caa pidàpwicâarirà naa goro
ê moo.
c25:31 Mataio 16.27, 19.28
d25:32 Ézékiel 34.17; Auinapàpari 20.11–13 e25:35 Ésaïe 58.7
f25:40 Proverbes 19.17; Mataio 10.42; Maréko 9.41
g25:41 Mataio 7.23

meaario. Â na ia go tâa na karapuu,
â câguwà caa caio.”
44«Â rà o tòpi tôo pâ: “Pwi Ukai,

wiidà na câbà caa pitu tâgà? Wi-
idà na gà copwa ma nümagà dàra
wâdo, ma gà pwi pârame, ma na
ticè ârabwée'gà? Â wiidà na gà
maagé, ma gà tâa na karapuu?”
45«Â go o mwa ina tàra pâ: “Go

ina tàwà ê âjupâra pâ: Na diri ê pâ
pàara na tàutàwà na guwà pitu tà
tèpa aéjii kôo na rà dau kîri, âna
tàutàwà na guwà pitu tôo.”
46 h«Â wà tàpéebà, âna rà mwa

bàra pâra jiio, nau pwa wârimuru
dàra gòiri. Â wà tèpa âboro na rà
tàrù, âna rà mwa bàra wârori ê
*wâro dàra gòiri jaa Pwiduée.»
Ràmudàra ba na rà tétàmwereê

Maréko 14.1–2; Luka
22.1–2; Ioane 11.45–53

26 Ûna é ina diri ê pâ pwiibà
wà Iésu, â é ina tà tèpa

*câmu kêe pâ: 2 i«Tàpéebà, guwà tâ-
mogòori pâ, naa na ârailu tòotù, na
o pwa tòotù *Paséka. Â go ina tàwà
pâ: O icurio ma tanamiriô naa goro
kurucé, wâgo *Pwina naîri âboro.»
3Na pwi pàara na é ina pwiri wà

Iésu, â wà tèpa caa kà tèpa pwa
*ârapwaailò, ma wà tèpa pitûâ kà
tèpa *Juif, âna rà gére pitapitirirà
naa jaa wà Caïphe, pwi ukai kàra.
4Ba nümarà na rà pòtàmwara Iésu.
Â rà imudàra cè pai pwa wèe, ma
rà pwa tûâ têe, ma tâjùrué pwàniri.
5Ba rà pi-ina tàra pâ: «O po càcaa
wâdé na jè tâjùrué na ara pâ âboro,
na pàara na pwa i pi-ija maina na.
Ba péa rà tà putàmu naa goojè.»

Tô jè ilàri na é wicèpwiri
jawé ûrea naa gò Iésu

Maréko 14.3–9; Ioane 12.1–8
6 [Na pwi pàara bèepwiri, âna] é

tâa Bétani wà Iésu, wâna pwârawâ
kà Simona, pwi a pwa maga. 7 jÂ, na
rà gére ija, â é tèepaa me wà tô jè
ilàri, bau ê wâra jawé atü, na wâbé
goro ê jawé ûrea—pwi jawé na dau
maina ê wâri wèe. Â é wicèpwiri††
naa gòro pûru Iésu.
8Ûna rà côoê wà tèpa câmu kêe,

â po dau càcaa wâdé tàra. Â rà pi-
ina tàra pâ: «Cina é po dau pwatari
i jawé ûrea? 9Po dau maina ê wâri
wèe! Gorodà na câé caa icuri, ma
é naa ê wâri wèe tà tàpé na ticè
kàra?»
10Â é tâmogòori ê auniimiri kàra

wà Iésu, â é ina tàra pâ: «Cina guwà
nama é tòina tô ilàri bèeni? Ê pwina
é pwa tôo, âna po dau wâdé. 11 kBa
rà o nye tà ciburà wâjaawà wà tàpé
na ticè kàra. Â napwa wâgo, âna o
câgo caa tà ciburà tâa jaawà. 12Â
wà tôoni, âna é wicèpwiri naa gò-o i
jawé. Â wiàna wàrapwiri, â târa ma
pwabwàti cawi ê pai o boo kôo naa
napwêe. 13Â go ina tàwà ê âjupâra
pâ: Na diri pâ ére, na o mwa inapà-
pari ê *Picémara Wâdé naawê—naa
na gòropuu diri—â o piwiâ mwara ê
jèkutâ goo ê pwina é pwa wà tô ilàri
bèeni. Â o nye tà ciburà niimiriê.»

É icuri Iésu wà Judas
Maréko 14.10–11; Luka 22.3–6
14Wà pwi jè ârapàara tèpa 12

*apostolo na nee Judas Iscariote,
âna é pâ nau côo tèpa caa kà tèpa

††26:7 Wicèpwiri (é, pwicèpwiri)—Verser.
h25:46 Daniel 12.2; Ioane 5.29 i26:2 Exode 12.1–27; Mataio 20.18
j26:7 Luka 7.37–38 k26:11 Deutéronome 15.11

pwa ârapwaailò. 15 lÂ é ina tàra pâ:
«Dà cèna guwà o naa tôo, wiàna go
naa tàwà Iésu?»
Â rà naa têe 30 mwani pwaa‡‡.

16Â tapoo na pàara bèepwiri, â é
tapoo imudàra cè ji pàara cèna é
icuri wà Iésu tàra na.

Pi-ija kà Pwi Ukai
Maréko 14.12–42; Luka

22.7–46; Ioane 13.21–38; 1
Korénito 11.23–25

17mÉ jèe tèepaa ê bétapoo tòotù,
kâra ‘pi-ija poloa na ticè nyaa kêe’.
Â rà medari Iésu wà tèpa câmu kêe,
â rà ina têe pâ: «Bà o pâ nau pwab-
wàti ê utimuru târa Paséka. Â wâpà
na nümagà na jè pi-ija wê?»
18Â é tòpi tàra pâ: «Guwà pâra

naa na ville, wâjaa pwi âboro bèeni,
â guwà ina têe pâ: “É ina wà pwi a
pwa pupûra kâbà pâ, o jèe tèepaa ê
pàara kêe. Â bà mwa ija ê utimuru
târa Paséka ma wàé, naa jaagà.”»
19Â rà pâra, â rà pwabwàti i

utimuru târa Paséka.

O ipwa tûâ tôo
20 Jèe bàrane, â rà tâa goro taapà

wà Iésu ma wà tèpa 12 apostolo
kêe. 21Â é ina tàra pâ: «Go ina
tàwà ê âjupâra pâ: Pwa pwi jè
ârapàarawà na ée mwa ipwa tûâ
tôo.»

22Â rà pikîri tèpa câmu kêe, â
rà jèpa pitawèerié jècaa pâ: «Gona
pwiri càcaa wâgo, co Pwi Ukai?»
23 nÂ é tòpi tàra pâ: «Akaé, wà pwi

jè ârapàarawà, âna wàé kaa na ée
mwa pwa tûâ tôo—wà pwina bu ca-
pai tuboo, naa na i na ngapò ma
wàé¶¶.
24«Wâgo Pwina naîri âboro, âna

go o pâ nau bà, wàra na é jèe inapà-
pari ê *Tii Pwicîri. Â napwa naa goo
wà pwi âboro na é pi-icurio, âna po
dau pwaée kêe. Au, wârico! Ba wà
pwiibà, âna pwiri nye gére wâdé ba
kêe, wiàna càcaa gére pitèpaé!»
25Wà Judas, wà pwina é icuri Iésu,

âna é tawèerié pâ: «Gona pwiri cà-
caa wâgo, co pwi a pwa pupûra?»
Â é tòpi têe wà Iésu pâ: «Gà jèe

nye tàgére ina.»

I poloa ma dipâa
26 oÛna rà pi-ija naima, â é popa

ê poloa wà Iésu. Â é pwaolé tà
Pwiduée. Â é tubiti, â é naa jècaari
tà tèpa câmu kêe, â é ina tàra pâ:
«Guwà popa, â guwà ija, ba êni
naiio.»
27Â gée na càùé, â é popa

i wârado dipâa. Â é pwaolé tà
Pwiduée, â é naa tàra. Â é ina pâ:
«Guwà cau wâdo. 28 pBa domii kôo,
na o jèe joro ba kà tèpa âboro, bép-
wanauri ê pâ èpà kàra; domii na é
pacoo ê *auipwataâboro na é pwa

‡‡26:15 30 mwani pwaa—Wiâra ê naèà kà tèpa Juif, âna wàépwiri mwani
na naa tà pwi jè âboro, wiàna pwi ênawéna kîri (esclave) kêe, âna tòtàmw-
ereê paaci. (Côo Exode 21.32.) Pai ina wèe pâ, càra caa nama pwamuru
naa goo ê wâro kà Iésu.
¶¶26:23 Wiâra ê pai pwa kà tèpa Juif, na rà ija naima, â wà tèpa âji bée,
âna rà nye po tuboo goro îrà naa na i na ngapò na caapwi.
l26:15 Zakarie 11.12; Ioane 11.57 m26:17 Exode 12.14–20
n26:23 Psaume 41.10 o26:26 1 Korénito 11.23–25
p26:28 Exode 24.8; Jérémie 31.31–34; Zakarie 9.11; 1 Korénito 10.16

wà Pwiduée [na é tòpò pinaanapô
naa nabibiu kàwà ma wàé].
29«Â go ina tàwà pâ: O câgo mwa

caa wâdo cè dipâa [naani gòropuu].
Jè o mwa wâdo naima cè dipâa cèna
bwaa âmuê, naa na Mwaciri kà Caa
kôo.»

Gà mwa pitütôowâriô, co Pétéru
30 qÂ rà nyabiri ê pâ *salamo târa

ê pwi *tòotù maina-bà, â géewê, â
rà too naa gòrojaa Élaio.
31 rÂ é ina wà Iésu tà tèpa câmu

kêe pâ: «Naa na ne nabà, âna
guwà o mwa po capai panuâô diri,
[gée goo ê pwina o mwa tèepaa
medario]. Ba jèe wii naa na Tii
Pwicîri pâ:
O mwa pòtàmwara
pwi a wéaari mutô.
O tadidiri pâ mutô.Zakarie 13.7
32 s«Êco na, wiàna go mwa wâro
côwâ gée na aubà, â guwà o mwa
pâmariô naa Galilée.»
33Â é ina têe wà Pétéru pâ: «Wà

tàpéeni âna rà o panuâgà, â o cà-
caa wâgo!» 34 tÂ é tòpi têe wà Iésu,
pâ: «Go ina tâgà ê âjupâra pâ: Naa
na ne nabà, béaari ê pai wailu to
kâra ê ja, â wâgà, âna gà o wacié
pitütôowâri pâ, câgà caa tâmogòo-
rio.» 35Â é ina wà Pétéru pâ: «Bwa!
Wiàna ina pâ, o tétàmwaraju, â
câgo caa pitütôowârigà!»
Â wàilà diri, âna nye caapwi ê

pwina rà ina têe.

É po dau tòina Iésu
36Géewê, â rà pâra naa na jè

ére [na câmi goro upwâra] na ina
goo wê pâ Gethsémané. Â é ina tà
tèpa câmu kêe wà Iésu pâ: «Guwà

tâaboo naani, ba go bwaa pâ nau
pwapwicîri wâgéebà.»
37Â é popa wiâê wà Pétéru ma wà

tupédu naî Zébédée. Â é tapoo pikîri
ma pidumapiê wà Iésu. 38 uÂ é ina
tàra pâ: «Po dau tòina ma pikîri ê
pwâranümoo. Â guwà tàpo tâa ni, â
jè cau tà tàcî naima. Guwà cibwaa
puu!»
39Â é tàpo paé jiirà, â é tùu

jùrué ma cigòboo. Â é pwapwicîri
tà Pwiduée, ma ina pâ: «Caa, wiàna
pâri, â gà patâjii jiio ê pâ aré ma
tòina bèeni! Êco na gà cibwaa pwa
ê pwina nümoo goo, â gà nye pwa
câbawâdé'gà.»
40Â é wâjué me côwâ dari tèpa

âracié a câmu kêe, â é côo pâ
rà tà puu. Â é ina tà Pétéru pâ:
«Gona càcaa pâri ma guwà tàpo
tàcî naimama wâgo, wâna ji caapwi
ineretòotù?
41«Guwà tà tàcî, â guwà pwap-

wicîri ba na o pwa cè nii ma gòo
kàwà, wiàna tacaiwà. Ba nümawà
na guwà pwa na wâdé, êco na ticè
nii kàwà.»
42É jèu pâra côwâwà Iésu jiirà, â é

jèu pwapwicîri ma ina pâ: «Caa wée,
wiàna càcaa pâri ma o popa jiio ê
aré ma tòina bèeni, â go ilari jiigà
pâ, gà pitu tôo, ma go pitêre dàra
câbawâdé'gà.»
43Ûna é wâjué me côwâ dari tèpa

âracié a câmu kêe, â é pâmarirà
mwara na rà gére puu. Ba nye po
dau oratàra, â rà nye tà puucinga.
44Â é jèu pâra côwâ jiirà, â é jèu

pwapwicîri, â é ina côwâ ê pwina é
jèe ina.
45Ûna é wâjué me côwâ darirà, â

é pâmarirà côwâ na rà tàgére puu. Â
é ina tàra pâ: «Wànau? Guwà bwaa

q26:30 Luka 22.39; Ioane 18.1 r26:31 Zakarie 13.7; Ioane 16.32
s26:32 Mataio 28.7,16 t26:34 Mataio 26.69–75 u26:38 Ioane 12.27

nye gére nao ma puu mwara? Wâdé
ba kàwà! Êco na wâgo, Pwina naîri
âboro, âna o jèe panuâô ni tà tèpa
pwa na èpà. [Ba rà tàgére mee ni,
ba na rà tâjùruo.] 46 vGuwà cimadò!
Ma jè pâra! Ba wà pwina é ipa popai
gooò, âna jèe tà wàépwiri!»

Rà tâjùru Iésu
Maréko 14.43–50; Luka
22.47–53; Ioane 18.3–12

47Ûna é bwaa gére ina pwiri wà
Iésu, â é po tèepaa me wà Judas, wà
i pwi jè ârapàara tèpa 12 apostolo
kêe. Â rà tèepaa me wiâê pâ âboro
na wâru, na rà pa ê pâ tàuwa ma gò
upwâra. Ba rà panuârà me wà tèpa
caa kà tèpa pwa ârapwaailò, ma wà
tèpa pitûâ kâra ê Ba kà tèpa Juif.
48Â wà Judas, wà pwina é icuri

Iésu, âna é jèe inapàpari tàra ê
câmu na ée mwa pwa têe: «Wà pwi
âboro na go bwénüuê, âna nye wàé
kaa. Â guwà tâjùrué.»
49Â rà tèepaa me, â é nye pâra dà

Iésu kaa wà Judas, â é ina têe pâ:
«Bwàcu'gà co pwi a pwa pupûra!»
Â é bwénüuê.
50Â é ina têe wà Iésu pâ: «Îgà, gà

pwa ê wakè'gà.»
Â rà nye pò ma tâjùru kaa wà Iésu

wà tèpa âboro. 51 wÊco na wà pwi
jè a câmu na é tâa jaa Iésu, âna
é pò ma càù ê tàuwa kêe, â é nye
tüboo kaa naa gòro pûru pwi âboro
kîri kà pwi *ukai kà tèpa pwa ârap-
waailò. [Êco na] é tépàgà co ê jè
doronyüruê.
52 xÂ é ina têe wà Iésu pâ: «Gà tùu

boo côwâ i tàuwa'gà naa na ê wêe!
Ba wà tàpé na rà paa goro tàuwa,
âna rà o nye bà goro tàuwa.

53«Guwà têre, wiàna nümoo, â go
todà caa kôo, ba na é panuâme tôo,
jè wâra coda goro tèpa *angela ma
rà pwamuruô, na rà dau wâru awé!
54Êco na, wiàna wàrapwiri, â o cà-
caa pâri ma coo i pwi ia jèe wii naa
na Tii Pwicîri. Bwa. Wâdé na wàra,
ba na o nye pacoo i Tii Pwicîri.»
55 yÂ é ina tà tàpé na rà tâjùrué,

pâ: «Wànau, guwà me nau popao,
goro ê pâ tàuwa, ma ê gò upwâra,
pwacèwii na go pwi a pòtàmwara
âboro! Êdiri na pâ tòotù, âna go
tâa nabibiu kàwà. Â go pacâmuri
tèpa âboro, naa na *Wâra pwap-
wicîri. Êco na câguwà caa tâjùruo!
56«Êco na, diri ê pwi bèepwiri, âna

tèepaa, ba na pacoo ê popai kà tèpa
*péroféta wâna Tii Pwicîri.»
Â napwa naa goo diri tèpa câmu

kêe, âna rà cau panuâê, â rà uru.
Wâra pitèimuru kà tèpa Juif

Maréko 14.53–65; Luka
22.54–71; Ioane 18.13–24

57Wà tàpé na rà tâjùru Iésu, âna
rà popaé pâdari Caïphe, wà pwi
ukai kà tèpa pwa ârapwaailò. Ba
rà ipitiri naa jaaé wà tèpa *dotée
goro ê Naèà, ma wà tèpa pitûâ
kà tèpa Juif. 58Â napwa wà Pétéru,
âna é picâwiâê gée iti. Â é tèepaa
pâ naa jaa pwi ukai kà tèpa pwa
ârapwaailò. Â é tâaboo naa na pé
gòroigé, naa jaa tèpa âboro kîri,
tèpa wéaa. Ba nümee na é côo cè
pwina o tèepaa tà Iésu.
59Wà tèpa caa kà tèpa pwa ârap-

waailò, ma diri ê pé wâra pitèimuru
kà tèpa Juif, âna rà mudàra cè tèpa
âboro, na rà tèpa pwâ, ma rà pitòti
wà Iésu. Ba nümarà na rà pwa
wârimuru têe ma é bà. 60Â wâru

v26:46 Ioane 14.31 w26:51 Ioane 18.26
x26:52 Genèse 9.6; Auinapàpari 13.10 y26:55 Luka 19.47, 21.37

tèpa pwâ, na rà me nau pitòti Iésu,
êco na càra caa pâmari ê âji ma-
joroé ma rà pòtàmwereê.
Â pâ nau pwâadàra pitèimuru

kàra, â ru tèepaa me tupédu ârailu
âboro. 61 zÂ ru ina pâ: «Ê ji pwi âboro
bèepwiri, âna é pi-ina kêe pâ, ée
mwa tédidiri ê Wâra pwapwicîri kà
Pwiduée, â ée mwa pacima côwâ
naa na âracié tòotù.»
62Â é nye cimadò kaa i pwi ukai

kà tèpa pwa ârapwaailò, â é tawèeri
Iésu pâ: «Gona ticè bétòpigà? Câgà
caa têre ê pwina rà gére pitòtigà
goo?» 63 aÊco na câé caa tòpi wà
Iésu. Â é nye tawèerié côwâ i pwi
ukai, pâ: «Naa goro nee Pwiduée na
é wâro, â go ilagà pâ gà tòpi. Gona
nye wâgà kaa pwi *Mesia, *Pwina
naî Pwiduée?»
64 bÂ é tòpi têe wà Iésu pâ: «Gà

jèe nye tàgére ina. Â go ina tàwà
pâ: Tapoo nabàni, âna guwà mwa
côo wà Pwina naîri âboro, na é
tâa gòro étò kà Pwiduée na dau
pwa pàtàmee, [ba na é pitûâ kâra
diri pâ muru]. Â guwà mwa côoê,
wiàna é me naa gòro ê pâ nee, gée
napwéretòotù.»

Wâdé na é bà!
65 c[Â po dau dàpàgà tà pwi ukai

kà tèpa pwa ârapwaailò, â é nye
dau putàmu kaa.] Â é nye tidàpa
kaa ê ârabwée kêe, â é ina tà tèpa
pitèimuru bée pâ: «É tùra ba èpà
naa goo Pwiduée [ba é nama ipai-
wàilu ma wàé]! Jèe pâri! Naaco cè
tèpa pitòtié, [ba é nye pitòtié côwâ]!
Ba guwà jèe têre ê pwina é ina. 66 dÂ
dà cèna guwà niimiri naa gooé?»

Â rà cau tòpi diri pâ: «Wâdé na é
bà.»
67 eÂ rà èduri ê naporomee, â rà

tòbitié goro îrà. Â wà pàra tàpé,
âna rà tamagérié, 68â rà ina têe
pâ: «Wàilàapà na èigà? Gà pinadàra
cai, co pwi dòro ‘Mesia’, [wiàna gà
pwi péroféta na gà tâmogòori diri]!»
É pitütôowâri Iésu wà Pétéru

Maréko 14.66–72; Luka
22.56–62; Ioane 18.16–27

69Napwa wà Pétéru, âna é nye
tà tâaboo gòroigé. Â é medarié tô
jè ênawéna, â é ina têe pâ: «Ée,
wâgà kaa, âna gà pwi bée Iésu, gée
Galilée!»
70Â é tòpi têe na ara diri tèpa

âboro, ma ina pâ: «Bwa! Câgo caa
tâmogòori ê pwina gà ina!»
71Â é nye pâra dàra kaa ê gorop-

wârawâ na aucòobé. Â é côoê tô
jè ilàri awakè wê, â é ina tà tèpa
tàgére tâa wê, pâ: «Wà pwini, âna
pwi bée wà Iésu gée Nazareth!»
72Â é ina mwara wà Pétéru pâ:

«Bwa! Go ipwataâboro ba câgo caa
tâmogòorié!»
73Gée na càùé, â wà tèpa tâa wê,

âna rà medari wà Pétéru, â rà ina
têe pâ: «Akaé! Gà pwi jè a câmu
kêe! Ba bà têre naa na wéegére
pwâratùra'gà.»
74Â é nye pigòo kaa wà Pétéru ma

ina pâ: «Guwà têre! Câgo caa tâ-
mogòori wà pwiibà. Wâdé na é pwa
wârimuru tôo wà Pwiduée, wiàna go
pwâ! Guwà côo, go *ipwataâboro
tàwà pâ: Câgo caa tâmogòori wà
pwiibà!»

z26:61 Ioane 2.19–21 a26:63 Ésaïe 53.7; Mataio 27.12
b26:64 Psaume 110.1; Daniel 7.13; Mataio 24.30
c26:65 Mataio 9.3; Ioane 10.33 d26:66 Lévitique 24.16; Ioane 19.7
e26:67 Ésaïe 50.6, 53.5

Ûna é bwaa gére ina pwiri, â é nye
to kaa i ja. 75 fÂ émwa niimiri i pwi ia
é ina têe wà Iésu pâ: «Béaari ê pai to
kâra i ja, âna gà o wacié pitütôowâri
pâ, câgà caa tâmogòorio.»
Â é còobé naa gòroigé wà Pétéru,

â é dau i pijinünü.
Rà popa Iésu pâ naa jaa Pilato
Maréko 15.1; Luka 22.66–71

27 Ûna po dàuru moo, â rà
pitapitirirà naima wà tèpa

caa kà tèpa pwa *ârapwaailò, ma
wà tèpa pitûâ kâra ê Ba kà tèpa
*Juif. Â rà pitêrerà goro ê pai o
pòtàmwara Iésu. 2Â rà pwa ma piié,
â rà popaé pâdari wà *Pilato, pwi
kupénoo kà tèpa Roma.

Pai bà kà Judas
Apostolo 1.18–19

3Napwa wà Judas, wà i pwi ia
icuri wà Iésu, âna é côo pâ rà o jèe
pòtàmwereê. Â é mwa tà pinünüma
naa goo ê pwina é pwa tà Iésu, â
é dau pikîri goo. Â é wâjué côwâ
naa jaa tèpa caa kà tèpa pwa ârap-
waailò, ma wà tèpa pitûâ. Â é naa
tàra côwâ i 30 mwani atü na ia rà
naa têe.
4Â é ina tàra pâ: «Au, go pwa ê

pwina èpà. Ba go icuri pwi jè âboro
na ticè èpà kêe, ma é bà.»
Â rà tòpi têe pâ: «Ticè cèna bà côo

naa goo!»
5 gÂ é tüboo i mwani naa na Wâra

pwapwicîri. Â é pâ nau pidàpuna.

6Â wà tèpa caa kà tèpa pwa ârap-
waailò, âna rà tòri i mwani, â rà ina
pâ: «Dà cèna jè pwa goro i mwani
bèeni? Jè cibwaa tòpò naa jaa i
âraimeai târa Wâra pwapwicîri, ba
mwani wâri domii.»
7Â rà pitêrerà pâ, na rà wâri na-

puu na ina goo pâ ‘Napuu kà pwi
a pwa ilò puu’ ba na nacârü ba kà
tèpa pârame. 8Êkaa pwiri, wà tèpa
âboro, âna rà ina goo ê pwi ére-bà
pâ ‘Napuu wâri domii’. Â rà bwaa
nye ina pwiri tiagoro ni. 9 hDiri ê pâ
pwiibà, âna tèepaa, ba na pacoo ê
pâ ucina na ia é pwa wà *péroféta
Iéremia§§, naa na pâ auwii kêe. Rà
popa i 30 mwani atü. Êkaa jéûê
na rà niimiri ê Ba *Isaraéla na rà
wâri ba kêe. 10Â rà wâri i napuu kà
pwi a pwa ilò puu. Ba wàépwiri ê
câbawâdé kà Pwi Ukai*.

É pitèi Iésu wà Pilato
Maréko 15.2–20; Luka 23.1–25;

Ioane 18.28–19.16
11Rà popa pâ Iésu na ara Pilato,

wà pwi kupénoo kà tèpa *Roma. Â
é tawèerié wà Pilato pâ: «Gona nye
wâgà kaa, na gà pwi ukai kà tèpa
Juif?»
Â é tòpi têe wà Iésu pâ: «Gà jèe

nye tàgére ina.»
12 iÂ nabwé, â rà pitòti Iésu wà

tèpa caa kà tèpa pwa ârapwaailò,
ma wà tèpa pitûâ kâra ê Ba. Â câé
caa tòpirà.

§§27:9 Wà péroféta Iéremia—Ê pâ popai naa na nee tii 9 ma 10, âna me
gée goo tii kà du péroféta Iéremia ma Zakaria (côo Zakarie 11.12–13), êco
na wà Mataio, âna é ina nee Iéremia, ba wàé pwi péroféta na dau maina
nee.
*27:10 2e phrase—é, Ba wàépwiri ê pwina é jèe nye ina tôo wà Pwi Ukai
pâ, na go mwa ina.
f26:75 Mataio 26.34 g27:5 Mataio 26.14–15; Apostolo 1.18–19
h27:9 Jérémie 32.6–15, 18.2, 19.1; Zakarie 11.12–13 i27:12 Ésaïe 53.7

13Â é pwama ina têe wà Pilato pâ:
«Câgà caa têre diri pâ pwina èpà na
rà ina naa googà?»
14Êco na câé caa tòpi goo cè jè ji

caapwi neeremuru wà Iésu. Â é po
dau pò gooé wà i pwi kupénoo.

Nümarà goo Barabbas
15Napwa i pwi kupénoo, âna câ-

maajé têe, na diri pâ naja, na tòotù
*Paséka, na é pacòobé gée na kara-
puu, cè pwi jè âboro, na nüma ê
Ba gooé. 16Â, na naja bèepwiri, â
pwa pwi jè a pwa karapuu na ina
gooé pâ Barabbas†, na rà dau tâ-
mogòorié wà tèpa âboro. 17Â wâru
tèpa âboro na rà tèepaa me naa jaa
Pilato, â é ina tàra pâ: «Gona nü-
mawà na go panuâ côwâ wà pwini
Barabbas, é, wà Iésu, na ina gooé
pâ ‘pwi *Mesia’, [pwi ukai kàwà]?»
18 jBa é nye tâmogòori pâ, wà tèpa
caa kà tèpa pwa ârapwaailò, âna rà
panuâ têe wà Iésu, goro pai piboo
kàra.
19Â nabwé, â é tâa gò i

aupitèimuru wà Pilato, ba na é pitèi
Iésu. Â, na ji pàara-bà, âna é nye
tèepaa me kaa, wà pwi jè âboro,
na é pame tà Pilato ê popai kà tô
wâdèe. Â é ina pâ: «Èruune, âna
go pwa naurune naa goo pwi Iésu
bèeni. Â go po dau càcaa wâdé
goo. Gà panuâê, â gà cibwaa tu
naa gooé, ba é pwi âboro pwicîri!»
20–21Â é jèu ina tà tèpa âboro wà i

pwi kupénoo pâ: «Go o mwa panuâ
côwâ tàwà pwi jè a pwa karapuu.
Wàilàapà gée goo tupéeni na nü-
mawà gooé?»

Â rà tòpi têe pâ: «Barabbas!» Ba
rà cètùurà wà tèpa caa kà tèpa pwa
ârapwaailò ma wà tèpa pitûâ ba na
rà ina pwiri, ba na é bà wà Iésu.

Tanamiriê naa goro kurucé!
22Â é ina tàra wà Pilato pâ: «Â

dà cèna go o pwa tà Iésu, na ia ina
gooé pâ ‘Mesia’?»
Â rà tòpi têe pâ: «Nama tanamiriê

naa goro *kurucé!»
23Â é jèu tawèerirà mwara pâ:

«Gona dà cèna é pwa cèna èpà?»
Êco na rà tomara too pâ: «Nama

tanamiriê naa goro kurucé!» 24 kÂ é
côo wà Pilato pâ, càra caa têreê, â
jèe pâ nau dau maina ê pai gù kàra.
Â é popa ê wâra jawé, â é nuwa îê,
na ararà diri, â é ina tàra pâ: «Câgo
caa pwi majoro pai bà kà pwi âboro
bèeni. Â nye wâguwà co!»
25 lÂ rà cau tòpi têe diri, pâ: «Üu,

nye wàibà kaa tèpa majoroé, wàibà
ma wà tèpa èpo kâbà! Â wâdé kaa
na é bà. Wiàna bà pwa na èpà, â o
wâdé na bà o tòpi urà pai bà kêe.»
26Â wà Pilato, âna é panuâ côwâ
tàra wà Barabbas. Â é pwa ma pâdi
Iésu goro ubati. Â é panuâê tà tèpa
coda, ba na rà tanamiriê naa goro
kurucé.

Rà pitaurèe gooé tèpa coda
27Wà tèpa coda, âna rà popa

còobé wà Iésu, naa na gòroigé, kâra
ê wâ maina kà kupénoo. Â rà todàra
diri ê wâra coda. 28mÂ rà tòpwùtù
ârabwée kêe, â rà naagée naa gooé
jè ârabwée mii [pwacèwii ârabwée
kà pwi âboro imaina] ba na rà piè-

†27:16 Barabbas—Pàra Tii Pwicîri naa na grec, âna rà ina pâ: Iésu Barab-
bas. Naa jaa tèpa Juif, âna Iésu, âna neere tèpa âboro na wâru, pwacèwii
Dui, Bwàé naa jaajè nabà.
j27:18 Ioane 11.47–48, 12.19 k27:24 Deutéronome 21.6–9
l27:25 Apostolo 5.28 m27:28 Luka 23.11

caarié. 29Â rà pàti ê pé bwe ko-
rona‡ kêe, goro îri upwâra na pwa
daaé, â rà tòpò boo naa gòro pûruê.
Â rà naa naa na îê étò ê jè bàra
watü [pwacèwii ê tâjò kà pwi ukai].
Â rà tùu jùrurà araé, â rà ina têe
pâ: «Cidòri nyuâagà, co ‘Pwi Ukai kà
tèpa Juif’!»
30 nÂ rà nye tà èdurié, â rà popa i

bàra watü, â rà nye tà pâdi ê pûruê
goo. 31Ûna nabwé ê pai piècaarié
kàra, â rà tòpwùtù gée gooé i ârab-
wée mii, â rà nye naagée côwâ naa
gooé ê ârabwée kêe. Géewê, â rà
popaé còobé naa gòroigé, ba na rà
tanamiriê naa goro kurucé.
Rà tanamiriê naa goro kurucé

Maréko 15.21–32; Luka
23.26–43; Ioane 19.17–27

32Ûna rà gére còobé gée na ville,
â ipitirà ma pwi âboro gée na ville
Cyrène, na nee Simona. Â rà tacoo
gooé, ba na é kâa i kurucé kà Iésu.
33Â rà tèepaa naa na jè ti kâra
jaa na ina goo wê pâ Golgota, âna
pai ina wèe pâ ‘Goro pwiripûru¶
âboro’. 34 oÂ [wà pàra tàpé, âna] rà
pinaanaimari ê dipâa bau ê jawé na
maga§. Â rà naa tà Iésu, â é tàpo
nari, êco na nye tàutêe goo.
35 pNabwé, â rà tanamiriê naa

goro i kurucé wà tèpa coda. Â rà
pwa ma ipâdi naa goorà ê pâ ârab-

wée kêe. Â rà picàù noo kâra tii, ma
rà o tâmogòori pâ o wàilàapà na o
popa {i ârabwée gòri kêe}**. 36Â rà
tâaboo, ba na rà wéaarié.
37Rà wii naa goro jè ére upwâra,

ê auwii na wàéni: iésu, pwi ukai kà
tèpa juif.
Wàé kaa pwiri ê majoro ê pai bà kêe.
Â rà ténamiri dòiti kâra pûruê. 38 qÂ
rà tanamiri mwara tupédu a pwa na
èpà naa goro jènere wà Iésu—wà
pwi jèpwi naa gòro étò kêe; â wà pwi
jèpwi naa gòro aèmwü kêe.
39 rWà tàpé na rà paé ma me na

ére bèepwiri, âna rà côo Iésu, â rà
ura ê pûrurà. 40 sÂ rà tànyiriê, â
rà ina pâ: «Gona càcaa wâgà kaa,
na gà o tédidiri i Wâra pwapwicîri,
ma pagòtù côwâ naa na âracié
tòotù? Â wâdé, ba wiàna gà *Pwina
naî Pwiduée, â gà pa-udògà côwâ,
ma gà boome gée goro i kurucé
bèepwiri!»
41Â wà mwara, tèpa caa kà tèpa

pwa ârapwaailò, ma wà tèpa *dotée
goro ê Naèà, ma wà tèpa pitûâ, âna
rà pitaurèe goo Iésu mwara. Â rà
ina pâ: 42«É [pi-ina gooé pâ é pwi
Mesia] Pwi Ukai kâjè tèpa Isaraéla. Â
é tâmogòori ma é pa-udò pàra tàpé,
êco na câé caa tâmogòori ma é ipa-
udòé côwâ! Wiàna é boo gée goro
kurucé bèepwiri, â pwiri jè o mwa
cèikî naa gooé!

‡27:29 Bwe korona—Couronne. Bwe kà pwi ukai. Rà ina mwara wà tèpa
ijiao pâ: Bwe câma.
¶27:33 Pwiripûru (é, pwùrupûru)—Crâne.
§27:34 Jawé na maga—Pwiri pé wâi târa ma câjè caa têre ê maagé.
**27:35 Pàra Tii Pwicîri naa na grec, âna rà naagée pâ popai bèeni: Rà
wàrapwiri ba na o pacoo ê popai kà pwi péroféta, na ia é ina pâ: “Rà ipâdi
naa goorà ê pâ ârabwée kôo. Â rà picàù noo kâra tii, naa goro i ârabwée
gòri kôo.” (Psaume 22.19)
n27:30 Ésaïe 50.6 o27:34 Psaume 69.22 p27:35 Psaume 22.19
q27:38 Ésaïe 53.12 r27:39 Psaume 22.8, 109.25
s27:40 Mataio 26.61; Ioane 2.19

43 t«É cèikî naa goo Pwiduée, â é
ina pâ é Pwina naîê. Â wiàna nüma
wà Pwiduée, â wâdé na é pa-udòé
ni!» 44Â nye ipaiwà mwara naa goo
tupédu a pwa na èpà na tanamiriru
naa goro jènere Iésu. Ba ru nye
pitaurèe gooé mwara.

Maagé bà kà Iésu
Maréko 15.33–41; Luka
23.44–49; Ioane 19.28–30

45Ûna po gopaé bwàti, â nye
po bàutê pitiri ê napô††, tiagoro
na âracié ineretòotù na càùru ija.
46 uÛna po âracié ineretòotù, â é
tomara bamaina wà Iésu pâ: Éli, Éli,
lama sabakthani? Pai ina wèe pâ:
Pwiduée kôo, Pwiduée kôo, cina gà
panuâô?
47 [Â càra caa têreê bwàti] wà

pàra tàpé, â rà ina pâ: «Gà côo, é
todà péroféta *Élia!»
48 vÂ é nye itàtà kaa pwi jè

ârapàararà, â é popa jè imwaano, â
é nuwa naa na ê dipâa na maga‡‡.
Â é tòpò naa goro bàra upwâra, â é
naa tà Iésu, ba na é wâdo.
49Â rà ina têe wà pàra tàpé pâ:

«Tàpo tâa, co pwini, ba pwiri jè o côo
wà *Élia, na é me, nau pa-udòé!»
50Êco na é uu mwara wà Iésu, â

nye êgò kaa ôomaa kêe.

Wâru pâ câmu kâra pai bà kêe
51 wÂ ê pé ciità maina, [na é

târiwâri ê ére na dau pwicîri] naa
na i Wâra pwapwicîri, âna nye
tidàpa kaa, tapoo géenidò, tia ni-

boo pwâadèreè. Â é gù ê napuu,
â mabiti pâ atü. 52Â nye cikòmaa
kaa pâ auipwàni, â rà wâro côwâ
gée na aubà, jè auwâru goo tèpa
âboro kà Pwiduée. 53 (Â, na pàara
na é wâro côwâ Iésu gée na aubà,
âna rà còobé gée na auipwàni. Â rà
tò naa *Iérusaléma, pwi ville pwicîri,
â rà ipaarirà târa pâ âboro. Â wâru
tàpé na rà côorà.)
54Wà tèpa coda roma na rà

wéaari Iésu, bau pwi caa kàra, âna
rà pò goro ê pai gù wàra i napuu,
ma êdiri pâ pwina tèepaa. Â nye dau
maina kaa ê pai wâgotàra, â rà ina
pâ: «Âjupâra, wà pwi âboro bèeni,
âna é Pwina naî Pwiduée!»
55–56 xPwa pàra ilàri, na rà tà coo

iti, â rà côo diri pwiri—wà Maria
gée Magdala ma wà Maria, nyaa kà
Jacques ma José¶¶, ma wà nyaa kà
tupédu naî Zébédée. Â wâru mwara
pa ilàri, na rà jèe pâra wiâê, gée
napô Galilée, ba na rà o piâboro kîri
kêe, âna rà tâa wê mwara.

Tòpòé naa na auipwàni
Maréko 15.42–47; Luka
23.50–56; Ioane 19.38–42

57Na bàrane, âna é tèepaa me
pwi jè âboro na nee Ioséfa, wà pwi
âboro gée na village Arimathée, na
dau pwa neemuruê. Wàé mwara,
âna é pwi âboro na é mu pâra wiâ
Iésu. 58 yÂ é pâra naa jaa ukai Pilato,
â é ilari i naii Iésu. Â wà Pilato, âna
é ina tà tèpa coda pâ, na rà naa têe.

††27:45 Pitiri ê napô—é, Pitiri ê gòropuu.
‡‡27:48 Dipâa na maga—Vinaigre naa na Tii Pwicîri na Popwaalé: Dipâa
na càcaa maina wâri wèe, na pinaanaimari bau ê jawé.
¶¶27:55-56 José—Grec: Joseph.
t27:43 Psaume 22.9 u27:46 Psaume 22.2 v27:48 Psaume 69.22
w27:51 Exode 26.31–33; Hébéru 10.19–20 x27:55-56 Luka 8.2–3
y27:58 Deutéronome 21.22–23

59Â wà Ioséfa, âna é popa i naii
Iésu. Â é cajipié goro jè ciità, na
bwaa bwùu. 60 zÂ é popaé pâ, â é
tòpòé naa na ê auipwàni na bwaa
âmuê, pé pwêe na îri naa na pé atü,
ba nye kêe, wàé Ioséfa. Â é pwùru ê
jè pé atü maina, nau târiwâri i auip-
wàni. Â nabwé, â é pâra.
61Napwa naa goo wà Maria gée

Magdala ma wà tô jè Maria, âna
ru tàgére tâaboo naawê, na ara i
auipwàni.

Rà wéaari i auipwàni
62 [Diri ê pâ pwi bèepwiri, âna pwa

na papwicî, tòotù béaari ê *tòotù
pwicîri kà tèpa Juif. Na papwicî, â
rà mu pwabwàti ê pi-ija kâra tòotù
pwicîri.]§§
Â, na dàuru kêe, na capàto, tòotù

pwicîri, âna wà tèpa caa kà tèpa
pwa ârapwaailò ma wà tèpa *Fara-
saio, âna rà ipitiri naa jaa Pilato.
63 aÂ rà ina têe pâ: «Gà côo, co pwi
ukai, wà i pwi a pa-imwüru tèpa
âboro bèepwiri, wà Iésu, âna é ina
béaari ê pai bà kêe, pâ: “Naa na
béâracié kâra tòotù gée na càùru
pai bà kôo, âna go omwawâro côwâ
gée na aubà.”
64«Â wâdé na gà ina tà tèpa coda

pâ, na rà wéaari bwàti i auipwàni
naa na âracié tòotù. Ba rà péa mura
i naiié wà tèpa *câmu kêe, ma in-
apàpari pâ, é jèe wâro côwâ gée
na aubà! Â wiàna wàrapwiri, â ê
pwi jèkutâ pwâ bèepwiri, âna o dau
maina, jii ê pwina pâbéaa!»
65Â é ina tàra wà Pilato pâ:

«Wâdé. Wàilà-ni pàra tèpa coda.

Wiàna nümawà, â guwà nama rà
wéaari i auipwàni!»
66Â rà pâra, â rà pwabwàti ê pai

wéaari ê auipwàni. Â rà pugabia*
bwàti i atü opumoori i auipwàni. Â rà
tòpò tèpa coda, ba na rà tà wéaari.

É wâro côwâ gée na aubà
Maréko 16.1–10; Luka
24.1–12; Ioane 20.1–10

28 Jèe nabwé ê *tòotù pwicîri kà
tèpa *Juif. Â, na pwapwicîri,

na bwaa po dàuru†, béaari ê pai
êgòdò kâra i tòotù, â wà Maria gée
Magdala, ma wà tô jè Maria, âna ru
pâra naa na auipwàni. 2Ûna gére
wàrapwiri, â é nye gù kaa i napuu.
Ba é tàbàtù gée napwéretòotù jè
*angela kà Pwi Ukai, â é pwùru i atü
opumoori wàra i pwêe, â é tâaboo
naa gò. 3Âna é pwâra pwacèwii âra,
â napwa ârabwée kêe, âna po ja-
jau. 4Â uru nyuâa wà tèpa coda na
rà wéaari auipwàni, â rà nye tûuboo
kaa naa napuu, pwacèwii tèpa bà. Â
rà céca goro pai wâgotàra.
5Â wà i pwi angela, âna é ina târa

i du ilàri pâ: «Du èpo, gàu cibwaa
nama wâgotàu. Ba go tâmogòori pâ
gàu mudà Iésu, wà pwi ia tanamiriê
naa goro *kurucé. 6 bGàu têre, jèe
tiàué ni! Ba é jèe wâro côwâ gée
na aubà, wàra na ia é jèe nye ina.
Gàu me nau côo ê ére, na ia tòpòé
naawê. 7Â gàu nama wàcî nau ina
tà tèpa *câmu kêe pâ: “É jèe wâro
côwâ gée na aubà wà Iésu, â é tà
tapacîwà wâ Galilée. Â guwà mwa
côoê naawê.” Â wàépwiri na go ina
tàu.»

§§27:62 Pwicîri na rà pwaailò na tòotù pwicîri.
*27:66 Pugabia—Coincer par un objet dans le sol.
†28:1 Na pwapwicîri, na bwaa po dàuru—é, Na ne. Munaa capàto na ne.
z27:60 Ésaïe 53.9 a27:63 Mataio 12.40, 16.21; Maréko 9.31, 10.33–34;
Luka 9.22, 18.31–33; Ioane 2.19–21 b28:6 Mataio 12.40, 16.21

8Â ru nye nama wâjué wài gée na
auipwàni. Tàpo wâgotàru, êco na ru
dau ipwàdée mwara. Â ru itàa nau
ina jèkutâ na bwaa âmuê tà tèpa
câmu kà Iésu. 9Â wii naigé, â ru pò
goo Iésu na ipitirà ma wàé.
Â é ina tàru pâ: «Bwàcu kàu!»
Â ru gée paé, â ru tâaboo naa goro

âê, ma ipwamainaê.
10 cÂ é ina tàru pâ: «Gàu cibwaa

nama wâgotàu. Â gàu pâ nau ina tà
tèpa béeò pâ rà pâra naa Galilée, ba
rà o mwa côoô naawê.»

Jèkutâ na rà piwiâ tèpa coda
11Na pàara na ru gére pâra wii

naigé i du ilàri, â rà itàa naa na ville
wà pàra tèpa coda na ia rà piwéaari
i auipwàni. Â rà pâdari tèpa caa kà
tèpa pwa *ârapwaailò, â rà piwiâ
tàra diri pâ pwina tèepaa.
12Â wà tàpéebà, âna rà todà diri

tèpa béerà, ma wà tèpa pitûâ. Â rà
ipitiri, ba na rà pitùra goro ê jèkutâ
bèepwiri. Â rà niimiri naima pâ, na
rà naa jè mwani na dau maina, tà
tèpa coda, [ma ina tàra pâ rà pwâ,
goro ê pwina tèepaa]. 13Â rà ina
tàra pâ: «Guwà o ina pâ, wà tèpa
câmu kà Iésu, âna rà mura i naiié‡,
na pàara na guwà tà puu. 14Â wiàna
é têre pwiri wà kupénoo, pwi ukai

kàwà, â wàibà na bà mwa patùraé
bwàti, ba na o câé caa putàmu
naa goowà.» 15Â rà popa i mwani
wà tèpa coda, â rà pwa pwina rà
ina tàra. Â wàépwiri na é pâpitiri ê
jèkutâ-bà. Â rà bwaa piwiâ wà tèpa
Juif, tiagoo nabàni.
É ipaarié Iésu tà tèpa câmu kêe
Maréko 16.14–18; Luka 24.36–49;
Ioane 20.19–23; Apostolo 1.6–8
16 dRà pâra naa napô Galilée wà

tèpa 11 a câmu kà Iésu. Â rà pâra
naa gòro ê jaa na ia é ina tàra Iésu
pâ, na rà mwa pâra naawê. 17Â
é tèepaa marirà Iésu, â rà ipwa-
mainaê. Êco na, napwa pàra tàpé¶,
âna rà piwâ na rà cèikî pâ wàé.
18 eÂ é gée paé dàra wà Iésu, â

é ina tàra pâ: «Wà Pwiduée, âna
é naa tôo diri ê pàtàmee, wânidò
napwéretòotù ma wâni gòropuu.
19 fÊkaa na go ina tàwà pâ: Guwà
pâra pitiri ê gòropuu. Â guwà pwa
ma rà cèikî naa gooò ma pâra wiâô.
Â guwà *upwaarà naa goro nee
Caa, ma Pwina naîê, ma ê Nyuâaê
Pwicîri. 20Â guwà pacâmurirà ma
rà pitêre dàra diri pâ pitûâ na go
jèe naa tàwà. Â go tà wâjaawà,
diri na pâ tòotù, tiagoro pwâadàra
gòropuu.»

‡28:13 Naiié (é, tàpupèe, tépupèe)—Cadavre.
¶28:17 Napwa pàra tàpé—é, Wàilà diri.
c28:10 Mataio 26.32 d28:16 Mataio 26.32 e28:18 Ioane 13.3; Éféso
1.20–22 f28:19 Maréko 16.15–16; Apostolo 1.8

Picémara Wâdé
na é wii wà

Maréko
Bétapoo popai

Wàilàapà na wii tii bèeni?

Wà Maréko, na jè nee mwara pâ
Ioane, é, Ioane-Maréko. (Côo Apos-
tolo 13.5; 15.37–41.) Ru piwakè
naima ma Pétéru, pwi jè *apostolo,
na é piwiâ têe diri pâ namuru na é
ina ma pwa wà Iésu. Â gée na càùé,
â é mwa wii wà Maréko.

É wii wiidà?

Nabibiu kâra *naja 55 ma 65
(wâmwünyabweri 25–30 naja gée
na càùru ê pai bà kà Iésu). Tii kà
Maréko, âna pwi tii na tapoo wii
naa na tèpa ârapàpé tii (Mataio,
ma Maréko, ma Luka, ma Ioane),
na rà piwiâ ê wâro kà Iésu Kériso.
Wâru popai na Tii kà Maréko, âna
tâa mwara na Tii kà Mataio, ma Tii
kà Luka.

É wii tâî?

Tà tèpa cèikî naa goo Iésu na càra
caa tèpa *Juif, na rà wâro wâgòroigé
jii Palestine (napô kà tèpa Juif). Wà
Maréko, âna é napéaati pâ neere
ére, ma pâ popai ma nyamanya kà
tèpa Juif.

Cina é wii?

É inapàpari popai kà Iésu na é
todàjè, ba na jè tèpa âboro kêe.
Jè wàrapwiri wiàna jè tâa gooé na
diri pâ tòotù, â càcaa gée goo wâro
wiâra pâ naèà, é, nyamanya. Wiàna

jè tèpa âji âboro kà Iésu, â jè o mwa
picâri pwacèwiié.

Dà êre ê tii bèeni?

É paari wà Maréko pâ wà Iésu
Kériso, âna é *Pwina naî Pwiduée na
dau pwa pàtàmee, â jèpwi mwara,
âna é pwi âboro pwacèwiijè. É
medarijè naa na ipakîri, ba na é
piâboro kîri kâjè. É tu pâ naa goro
î tèpa âboro (1.31); é tàma nyi nari
èpo â é *pwényunyuâarirà (9.36). É
têre pai picâri kâra pâ âboro, â é
meaarirà (1.41). Â wàé, âna é picâri
ba kâjè, â é bà naa goro *kurucé ba
kâjè diri âboro gòropuu.
Ê pwina é pwa wà Iésu, âna

ê pwina âjimuru tà Maréko. Wâru
pâ wakè kà Iésu na é pwa goro
pàtàmee (miracles) na wii naa na tii
bèeni. É nama tiàu maagé kà tèpa
âboro. É tü târa pâ duée. É nama
rà wâro côwâ tàpé na rà bà. Maina
pàtàmara pwâratùra kêe pwacèwii
Caa kêe. Diri ê pwina é pwa wà
Iésu, âna *paâjupâra ê auina kêe
pâ: «Ê *Mwaciri kà Pwiduée, âna ée
jèe wâmwünyabweriwà.»
Rà pò gooé wà tèpa âboro, â

rà pitawèerirà pâ: «Wàilàapà pwi
âboro bèeni?»
Pai tòpi kà Pétéru tà Iésu naa na

Maréko 8.29 «Wâgà, âna gà pwi
*Mesia, pwi ukai na gà me gée goo
Pwiduée», âna êre Tii kà Maréko. Ba
wà Iésu, âna é pwi ukai na é me
gée goo Pwiduée, ba na é naa tâjè
ê *âji wâro jaa Pwiduée tapoo nabà,
â dàra gòiri.

Pai pitàgoo tii kà Maréko

Ipwabwàti Iésu târa wakè kêe
(1.1–13)

Wakè kà Iésu naa Galilée (1.14–
8.26)
É todà tèpa câmu kêe
É nama tiàu maagé kâra pâ âboro
É tü târa pâ duée; é pacoo pòu
É pwa ucina tà tèpa âboro
É pacâmuri tèpa câmu kêe (8.27–

10.52)
Rà côo pâ é pwi Mesia
Paari pai maina ma muugère kêe
É ina pai bà ma wâro côwâ kêe
É tò naa Iérusaléma (11.1–13.7)
É pacâmuri tàpé na rà pâra wiâê
É ina pwina o tèepaa na

pwâadèreè
Pai bà ma wâro côwâ kêe (14.1–

16.20)
Popai kà Ioane Pwi a piupwaa

Mataio 3.1–12; Luka
3.1–18; Ioane 1.19–28

1 Tapoo naani ê *Picémara Wâdé
goo Iésu *Kériso, *Pwina naî

Pwiduée. 2 gBa jèe wii naa na tii kà
*péroféta Isaia [ê popai bèeni kà
Pwiduée]:
Go mwa panuâ paé
pwi a pa popai kôo.
Ée mwa pâbéaa'gà
ma pwabwàti naigé'gà.Malachie 3.1
3 hPwa pwi âboro naa namaré
na é tomara too:
“Ée me Pwi Ukai!
Pwabwàti ê naigé!
Pwa ma bàracaari
pwi ére na ée pâ wê!”Ésaïe 40.3
4 iÊkaa na wàrapwiri, na é tèepaa
me wà *Ioane Pwi a piupwaa, naa

namaré. Â é tomara too pâ: «Guwà
pinünüma ma guwà biiwà. Â guwà
pwa ma *upwaawà, ba na paari pâ
pitòotéri ê wâro kàwà. Â, na wàrap-
wiri, â ée mwa pwanauri tàwà ê pâ
èpà kàwà wà Pwiduée.»
5Â rà nye tà medari Ioane diri

pâ âboro gée napô *Judée ma
*Iérusaléma. Â rà inapàpari ê pâ
èpà kàra, naa naporomara ê pâ
âboro diri. Â é upwaarà, naa nairiwâ
Ioridano.
6 jÉ coona ê ârabwée, na pwa goro

wàra kaamela§. Â é piié goo kara-
puu parawére macii. Â é uti ê pâ
kòrée, â é wâdo ê narapuutâ. 7 kÂ é
inapàpari pâ: «Wà pwi âboro na ée
mwa me pwicò kôo, âna dau pwa
pàtàmee jiio. Càcaa pâriô ma go
cùuo boo, ma go tipi ê otàpwe goro
ê du wâraâê** [ba é Pwi Ukai]. 8Â
wâgo, âna go upwaawà goro jawé,
êco na wàé, âna ée mwa upwaawà
goro ê *Nyuâaê Pwicîri.»

Upwaa Iésu ma tacaié
Mataio 3.13–4.11;

Luka 3.21–22, 4.1–13

É upwaa Iésu wà Ioane
9Na pàara bèepwiri, â é tèepaa

me wà Iésu, gée Nazareth wâ
Galilée. Â é upwaaé wà Ioane, naa
nairiwâ Ioridano. 10Â, na é còobé
gée najawéwà Iésu, â wà Ioane, âna
é côo ê napwéretòotù na tidàpa. Â é
nye côo kaa ê Nyuâaê Pwicîri, na é
gére boome naa gò Iésu pwacèwii

§1:6 Kaamela—Chameau. Na é coona ê ârabwée bèepwiri wà Ioane, â é
pwaduwà kà Élia, pwi péroféta biu, ma pwi âboro imaina kà tèpa Juif.
**1:7 Tipi ê otàpwe goro ê du wâraâê—Ê wakè kà tèpa ênawéna na dau
kîri.
g1:2 Malachie 3.1 h1:3 Ésaïe 40.3 i1:4 Apostolo 13.24, 19.4
j1:6 2 Rois 1.8; Mataio 11.8 k1:7 Apostolo 13.25

ê déamu. 11 lÂ é têre ê pwâratùra
na me gée napwéretòotù, na ina tà
Iésu pâ: «Gà Pwina naîô [na caapwi
co] na go dau meaarigà. Wâgà kaa
âna go jèe nye pitòrigarigà, ba dau
wânümoo googà.»

É tacai Iésu wà Caatana
12Gée na càùé, â é pâra wà Iésu

naa namaré, ba é popaé pâ naawê
ê Nyuâaê Pwicîri. 13mÂ é tâa wê
naa na ê 40 tòotù. Â é tacaié wà
*Caatana. Â é tâa jaa ê pâ macii a
piugà wà Iésu. Â, na pwi pàara-bà,
âna rà ipwa âboro kîri kêe wà tèpa
*angela.

É todà tèpa tapoo
câmu kêe Iésu

Mataio 4.12–22; Luka 5.1–11
14 nNa jè tòotù, â rà tâjùru wà

Ioane, â rà tòpòé naa na karapuu.
Â é pâra wà Iésu naa napô Galilée.
Â é inapàpari ê Picémara Wâdé goo
Pwiduée. 15 oÂ é ina tàra pâ: «Jèe
tèepaa ê pàara, na é jèe pitòrigari
wà Pwiduée. Ba ê Mwaciri kêe, âna
ée jèe wâmwünyabweriwà! Guwà
tòotéri ê wâro kàwà, â guwà cèikî
naa goo ê Picémara Wâdé kêe!»
16Â é pâra wii bàrawià Galilée wà

Iésu. Â é côo wà Simona Pétéru ma
André, tupédu aéjii, na ru tàgére
tòpò ê puà naa najawé. Ba tupédu
a taa ârawéà.
17Â é ina tàru wà Iésu pâ: «Gàu

me wiâô! Â go o mwa pwa ma gàu
tupédu a pwapuàri âboro.»
18Â nye géewê kaa, â ru naaco

ê puà kàru, â ru pâra wiâê. 19Â rà
tàpo dau paé, â wà Iésu, âna é côo
Jacques ma wà pwi aéjii kêe, Ioane,

tupédu naî Zébédée, na ru tàgére
pwàni ê puà gòro wànga kàru. 20Â é
nye nama todàru kaa wà Iésu. Â ru
panuâ caa kàru, naa gòro i wànga
ma wà tèpa wakè kàra. Â ru pâra
wiâ Iésu.

É nama wâdé côwâ
pâ âboro na wâru
Mataio 8.1–4, 14–17;
Luka 4.31–5.16

21Rà tèepaa pâ wà Iésu ma wà
tèpa *câmu kêe, naa na village
Capernaüm. Â é tò naa na *wâra
pitapitiri, na tapoo *tòotù pwicîri.
Â é pacâmuri tèpa âboro [goro ê
popai kà Pwiduée]. 22 pÂ rà pò goo
ê pai tùra kêe. Ba câé caa pwaduwà
kà tèpa *dotée goro ê Naèà, [na rà
ina ê pwina rà ina wà pàra tàpé]. Ba
é nye tùra gée gooé.

Pwi âboro na pwa duée gooé
23Nye po napwiri kaa, na é tò naa

na wâra pitapitiri ê pwi âboro na
pwa duée gooé. Â é wiikau burà ina
pâ:
24 q«Ée! Iésu gée Nazareth, nye

ticè cèna gà pwa jaabà! Gà me na
tubaèpà tâbà? Go tàgére côoinagà,
ba wâgà pwi âboro, na é pitòri-
garigà wà Pwiduée, â é panuâgà
me!»
25Â é nye kànari kaa i pé duée,

wà Iésu, ma ina têe pâ: «Gà târi
pwâgà, â gà còobé gée goo pwi
âboro bèepwiri!»
26 rÂ é nye ngarü pwini kaa i duée,

â é còobé burà uu gée gooé.
27Â nye po dàpàgà târa diri ê pâ

âboro, â rà pitawèerirà jècaa, ma
ina pâ: «Dà cèna é gére pwa? Wà

l1:11 Psaume 2.7; Ésaïe 42.1; Mataio 12.18; Maréko 9.7
m1:13 Psaume 91.11–13 n1:14 Maréko 6.17 o1:15 Mataio 3.2
p1:22 Mataio 7.28–29 q1:24 Maréko 5.7 r1:26 Maréko 9.26

pwi âboro bèeni, âna é pacâmurijè
goo jè pai pwa na bwaa âmuê.
Ba napwa ê pwina é ina, âna pwa
pàtàmee. Â é pitûâ kâra mwara pâ
duée, â rà pitêre dèe!»
28 sÂ nye pâra kaa ê jèkutâ goo

Iésu, pitiri ê napô Galilée.

Tô nyaa kà wâdà Simona Pétéru
29Wà Iésu, âna é còobé gée na

wâra pitapitiri. Â é nye nama pâra
kaa naa jaa Simona ma wà André. Â
ru pâra wiâê wà Jacques ma Ioane.
30Ûna rà tèepaa naawê, â rà nama
ina tà Iésu wà tàpé na rà gére tâa
wê, pâ, wà tô nyaa kà wâdà Simona,
âna é gére puu, ba é pitòoka. 31Â é
medarié wà Iésu, â é tu pâ naa goro
îê, â é dàgòtùé ma é tâa. Â nye tiàu
kaa ê pitòoka kêe! Â é [cimadò â é]
naa èrà.

Wâru mwara tèpa maagé
32Na bàrane††, â rà popa medari

Iésu diri tèpa maagé, â wà mwara
tàpé na pwa duée goorà. 33Â rà
pitanaimarirà naa goropwârawâ wà
diri tèpa âboro na pwi village-bà.
34 tÂ é nye pwa ma tiàu diri kaa ê
pâ na jèpapara maagé wà Iésu. Â é
tü târa mwara ê pâ duée na wâru.
Êco na câé caa panuârà ma rà tùra,
ba rà jèe tâmogòorié‡‡.

Wakè kà Iésu naa Galilée
35 uNa dàuru kêe, na bwaa ne, â é

còobé wà Iésu. Â é pâra naa na jè
ére na ticia wê. Â é pwapwicîri. 36Â
rà pâra nau mudèe wà Simona ma
wà tèpa bée. 37Â rà ina têe pâ: «Rà
po mudàgà diri ê pâ âboro.»
38Â é tòpi tàra wà Iésu pâ: «Guwà

me, ma jè pâra géeni, naa na pàra
village na tàpo wâmwünyabwerijè.
Ba wâdé na go inapàpari mwara
naawê ê Picémara Wâdé. Ba wàép-
wiri majoroé ma go boome¶¶.»
39 vÂ é pâra pitiri wâ Galilée, â é

picémara ê Picémara Wâdé, naa na
pâ wâra pitapitiri. Â é tü târa ê pâ
duée.

Pwi jè a pwa maga
40É me burà Iésu wà pwi jè a pwa

maga§§. Â é tùu jùrué araé, â é ilari
jiié pâ: «Au! Wiàna nye nümagà, â
gà o nama tiàu maagé kôo.»
41Â é dau meaarié wà Iésu*. Â é

tùu pâ îê, â é tu naa gooé, â é ina
têe pâ: «Nümoo! Wâdé na tiàu ê
maagé'gà!»
42Â nye tiàu jiié kaa ê maagé kêe,

â é jèe wâdé.
43Â é ina ba gòo têe wà Iésu pâ:

«Gà pâra, 44 wâ gà pwacôoco, â gà
cibwaa pwa jèkutâri! Êco na gà pâra

††1:32 Na bàrane—Grec: Na bàrane, gée na càùru ê pai duu kâra ê tòotù.
Jèe nabwé tòotù pwicîri kàra na capàto na bàrane.
‡‡1:34 Câé caa panuârà ma rà tùra… Ba càcaa pâji pàara kêe, ma é pi-
paarié tà diri tèpa âboro.
¶¶1:38Ma go boome—é,Ma go pâra gée Capernaüm—Grec: Ma go tèepaa
me.
§§1:40 Maga—Lèpre. Wà tèpa Juif, âna rà miiri tèpa pwa maga.
*1:41 Â é dau meaarié wà Iésu—é, É dau putàmu goo pwiri wà Iésu. Pwiri
càcaa wâdé têe, na nama inapàpari pâ, é pwi Mesia.
s1:28 Mataio 4.24 t1:34 Maréko 3.10–12
u1:35 Mataio 14.23; Maréko 6.46 v1:39 Mataio 4.23, 9.35
w1:44 Lévitique 14.1–32

nau ipaarigà tà pwi a pwa ârap-
waailò, â gà naa tà Pwiduée i pwi
*ârapwaailò na ia é ina wà *Moosé
naa na *Naèà kêe. Ba na wàrapwiri,
â rà o côo diri wà tèpa âboro pâ gà
jèe wâdé.»
45Â é pâra i pwi âboro, êco na [câé

caa pwa i pwi ia é ina têe wà Iésu.
Ba] é piwiâ târa diri ê pâ âboro ê
pwina tèepaa mariê. Â wàépwiri ê
pwi majoroé ma câé caa pipaarié
wà Iésu, naa na pâ village. Â é tâa
na pâ ére na aupiticia. Â rà nye tà
me mariê naawê ê pâ âboro gée na
diri ê pâ ére.

É nama wâdé côwâ
pwi a pitàbwamwa

Mataio 9.1–8; Luka 5.17–26

2 Gée na càùru ê pàra tòotù, â é
wâjué me côwâ naa na village

Capernaüm wà Iésu. Â rà têre pâ
é wâ pwârawâ. 2Â wâru pâ âboro
na ipitirà naawê, â jèe ticè autâa
kàra, tia goropwârawâ. Â é inapà-
pari tàra ê popai kà Pwiduée. 3Â
rà tèepaa me ê pàra âboro, na rà
popa me ê pwi âboro na é pitàb-
wamwa. Ârapàpé tàpé gée goorà,
na rà pitûriê me. 4Êco na ticè pai
pwa wèe ma rà tòpòé na ara Iésu,
majoroé ê pai wâru wàra ê âboro.
Â rà [tàmee too naa gòrowâ†, â] rà
dàgòtù ê jè ére gòrowâ, wâcicima
wâna na é tâa wê wà Iésu. Â rà
panuâ boo wà i pwi a pitàbwamwa,
na é puu gòro ê aupuu kêe.
5Â é pò goo ê cèikî kà tèpa âboro

bèepwiri, wà Iésu, â é ina tà pwi
a pitàbwamwa pâ: «Pwina naîô, jèe
pwanauri ê pâ èpà'gà.»

6Rà tâa wê mwara ê pàra tèpa
*dotée goro ê Naèà, â rà niimiri
pâ, 7 ‘Kaa! É tùra ba èpà naa goo
Pwiduée wà pwi âboro bèeni [ba é
nama ipaiwàilu ma wàé]! Wàilàapà
na tâmogòori ma é pwanauri ê pâ
èpà? Na nye wàco Pwiduée!’
8Êco na é nye tâmogòori kaa ê

pwina rà niimiri wà Iésu, â é ina
tàra pâ: «Gorodà na wàrapwiri ê
pâ pwâranümawà? 9Piticècoé na
go ina têe pâ: “Jèe pwanauri ê
pâ èpà'gà” jii na go ina têe pâ:
“Cimadò, â gà pa ê aupuu'gà, â gà
pâra‡.” 10 [Â wiàna pâri ma go nama
é pâra na arawà diri] â guwà mwa
tâmogòori pâ, pwa tàrù kà *Pwina
naîri âboro, ma é pwanauri ê pâ èpà
kà tèpa âboro naani gòropuu.»
Â é ina tà pwi a pitàbwamwa pâ:

11«Go ina tâgà ni pâ: Gà cimadò, â
gà popa ê aupuu'gà, â gà pâra naa
jaagà.»
12Â é nye cimadò kaa naa nabibiu

kâra i pâ âboro, â é nye popa kaa ê
aupuu kêe, â é còobé.
Â rà pò wà tèpa âboro, â rà ina

pâ: «Ée! Câjè caa mu caa côo cè
muru cèna wàrani!» Â rà pwamaina
Pwiduée.

É todà Lévi
Mataio 9.9–13; Luka 5.27–32

13É wâjué côwâ naa bàrawià
Galilée wà Iésu. Â wâru ê pâ âboro
na rà picàù wiâràmedarié. Â é pacâ-
murirà goro ê Popai.
14Ûna é pâra wii naigé, â é côo

wà Lévi, pwina naî Alphée, na é gére
tâa na ê wâra *tò mwani wâripû¶. Â
é ina têe wà Iésu pâ: «Gà me wiâô!»

†2:4 Gòrowâ—Pwa goro puu, â po bàracaari bwàti, â pâri ma jè pâra gò.
Côo Mataio 24.17.
‡2:9 Côo note goo Mataio 9.5.
¶2:14 Wâra tò mwani wâripû—Bureau des impôts.

Â é pò ma cimadò wà Lévi, â é
pâra wiâê.
15Gée na càùé, â rà pi-ija wà Iésu

ma wà tèpa *câmu kêe naa jaa Lévi.
Â wâru pâ âboro na rà pi-ija naima
ma wàilà—wà tèpa tò mwani, ma
wà pàra tàpé na èpà wâro kàra.
Ba jèe pâ nau wâru âboro, na rà
pâra wiâê. 16 xRà tâa wê mwara wà
pàra tèpa dotée goro ê Naèà, gée
goo tèpa *Farasaio. Â rà côo pâ rà
pi-ija naima wà Iésu, ma wà diri
tèpa âboro bèepwiri. Â rà ina tà
tèpa câmu kêe pâ: «Gorodà na wà
pwi caa kàwà, âna rà picaaija ma
pibéerà ma tàpé na èpà ê wâro
kàra, ma wà tèpa tò mwani?»
17Â é têre wà Iésu, â é ina tàra

pâ: «Càra caa bu dotée wà tàpé na
rà wâdé. Â nye wàco tàpé na rà
maagé. Câgo caame, nau todà tàpé
na rà tà niimiri pâ wâdé ê wâro kàra.
Bwa! Go me nau todà tàpé na rà tà
tâmogòori pâ èpà ê wâro kàra.»

Ucina goro pipwanya
Mataio 9.14–17; Luka 5.33–39
18Na jè tòotù, â wà tèpa câmu kà

*Ioane Pwi a piupwaa ma wà tèpa
Farasaio, âna rà gére pipwanya. [Rà
panuâ ê ija na jè ji pàara, ba na rà
pwapwicîri tà Pwiduée.]
Â rà medari Iésu wà tèpa âboro,

â rà ina têe pâ: «Rà tàgére pip-
wanya wà tèpa câmu kà Ioane, ma
wà tèpa câmu kà tèpa Farasaio. Â
gorodà na càra caa pipwanya wà
tèpa câmu'gà?»

19Â é tòpi tàra pâ: «Gona rà o pip-
wanya, wà tàpé na jè todàra naa
goro ê piéa, na é bwaa tâa jaarà wà
pwi a piéa? Bwa! Rà pi-ija ma wâdo.
20Êco na o mwa me ê tòotù na ée
mwa pâra jiirà wà pwi a piéa. Â
géewê, â rà o mwa bàra pipwanya.
21«Â nye ticè jè âboro, cèna é

popa ê jè noo kâra imwaano na
bwaa bwùu, ma é taiti naa goro ê
pwina jèe dòroé. Ba [wiàna é nuwa
i imwaano, â] o dàdàpa ê gòobàra
ê imwaano na jèe dòroé. Â o mwa
dau maina kaa ê aumadàpa goo.
22«Guwà côo ê *wâra jawé na

pwa goro parawére macii§: Câjè caa
popa ê dipâa na bwaa âmuê, ma jè
upwâwii ê wâra jawé na jèe dòroé.
Ba o taaò i wâra jawé [ba pwacoé
ma é tèe]**. Â o tubatiàu i dipâa bau
i wâra jawé. Bwa! Wâdé na jè tòpò ê
dipâa na bwaa âmuê, naa na ê wâra
jawé na bwaa bwùu!»

Pwi apooro tòotù pwicîri
Mataio 12.1–8; Luka 6.1–5

23Na jè *tòotù pwicîri, â rà pâra
wii ê naigé na tapàgà na aup-
wanapô wà Iésu ma wà tèpa câmu
kêe. Â wii naigé, â rà tàpo pétâ pâ
pwâra blé wà tèpa câmu.
24 yÂ rà ina tà Iésu wà pàra

tèpa Farasaio pâ: «Pwiini, gona
cina rà pwa na wàrapwiri wà tèpa
câmu'gà? Âna muru na papwicîri,
na ê tòotù pwicîri!»
25–26 zaÂ é tòpi tàra pâ: «Gona

bwaa câguwà caa pûra naa na tii ê
pwina é pwa wà pwi ukai *Davita,

§2:22 Wâra jawé… Côo ê ânuuru i wâra jawé na Mataio naporomee 9.
**2:22 Pwacoé ma é tèe—É biié i dipâa na bwaa âmuê, â é pitoo ê
pwéretòotù. Â wiàna jèe dòroé i wâra jawé, â o taaò, ba pwacoé ma é
tèe i parawére macii, ba é jèe îgé.
x2:16 Mataio 11.19 y2:24 Deutéronome 23.26
z2:25-26 1 Samuel 21.1–6 a2:25-26 Lévitique 24.5–9

na pàara kà Abiatar, pwi caa kà
tèpa pwa *ârapwaailò? Ba, na jè
tòotù, â rà copwa, wàilà ma wà tèpa
bée, â nye ticè cèna rà uti. Â é tò
naa na i wâra pwapwicîri pwa goro
imwaano††. Â é pa ê poloa, na naa tà
Pwiduée, â é ija. Â é pa, â é nama
rà ija mwara wà tèpa bée. Êco na
ê poloa-bà, âna wàco wà tèpa pwa
ârapwaailò, na pwa tàrù kàra ma rà
ija.»
27 bÂ é ina mwara wà Iésu pâ: «É

tòpò ê tòotù pwicîri wà Pwiduée, ba
wàrapwiri goo wà pwi âboro. Â câé
caa tòpò wà pwi âboro, ba na kâra
ê tòotù pwicîri!
28«Â wàépwiri ê majoroé ma wà

Pwina naîri âboro, âna é pwi apooro
ê tòotù pwicîri mwara.»

É nama tiàu maagé kà pwi
âboro na tòotù pwicîri

Mataio 12.9–14; Luka 6.6–11

3 Gée na càùé, â é wâjué côwâ
naa na *wâra pitapitiri wà Iésu.

É tâa wê mwara wà pwi âboro na
bà ê îê. 2Â wà tàpé na rà tâa wê,
âna rà côo bwàti wà Iésu pâ, pwiri é
pwa ma é wâdé côwâ wà pwi âboro
bèepwiri, na *tòotù pwicîri? Ba rà
mudàra cè pai pwa wèe, ba na rà
o mwa pitòtié.
3Â é ina wà Iésu tà pwina bà i îê

pâ: «Gà me naani.»
4 cÂ é ina tà tàpé na rà tâa wê

pâ: «Wànau? Pwa tàrù kâjè na tòotù
pwicîri, ma jè pwa na wâdé, é, ma jè
pwa pwina èpà? Wâdé na jè pawâro

pwi âboro, é, wâdé na jè panuâê ma
é bà‡‡?»
Êco na càra caa tòpi têe. 5Â é

po niârirà burà putàmu wà Iésu. É
pikîri, ba bwaa dau gòo pûrurà. Â
é ina tà pwi âboro bèeni pâ: «Gà
patàrù ê îgà.»
Â é patàrù i îê, â é nye wâdé kaa.
6 dÂ rà còobé gée na wâra pitapi-

tiri wà tèpa *Farasaio. Â rà nye
pitùra kaama tèpa âboro gée na ére
kà *Héroda Antipas. [Càra caa mu
pitêrerà béaa, êco na] rà pimudàra
naima cè pai pwa wèe ba na rà
pòtàmwara Iésu.

Wâru âboro na rà medari Iésu
7Rà pâra jiirà wà Iésu ma wà tèpa

*câmu kêe, dàra bàrawià Galilée. Â
wâru ê pâ âboro na rà pâra wiârà—
âboro me gée pâ napô Galilée,
ma *Judée, 8ma Idumée. Â rà me
mwara gée *Iérusaléma, ma gée na
ére gée côwâ kâra nairiwâ Ioridano,
ma gée na ére wâgoro jènere du
ville Tyr ma Sidon. Ba rà pitêre ê
jèkutâ goro ê pâ muru na é pwa wà
Iésu, â nümarà na rà côoê.
9Â é ina tà tèpa câmu kêe wà

Iésu pâ: «Guwà pwabwàti ê jè nari
wànga, ba na o càra caa igabiao¶¶
ê pâ âboro bèeni.»
10 eBa rà gére itàa me dèe wà diri

tèpa maagé, ba na rà tu naa gooé,
ma rà o wâdé. Ba [rà têre pâ] é jèe
pawâro ê pâ âboro na wâru. 11 fÂ, na
rà côoê ê pâ duée [na tâa goo tèpa
âboro] â rà tûuboo, â rà tùu jùrurà

††2:25-26Wâra pwapwicîri pwa goro imwaano—Grec: Wâ kà Pwiduée. Côo
Neeremuru (Vocabulaire).
‡‡3:4 Panuâê ma é bà—Grec: Tanooriê.
¶¶3:9 Igabia—Être serré, pressé. Piti gée goo.
b2:27 Deutéronome 5.14 c3:4 Luka 14.3 d3:6 Mataio 22.15–16
e3:10 Mataio 14.36 f3:11 Luka 4.41

béaa kêe, â rà tomara too pâ: «Gà
*Pwina naî Pwiduée!»
12 gÂ é tûâri tàra wà Iésu pâ:

«Guwà cibwaa inapàpario!»
É pitòrigari tèpa
12 apostolo kêe

Mataio 10.1–4; Luka 6.12–16
13Gée na càùé, â wà Iésu, âna é

too naa gòrojaa. Â é todà tèpa âboro
na nümee goorà, â rà medarié. 14Â
é mwa pitòrigari gée jaarà tèpa 12
âboro, ba na o tèpa bée {â é nama
neerà pâ *apostolo}. Â é panuârà,
ba na rà picémara ê *Mwaciri kà
Pwiduée. 15Â é naa tàra ê tàrù ma
pàtàmee, ba na rà tü târa ê pâ duée.
16 hWàilà-ni tèpa 12 apostolo:
Simona (é pitunee têe wà Iésu pâ
Pétéru);

17 iJacques, pwina naî Zébédée;
Ioane, pwi aéjii kà Jacques (é
pitunee tà tupédu aéjii-bà pâ
Boanergès, na pai ina wèe pâ
‘Tupédu a tòoka’)§§;

18André;
Filipo;
Barthélemy;
Mataio;
Toma;
Jacques, pwina naî Alphée;
Thaddée*;
Simona, pwi Zélote†;
19 Judas Iscariote, wà pwina ée mwa
ipwa tûâ tà Iésu.

20É wâjué côwâ naa pwârawâ wà
Iésu. Â wâru ê pâ âboro na rà pità-
naimamwara naawê. Â ticè pai pwa
wèe ma rà ija wà Iésu ma wà tèpa
apostolo kêe. 21Â wà tèpa âboro
gée na tâa kà Iésu, âna rà me nau
popaé jiirà, ba rà niimiri pâ é jèe
piwârau.

É tòpi tà tèpa âboro Iésu
Mataio 12.22–50; Luka
11.14–23, 8.19–21

22 jPwa tèpa *dotée goro ê Naèà,
na rà boo gée Iérusaléma. Â rà ina
pâ: «É wâgoo wà Iésu wà Caatana‡,
pwi caa kà tèpa duée. Ba wàé kaa,
na é naa têe ê pàtàmee, ba na é tü
târa ê pâ duée.»
23Â é todàra wà Iésu, â é

tawèerirà pâ: «Gona é wànau târa
cè pai pitü têe côwâ wà Caatana?»
Â é ina tàra ê pâ ucina bèeni:

24«Wiàna é pipaa dèe côwâ ê
jè mwaciri, â o pwacoé ma é
cimwü. 25Â wiàna é picicaraé côwâ
ê caapwi tâa, â o càcaa cimwü.
26Â wiàna é pipaa dèe côwâ wà
Caatana, é, wiàna câé caa pitêre
dèe côwâ, â o jèe nye càcaa gòiri
pâ ê pàtàmee. Â jèe nye êkaa ê pai
pitubatiàué. 27Â wiàna nümajè na
jè too gòro gòori naa na ê wâ kà
pwi jè âboro na é gòo, ma jè popa
ê pâ neemuruê, â wâdé na jè mara

§§3:17 ‘Tupédu atòoka’—Grec: Tupédu naîri tikakara. Nee bèepwiri, âna
pai ina wèe pâ, ru tupédu aputàmu wài. Càcaa teeru ê tikakara.
*3:18 Thaddée—Nee mwara Jude. Pwina naî Jacques. (Côo Ioane 14.22,
Apostolo 1.13.)
†3:18 Zélote—Grec: Cananite. Pwi âji âboro Judée na nümee na é paêgò
tèpa Roma gée napô kêe.
‡3:22 Caatana—Grec: Béelzébul. Côo mwara Caatana naa na Neeremuru
(Vocabulaire) naa pwâadàra tii.
g3:12 Mataio 12.16; Maréko 1.34 h3:16 Ioane 1.42
i3:17 Luka 9.54 j3:22 Mataio 9.34, 10.25

piié. Â géewê, â jè mwa bàra pa ê
pâ neemuruê na tâa na wâ kêe.

Popai na èpà na o càcaa pwanauri
28 k«Guwà têre bwàti, ba go ina

tàwà ê âjupâra pâ: O pâri ma
pwanauri pwi âboro na é pwa na
èpà, â wâpà, wiàna é piècaari
Pwiduée. 29Êco na wà pwina é tùra
ba èpà naa goo ê Nyuâaê Pwicîri,
âna o càcaa pwanauri. Ba o jèe nye
tà tâa dàra gòiri awé.»
30É ina pwiri wà Iésu, ba kà tèpa

dotée goro ê Naèà. Ba rà ina pâ pwa
duée gooé.

Âji tâa kà Iésu
31 lGée na càùé, â rà tèepaa me

wà nyaa kà Iésu, ma wà tèpa jiié.
Â rà tâa boo naa pé gòroigé. Â rà
panuâ dò pwi jè âboro naa na i wâ,
ba na é todèe.
32Wâru ê pâ âboro na rà tâbèepi

Iésu, [naa na i wâ] â rà ina pâ: «Gà
côo, rà wâboo gòroigé wà nyaa'gà
ma wà tèpa aéjii'gà. Â rà mudàgà.»
33Â é tòpi tàra pâ: «Wàilàapà

nyaa kôo? Ma wàilàapà cè tèpa aéjii
kôo?»
34Â é po niâri tèpa âboro na

rà gére tâbèepié, â é ina tàra
pâ: «Guwà côo, wàilà-ni wà nyaa
kôo, ma wà tèpa aéjii kôo. 35Ba
wà pwina é pwa ê câbawâdé kà
Pwiduée, âna wàé kaa pwiri, ê pwi
aéjii kôo, ma tô naigé kôo, ma nyaa
kôo.»

Ucina goo pwi a picâmi
Mataio 13.1–23; Luka 8.4–15

4 mÉ jèu pacâmurirà mwara [goro
ê Popai] wà Iésu, na bàrawià

Galilée. Â dau wâru ê pâ âboro na rà

medarié. Â gée goo pwiri, â é tò naa
gòro ê jè wànga na tâa niboo na-
jawé, â é tâaboo, ba na é patùrarà.
Â rà tâa nidò gòromwari ê pâ âboro.
2 nÂ é pwa ucina ma é pacâmurirà
goro ê pâmuru na wâru. Â é ina tàra
pâ:
3«Guwà têre! É mwa tâa wà pwi

jè âboro. É mwa pâra naa na aup-
wanapô kêe, â é uri ê arapwüru. [Â
é uri, â é uri, â é uri…] 4Â napwa ê
pàra arapwüru, âna rà tûu naa gòro
nyi nari naigé [na aupwanapô]. Â rà
me pâ marü, â rà uti diri.
5«Â napwa ê pàra pwi, âna rà tûu

naa gòrotàrarà. Â rà pò ma cipu, ba
càcaa wâru puu wê. 6Êco na, na é té
ê tòotù, â tòo ê pâ nari arapwüru, â
rà marü, ba ticè wàawà kàra.
7«Â napwa ê pàra pwi, âna rà tûu

naa nabibiu kâra pâ nari upwâra na
pwa daarà. Â, na rà cipu i pâ nari
upwâra bèepwiri, â rà câtàmwara i
arapwüru, â nye ticè pwêe.
8«Â napwa ê pàra pwi, âna rà tûu

naa na napuu na wâdé. Â rà cipu,
â rà imaina too, â rà tòpò pwârà—
pàra pwi, âna rà tòpò 30 pwêe; pàra
tàpé, na 60; â pàra tàpémwara, âna
rà too tiagoro 100.»
9Â é ina mwara wà Iésu pâ: «Wà

pwina pwa pwâranyüruê, âna wâdé
na é têre!»

Gorodà na é ina ucina?
10Ûna rà jèe tà tâa acari wà

Iésu, ma wà tèpa 12 *apostolo kêe,
ma wà tèpa béerà, â rà tawèerié
pâ: «Gorodà na gà ina ê pâ ucina
bèepwiri?»
11Â é tòpi tàra pâ: «Wà Pwiduée,

âna é paari tàwà ê âji pai pwa goo
ê Mwaciri kêe. Â napwa diri ê pàra

k3:28 Luka 12.10 l3:31 Maréko 6.3; Ioane 2.12; Apostolo 1.14
m4:1 Maréko 3.7–9; Luka 5.1–3 n4:2 Mataio 13.34; Maréko 4.33–34

âboro, âna rà nye po têre co ê pâ
ucina. 12 oBa:
Rà côo taaci,
â càra caa côoina.
Rà têre taaci,
â càra caa têreina.
Ba péa rà biirà;
péa tà pwanauri
pâ èpà na rà pwa.» Ésaïe 6.9–10

Êre i ucina goo pwi a picâmi
13Gée na càùé, â é ina tà tàpé

na rà tâa wê, wà Iésu, pâ: «Gona
câguwà caa tâmogòori ê ucina goo
pwi a picâmi? Â guwà o mwa wà-
nau târa cè pai tâmogòori wàra êdiri
pàra ucina goro ê Mwaciri? 14Wà
pwi a picâmi, âna é câmi ê Popai
kà Pwiduée. 15Â ê pàra arapwüru,
âna rà tûu naa gòro naigé. Ê naigé,
âna wà tèpa âboro, na rà têre ê
popai, êco na é nye nama tèepaa
me côwâ wà *Caatana. Â é pò ma
dàgòtù côwâ ê popai, na jèe câmi
naa na ê pwâranümarà.
16«Â ê pàra arapwüru, âna rà tûu

naa gòrotàrarà. Ê gòrotàrarà, âna
wà tèpa âboro na rà têre ê popai,
â rà nye nama tòpi naa na ipwàdée.
17Êco na rà tèpa còmacò, â càcaa
wàawà naa goorà ê popai na rà têre.
Ûna tèepaa me marirà ê tacai, é
ûna pwa na èpà tàra, majoroé [ê
pai pitêre dàra kàra] ê popai kà
Pwiduée, â rà nama panuâ cèikî.
18«Â ê pàra arapwüru, âna rà tûu

naa na ê pâ na nari upwâra na
pwa daarà. Ê napuu bèepwiri, âna
wà tèpa âboro, na rà têre ê popai,
19 pêco na rà pidumapiê goro ê pâ
muru na tèepaa naa na gòropuu

bèeni. Â rà itàa burà ê pâ neemuru
gòropuu—muru na càcaa âji êkêe.
Â wâru mwara ê pâ muru na rà
wâdéari. Â câamwara ê popai naa
goorà, â o câé caa tòpò cè pwêe.
20«Êco na, napwa naa goo pàra

arapwüru, âna rà tûu naa na ê na-
puu na wâdé. Ê pwi napuu bèep-
wiri, âna wà tèpa âboro na rà têre
ê popai, â rà tòpi naa na pwâranü-
marà, â pwa pwâra ê popai naa
goorà—pàra pwi, âna rà tòpò 30
pwêe; pàra tàpé na 60; â pàra tàpé
mwara, âna rà too tiagoro 100.»

Pàra ucina kà Iésu
Mataio 13.31–32; Luka
8.16–18, 13.18–19

Wâra ânye
21 qÉ ina tàra mwara wà Iésu pâ:

«Câjè caa nuri ê wâra ânye, ma jè
cajipi goro ê jè cio, é wâpà wiàna jè
tòpò na aranara aupuu! Bwa! Jè nye
tòpò dòiti. 22 rÊdiri pâ muru na jèe
naapwàniri, âna omwa paari naa na
pwéelaa. [Â o pâri ma jè côo bwàti.]
23Wà pwina pwa ê pwâranyüruê,
âna wâdé na é têre!»
24 sÂ é ina tàra mwara pâ: «Guwà

pwacôoco bwàti ê pwina guwà têre,
[ba na pwa tàwà ê autâmogòori
goo]! Ba ée mwa pwa tàwà wà
Pwiduée, ê pwina guwà pwa tà pàra
tàpé. Â ée mwa pwa cèna piwéna jii
ê pwina guwà pwa. 25 tBa wà pwina
jèe pwa têe [ê autâmogòorimuru]
âna o jèu âjagò têe côwâ. Â wà
pwina kîri ê pwina tà têe, â o dàgòtù
jiié côwâ ê ji dàramuru na tà têe.»

o4:12 Ésaïe 6.9–10; Apostolo 28.26–27 p4:19 Mataio 19.23–24
q4:21 Mataio 5.15; Luka 11.33 r4:22 Mataio 10.26; Luka 12.2
s4:24 Mataio 7.2 t4:25 Mataio 13.12, 25.29; Luka 19.26

Arapwüru na picipu acari
26É ina mwara wà Iésu pâ:

«Napwa ê *Mwaciri kà Pwiduée, âna
é pwacèwii ni:
«É mwa tâa wà pwi jè âboro. Na

jè tòotù, âna é câmi ê pâ arapwüru
naa na aupwanapô kêe. 27Â géewê,
â é tàpo nao. Â rà cipu i pâ arap-
würu, â rà pimaina too. Êco na wà
pwini, âna câé caa tâmogòori cè pai
cipu kàra. Ba ticè na wakè goo¶,
28ba nye wakè kâra ê napuu na é
pacipu ê pâ arapwüru. Â é nama rà
pimaina too, tiagoro na rà pâra tòpò
pwêe, ma pudòé§. 29 uÛna jèe gòo i
aupwanapô, â wà pwi âboro bèep-
wiri, âna é mwa bàra pipwabwàtié
târa piûnya.»

Pudòro upwâra
30É ina mwara wà Iésu pâ:

«Napwa ê Mwaciri kà Pwiduée, âna
é pwacèwii dà? Wàéni ê pwi ucina,
târa ma guwà tâmogòori:
31–32«É pwacèwii ê jè pudòro up-

wâra na dau kîri awé na jè câmi. Â,
na é cipu, â é jèe pâ nau upwâra na
dau maina awé**. Â maina pâ ditèe,
â pâri ma rà pwa wânaîrà naa gò ê
pâ marü.»
33Wâru pâ ucina na wàrapwiri na

é ina wà Iésu, ba na é inapàpari târa
ê pâ âboro ê popai kà Pwiduée. É

pwa ê pai wiâ wèe, ma rà pa cè jèpa
kàra gée goo.
34É ciburà pwa ucina tàra. Êco na,

naa mwa nye tà wàilà acari ma tèpa
*câmu kêe, â é mwa napéaati tàra
diri.

É pacoo pòu Iésu
Mataio 8.23–27; Luka 8.22–25
35Na pwi bàrane kâra tòotù-bà,

â é ina wà Iésu tà tèpa câmu kêe
pâ: «Jè gée naanigée, na ére gée
côwâ.»
36Â rà popaé wà tèpa câmu kêe,

naa gòro i wànga na rà tâa gò. Â rà
còpòo jii tèpa âboro. Êco na rà tàpo
pâra wiârà wà pàra tàpé, na pâ pàra
wànga.
37Gée na càùé, â é tapoo uu i

pwéretòotù, â jèe pimaina too ê pai
uu kêe. Â jèe pimaina too wià, â jèe
pwii naa na i wànga. 38Êco na wà
Iésu, âna é tâa boobà pwâragòro
i wànga, âna é jèe puu, â é pwa
pàarapû††.
Â rà patàcîê wà tèpa câmu kêe, â

rà ina têe pâ: «Pwi a pwa pupûra, jè
o jèe mwü! Wànau, càcaa âjimuru
tâgà?»
39Â é tàcî, â é kànari i pwéretòotù.

Â é ina târa i nawià pâ: «Gà coo!»
Â é nye po tànana kaa i napô. Â é

coo i pòu.

¶4:27 Ba ticè na wakè goo—Grec: Wiàna é puu, é, wiàna é tàcî, â rà nye
cipu naa ne ma pwaa.
§4:28 Pudòé (é, pudòoé)—Graine.
**4:31-32 Grec: É pwacèwii ê pudòro moutarde. Na jè câmi, âna ji pwi
naramuru na dau kîri, jii diri ê pâ naramuru ni gòropuu. 32Â gée na
càùé, â é cipu, â é jèe pâ nau dau maina jii diri ê pâ muru na jè câmi.
Moutarde(sénevé), âna càcaa upwâra na dau maina, êco na é maina jii
pàra muru na câmi naa na aupwanapô. Ucina na wâdé ba kâjè naani na
Kalédoni, âna upwâra bwe, ba é dau maina, â ê pudòé, âna dau kîri.
††4:38 É pwa pàarapû—Grec: É pwa pàarapû naa gò jè pàarapû.
u4:29 Joël 4.13; Auinapàpari 14.15

40Â é ina tàra pâ: «Gorodà na
wâgotàwà? Gona bwaa câguwà caa
pâji cèikî kaa?»
41Êco na po dau wâgotàra. Â rà

pi-ina tàra pâ: «Ée! Gona wàilàapà
pwi âboro bèeni, na pitêre dèe ê
pwéretòotù ma ê nawià?»

É tü tàra pâ duée gée
goo ‘Wâraduée’

Mataio 8.28–34; Luka 8.26–39

5 Rà tèepaa wà Iésu ma wà tèpa
*câmu kêe, naa Gadara‡‡, wâna

ére gée côwâ kâra i *nawià Galilée.
2Â é boo gée gò i wànga wà Iésu.
Â é nye còobé me kaa gée nacârü
wà pwi jè âboro na pwa duée gooé,
â é me cara Iésu. 3–4Wà pwiibà âna
é pwi a pitâa nacârü. Â nye ticè pai
pwa wèe ma rà tâjùrué, ma rà pwa
ma pii ê du îê ma du âê; ipaiwà
mwara na tòoé goro itùpaò. Ba rà
nye ciburà piié goo, â é nye taaci
pòpàgà kêe. Â nye ticè pwi âboro
na pwa nii kêe târa cipaé ma é tàpo
tâa. 5Na diri ê pàara, ûna ne ma
pwaa, â é mu tàmadò ê pâ pwâra
wiikau, wâna i nacârü, ma gòro pâ
pûru jaa. Â é mu pièié côwâ goro ê
pâ atü.
6–8 vÛna é côo wà Iésu gée iti, â

é itàtà caraé. Â wà Iésu, âna pwa
na é tü târa ê duée gée gooé. Â wà
pwi âboro, âna é tùu jùrué na araé,
â é tomara too pâ: «Iésu, *Pwina naî
Pwiduée nidò *napwéretòotù, dà na
nümagà dàra pwa tôo? Go ilagà naa
na nee Pwiduée pâ, gà cibwaa pwa
tôo cèna èpà.»

9Â é tawèerié wà Iésu pâ: «Gona
dà neegà?»
Â é tòpi têe pâ: «Wâraduée¶¶.»
[Â rà ina pâ duée wâgooé pâ: «Üu

kaa] ba dau wâru wàibà!»
10Â é§§ tacoo goo wà Iésu, â é ina

têe pâ: «[Na gà pacòobé pâ duée
bèeni gée gooò, â] gà cibwaa tü tàra
géeni napô!»
11–12Â wà tèpa duée mwara, âna

rà tacoo gooé, â rà ina têe pâ:
«Naabà pâ ma bà too naa na ê pâ
puàkà bèepwiri!»
Ba pwa ê pé pubu puàkà na

dau maina, na rà tàgére ija géeni
gopaére jaa. 13Â é naa tàra ê pwina
rà ilari wà Iésu. Â rà còobé, gée goo
i pwi âboro, â rà gée naa goo i pâ
puàkà. Â rà nye itàtà kaa i pâ puàkà,
géenidò gòro i jaa, boo naaniboo
nawià, â rà mwü naawê. Â rà po
wâmwünyabweri 2 000.

Pipâra i jèkutâ
14Wà tèpa wéaari wàra i pâ

puàkà, âna rà itàa pâ, nau wiâ ê
jèkutâ bèepwiri, naaniboo na vil-
lage, ma pitiri ê napô. Â rà me ê
pâ âboro, nau côo ê pwina gére
tèepaa. 15Ûna rà tèepaa mwünyab-
weri Iésu, â rà côo i pwi âboro na
ia pwa duée gooé, na é tàgére tâa-
boo. Â é jèe coona ê pâ ârabwée,
âna é jèe po wâdé ê pai tâa kêe. Â
nye po dàpàgà tàra, â dau maina ê
pai wâgotàra. 16Â wà tàpé na rà po
côo diri ê pwina tèepaa, âna rà pi-
wiâ tà pàra tàpé ê jèkutâ goro i pwi
âboro bèepwiri, ma i pâ puàkà. 17Â
wà tèpa âboro [gée na napô-bà] âna

‡‡5:1 Gadara—Nee mwara Gérasène.
¶¶5:9 É tòpi têe pâ: «Wâraduée»—é, Rà tòpi têe tèpa duée pâ: «Aupò goro
duée».
§§5:10 É—é, Rà (tèpa duée).
v5:6-8 Maréko 1.24

rà tacoo goo wà Iésu, â rà ina têe
pâ: «Bà ilagà pâ, na gà pâra gée na
napô kâbà.»
18Â é tò naa gò i wànga wà Iésu. Â

wà i pwi a tâa gooé i pâ duée, âna é
ilaé pâ: «Nümoo na go pâra wiâgà.»
19Êco na é tòpi têe pâ: «Gà

wâjué naa pwârawâ'gà naa jaa tèpa
jèneregà. Â gà wiâ ê pai meaarigà
kà Pwi Ukai, ma êdiri ê pâ muru na
é pwa ba kâgà.»
20Â é wâjué côwâ wà pwini. Â é

wiâ naa na pwi ére, na ina goo wê
pâ Dix Villes*, ê pâ muru na é pwa
ba kêe wà Iésu. Â rà po dau pò wà
diri tèpa âboro.

Pai wâdé côwâ kà du ilàri
Mataio 9.18–26; Luka 8.40–56
21É tò naa gò i wànga wà Iésu,

â é gée naa na ére gée côwâ. Â
wâru ê pâ âboro, na rà tâbèepié na
bàrawià. 22Â é tèepaa me wà pwi
jè âboro na nee Jaïrus, pwi jè caa
kâra *wâra pitapitiri. Â é côo Iésu, â
é pâra nau tùu jùrué béaa kêe. 23Â é
tacoo gooé, â é ina têe pâ: «[Gà me
wài!] Ba wà tô nari èpo kôo, âna ée
jèe pwa na é bà. Gà me nau tòpò ê
du îgà naa gòé, ba na tiàu ê maagé
kêe, ba na é wâdé côwâ.»
24Â é pâra wiâê wà Iésu. Â gée

goo na wâru ê pâ âboro na rà pâra
mwara, â rà nye po cibèepiéma iga-
biarà naa gooé.

Tô ilàri na 12 naja kêe goro maagé
25É tâa nabibiu kà tèpa âboro

bèepwiri, tô jè ilàri, na jèe po
12 naja kêe goro maagé, ba, mu
tèepaame ê pàara namu itàa domii
gooé. 26 Jèe po dau wâru ê pâ dotée
na é pâ nau côorà, â rà mwa nye

dau tubamaagée kaa. Â é jèe po tu-
batiàu ê mwani kêe, êco na câé caa
wâdé; â é mwa nye dau èpà kaa.
27É têre ê jèkutâ goo Iésu wà

tôoni. Â é mee ni, càù Iésu. Â é tu
naa goo ê ârabwée kêe, 28ba é pini-
imiri pâ, ‘Wiàna go tu naa goo co
i ârabwée kêe, â o jèe tiàu acari i
maagé kôo.’ 29Ûna é pwa, â nye
nama coo kaa ê pai joro wàra ê
domii gooé. Â é têre naa gooé pâ
jèe tiàu ê maagé kêe.
30 wÂ wà Iésu, âna é têre pâ, pâra

gée gooé ê jè jènere nii kêe. Â é
tawèeri ê pâ âboro pâ: «Wàilàapà
na tu naa goo i ârabwée kôo?»
31Â rà tòpi têe wà tèpa câmu kêe

pâ: «Gorodà na gà ina pwiri? Ba gà
côo, po dau wâru pâ âboro ni, â
rà cibèepijè, â rà cau igabiarà naa
googà!»
32Êco na é tà niâ bèepié wà Iésu,

ba na é nye mudàra pâ wàilàapà na
pwa pwiri. 33Â napwa i tô ilàri, âna
é céca, ba wâgotêe. Ba é tâmogòori
ê pwina tàgére tèepaa têe. Â é me,
â é tùu jùrué na ara Iésu, â é ina têe
diri ê âjupâra.
34 xÂ é ina têe wà Iésu pâ: «Cidòri

nyuâagà, co tôoni! Gà jèe wâdé
côwâ goo ê cèikî'gà! Â gà pâra, â
ée mwa tâa jaagà ê pinaanapô. Gà
jèe piétò!»

Tô èpo kà Jaïrus
35Na é bwaa gére ina pwiri wà

Iésu, â wà pàra tèpa âboro, âna
rà tèepaa me, gée jaa Jaïrus—i pwi
apooro i wâra pitapitiri. Â rà ina tà
pwini pâ: «Au! É jèe bà i èpo'gà. Â
gà cibwaa cèpo tà pi-iluuri wà pwi a
pwa pupûra.»

*5:20 Dix Villes—Nee mwara Décapole. 10 villes na rà caajurirà.
w5:30 Luka 6.19 x5:34 Maréko 10.52; Luka 7.50, 17.19

36Êco na câé caa ipacè naa goo ê
pâ pwâratùra bèepwiri wà Iésu, â é
ina tà Jaïrus pâ: «Gà cibwaa pwama
wâgotâgà! Â gà cèikî!»
37Nabwé, â é popa co wà Pétéru,

ma wà tupédu aéjii—wà Jacques,
ma wà Ioane. Ba càcaa nümee na
rà pâra wiâê cè pàra âboro. 38Rà
tèepaa pâ naa pwârawâ kà Jaïrus.
Â nye dau wâru kaa ê pâ pwâratùra
wê. Â é côo wà Iésu, na rà gére i
ma pijinünü. 39Â é tò naa na i wâ,
â é ina tàra pâ: «Cina guwà po dau
wàrapwiri, ê pai pikòi kàwà? Â cina
guwà i? Napwa tô nari èpo bèepwiri,
âna câé caa bà, â é nye po puu.»
40Â rà pitaurèe gooé.
Â é cau pacòobérà diri wà Iésu,

â é popa i du nyaa ma caa kâra
i èpo, ma wà tèpa âracié a câmu
kêe. Â rà tò naa na ê naditàrawâ,
na jèe tòpò i ji nari èpo naawê. 41 yÂ
é tu pâ naa goro îê, â é ina têe pâ:
«Talitha, koumi» (na pai ina wèe pâ:
Èpo, cimadò, ba go ina tâgà).
42Â é nye cimadò kaa i ji nari èpo,

â é pâra! Â rà nye dau pò kaa wà
tàpé na rà tâa wê. (Napwa naa goo
wà tôoni, âna jèe 12 naja kêe.)
43Â é ina tàra wà Iésu pâ, na rà

naa cè uti kêe. Â é pitûâri tàra pâ:
«Guwà cibwaa ina târa cè âboro ê
pwina guwà côo.»
Càra caa cèikî tàpé Nazareth
Mataio 13.53–58; Luka 4.16–30

6 É còpòo gée na ére-bà wà Iésu,
â é pâra naa Nazareth, wâna

na é maina naawê. Â rà pâra wiâê

wà tèpa *câmu kêe. 2 zÂ, na *tòotù
pwicîri, â é tò naa na *wâra pitapi-
tiri. Â é pacâmuri tèpa âboro na
wâru [goro ê popai kà Pwiduée].
Â rà dau pò gooé, â rà [picocoorié,

ma] pi-ina tàra pâ: «Gona wàilàapà
na pacâmuriê goo ê pâ pwina é ina?
Muru me géepà ê autâmogòori kêe?
Wàilàapà na naa têe ma é pwa ê
pâ wakè goro pàtàmee? 3Ba wàé co
pwi a wakè goro upwâra†, pé pwina
naî Maria, pwi cià wà Jacques, ma
José, ma Jude, ma Simona! Â wà pa
naigé kêe âna wàilà-ni gére wâro
jaajè!»
Ba [rà piboo gooé] wà tàpé

Nazareth, â tàutàra na rà cèikî naa
gooé. 4 aÂ é ina tàra pâ: «Wà pwi
*péroféta, âna càcaa pitòpié bwàti
naa na napô kêe‡.»
5Â nye ticè pai pwa wèema é pwa

cè wakè goro pàtàmee na Nazareth.
(Êco na é tòpò ê îê naa gò pàra tèpa
maagé, â rà wâdé côwâ.) 6Â é dau
pò, ba nye dau càra caa cèikî ê pâ
âboro.
É cùru pâ tèpa 12 apostolo kêe

Mataio 10.5–15; Luka 9.1–6
Gée na càùé, â é pâra wà Iésu nau

picémara ê Popai, naa na diri ê pâ
village, na tâbèepi wâ Nazareth. 7Â
é todà tèpa 12 *apostolo kêe, â é
pipanuârà ba ârailu jècaa. Â é naa
tàra ê tàrù ba na rà tü târa ê pâ
duée. 8–9 bÂ é ina tàra pâ: «Guwà
cibwaa pa cè muru wiàna guwà
pâra—guwà cibwaa pa cè poloa ma
cèna atà, ma cè mwani naa na

†6:3 Pwi awakè goro upwâra—é, Pwi aba wâ. É wakè goro atü mwara, ba
wâru pâ upwâra naa jaa tèpa Juif, âna bari goro atü.
‡6:4 Naa na napô kêe—Grec: Naa napô kêe, ma naa jaa tèpa jènereê, ma
naa pwârawâ kêe.
y5:41 Luka 7.14 z6:2 Ioane 7.15 a6:4 Ioane 4.44
b6:8-9 Luka 10.4–11

wâra mwani kàwà. Guwà pa co cè
tâjò kàwà, ma wâraâwà, ma caapwi
ârabwée kàwà.»
10Â é ina tàra mwara pâ: «Wiàna

tòpiwà naa na cè jè pwârawâ, â
wâdé na guwà tâa wê, tiagoro cè
tòotù na guwà mwa pâra gée na
napô-bà. 11 cÊco na, wiàna càcaa
nüma wà tèpa âboro na rà tòpiwà
naa na cè jè ére, â wiàna tàutàra
na rà têrewà, â guwà pâra géewê.
Â guwà tauri ê dàuru puu goro du
âwà, ba na guwà paari pâ càcaa
wâdé ê pwina rà pwa.»
12Â rà pâra wà tèpa câmu, â rà

inapàpari târa pâ âboro pâ: «Guwà
pitòotéri ê wâro kàwà!»
13 dÂ rà tü târa ê pâ duée. Â rà

tòpò l'huile naa gò ê pâ âboro na
maagé, [â rà pwapwicîri kàra] â rà
wâdé.
Pai bà kà Ioane Pwi a piupwaa
Mataio 14.1–12; Luka 9.7–9

14 eWà pwi ukai *Héroda Antipas
âna é têre ê jèkutâ goo Iésu, ba jèe
dau pipâra ê jèkutâ gooé. Ba rà ina
gooé wà pàra tàpé pâ: «Wàé, âna
wàé *Ioane Pwi a piupwaa na é wâro
côwâ gée na aubà. Â êkaa ê ma-
joroé ma é pwa ê pâ câmu bèepwiri
kâra pàtàmee.»
15Â wà pàra tàpé, âna rà ina

pâ wà péroféta Élia¶. Â wà pàra
tàpé mwara, âna rà ina pâ: «Pé
pwi jè péroféta pwacèwii pàra tèpa
péroféta na jè pàara napô.»
16Ûna é têre pwiri wà Héroda, â

é ina pâ: «Ée! É wâro côwâ gée na

aubà wà Ioane Pwi a piupwaa, na ia
go pwa ma tépàgà nyee!»
17–18 fBa wàéni ê jèkutâ goo ê pai

bà kêe: Wà Héroda Antipas, âna ru
piéa ma Hérodiade, tô wâdà Filipo,
pwi aéjii kêe.
Â é ina tà Héroda wà Ioane pâ:

«Nye ticè tàrù'gà ma gà popa tô
wâdà pwina aéjii'gà!»
Â é nama tâjùru wà Ioane, ma

piié, ma tòpòé naa na karapuu.
19–20Êco na é nye tà tâmogòori pâ
é pwi âboro na é *tàrù ma pwicîri, â
é papwicîriê§. Â wâdé têe na é tà-
maariê, êco na, ûna é têre popai
kêe, â jèe câé caa tâmogòori cè
pwina ée pwa.
Napwa naa goo wà tôoni Hérodi-

ade, âna é èpàri wà Ioane. Â nümee
na é pwa ma é bà, êco na ticè naigé
mee, ma é pwa, ba wà Héroda, âna
é pwamuruê.

Pacoo pai nüma Hérodiade
21Na pwi tòotù na rà pwamaina

ê pai pitèpa wà ukai Héroda, âna
nye pacoo pai nüma Hérodiade. Ba
é pwa ê jè pé pi-ija na maina wà
Héroda. Â é todà diri tèpa kupénoo,
ma wà tèpa caa kâra coda, ma wà
tèpa âboro imaina wâ napô Galilée.
22Â wà tô èpo kà Hérodiade, âna é
tò naa na ê wâ bèepwiri, â é câbu.
Â rà nye dau ipwàdée kaa wà

pwini Héroda, ma wà tàpé na rà ija
ma wàé. Â é ina tà i tô èpo wà ukai
Héroda pâ: «Gà ilari jiio cè pwina
nümagà goo, â go o naa tâgà.»

¶6:15 Élia—Pwi péroféta kà Pwiduée na é wâro 800 naja béaa kà Iésu
Kériso.
§6:19-20 Papwicîri—Respecter. Tòimiri.
c6:11 Apostolo 13.51 d6:13 Jacques 5.14
e6:14 Mataio 16.14; Maréko 8.28; Luka 3.19–20
f6:17-18 Lévitique 18.16

23Â é *ipwataâboro têe, â é ina
têe pâ: «Go o nye naa tâgà cè pwina
gà ilari jiio, wiàna jè pàara gée goro
mwaciri kôo.»

Naa tôo pûru Ioane
24É còobé i tô èpo bèeni, â é ina

tà nyaa kêe pâ: «Dà cèna go ilari jii
pwi ukai?»
Â é tòpi têe pâ: «Gà ilari jiié ê pûru

wà Ioane Pwi a piupwaa.»
25Â é nye piûri kaa goro itàtà

wà tô èpo bèeni, â é pâmari ukai
Héroda, â é ina têe pâ: «Nümoo na
gà naa tôo ni i pûru wà Ioane, naa
na cè jè ngapò.»
26Â é dau pikîri wà Héroda. Êco

na pwacoé têe ma é tajii ê pwina
é ina, ba é jèe ipwataâboro, na ara
pâ âboro diri. 27Â é nye nama ina tà
pwi jè coda pâ: «Gà pâra, â gà pame
tôo ê pûru wà Ioane.»
Â é pâra wà pwi coda naa na kara-

puu, â é tépàgà i nya Ioane. 28Â é
pame i pûruê naa na ê jè ngapò, â
é naa tà i tô èpo ilàri. Â wà tôoni,
âna é naa tà nyaa kêe. 29Ûna rà têre
pwiri wà tèpa câmu kà Ioane, â rà
pâra nau popa i naiié. Â rà tòpòé
naa na auipwàni.

É pa-ija 5 000 âboro Iésu
Mataio 14.13–21; Luka
9.10–17; Ioane 6.1–15

30 gRà wâjué côwâ wà tèpa apos-
tolo [na ia é cùrurà pâ wà Iésu] â
rà pitapitirirà naa gooé. Â rà piwiâ
têe diri ê pâ namuru na rà pwa, bau
ê pwina rà picémara târa diri ê pâ
âboro.

31Nabwé, â é ina tàra pâ: «Jè pâ
naa na jè ére na ticia wê, ma guwà
tàpo nao.» Ba jèe nye ticè pàara
na rà ija na, ba wâru âboro na rà
medarirà. 32Â rà pâra acari gò jè
wànga, naa na jè ére na ticia wê.
33Êco na wâru ê pâ âboro, na rà

côorà na rà pâra, â rà côoinarà. Â
rà itàa me gée na diri ê pâ village,
â rà tèepaa béaa kà Iésu ma tèpa
câmu kêe naanigée.
34 hÛna é boo gée gòro i wànga wà

Iésu, â é côo i pâ âboro-bà, na dau
wâru wàilà, â é po dau meaarirà. Ba
rà pwacèwii ê pâ mutô na ticè pwi
a wéaarirà. Â wàrapwiri, â é tapoo
pacâmurirà goo ê pâ muru na wâru.
35 iNabwé, jèe pwa na é duu i

tòotù, â rà medarié wà tèpa câmu
kêe, â rà ina têe pâ: «Ée jèe duu i
tòotù, â na, aupiticia ni. 36Gà panuâ
pâ ê pâ âboro bèeni naa na pâ vil-
lage na tàmwünyabwe, ba na rà o
pa cè uti kàra.»
37Êco na é tòpi tàra wà Iésu pâ:

«Bwa, guwà naa cè uti kàra!»
Â rà tawèerié pâ: «Gona [gà pwa

na gà cùrubà, ba na] bà wâri cè
utimuru kàra? Auwa! Pwacoé! [Ba
rà po dau wâru awé, â] o po dau
maina awé ê wâri wèe**!»
38Â é ina tàra pâ: «Gona âradipi

poloa na wâjaawà? Pâra ma guwà
côo cai.»
Â rà pitawèerirà, â rà ina têe pâ:

«5 poloa, ma ârailu ârawéà.»
39Â é ina tàra pâ: «Guwà ina târa

ê pâ âboro bèeni, pâ rà pwa nari
pubu, â rà tâaboo naawê.»

**6:37 O po dau maina awé ê wâri wèe—Grec: Gona wâdé na bà wâri
cè poloa goo 200 mwani pwaa? 200 mwani pwaa, âna pwacèwii wâri pwi
caapwi âboro naa na 8 parui.
g6:30 Luka 10.17 h6:34 Nombres 27.17; Mataio 9.36
i6:35 Maréko 8.1–9

40Â rà tâaboo, â rà pwa pubu††
goro 100 ma 50. 41Â é popa i 5
poloa ma i du ârawéà wà Iésu. Â
é tagòtùé too napwéretòotù, â é
pwaolé tà Pwiduée. Â é tubiti ê
poloa, â é naa tà tèpa câmu kêe, â
rà pipâdi târa ê pâ âboro. Â é wàrap-
wiri târa mwara i du ârawéà. 42Â rà
cau ija diri, tiagoro na rà jèe po cau
pwàro diri. 43Â rà panaimari côwâ
ê dàra noo kâra poloa ma ârawéà.
Â rà pwaai 12 nakébò goo. 44Ê jéû
tèpa paao maina na rà ija, âna po 5
000 kaamwara!
É pâra gòro parawére jawé
Mataio 14.22–33; Ioane 6.16–21
45Gée na càùé, â é ina wà Iésu

tà tèpa câmu kêe pâ: «Guwà tò naa
gò i wànga. Â guwà tàmara gée naa
Bethsaïda.»
Ba é bwaa tà tâa, ba na é

pawâjuéri côwâ ê pâ âboro. 46 jÛna
é picijiirà diri, â é too naa gòrojaa,
ba na é pwapwicîri.
47Ûna jèe ne, â rà jèe wânabibiu

kâra i nawià wà tèpa câmu, naa gò
i wànga. Â é tà tâa acari wânidò
gòromwari wà Iésu. 48Â, na jèe
gòropwaa, â é côo pâ pwacoé ê pai
tapwauru kàra. Ba é po me cararà i
pwéretòotù. Â é pâra darirà wà Iésu
gòro parawére jawé. Â pwa na é paé
jiirà.
49–50 kÛna rà côoê, â rà kâa too

goro pai dau wâgotàra, â rà ina pâ:
«Ée! Uu! Pé duée!»
Êco na é nye nama patùrarà wà

Iésu, â é ina pâ: «Tàpéeni, guwà
cibwaa nama wâgotàwà, ba wâgo!
Guwà gòo!»

51 lÂ é tò darirà naa gòro i wànga.
Â é coo i pwéretòotù. Â nye po
dàpàgà tà tàpéeni. 52Ba càra caa
tâmogòori mwara i pwi ia tèepaa,
naa goo i pâ poloa [ma du ârawéà].
Ba nye târiwâri ê pwâranümarà.

É nama wâdé côwâ tèpa
maagé wâ Génésareth

Mataio 14.34–36
53Rà jèe tapàgà diri i nawià

wà Iésu ma wà tèpa câmu kêe.
Â rà tèepaa gée naa na ére
na tàmwünyabweri ê village
Génésareth. 54Ûna rà êgò boo, â
[rà tòo i wànga. Â] wà tèpa âboro
wê, âna rà nama côoina Iésu. 55Â
rà itàa pitiri i napô kàra, â rà pame
tèpa maagé, naa gò ê pâ aupuu
kàra.
56Â wâna diri ê pâ ére na é pâra

naawê wà Iésu—wâna ê pâ ville, ma
village, ma napô, ma aupwanapô—
âna rà popa me tèpa maagé naa
na pâ aupitâa kâra âboro diri. Â rà
tacoo gooé, â rà ina têe pâ: «Pâri ma
rà tu naa goo ârabwée'gà—wiàna
êco ê gòobèreè?» Â wà diri tàpé na
rà tu naa goo, âna rà nye wâdé kaa.

Pitùra goo nyamanya
kà tèpa Juif
Mataio 15.1–9

7 Rà me gée *Iérusaléma wà
pàra tèpa *Farasaio, ma pàra

tèpa *dotée goro ê Naèà. Â rà pi-
tanaimarirà naa goo Iésu. 2mÂ rà
côo pâ wà pàra tèpa *câmu kêe, âna

††6:40 Pubu—Groupe.
j6:46 Luka 5.16 k6:49-50 Luka 24.37 l6:51 Maréko 4.39
m7:2 Luka 11.38

rà pâra nau ija, âna càra caa nuwa‡‡
ê îrà pwacèwii ê pai pwa na ê nya-
manya kàra.
3Ba wà tèpa *Juif, âna rà nye pâra

naa goo ê tûâ kà tèpa nyimurà ma
upàra. Â wà tèpa Farasaio, âna rà
bwaa dau déi goo. Rà mara nuwa
bwàti ê du îrà, béaa kâra ê pai ija
kàra. 4 nÂ, na rà wâjué me côwâ
gée na pâ aupitâa kâra âboro diri,
â rà nye ciburà nuwa bwàti ê du îrà,
wiâra ê nyamanya kàra béaa kâra
cè pai ija kàra. Â wâru ê pâ pàra
nyamanya na rà pâra wiâra bwàti
mwara—nyamanya na rà pame gée
goo tèpa nyimurà ma upàra—wàra
ê pai nuwa wàra ê wârado, ma ê
wâra jawé, ma ilò.
5Êkaa na wà tèpa Farasaio, mawà

tèpa dotée goro ê Naèà, âna rà ina
tà Iésu pâ: «Wà tèpa câmu'gà, âna
càra caa wâro wiâra ê nyamanya kà
tèpa nyimujè ma upàjè. Ba rà ija pa
ê îrà na tòri. Âna gorodà, co pwini?»
6 oÂ é tòpi tàra wà Iésu pâ: «Guwà

tèpa âboro na câguwà caa *tàrù! É
nye âjupâra wà *péroféta Isaia, na é
naigé mara ê popai kà Pwiduée naa
goowà. Ba é wii pâ:
Tèpa âboro bèepwiri,
âna rà po ipwamainaô co
goro pwârà ma pwâratùra.
Â wâiti jiio pwâranümarà.
7Rà pwapwicîri tôo
ma pwa *ârapwaailò tôo,
â piticèmuru naa goo.
Rà pacâmuri pàra tàpé
ba na rà wârori ê naèà.

Â càcaa naèà kôo.
Ba naèà kàra co.» Ésaïe 29.13
8Â é ina tàra mwara wà Iésu pâ:
«Guwà jèe panuâ ê aupitûâri kà
Pwiduée. Â guwà jèe pâra naa goo
ê aupitûâri kàwà, tèpa âboro. 9Üu,
guwà nye dau wâdé târa tütâjii
ê autûâri kêe, â guwà mwa caa
wéaari ê pwina nye tûâ ma càrawà.
10 pBa é jèe ina wà *Moosé pâ: Gà
papwicîri du nyaa ma caa'gà.Exode
20.12 É jèe ina mwara pâ: Wà pwi
âboro na é ina ba èpà du nyaa ma
caa kêe, âna guwà nama é bà.Exode
21.17
11«Êco na wâguwà, âna guwà nye

ina tà tèpa âboro pâ, nye wâdé na
rà ina tà du nyaa ma caa kàra pâ:
“Nümoo na go naa tàu cè jè muru
târa pitu tàu, êco na càcaa pâri. Ba
ê pwina nümoo na go naa tàu, âna
ê âraimeai pwicîri tà Pwiduée.”
12«Êkaa na, guwà pacâmurirà,

ma rà iau tà du nyaa ma caa kàra!
13Guwà còogai naa napuu¶¶ ê popai
kà Pwiduée, goo ê pâ nyamanya
kàwà! Â wâru mwara ê pâ muru na
wàrapwiri, na guwà pwa mwara.»

Ê pwina é nama
miiri goo, pwi âboro
Mataio 15.10–20

14Gée na càùé, â é todàra mwara
ê pâ âboro wà Iésu. Â é ina tàra
pâ: «Tàpéebà! Guwà tàmaariô, â
guwà tâmogòori cai ê pwina go ina
tàwà: 15 qCàcaa pwina tò pwâ pwi
âboro, na o nama é *miiri na ara

‡‡7:2 Nuwa—Rà wàrapwiri, ba na rà wâdé na ara Pwiduée, wiâra ê pwap-
wicîri kàra. Côo mwara Pinuwa naa na Neeremuru (Vocabulaire) naa
pwâadàra tii.
¶¶7:13 Còogai naa napuu—Grec: Nama tiàu.
n7:4 Mataio 23.25 o7:6 Ésaïe 29.13
p7:10 Exode 20.12, 21.17; Deutéronome 5.16
q7:15 Apostolo 10.14–15

Pwiduée. Ba êco pwina é còobé gée
na pwâranümee, na é miiri goo. {
16Wà pwina pwa ê pwâranyüruê,
âna wâdé na é têre!}»
17Géewê, â é pâra jii tèpa âboro

wà Iésu, â é pâra naa jaaé. Â rà
tawèerié wà tèpa câmu kêe, goro ê
ucina na é gére wiâ diri. 18Â é tòpi
tàra pâ: «Wâguwà mwara, âna cà-
caa pâri ma guwà tâmogòori pwiri?
Guwà côo, nye ticè jè muru na tòme
gée gòroigé, na o nama é miiri
na ara Pwiduée cè pwi jè âboro.
19Ba pâ muru bèepwiri, na me gée
gòroigé, âna càra caa tò naa na
pwâranümee. Ba rà tò naa nanaaê
co, â gée na càùé, â rà còobé gée
na naiié.»
É paari naawê wà Iésu pâ, é jèe

nama pâri ma jè uti gée goo diri ê
pâ utimuru.
20–22Â é ina tàra mwara pâ: «Ê

pwina còobé gée na pwâranümara
pâ âboro, âna wàé kaa pwiri, ê
pwina rà miiri goo—ê pâ auniimir-
imuru, ma câbawâdé na èpà. Â gée
goo pwiri, na rà pwa pâ muru na
èpà:
Rà wâro imudi;
Rà toomura (rà cîâa jii wâdàra);
Rà ipuu ma tèpa âboro imudi;
Rà ciburà iari pâ muru na nümarà
goo;

Rà iboo;
Rà mura;
Rà ipwamainarà;
Rà tùra ba èpà naa goo pàra tàpé;
Rà pwâgàri pàra tàpé;
Rà pwa na èpà tàra;
Rà tétàmwara âboro.
«Wà tàpé na rà wàrapwiri, âna ticè
cèna rà tâmogòori naa goo ê pwina
wâdé. 23Diri ê pâ èpà bèepwiri,

âna còobé gée na pwâranüma pwi
âboro. Â wàé kaa pwiri ê pwina
nama é miiri goo.»
É cèikî tô ilàri na câé caa tô Juive

Mataio 15.21–28
24Gée na càùé, â é pâra gée na

ére bèepwiri wà Iésu. Â é pâra naa
na ére na tàmwünyabweri ê ville
Tyr. Â é tâa na ê jè pwârawâ, â cà-
caa nümee na rà tâmogòori ê pâ
âboro pâ é wêe. Êco na pipâra ê
jèkutâ. 25–26Â êkaa, na é pitêre ê
popai gooé wà tô jè ilàri. Wà tôoni
âna câé caa tô Juive, ba tô gòobàra
tèpa Phénicie wâ province Syrie. Â
napwa wà tô èpo kêe âna pwa duée
gooé. Â é medari Iésu i tô ilàri, â é
tùu jùrué araé. Â é ina têe pâ: «Go
ilagà pâ gà pacòobé ê duée gée goo
tô èpo kôo.»
27Â é tòpi têe wà Iésu pâ: «Jè

nama rà ija béaa, tèpa nari èpo. Ba
càcaa wâdé na jè pa ê uti kàra, ma
jè tütâjii târa ê pâ ‘nari akàna’§§.»
28Â é tòpi têe wà tôoni pâ: «Bwa,

gà nye âjupâra. Êco na wà tèpa nari
akàna mwara, âna rà ija ê muupàra
ê utimuru, na rà tubatûu ê pâ nari
èpo, gée goro taapà.»
29Â é ina têe wà Iésu pâ: «Gée

goo ê pai tòpi'gà, â pâri ma gà
wâjué côwâ naa jaagà. Ba é jèe
còobé i duée, gée goo i èpo'gà.»
30Â é wâjué côwâ naa pwârawâ

kêe wà tôoni. Â é côo i èpo kêe, na
é tàgére puu gò i aupuu. Ba é jèe
wâdé!

É nama tiàu maagé kà pwi
a kûukû ma kee

31Géewê, â é pâra gée na ére
Tyr wà Iésu, ba na é wâjué côwâ

§§7:27 ‘Nari akàna’—Ê pwina rà ina wà tèpa Juif goo pàra tàpé. (Côo note
goo Mataio 15.26.)

naa bàrawià Galilée. Êco na é bwaa
tabiié naa pâ ére wâ Sidon ma Dix
Villes*.
32Â rà popa medarié ê pwi âboro

na é kûukû ma kee. Â rà tacoo goo
wà Iésu, ma ilari jiié pâ: «Gà tòpò du
îgà naa gòé, ba na é wâdé!»
33Â é popaé wà Iésu, â ru pâra iti

jii ê pâ âboro. Â é tùu gée ê man-
gadaîê, naa na ê pwâranyüru wà
pwini. Â é nama tii ê mangadaîê,
goro ê oropwêe. Â é tu naa goo
ê ûmemee. 34Â é tagòtùé too naa
napwéretòotù wà Iésu, â é ôomaa
ba maina. Â é ina tà i pwi âboro
pâ: «Effata!» (Pai ina wèe pâ: Gà
tàpirigà!)
35Â é nye tàpirié kaa ê du

nanyüruê; â é nye wâdé kaa i
ûmemee, â jèe pâri ma é tùra bwàti.
36 rÂ é ina wà Iésu tà tàpé [na rà

côo pwiri] pâ: «Guwà cibwaa pwa
jèkutâ goo!»
Êco na, ûna é gére ina pwiri tàra,

â rà mwa nye dau pwa jèkutâ kaa
goo, târa ê pâ âboro diri ê pwina
é pwa. 37 sBa rà po dau pò, â rà
cau ina pâ: «Guwà côo! Nye po dau
wâdé kaa ê pâ muru na é pwa! Ba é
nama rà têrejè wà tàpé na rà kee;
â é nama rà tùra wà tàpé na rà
kûukû!»

É pa-ija 4 000 âboro Iésu
Mataio 15.32–39

8 Na pwi pàara bèepwiri, âna rà
pitapitirirà naa jaa wà Iésu ê pâ

âboro na wâru. Â jèe ticè uti kàra.
Â é todà tèpa *câmu kêe wà Iésu,
â é ina tàra pâ: 2 t«Au, meaari tèpa
âboro bèeni! Ba jèe âracié tòotù
kâjè ma wàilà, â jèe ticè utimuru. 3Â

wiàna go pawâjuépirirà, â o ticè nii
kàra wii naigé. Ba wâru tàpé na rà
me gée iti.»
4Â rà tòpi têe wà tèpa câmu kêe

pâ: «A?! Jè o wànau cè pai naa
uti kàra diri, naani na pé ére na
auticia?»
5Êco na é ina co pâ: «Gona âradipi

poloa na wâjaawà?»
Â rà ina têe pâ: «7 poloa.»
6Nabwé, â é ina târa pâ âboro pâ

na rà tâaboo. Â é popa i pâ 7 poloa,
â é pwaolé tà Pwiduée. Â é tubiti, â é
naa tà tèpa câmu kêe. Â rà ipâdi naa
goo tèpa âboro. 7Nye pwa mwara ê
nyi pàra ârawéà kàra. Â é pwaolé
tà Pwiduée. Â é ina tà tèpa câmu
kêe pâ na rà ipâdi mwara. 8Â rà ija
tiagoro na rà jèe po cau pwàro diri.
Â gée na càùé, â wà tèpa câmu, âna
rà tòri ê dèreè, â po 7 nakébò maina
na wâbé. 9Po 4 000 âboro na rà ija!
Nabwé, â é ina tàra wà Iésu pâ,

na rà wâjué côwâ naa jaarà. 10Â wà
Iésu ma wà tèpa câmu kêe, âna rà
tò naa gò i wànga. Â rà pâra naa na
ére Dalmanoutha.
É ina tèpa Farasaio wà Iésu

Mataio 16.1–12
11Rà tèepaa medari Iésu wà pàra

tèpa *Farasaio, â rà tapoo pitòocia
ma wàé. Ba nümarà na rà pitü tûâ
têe. Â rà ina têe pâ: «Paari tâbà cè
*câmu kâra pàtàmee na wâgoogà.
Â géewê, âna bà o tâmogòori pâ, wà
Pwiduée na é panuâgà medaribà.»
12 uÂ é watàu wà Iésu, â é ina pâ:

«Gona gorodà na rà ciburà ilari cè
câmu kêe wà tèpa âboro nabà? Â go
ina tàwà ê âjupâra pâ: O càra caa

*7:31 Dix Villes—é, Décapole.
r7:36 Maréko 1.43–45 s7:37 Ésaïe 35.5 t8:2 Maréko 6.34–44
u8:12 Mataio 12.39; Luka 11.29

côo cè câmu kâra pàtàmee wà tèpa
âboro nabà!»
13Â [é picijajai, â] é pâra jiirà. Â é

tò naa gò i wànga, â é gée naanigée
na ére gée côwâ.

‘Nyaa kâra poloa’ na èpà
14 [Rà tèepaa pâ naa na ére gée

côwâ. Â] wà tèpa câmu kêe, âna
rà [côo pâ rà] tà ipwanauri na rà
pa cè poloa. Â tà dàra caapwi co ji
poloa kàra. 15 vÂ é ina tàra wà Iésu
pâ: «Guwà ipwacôoco ê nyaa kâra
poloa kà tèpa Farasaio, ma ê nyaa
kâra poloa kà *Héroda.»
16Â rà pi-ina tàra wà tèpa câmu

pâ: «A! [Pwiri gée goro na] câjè caa
pa poloa?»
17 wÂ é têre, â é ina tàra pâ: «Cina

guwà pi-ina tàwà pâ, guwà imwüru
cè poloa? Gona bwaa câguwà caa
côo ma tâmogòori? Wànau, bwaa
gére picânauri tàwà? 18Pwa ê âra-
poromeewà, â câguwà caa côo? Â
pwa ê pwâranyüruwà, â câguwà
caa têre? 19 xGona câguwà caa ni-
imiri i pwi tòotù na go ipâdi i pâ 5
poloa tà i pâ 5 000 âboro? Â âradipi
nakébò na guwà pawâjué côwâ?»
Â rà ina têe pâ: «12 nakébò.»
20«Ûna go ipâdi i pâ 7 poloa tà

tèpa 4 000 âboro, â âradipi jéûru
nakébò na ia guwà popa wâjuéri?»
Â rà tòpi têe pâ: «7 nakébò.»
21Â é ina tàra pâ: «Â bwaa

câguwà caa pâ tâmogòori kaa?»

É nama é niâ côwâ pwi a bwi
22Rà tèepaa pâ naa na village

Bethsaïda. Â wà tèpa âboro wê, âna
rà pame pwi jè a bwi. Â rà ila Iésu pâ
na é tu naa gooé.

23Â é tu naa goro îê wà Iésu, â é
popaé còobé jii i village. Â é tòpò
ê oropwêe naa gò du âraporomara
pwi âboro bèepwiri. Â é tòpò ê du
îê naa gòé, â é tawèerié pâ: «Dà cè
pwina gà côo?»
24Â é tàpiri du âraporomee wà

pwi a bwi, â é ina pâ: «Go côo pâ
âboro, êco na rà pwacèwii ê pâ up-
wâra na rà pâra.»
25Â é jèu tòpò mwara ê du îê wà

Iésu naa gòro âraporomee. Â é mwa
bàra niâ bwàti wà pwini. Â é jèe
wâdé, â é nye dau niâ tia-iti.
26Â é ina têe wà Iésu pâ: «Gà

wâjué naa jaagà, â gà cibwaa tò naa
na village.»

É pwi Mesia wà Iésu
Mataio 16.13–28; Luka 9.18–27
27Rà pâra wà Iésu ma wà tèpa

câmu kêe, naa na pâ village na
tàmwünyabweri wâ ville Césarée-
Filipo. Ûna rà gére pâra wii naigé, â
é tawèeri tèpa câmu kêe pâ: «Gona
dà cèna rà ina gooò wà tèpa âboro?
Rà ina pâ wâgo wàa?»
28 yÂ rà tòpi têe pâ: «Rà ina wà

pàra pwi pâ wâgà *Ioane Pwi a piup-
waa. Â rà ina wà pàra tàpé pâ wâgà
*péroféta Élia. Â rà ina wà pàra tàpé
mwara pâ gà pwi jè ârapàara tèpa
péroféta biu.»
29 zÂ é tawèerirà wà Iésu pâ: «Â,

na wâguwà na?»
Â é tòpi têe wà Pétéru pâ: «Wâgà,

âna gà pwi *Mesia, [pwi ukai na gà
me gée goo Pwiduée]!»
30Â é nye âji papwicîri jiirà kaa na

rà inapàpari pwiri.

v8:15 Luka 12.1 w8:17 Maréko 6.52 x8:19 Maréko 6.41–44
y8:28 Maréko 6.15 z8:29 Maréko 9.9; Ioane 6.68–69

Ée mwa bà ma wâro côwâ
31Gée na càùé, â é tapoo pacâ-

muri tèpa câmu kêe wà Iésu. Â
é ina pâ: «O tèepaa ê pàara, na
go mwa dau pwa ê maagé côo
na, wâgo *Pwina naîri âboro. Ba
wà tèpa pitûâ, ma wà tèpa caa
kà tèpa pwa *ârapwaailò, ma wà
tèpa *dotée goro ê Naèà, âna o nye
tàutàra gooò. Â rà mwa pwa ma go
bà. Êco na, naa na béâracié kâra
tòotù gée na càùé, âna go o mwa
wâro côwâ.»
32É ina ba pwéelaa tàra ê popai

bèepwiri. Êco na é todèe naa na jè
ére wà Pétéru, â é pwaé.
33Â é niâri wà tèpa câmu kêe wà

Iésu. Â é pwa Pétéru, â é ina têe pâ:
«*Caatana, gà tùugà géeni arao! Ba
câgà caa niimiri pwacèwii Pwiduée;
â gà niimiri pwacèwii tèpa âboro!»

Pai pâra wiâê
34 aGéewê, â é todàra ê pâ âboro

ma wà tèpa câmu kêe wà Iésu, â
é ina tàra pâ: «Wiàna nüma cè pwi
jè âboro na é me wiâô, â é cib-
waamwa tà piniimiriê côwâ. Â wâdé
na é kâa ê *kurucé kêe, â é me
wiâô. 35Ba wà pwina nümee na é
ipwamuru ê wâro kêe, âna ée mwa
tubatiàu. Â wà pwina é panuâ ê
wâro kêe ba kôo, ma ê *Picémara
Wâdé, âna wà pwiibà, âna ée udò
[ma tâa têe ê *âji wâro]. 36Â târa
dà kà pwi âboro na é tòpi diri ê pâ
wâdé gòropuu, â wiàna é tubatiàu ê
nyuâaê†? 37Gona o dà cèna pâri ma
é icuri ma é pâmari côwâ ê nyuâaê?

38 b«Napwa wà tèpa âboro nabà,
âna rà jèe tèpa pwa na èpà, â
càra caa pitêre dà Pwiduée. Wà
pàra tàpé, âna rà kamu gooò ma
ê popai kôo na ara pâ âboro. Â,
na wàrapwiri, â wâgo Pwina naîri
âboro, âna go o mwa kamu goorà,
wiàna bà mwame, ma tèpa *angela
kêe‡, [naa na pwi tòotù kôo. Na pwi
tòotù-bà] â o paari ê pai maina ma
muugère ma pai pwicîri kà Pwi Caa
kôo.»

9 c«Go ina tàwà ê âjupâra pâ:
Wà Pwiduée, âna é gére tòpò

naani ê Mwaciri kêe, naa na diri ê
pàtàmee. Â wà pàra tèpa gére wâni
nabà, âna rà bwaa côo ê pai tèepaa
kâra i Mwaciri, béaa kâra cè pai bà
kàra.»
Paari pai maina ma muugère

kà Iésu naa gòrojaa
Mataio 17.1–13; Luka 9.28–36
2 dGée na càùru 6 tòotù, â wà Iésu,

âna é popa wà Pétéru, ma Jacques
ma Ioane. Â rà too, naa gò ê pé jaa
na maina. Â pitòotéri pai côo Iésu,
na ararà. 3Â pâra ma po dau pwaa
ê pâ ârabwée kêe, â é pwâra. Â nye
ticè cè jè âboro wâni gòropuu na
pâri ma é pwa cè ârabwée, cèna
pwaa pwacèwii pwiri. 4Â rà nye côo
kaa wà Élia ma wà *Moosé, [tupédu
*péroféta béaa] na rà tàgére pitùra
ma wàé.
5–6Â po dau wâgo tà wà Pétéruma

wà tupédu bée. Â é ina wà Pétéru
tà Iésu pâ: «Pwi a pwa pupûra, nye
po dau wâdé tâbà, na bà gére tâa ni
jaagà. Â wâdé na bà pacima cè tèpa

†8:36 Nyuâaê—Âji wâro na wâgooé.
‡8:38 Tèpa angela kêe—Grec: Tèpa angela pwicîri.
a8:34 Mataio 10.38–39; Luka 14.27 b8:38 Mataio 10.33
c9:1 Maréko 13.30 d9:2 Apostolo 3.22; 2 Pétéru 1.17–18

âracié nacapè—ba kâgà jèpwi, â kà
Élia jèpwi, â kà Moosé jèpwi.»
É ina pwiri, ba câé caa tâmogòori

cèna é ina, goo pai wâgotêe.
7Â é tèepaa me ê jè nee, â é ca-

jipirà. Â rà têre ê pwâratùra gée
na nee, na ina pâ: «Wà pwini, âna
wàé co kaa pwiri, ê Pwina naîô [na
caapwi co] na dau wânümoo gooé.
Â guwà pitêre dèe.»
8Â rà piniâ bèepirà wà tèpa

*câmu, êco na jèe nye tà wàilà acari
ma Iésu.
9Ûna rà tàbàtù gée gòrojaa, â

é ina ba gòo tàra wà Iésu pâ:
«Guwà cibwaa ina târa âboro ê
pwina guwà côo, tiagoro ê tòotù, na
go mwa wâro côwâ gée na aubà,
wâgo *Pwina naîri âboro.»
10Â rà pitêre dàra ê pwâratùra

bèepwiri. Êco na rà pitawèerirà pâ:
«Gona dà ê pai ina wèe bèepwiri pâ,
ée mwa wâro côwâ gée na aubà?»

Rà tawèerié goo Élia
11Gée na càùé, â rà tawèeri Iésu

pâ: «Wà tèpa *dotée goro ê Naèà,
âna rà ina pâ: “Wà péroféta Élia,
âna wàé pwi a mara pâbéaa [kà
pwi *Mesia, *pwi a pa-udò].” Âna
gorodà?»
12–13 efÂ é tòpi tàra wà Iésu pâ:

«Üu kaa. Émara pâbéaamewà Élia,
ba na é tòpò bwàti diri pâ muru, naa
na pai tâa wê. Â go ina tàwà pâ, é
jèe nye me wà Élia¶. Êco na rà jèe
pwa têe ê pwina èpà na rà niimiri wà
pàra tèpa âboro, pwacèwii na jèe wii
naa na *Tii Pwicîri. Â jèe wii mwara
gooò, wâgo Pwina naîri âboro pâ, na

go o mwa maagé côo, â rà o mwa
èpàrio wà tèpa âboro.»

É nama wâdé côwâ pwi jè
èpo na pwa duée gooé

Mataio 17.14–21; Luka 9.37–43
14 [Na rà boome côwâ gée gòro-

jaa] wà Iésu ma wà tèpa âracié a
câmu kêe, â rà pâdari wà pàra tèpa
câmu béerà. Â rà côo ê pâ âboro
na rà dau wâru na rà tâbèepirà.
Ba rà tàgére pitùra ma tèpa dotée
goro ê Naèà. 15Ûna rà côo Iésu wà
tèpa âboro, â po dàpàgà tàra. Â rà
itàa pâdarié, ba na rà pwabwàcu
têe. 16Â é tawèeri tèpa câmu kêe
pâ: «Gona dà cèna guwà pi-ina ma
wàilà?»
17Â é tòpi têe wà pwi jèpwi gée

goo tèpa âboro bèepwiri, â é ina pâ:
«Pwi a pwa pupûra, pwa na go popa
me pwina naîô darigà. Ba pwa pé
duée na wâgooé, na é pwa ma câé
caa tùra. 18Â é mu popaé, ma tüê
boo naa napuu. Â wà pwina naîô,
âna mu còobé ê pâ oropwêe, â é mu
tòngüru ê poropwêe. Â mu po gòo
ê naiié. Â go ila tèpa câmu'gà pâ,
na rà tü têe, êco na càcaa pâri naa
goorà.»

Nye cau pâri diri tà pwi a cèikî!
19É ina tàra wà Iésu pâ: «Au, [go

nyi meaariwà] wâguwà tèpa âboro
nabà, ba bwaa câguwà caa cèikî!
Tiagoro wiidà na go o bwaa nye tà
tâa jaawà, ma pidàpwicâariô naa
goowà? Popa me i pwi nari âboro
èpo!»
20Â rà popaé me. Ûna é côo Iésu

i duée, â é nye nama é po céca diri
¶9:12-13 É jèe nye me wà Élia—Wà Iésu, âna é ina Ioane Pwi apiupwaa,
ba wakè kêe, âna pwacèwii wakè kà péroféta Élia. (Côo Luka 1.17.)
e9:12-13 Psaume 22.2–19; Ésaïe 53.3; Malachie 3.23
f9:12-13 Mataio 11.14

kaa. Â é tûu, â é biié naa napuu. Â
còobé gée pwêe ê pâ oropwêe.
21Â wà Iésu, âna é tawèeri pwi

caa kêe pâ: «Gona âradipi pàara, na
pwa têe ê pwini?»
Â é tòpi têe pâ: «Nye tapoo gée

na aukîri kêe. 22Ê pwi duée bèep-
wiri, âna é mu tüê naa na ânye,
ma naa najawé, ba na é bà. Â gà
meaaribà, ma pitu tâbà, wiàna pâri
ma gà pwa.»
23 gÂ é tòpi têe wà Iésu pâ:

«Gorodà na gà ina tôo pâ: “Wiàna
pâri ma gà pwa?” Nye cau pâri diri
tà pwi a cèikî!»
24Â é nye tomara kaa wà pwiibà

pâ: «Go cèikî! Êco na gà pitu tôo,
ba càcaa po maina ê pai cèikî kôo!»
25Â é côo wà Iésu pâ, wâru ê

pâ âboro, na rà jèe tapoo me naa
gooru. Â é nye pwa kaa i duée, â é
ina têe pâ: «Wâgà pwini, na gà pwa
ma câé caa tùra ma têrejè, âna go
ina tâgà pâ: Gà còobé gée goo pwi
âboro èpo bèeni! Â gà cibwaa mwa
caa tò côwâ naa gooé!»
26 hÂ é pé wiikau i pé duée bèep-

wiri, â é nye nama é po céca diri i
pwi âboro èpo, â é nye còobé kaa.
Êco na, napwa i pwi âboro èpo, âna
é pwacèwii na é jèe bà. Â wâru ê
pâ âboro na rà ina pâ, é jèe maagé.
27Êco na é tuboo dèe wà Iésu, â é
dàgòtùé [ba é jèe wâdé].
28Gée na càùé, â é wâjué naa

pwârawâ wà Iésu. Ûna rà pitâa acari
ma tèpa câmu kêe, â rà tawèerié
pâ: «Cina càcaa pâri ma bà pwa ma
é còobé i duée?»
29Â é tòpi tàra pâ: «Nye gée goro

co ê pwapwicîri tà Pwiduée, na o

pâri ma jè pacòobé ê pwi pwâra
duée bèepwiri.»

É pacâmuri tèpa câmu kêe
Mataio 17.22–18.9; Luka 9.44–50
30 iRà còobé gée na ére bèepwiri

wà Iésu ma wà tèpa câmu kêe, â
rà pitapàgà wài napô Galilée. Â cà-
caa nüma wà Iésu na rà tâmogòori
wà tèpa âboro, pâ é tâa wê. 31 jBa é
gére pacâmuri tèpa câmu kêe [goro
pai o bà kêe].

Go o mwa bà ma wâro côwâ
É ina tàra pâ: «O mwa icurio tà

tèpa âboro, wâgo Pwina naîri âboro.
Â rà o tâjùruo, â rà o pwa ma go
bà. Êco na, naa na béâracié kâra
tòotù gée na càùé, âna go mwa
wâro côwâ gée na aubà.»
32 kÊco na càra caa tâmogòori ê

pwina é ina tàra. Â wâgotàra na rà
tawèerié.

Wàilàapà wà pwina é imaina?
33Rà tèepaa pâ naa Capernaüm.

Ûna rà tò naa na wâ, â é tawèeri
tèpa câmu kêe wà Iésu pâ: «Gona
dà cèna guwà pi-ina na ia jè gére
me?»
34Êco na càra caa tòpi têe. Ba

ûna rà gére me wii naigé, â rà
pitawèerirà pâ: «Gona wàilàapà
cè pwina pwamuru naa gooé naa
nabibiu kâjè?»
35 lÂ é tâaboo wà Iésu, â é ina tàra

pâ, na rà cibèepié, â é ina tàra pâ:
«Wiàna nümee na é imaina wà pwi
jè âboro, â wâdé na é pwi a pwicò
ma pwi a piâboro kîri kâra diri pâ
âboro.»

g9:23 Mataio 21.21; Maréko 11.23 h9:26 Maréko 1.26
i9:30 Ioane 7.1 j9:31 Maréko 8.31, 10.32–34 k9:32 Luka 9.45
l9:35 Mataio 20.25–27; Maréko 10.43–44; Luka 22.24

36Â é popa ji nari èpo, â é
tòpòé boo, naa nabibiu kàra. Â é
bwénüuê, â é ina tàra pâ: 37m«Wà
pwina é tòpi naa na neeô pwi jè nari
èpo pwacèwii ni, âna é tòpio. Â wà
pwina é tòpio, âna é tòpi mwara wà
Pwina é cùruo me.»

Naaco pwina câé caa cicarajè
38É ina wà Ioane tà Iésu pâ: «Pwi a

pwa pupûra, bà côo pwi jè âboro, na
é tü târa ê pâ duée, naa na neegà.
Â pwa na bà ina têe pâ, na é cibwaa
pwa, ba câé caa pwi béejè.»
39Â é tòpi tàra pâ: «Guwà cibwaa

pacooé! Ba wà pwina é wakè goro
pàtàmoo, âna o pwacoé ma é ina
cè pwina èpà naa gooò. 40 nBa wà
pwina câé caa cicarajè, âna é pwi
béejè. 41 oÂ go ina tàwà ê âjupâra
pâ: Wà pwina é naa tàwà cè jè
wârado jawé moo, ba guwà tèpa
bée Kériso, âna wà pwi bèepwiri,
âna ée mwa tòpi pumee.»

Guwà pwacôoco!
42 [É ina mwara wà Iésu pâ]: «Gà

cibwaa pwa ma gùmagù ê cèikî§ kà
[pwi âboro kôo, na é pwacèwii] ji pwi
nari èpo. Ba wiàna wàrapwiri, â o
ê wârimuru'gà, âna o dau maina jii
na jè tòo naa goro nyagà cè pé atü
cèna maina, ma jè tügà naaniboo
najawé.

43 p«Wiàna majoroé ê îgà, na gà
pwa na èpà; â gà tapàgàé**. Ba o
wâdé ba kâgà, na gà tò naa na *âji
wâro, pa caapwi îgà. Dau pwaée'gà
na gà wéaari ê du îgà, â gà pâiti jii
Pwiduée††! Ba naa na ére bèepwiri,
âna o nye tà ciburà tòogà ê maagé
côo, pwacèwii ê na ânye na càcaa
bà. { 44Â pwa pâ ûne na uti naiiri
âboro, âna càra caa bà naa na pwi
ére-bà.}
45«Â wiàna majoroé ê âgà, na gà

pwa na èpà; â gà tapàgàé. Ba o
wâdé ba kâgà, na gà tò naa na âji
wâro, pa caapwi âgà. Dau pwaée'gà
na gà wéaari ê du âgà, â tügà naa
na ére na gà pwamaagé côo naawê!
{ 46Ba ê ânye na ére-bà, âna càcaa
bà. Â pwa pâ ûne na rà uti ê nai-
iri âboro, â càra caa bà naa na pwi
ére-bà.}
47 q«Â wiàna majoroé ê

âraporomeegà, na gà pwa na
èpà; â gà èrù tâjii. Ba o wâdé ba
kâgà, na gà tò naa na *Mwaciri kà
Pwiduée, pa caapwi âraporomeegà.
Dau pwaée'gà na gà wéaari ê du
âraporomeegà, â tügà naa na ére
na gà pwamaagé côo naawê! 48 rÂ
wê, âna càra caa bà ê pâ ûne, na
rà iri ê naparawére âboro. Â jè
maagé, pwacèwii na tòjè ê ânye.

§9:42 Pwa ma gùmagù ê cèikî—é, Nama é pwa na èpà—Grec: Nama é
tûu.
**9:43 Côo note goo Mataio 5.29–30.
††9:43 Gà pâiti jii Pwiduée… Grec: Gà pâ naa géhenne (l'enfer). Ipaiwà
naa na pâ nee tii 45 ma 47.
m9:37 Mataio 10.40 n9:40 Mataio 12.30; Luka 11.23
o9:41 Mataio 10.42 p9:43 Mataio 5.30 q9:47 Mataio 5.29
r9:48 Ésaïe 66.24

49«Diri ê pâ âboro, âna o naa tàra
ê ânyema còo‡‡, [târama cèitiri èpà
kàra]. 50 sNapwa ê còo, âna jè muru
na wâdé [târa ma pwa nümara ê
utimuru]. Êco na, wiàna tubatiàu ê
nümee, â jè o wànau târa ma jè
o pwa ma tèepaa côwâ ê nümee?
Bwa, pwacoé! Wâdé na é tâa goowà
ê còo, â guwà wâro na tàbwàti ma
pàra tèpa béewà.»
Popai goro piéa ma tapàgà piéa

Mataio 19.1–12; Luka 16.18

10 Géewê, â é pâra gée na ére
bèepwiri wà Iésu. Â é tapàgà

ê napô *Judée. Â é pâra naa na ére
gée côwâ kâra nairiwâ Ioridano. Â,
na diri pâ ére na é tâa wê, âna rà me
mwara tèpa âboro, â rà tâbèepié. Â
é pacâmurirà goro ê Popai, wàra na
nye câmaajé têe na é pwa.
2Â rà me burèe wà pàra tèpa

*Farasaio, â pwa na rà pwa tûâ têe.
Ba rà tawèerié pâ: «Gona pwa tàrù
kà pwi jè âboro, [naa na ê *Naèà kà
Moosé] ma é tü tà tô wâdèe?»
3Â é tawèerirà wà Iésu pâ: «Gona

dà ê popai, na é tûâri tàwà wà
*Moosé?»
4 tÂ rà tòpi têe pâ: «Bwa, câé caa

papwicîri wà Moosé tà pwi âboro na
é pitapàgà piéa, wiàna é wii ê tii, ba
na é panuâ côwâ tô wâdèe.»
5Â é ina tàra wà Iésu pâ: «Guwà

côo, é wii ba kàwà ê naèà bèepwiri
wà Moosé, ba po dau gòo ê pûruwà!

6 uÊco na, naa na autapoo goo, ûna
é tòpò ê gòropuu wà Pwiduée, âna:
É tòpò wà pwi paao ma wà tô
ilàri.Genèse 1.27 7 vÂ gée goo kaa
pwiri, âna é panuâ du nyaa ma caa
kêe wà pwi paao, ba na ru pitâa ma
wà tô wâdèe. 8Â, na wàrapwiri, â
wàilu âna ru pâra nau caapwi.Genèse
2.24
«Â êkaa, [na go ina tàwà pâ] na

jèe càcaa ârailu âboro, â ru jèe
pwacèwii caapwi âboro. 9Â guwà
cibwaa tipi côwâ ê pwina é jèe pi-
inaimari wà Pwiduée!»
10Â [rà pâra jiirà] wà Iésu ma wà

tèpa *câmu kêe. Ûna rà wâjué côwâ
naa pwârawâ, â rà bwaa nye jèu
tawèerié mwara, goro tapàgà piéa.
11 wÂ é ina tàra pâ: «Wiàna é tü tà
wâdèe wà pwi jè âboro, ma é jèu
éa côwâ, â é jèe pâ nau toomura (é
cîâa jii tô wâdèe béaa). 12Â wiàna é
pâra jii pwi éaé wà tô ilàri, ma é jèu
éa côwâ, â é jèe pâra nau toomura.»
É pwényunyuâari nyi nari èpo
Mataio 19.13–15; Luka 18.15–17
13 [Na jè tòotù, âna] rà medari

Iésu wà tèpa âboro. Â rà pame têe
ê nyi nari èpo kàra, ba na é tu naa
goorà, [ma é *pwényunyuâarirà].
Êco na wà tèpa câmu kêe, âna rà
pwa tèpa âboro, ma pacoorà.
14Ûna é côo pwiri wà Iésu, â cà-

caa wâdé têe, â é ina ba gòo tàra
pâ: «Guwà naaco nyi tèpa nari èpo,

‡‡9:49 Ânye ma còo—Naa na pwapwicîri kà tèpa Juif, âna rà tòpò còo naa
gò pâ ârapwaailò na tòo naa goro ânye. (Côo Lévitique 2.13.) Ê ânye, âna
ucina goro pai cèitiri èpà kâjè, pwacèwii na jè cîri ê mwani mii, ba na é dau
pwéelaa. Ê còo, âna ucina goro napârajè na jè wârori ê wâro na pwicîri,
â na jè tèpa pinaanapô. (Côo nee tii 50.) Pwacèwii pai wéaari ê noo kâra
macii goro còo, ba na o càcaa wâbu. (Côo note goo Mataio 5.13.)
s9:50 Mataio 5.13; Luka 14.34
t10:4 Deutéronome 24.1–4; Mataio 5.31 u10:6 Genèse 1.27, 5.2
v10:7 Genèse 2.24; Éféso 5.31–33 w10:11 Mataio 5.32

ma rà medario! Guwà cibwaa pa-
coorà! Ba ê *Mwaciri kà Pwiduée,
âna o kâra ê pâ âboro, na rà wàra ê
nyi nari èpo. 15 xÜu, âjupâra ê pwina
go ina tàwà pâ: Wà pwi âboro na câé
caa tòpi ê Mwaciri kà Pwiduée wàra
ji nari èpo, âna o pwacoé têe ma é
tò naa na.»
16Â é nye popa kaa nyi nari èpo,

â é tàmarà. Â é tòpò îê naa gòrà, ba
na é pwényunyuâarirà.

Pwi âboro na po
dau pwa neemuruê

Mataio 19.16–30; Luka 18.18–30
17Ûna é bwaa pwa na é pâra wà

Iésu, â é itàa tèepaa me wà pwi jè
âboro. Â é pâ nau tùu jùrué araé. Â é
tawèerié pâ: «Pwi a pwa pupûra, gà
nye dau pwi âboro wâdé kaa. O dà
cèna go pwa, ma o tâa tôo ê *wâro
dàra gòiri jaa Pwiduée?»
18Â é tòpi têe wà Iésu pâ: «Gona

cina gà ina gooò pâ, go pwi âboro
wâdé? [Âjupâra pai ina'gà.] Ba
nye ticè pwi âboro na wâdé; â
nye caapwi co—wà Pwiduée. 19 y[Â
napwa naa goo ê pai tawèeri'gà,
âna] gà tâmogòori bwàti ê pâ Naèà:
Gà cibwaa tétàmwara âboro;
Gà cibwaa toomura (gà cibwaa cîâa
jii tô wâdàgà, é, wà pwi éagà);

Gà cibwaa mura;
Gà cibwaa ina cè popai na pwâ¶¶,
naa goo cè pàra âboro;

Gà cibwaa pwa cè tûâ cèna èpà tà
pàra tàpé;

Gà papwicîri du nyaa ma caa'gà.»
Exode 20.12–16

20Â é ina têe wà pwi âboro pâ: «Pwi
a pwa pupûra, go jèe pitêre dàra
kaa pâ pwiibà, gée na aukîri kôo.»
21Â é niâriê wà Iésu, â é po dau

meaarié, â é ina têe pâ: «Gà têre,
nye caapwi co jèmuru, na bwaa tiàu
jiigà. Wàéni: Gà pâra, â gà nye icuri
kaa diri ê pâ neemurugà, â gà naa
ê mwani wâri wèe tà tàpé na ticè
kàra. Ba na wàrapwiri, âna o pwa cè
wâdé'gà naa jaa Pwiduée. Â gà me
wiâô!»
22Êco na é po dau pikîri wà pwini,

ba po dau pwa neemuruê. Â é pâra.

Pai tò naa na Mwaciri
23Wà Iésu, âna é niâri tèpa câmu

kêe na rà tâbèepié, â é ina tàra
pâ: «Guwà côo, wà tàpé na dau
pwa neemururà, âna dau pwacoé
tàra, ma rà tò naa na Mwaciri kà
Pwiduée!»
24Â rà po dau pò goro ê pwâra-

tùra bèepwiri. Êco na é bwaa ina
tàra côwâ pâ: «Tèpa béeò, akaé! Po
dau pwacoé tà pwi jè âboro na é tò
naa na Mwaciri kà Pwiduée. 25Gona
ê kaamela§§, âna pâri ma é tò na ê
pwêe goro kaju? Bwa, pwacoé! Â go
ina tàwà pâ: Wà pwi âboro na pwa
neemuruê, âna mwa nye dau pwa-
coé têe awé, ma é tò naa na Mwaciri
kà Pwiduée.»
26Â rà mwa nye dau pò kaa, tèpa

câmu kêe, â rà nye pi-ina tàra côwâ
pâ: «A? Â gona wàilàapà cè pwina
o pâriê ma é udò [ma tâa têe ê *âji
wâro]?»
27Â é niârirà wà Iésu, â é ina tàra

pâ: «Naa goo wà tèpa âboro, âna

¶¶10:19 Gà cibwaa ina cè popai na pwâ—Pai ina wèe pâ, gà cibwaa wàrap-
wiri naa na aupitèimuru.
§§10:25 Kaamela—Chameau. Pai ina wèe ni pâ, ê macii na po dau maina.
(Côo Mataio 19.24.)
x10:15 Mataio 18.3 y10:19 Exode 20.12–17; Deutéronome 5.16–20

càcaa pâri. Êco na, diri kaa ê pâ
muru, âna nye pâri wà Pwiduée.»
28Â é ina têe wà Pétéru pâ: «Gà

côo, wàibà, âna bà jèe nye po panuâ
diri ê pâ muru, ba na bà pâra
wiâgà!»
29Â é tòpi tàra wà Iésu pâ: «Wàép-

wiri. Â go ina tàwà ê âjupâra pâ: Â o
mwa wâru pàra tàpé na rà o panuâ
pwârawâ ma aupwanapô kàra, ba
na rà pâra wiâô ma ê *Picémara
Wâdé. Â rà o cau panuâ tèpa aéjii
kàra, ma pa èpo naigé kàra, ma du
nyaa ma caa kàra, ma pâ èpo kàra.
«[Â go ina tàwà pâ]: 30Tapoo

nabà, âna rà mwa tòpi cè muru
cèna piwéna, na dau maina ma dau
wâru. Ba o tâa tàra cè pwârawâ, ma
cè aupwanapô kàra. Â o tâa tàra cè
aéjii kàra, ma cè èpo naigé kàra,
ma cè nyaa ma caa kàra, ma cè
èpo kàra! Âjupâra pâ rà o maagé
côo, [gée goo na rà tèpa âboro kôo].
Êco na, gée na càùé, â rà mwa
tòpi ê wâro dàra gòiri jaa Pwiduée.
31 zWâru tàpé na rà pâbéaa nabà,
na rà o mwa pwicò widàuru. Â wâru
tàpé na rà pwicò nabà, na rà o mwa
caa pâbéaa widàuru.»

É jèu ina pai bà ma
wâro côwâ kêe

Mataio 20.17–19; Luka 18.31–34
32 aÉ gére too naa *Iérusaléma wà

Iésu. Â rà pwicò kêe wà tèpa 12 a
câmu kêe, ma pàra âboro. Â rà pâ
nau dumapiê, â wâgotàra.
Â é popa itiri tèpa câmu kêe ba

na rà pitùra. Â é inapàpari tàra
mwara ê muru na o jèe tèepaa têe:
33«Guwà côo, nabàni, âna jè too

naa Iérusaléma. Â naawê, âna o jèe
panuâô, wâgo *Pwina naîri âboro, tà
tèpa caa kà tèpa pwa *ârapwaailò,
ma tèpa *dotée goro ê Naèà. Â rà
o tèio tiagoro na o tétàmwaraô. Â
rà o panuâô tà tàpé na càra caa
tèpa *Juif. 34Â wà tàpéebà, âna rà o
pitaurèe gooò, ma èdurio, ma pâdio
goro ubati. Â rà o nama go bà. Êco
na, naa na béâracié kâra tòotù gée
na càùé, âna go o mwa wâro côwâ
gée na aubà.»

Wâdé na jè tèpa âboro kîri
Mataio 20.20–28

35Gée na càùé, âna ru medari
Iésu wà Jacques ma wà Ioane,
tupédu naî Zébédée, â ru ina têe pâ:
«Pwi a pwa pupûra, pwa jè muru na
bu ilari jiigà.»
36Â é ina tàru pâ: «Îgàu!»
37Â ru ina têe pâ: «[Bu tâmogòori

pâ] gà mwa tâa gòro autâa'gà, na
Mwaciri'gà, naa na muugère'gà, â
o tâa tâgà ê pitûâ maina awé.
Â bu ilari jiigà pâ, na bu tâa
goro du jèneregà—pwi jèpwi naa
gòro âji îgà, â pwi jèpwi naa gòro
aèmwü'gà.»
38 bÂ é tòpi tàru pâ: «Câgàu caa

tâmogòori ê pwina gàu ilari! Gona
nümau na gàu wâdo ê na wârado na
go o wâdo? Pâri ma gàu tòpi mwara
ê pâ aré ma tòina kôo*?»
39 cÂ ru tòpi têe pâ: «Akaé, o

pâribu!»
Â é ina tàru pâ: «Üu kaa, gàu o

wâdo ê na wârado na go o wâdo,
â gàu maagé ma tòina, pwacèwiio.
40Êco na càcaa wâgo, na go pitûâ
pâ, wàilàapà na o tâa gòro âji îô ma

*10:38 Dernière phrase—Grec: Pâri ma upwaau pwacèwiio? Ucina goro ê
pai maagé ma tòina kà Iésu. Ipaiwà naa na nee tii 39.
z10:31 Mataio 20.16; Luka 13.30 a10:32 Maréko 8.31, 9.31 b10:38
Maréko 14.36; Luka 12.50 c10:39 Apostolo 12.2; Auinapàpari 1.9

tâa gòro aèmwü kôo. Ba nye wàco
Pwiduée [Caa] na é jèe nye pwab-
wàti ê autâa bèepwiri ba kà tàpé na
é nye pitòrigarirà.»
41Ûna rà têre ê pwâratùra bèep-

wiri wà tèpa 10 a câmu béeru, â rà
putàmu naa goo Ioane ma Jacques.
42 dÂ é todàra wà Iésu, â é ina

tàra pâ: «Guwà côo, naa jaa wà
tàpé na càra caa tèpa âboro kà
Pwiduée†, âna wà tèpa ukai, âna rà
pitûâ ba na rà còogai tèpa âboro. Â
wà tàpé na rà imaina, âna rà pwa
kûu tàra. [Â rà niimiri pâ dau pwa-
muru naa goorà.] 43 eÊco na, napwa
naa goowà, âna càcaa wàrapwiri.
Ba wà pwi jè ârapàarawà, na nümee
na é pwi âboro imaina, âna wâdé
na é ipakîriê jii tèpa ênawéna. 44Â
wà pwina nümee na é pâbéaa, âna
wâdé na é pwi ênawéna kâra âboro
diri. 45Ba wâgo, Pwina naîri âboro,
âna câgo caame, ba na guwà pipwa
âboro kîri tôo. Go me, nau pipwa
âboro kîri kâra pâ âboro. Â go me,
ba na go panuâ ê wâro kôo, ba na go
wâri ma tipi wà tèpa âboro na wâru
[gée na èpà kàra].»
Pai wâdé côwâ kà pwi a bwi
Mataio 20.29–34; Luka 18.35–43
46 [Rà bwaa nye gére pâra naa

Iérusaléma] wà Iésu ma wà tèpa
câmu kêe. Â rà tèepaa pâ naa na
village Iériko. Ûna rà còobé géewê,
â po dau wâru pâ âboro na rà pâra
wiârà.
Â é nye tà tâa bàra naigé wà

pwi a bwi, na nee Bartimée, pwi
naî Timée. Wà pwiibà, âna pwi a-
ila, ba pwi a ticè kêe. 47Ûna é têre

pâ, é tèepaa wà Iésu, pwi âboro
gée Nazareth, â é nye tà tomara
too pâ: «Iésu, *Pwina naî Davita, gà
meaario, â gà pitu tôo!»
48Wâru ê pâ âboro, na rà kànariê,

ba na rà pacooé.
Êco na é mwa nye dau to too kaa

burà ina pâ: «Pwina naî Davita, gà
meaario, â gà pitu tôo!»
49Â é tàpo coo wà Iésu, â é ina

tàra pâ: «Guwà todèe!»
Â rà todèe, â rà ina têe pâ: «Bwa,

gà gòo! Â gà cimadò, ba é todàgà!»
50Â é pò ma tétâjii ê palito kêe, â

é nye pwairi cimadò kaa, â é pâra
dari Iésu.
51Â é tawèerié wà Iésu pâ: «Dà

cè pwina nümagà goo? Dà cèna pâri
ma go pwa ba kâgà?»
Â é tòpi têe pâ: «Pwi a pwa

pupûra, gà pwa ma go niâ ma wàra
béaa.»
52 fÂ é ina têe wà Iésu pâ: «Gà

pâra, ba gà jèe wâdé côwâ, goo ê
cèikî'gà!»
Â é jèe nye niâ kaa, wàra béaa. Â

é pâra wiâ Iésu.
É tò naa Iérusaléma wà Iésu

Mataio 21.1–19; Luka
19.28–48; Ioane 12.12–19

11 Rà bwaa gére too dàra
*Iérusaléma wà Iésu ma

wà tèpa *câmu kêe. Â rà tèepaa
mwünyabweri Bétani, ma wâ
Bethfagé, du village na ru tâa goro
jènere ê gòrojaa Élaio‡.
Â é panuâ pâ ê tupédu a câmu kêe

wà Iésu, 2â é ina tàru pâ: «Gàu pâra
naa na village bèepwiri, tâa béaa
kâjè. Â gàu o pâmari naawê, ê ji

†10:42 Naa jaa wà tàpé… Grec: Naa na pé gòropuu bèeni.
‡11:1 Gòrojaa Élaio—Mont des Oliviers.
d10:42 Luka 22.25–26 e10:43 Mataio 23.11; Maréko 9.35
f10:52 Maréko 5.34

nari buriko, na tòoé goro otàpwe, na
bwaa nye ticè âboro cèna mu caa
tâa gòé. Â gàu tipié, â gàu popaé
me naani. 3Â wiàna rà tawèeriu pâ:
“Gorodà na gàu pwa pwiri?” â gàu
tòpi tàra pâ, “Bu popaé pâdari Pwi
Ukai, â é mwa panuâê me côwâ
wài.”»
4Â ru pâra, â ru côo pwi nari

buriko, naani bàra naigé, na tòoé
mwünyabweri goropwârawâ goo jè
wâ. Â ru tipié.
5Â wà pàra tèpa tà tâa wê, âna

rà tawèeriru pâ: «Dà na gàu pwa?
Gorodà na gàu tipi ê pwi nari buriko
bèepwiri?»
6Â ru tòpi tàra, goro i pwi ia é ina

tàru wà Iésu, â rà panuâru. 7Â ru
popa me i nari buriko dari Iésu. Â ru
tòpò pâ ârabwée, naa gòro càùé, â
é tâa gòé wà Iésu.

Rà pwamainaê tèpa âboro
8Wâru ê pâ âboro, na rà pòpwara

béaa kêe naa gòro naigé, ê pâ ârab-
wée kàra, [ba na rà pwamainaê]. Â
wà pàra tàpé, âna rà tòpò ê pâ îri
upwâra na bwùu, na rà tépàgà pâ
ni, na ê pâ na aupwanapô.
9 gÂ wà tàpé na rà pâbéaa kà Iésu,

ma wà tàpé na rà pwicò kêe, âna rà
cau tomara too pâ:
«Hosana ma cidòri!
Ipwamaina Pwiduée!
Cidòri nyuâa pwi âboro
na é me na nee!Psaume 118.26
10 *Pwényunyuâari ê mwaciri,
na é bwaa âmu tèepaa—
pwâra ukai kà *Davita,

pwi jojoorojè!
Hosana ma cidòri!
Pwamaina Pwiduée
na é wâdòiti awé!»
11Ûna é tèepaa wà Iésu naa
Iérusaléma, â é tò naa na ê *Wâra
pwapwicîri, â é côo bwàti [ê pwina
rà gére pwa wà tàpé na rà tâa wê].
Â nabwé, â rà pâra naa Bétani ma
wà tèpa 12 *apostolo kêe, ba jèe
bàrane.

É pinajajai upwâra wâi
12Na dàuru kêe, â ûna rà còobé

gée Bétani, â é copwa wà Iésu. 13 hÂ
é côo gée iti ê jè *upwâra wâi, na
po pwédoo. Na pwi pàara-bà, âna
càcaa [wâru] pwâra wâi. Êco na é
pâra nau mudàra cè pwêe. Â ûna é
tèepaa pâ, â nye po dooé co. 14Â
é pinajajai i upwâra, ma ina pâ: «O
nye ticè cè pwi jè âboro, cèna ée
mwa caa uti cè pwâra wâi'gà, [ba
gà o jèe bà]!»
Â rà têre pwiri wà tèpa câmu kêe.

É pacòobé tèpa pi-icu
15Rà tèepaa pâ naa Iérusaléma,

â é tò wà Iésu naa na Wâra pwap-
wicîri. Â é pacòobé tèpa gére pwa
jèna¶, gée na [gòroigé§ kâra] Wâra
pwapwicîri. Â é pugòboori ê pâ
taapà kà tàpé na rà gére pitòotéri
mwani, ma ê pâ autâa kà tàpé na
rà pi-icu marü.
16Â é ina pâ: «Guwà cibwaa

pa dòme naani ê pâ muru imudi!
17 iGuwà jèe nye tâmogòori bwàti ê
pwina é ina wà Pwiduée naa na *Tii

¶11:15 Côo note goo Mataio 21.12.
§11:15 Gée na gòroigé—De la cour extérieure. Wà tèpa pi-icu, âna rà
tâa na gòroigé kâra Wâra pwapwicîri. Côo mwara Wâra pwapwicîri naa
na Neeremuru (Vocabulaire) naa pwâadàra tii.
g11:9 Psaume 118.25–26 h11:13 Luka 13.6
i11:17 Ésaïe 56.7; Jérémie 7.11

Pwicîri, pâ: O mwa ina goo ê wâ kôo
pâ, wâ târa pwapwicîri, kâra diri ê
pâ Ba.Ésaïe 56.7 Êco na wâguwà, âna
guwà gére pwa ma aucârü kà tèpa
mura!»
18 jÂ wà tèpa caa kà tèpa pwa

*ârapwaailò, ma wà tèpa *dotée
goro ê Naèà, âna rà têre ê jèkutâ
goro i pwi ia é pwa wà Iésu. Â rà
mudàra cè pai pwa wèe, ba na rà
tétàmwereê. Ba wâgotàra gooé, ba
jèe dau wâru pâ âboro na rà pâra
naa gooé. Ba rà câdiri ê pâ popai na
é pacâmurirà goo.
19Ûna bàrane, â rà còobé, gée na

pwi ville-bà wà Iésu ma wà tèpa
câmu kêe.
Guwà cèikî naa goo Pwiduée

Mataio 21.21–22
20Na dàuru kêe, na rà pâra wii

naigé, â rà côo i iri wâi, na ia é pina-
jajaié** wà Iésu, âna é jèe mwari
awé, tia niboo goro wàé.
21Â wà Pétéru, âna é niimiri, i pwi

ia é ina wà Iésu. Â é ina têe pâ: «Pwi
a pwa pupûra, gà côo, i upwâra na
ia gà pinajajaié géecaa, âna é jèe
mwari.»
22Â é ina wà Iésu tà tèpa câmu

kêe pâ: «Wâdé na guwà cèikî naa
goo Pwiduée! 23 kBa go ina tàwà
ê âjupâra pâ: O pâri ma gà ina
târa ê jaa bèeni pâ: “Gà êgò naani-
boo nawià!” Â wà Pwiduée âna é
pwa! Êco na wâdé na gà cèikî pâ
o tèepaa ê pwina gà ina. Â gà cib-
waa pidumapiê, naa na pwâranü-
magà! 24 lÊkaa pwiri ê majoroé ma
go ina tàwà pâ: Wiàna guwà pwap-
wicîri târa ilari ê jè muru, â wâdé na

guwà cèikî pâ guwà jèe tòpi. Â ée
mwa pacoo wà Pwiduée.
25m«Â wiàna guwà cimadò, ma

guwà pwapwicîri, â wâdé na guwà
pwanauri, tà tàpé na rà pwa tàwà
na èpà. Â, na wàrapwiri, â wà Caa
kàwà, na é wânidò *napwéretòotù,
âna é pwanauri tàwà ê pâ tojii
kàwà. { 26Êco na, wiàna câguwà
caa pwanauri tà pàra tàpé, â wà
pwi Caa kàwà, na é wânidò nap-
wéretòotù, âna o câé caa pwanauri
tàwà mwara ê pâ tojii kàwà.}»
Dà tàrù na é wakè goo wà Iésu?
Mataio 21.23–27; Luka 20.1–8
27Wà Iésu ma wà tèpa câmu kêe,

âna rà tò côwâ naa Iérusaléma.
Ûna é gére pâra naa i Wâra pwap-

wicîri, â rà me burèe wà pàra tèpa
caa kà tèpa pwa ârapwaailò, ma wà
tèpa dotée goro ê Naèà, mawà tèpa
pitûâ.
28Â rà tawèerié pâ: «Pwiini,

wàilàapà na naa tàrù tâgà, ma gà
pwa ê pâ muru bèepwiri? Wàilàapà
na cùrugà? Â?»
29Â é tòpi tàra pâ: «Go bwaa

nama tawèeriwà, goro ji caapwi
muru co. Â wiàna guwà tòpi tôo
bwàti, â go mwa ina tàwà pwi a
naa tôo tàrù ma go pwa. Wàéni:
30Wàilàapà na naa tàrù tà Ioane
ma é *piupwaa? Wà Pwiduée, é, wà
tèpa âboro?»
31Â rà dau pitùra goo, â rà pi-ina

tàra pâ: «Wiàna jè tòpi têe pâ: “Tàrù
gée jaa wà Pwiduée” â ée mwa ina
tâjè pâ: “Â gorodà na câguwà caa
cèikî naa goo ê pwina é ina tàwà
wà Ioane?” 32Â wiàna jè tòpi têe pâ:

**11:20 Pinajajai (é, pinanyajai)—Maudir.
j11:18 Maréko 14.1 k11:23 Mataio 17.20 l11:24 Mataio 7.7
m11:25 Mataio 6.14–15

“Tàrù gée jaa tèpa âboro co” â dà
[géewê cèna o tèepaa]?»
Ba wâgotàra goo tèpa âboro, na

rà cau cèikî ba gòo pâ wà Ioane,
âna é pwi *péroféta, [na é pame
ê popai gée jaa wà Pwiduée]. 33Â
êkaa, na rà tòpi tà Iésu pâ: «Îi, câbà
caa tâmogòori.»
Â é ina tàra pâ: «Â wâgo mwara,

âna o câgo caa ina tàwà, wàilàapà
na naa tàrù tôo ma go pwa ê pwina
go pwa.»

Ucina naa goo tèpa
wéaari nadipâa

Mataio 21.33–46; Luka 20.9–18

12 nWà Iésu, âna é piwiâ tà tèpa
âboro ê pâ ucina. Â é ina tàra

pâ:
«É mwa tâa pwi apooro nadipâa.

Â é mwa câmi aupwanapô kêe. Â é
mwa bariwâri goro ê auba, â é mwa
îri pwêe, ba na aucòogai ê pwâra
dipâa. Â é mwa bari ê wâ na dau
gòri too, ba na aucibèri†† wàra ê
nadipâa. Â nabwé, â [é niimiri pâ
na é pâra nau ipokâa naa jè napô.
Â] é wâri pàra tèpa âboro, ba na
rà wéaari i na aupwanapô kêe. Â é
pâra, â é tâa na jè napô.
2«[Paé pâ parui, paé, paé, paé…]

tèepaa naa na pàara na o pétâ
pwâra dipâa na. Â é panuâ pâ pwi
jè âboro kîri kêe, ba na é tòpi jii
tèpa wéaari nadipâa cè kêe gée
goro ê piûnya. 3Êco na rà pâdié, â
rà panuâê pâ côwâ, â nye ticè cèna
rà naa têe. 4Â géewê, â é panuâ
me côwâ pwi jè âboro kîri kêe. Â rà
pièié, â rà tanoori ê pûruê, â rà pé
pidurié.
5«Â nabwé, â é panuâ pâ mwara

ê pwi béâracié kâra âboro kîri kêe, â

rà catàmwereê… Wâru ê pàra tèpa
âboro kîri kêe na é panuârà mwara.
Â rà pâdi pàra pwi, ma tétàmwara
pàra tàpé.
6«Nabwé, â jèe nye ticè âboro

târa ma é panuârà—jè dàra wàco
pwi âji naîê, na dau wânümee gooé.
Â é panuâê pâ tà tèpa piwéaari
wàra i nadipâa. Ba é nye tà niimiri
pâ rà o tòimiriê, ba wà pwina naîê.
7«Êco na wà tèpa âboro èpà

bèepwiri, âna rà pitêrerà, â rà ina
pâ: “Guwà côo, wàé kaa ni wà pwi
ia ée mwa pwi apooro i na aup-
wanapô, na cè jè tòotù. Wâdé na jè
tétàmwereê cawi, ba na o mwa tà
kâjè i na aupwanapô!”
8 o«Â rà tâjùrué, â rà tétàmwereê.

Â rà popa i naiié, â rà tétâjii naaiti jii
i na aupwanapô.»
9Â wà Iésu, âna é tawèeri tàpé na

rà gére têreê, pâ: «Â o dà cèna ée
pwa wà pwi apooro i nadipâa? Ée
mwa po me wàé, â ée mwa nama
tétàmwara i tèpa wéaari wàra i na
aupwanapô. Â ée mwa caa naa ê
nadipâa bèepwiri tà pàra tàpé, ba
na rà wéaari. 10 pGuwà jèe nye gére
pûra ê popai bèepwiri, naa na *Tii
Pwicîri, pâ:
I pwi atü na rà tétâjii
wà tèpa ba wâ,
âna nye wàé kaa pwiri,
i âji êkêe!
[Tàutàra goo
pwi ò kâra wâao!]
11Ba nye autûâri kà Pwi Ukai.
Jè pò goo pwényuâa kêe.» Psaume

118.22–23
12Napwa naa goo wà tèpa caa kà
tèpa *Juif, âna rà tâmogòori pâ é
tàgére pwa ucina naa goorà. Â dau
nümarà na rà tâjùrué. Êco na wâ-

††12:1 Aucibèri—Tour de guet. (Cibèri—Surveiller d'en haut.)
n12:1 Ésaïe 5.1–2 o12:8 Hébéru 13.12 p12:10 Psaume 118.22–23



Maréko 12:13 111 Maréko 12:26

gotàra, gée goo na wâru tèpa âboro
na rà wâdéarié, â rà naaê, â rà pâra.

Wâripû kà tèpa Roma
Mataio 22.15–22; Luka 20.19–26
13 qWà tèpa pitûâ kà tèpa Juif, âna

rà panuâ pâdari Iésu wà pàra tèpa
*Farasaio, ma wà pàra tèpa tâa na
ére kà *Héroda, ba na rà tü tûâ têe.
Ba rà bu naigé ma rà pitòtié, gée
goro cè pai mwa tòpi kêe tàra.
14Â rà ina têe pâ: «Pwi a pwa

pupûra, bà nye tâmogòori pâ, gà
ina ê âjupâra. Â nye ticè âboro cèna
wâgotâgà gooé, â câgà caa ipwaké
goro âboro. Ba gà nye picémara
ba *tàrù diri ê pâ muru na nüma
Pwiduée na bà pwa. Â êkaa, na
nümabà na bà tawèerigà pâ: Pwiri
wâdé‡‡ na jè wâripû¶¶ tà pwi ukai kà
tèpa *Roma? É, o càcaa wâdé?»
15Êco na é tâmogòori wà Iésu pâ,

tèpa pwâ. Â é ina tàra pâ: «Gorodà
na guwà ipawâmiô? Paari tôo ê jè
mwani atü.»
16Â rà pame têe. Â é ina tàra pâ:

«Naporomee î ma nee î, na wâgòro
ê mwani bèeni?»
Â rà tòpi têe pâ: «Kà pwi ukai kà

tèpa Roma.»
17 rÂ é ina tàra wà Iésu pâ: «Â jèe

wâdé, guwà pitôowâri tà pwi ukai
ê pwina kêe; â guwà pitôowâri tà
Pwiduée ê pwina kà Pwiduée.»
Â rà po dau pò goo ê pai tòpi kêe.
Pai o wâro côwâ kà tèpa bà
Mataio 22.23–33; Luka 20.27–38
18 sNapwa naa goo wà tèpa

*Sadukaio, âna [jè ditàra

pwapwicîri kà tèpa Juif, na] càra
caa cèikî pâ, rà o wâro côwâ wà
tèpa bà. Â wà pàra tàpé gée goorà,
âna rà medari Iésu [ba nümarà
na rà paari pâ rà âjupâra]. Â rà
tawèerié pâ: 19 t«Ico pwi a pwa
pupûra, é jèe wii tâjè wà *Moosé
naa na ê *Naèà pâ: Wiàna é bà wà
pwi âboro, na ticè èpo kêe, â wâdé
na é popa tô dàpwà kêe wà pwi jiié,
ma ru piéa.Deutéronome 25.5 Â, na
wàrapwiri, â é naa cè gòobàra pwi
a bà.»
20«Â wâdé. Êco na gà jèe niimiri

cai ni: Po 7 tèpa aéjii. Â é piéa wà
pwina ciàra, êco na é bà, â nye
ticè èpo kêe. 21Â pwi a pâ wê, âna
ru piéa ma tô dàpwà, êco na é bà
mwara wà pwini, â nye ticè èpo
kàru. Â wà pwi béâracié, âna ipaiwà.
22Â wàrapwiri naa goo wà tèpa 7
aéjii bèepwiri. Ba rà cau bà, â nye
ticè èpo kàra. Â gée na càùrà diri,
â é mwa bàra bà wà i tô ilàri. 23 [Gà
ina pâ] rà omwawâro côwâ wà tèpa
bà, na jè tòotù. Â wiàna wàrapwiri,
â wàilàapà narà, na o pwi éa tô ilàri-
bà, na tòotù bèepwiri? Ba rà nye cau
tèpa éaé diri! Â?! [Gà tòpi cai!]»
24Â é tòpi tàra wà Iésu pâ: «Guwà

pitanami, làpé! [Cina câguwà caa
cèikî pâ, rà o mwa wâro côwâ
wà tèpa bà?] Ba câguwà caa tâ-
mogòori ê Tii Pwicîri, â câguwà
caa tâmogòori ê pàtàma Pwiduée!
25–26 uBa na pàara na rà wâro côwâ
wà tèpa bà, âna o càra mwa caa
piéa côwâ. Ba rà wâro pwacèwii
tèpa *angela, naa jaa Pwiduée.

‡‡12:14 Pwiri wâdé… é, Pwiri pwa tàrù kâjè. Pwiri rà ina ê Naèà kâra Wâra
pwapwicîri kà tèpa Juif.
¶¶12:14 Wâripû—Impôt.
q12:13 Maréko 3.6 r12:17 Roma 13.7 s12:18 Apostolo 23.8
t12:19 Deutéronome 25.5 u12:25-26 Exode 3.2,6

«Â gona câguwà caa tâmogòori ê
pwina é ina wà Moosé? Ba é pwa
jèkutâ naa na ê tii kêe, goro i ji na
nari upwâra, na ia tòo gò i ânye.
Naawê, âna é ina têe wà Pwiduée
pâ: Wâgo Pwiduée kà *Abéraama,
ma Isaaka, ma Iakobo.Exode 3.6
27 [Pai ina wèe pâ rà nye cau tàgére
wâro jaa Pwiduée]! Ba wà Pwiduée,
âna câé caa Pwiduée kà tèpa bà,
â é Pwiduée kà tàpé na rà wâro. Â
jè côo naawê pâ, guwà po dau pi-
tanami awé!»

Naèà na piwéna
Mataio 22.34–40; Luka 10.25–28
28 vÛna rà gére pitùra, â é tà-

maarirà wà pwi jè *dotée goro ê
Naèà. Â é côo pâ é po dau tòpi bwàti
tà tèpa Sadukaio wà Iésu. Â é me
burèe, â é tawèerié pâ: «Gona dà ê
pwi naèà na é piwéna, naa na diri ê
pâ naèà?»
29 wÂ é tòpi têe wà Iésu pâ:

«Wàéni: Guwà têre, co tèpa
*Isaraéla!Wà Pwi Ukai Pwiduée,
âna wàé kaa pwiri ê pwi âji Ukai
kâjè, na é caapwi co! 30Â wâdé
na gà meaarié gée na diri ê
pwâranümagà, ma ê wâro'gà,
ma ê aunünüma'gà, ma ê
nii'gà.Deutéronome 6.4–5
31 x«Â wàéni ê béârailu kâra naèà:

Gà meaari tèpa âboro§§pwacèwii ê
pai pimeaarigà côwâ.Lévitique 19.18
Â nye ticè cè jè naèà, cèna piwéna
jii ê du naèà-bà.»

32 yÂ wà pwi dotée goro ê Naèà
âna é ina têe pâ: «Üu kaa! Po dau
âjupâra co pwi a pwa pupûra, ê
pwina gà ina! Wà Pwi Ukai, âna
nye wàé kaa ê pwi âji Pwiduée
kâjè! Â nye ticè pwi jèpwi! 33Â
wâdé na jè meaarié mwara, gée
na diri ê pwâranümajè, ma ê tà-
manga, ma ê nii kâjè. Â wâdé
mwara, na jè meaari tèpa âboro,
pwacèwii ê pai meaarijè côwâ. Nye
dau piâjimuru pwiri jii ê pâ *ârap-
waailò tà Pwiduée, ma ê pâ pàra
âraimeai.»
34Â é côo wà Iésu pâ, dau wâdé

pai tòpi kêe. Â é ina têe pâ: «Câgà
caa wâiti jii ê *Mwaciri kà Pwiduée.»
Â gée na càùé, â nye ticè âboro

na tawèeri Iésu goo cè pàra muru.
Dau pwamuru naa
goo pwi Mesia

Mataio 22.41–46; Luka 20.41–44
35Ûna é gére pacâmurirà goo ê

Popai naa na *Wâra pwapwicîri, wà
Iésu, â é ina tà tàpé na rà tà-
maariê, pâ: «Wà tèpa dotée goro
ê Naèà, âna rà pacâmuriwà pâ,
wà pwi *Mesia, [pwi ukai na guwà
tapacîê] âna é pwi âboro kîri jii
wà *Davita, ba é pwi gòobèreè co.
Êco na rà pitanami*. 36 zBa nye wà
Davita kaa, ûna ia dipitirié ê Nyuâaê
Pwicîri, na é ina pâ:
Popai kà Pwi Ukai,
Pwi Ukai Pwiduée
na é patùra Pwi Ukai kôo:
“Gà me ma gà tâa ni.

§§12:31 Tèpa âboro—Grec: Pwi âboro na é tàmwünyabwerigà, é, pwi
jèneregà.
*12:35 Grec: «Gorodà na rà ina pâ, wà pwi Mesia, âna é pwina naî Davita?»
v12:28 Luka 10.25–28 w12:29 Deutéronome 6.4–5
x12:31 Lévitique 19.18
y12:32 Lévitique 19.18; Deutéronome 4.35, 6.4–5; 1 Samuel 15.22; Osée
6.6 z12:36 Psaume 110.1

Tâa ni gòro îô étò.
[Go naa tâgà ê pitûâ.
O pwamainagà awé.]
Go nama gà còogai
tèpa ipaa dàgà.”Psaume 110.1
37«Ûna é ina wà Davita pâ Pwi
Ukai kôo, âna é tàgére ina wà pwi
Mesia. Â wiàna wàrapwiri, â gorodà
na rà ina pâ, é pwi âboro kîri jii wà
Davita†?! [Bwa, é paari wà Davita
pâ wà pwi Mesia, âna é pwi âboro
na é piwéna jii diri pàra tàpé!]»

Tèpa dotée goro
Naèà ma pa dàpwà

Mataio 23.1–12; Luka 20.45–21.4
Rà tàmaari Iésu ê pâ âboro na

wâru, â rà dau ipwàdée. 38Â é
pacâmurirà mwara, â é ina tàra
pâ: «Guwà pwacôoco! Guwà cibwaa
pwaduwà kà pàra tèpa dotée goro ê
Naèà! Ba dau wâdé tàra, na rà pâra
na ê pâ ârabwée gòri‡. Â wâdé tàra,
na rà nye pwabwàcu tàra [ma pwa-
mainarà] pâ âboro, naa na diri ê pâ
ére aupitapitiri. 39Rà nye mudàra
taaci ê pâ autâa na tâa béaa, na
*wâra pitapitiri, ma naa na pâ na
aupi-ija maina. 40Â rà pwa ê pâ
nyakâra pwapwicîri [ba na jè o ni-
imiri pâ rà tèpa âboro na rà wâdé].
Êco na, ûna rà gére wàrapwiri, â rà
popa diri jii ê pa dàpwà ê pâ muru
na tà tàra. Â gée goro kaa pwiri, âna
o mwa pwa tàra ê wârimuru na dau
maina jii ê wârimuru kà pàra tàpé.»

Tô dàpwà na ticè neemuruê
41 [Géewê, â é tò naa na wâra

pwapwicîri wà Iésu.] Â é tâa béaa
naa na pwi ére na jè tòpò mwani
târa Wâra pwapwicîri naawê. Â é
côo ê pwina rà gére tòpò wà tèpa
âboro. Â napwa wà tàpé na dau
wâru neemururà, âna rà tòpò ê
mwani na dau wâru. 42Â é tèepaa
me tô jè dàpwà, na piticè neemu-
ruê. Â é naa ji du ârailu nari mwani
atü.
43 aÂ é todà tèpa *câmu kêe wà

Iésu, â é ina tàra pâ: «Go ina tàwà
ê âjupâra pâ: Wà tô dàpwà bèeni
na piticè neemuruê, âna po dau
wéna awé ê pwina é tòpò, jii pàra
tàpé. 44Ba rà tòpò upûuê¶ (ba ji
ére mwani gée goro aumaina goo
wârirà). Âna wàé, âna jèe nye piticè
neemuruê kaa. Êco na é nye naa
kaa diri ê mwani na o pâri ma é wâro
goo.»
O mwa tédidiri Wâra pwapwicîri

Mataio 24.1–2; Luka 21.5–6

13 Gée na càùé, â é còobé
gée na *Wâra pwapwicîri wà

Iésu. Â é ina têe wà pwi jè a *câmu
kêe pâ: «Pwi a pwa pupûra, côo ê pâ
atü goro ê auba, goo ê pé wâ bèeni!
Nye dau wâdé kaa! Â po dau pwa
kaamwa§ kêe!»
2 bÂ é ina têe wà Iésu pâ: «Gà côo

ê pâ auba bèeni? Âna go ina tâgà
pâ: O mwa téura diri. Â o mwa ticè
atü na o mwa pitâagòrà too wê.»

†12:37 Grec: Nye wà Davita kaa, na é ina gooé pâ ‘Ukai’, â gorodà na é
pwina naîê?
‡12:38 Ârabwée gòri—Naa jaa tèpa Juif biu, âna câmu kà tèpa tàmanga
ma tèpa pipapwicîrirà.
¶12:44 Upûuê—Surplus.
§13:1 Kaamwa—Magnificence.
a12:43 2 Korénito 8.12 b13:2 Luka 19.44

Ê pwina o tèepaa na pwâadèreè
Mataio 24.3–44; Luka 21.7–33
3Rà tâa gòrojaa Élaio wà Iésu, ma

wà Pétéru, ma Jacques, ma Ioane,
ma wà André, wâcicima i Wâra
pwapwicîri. Â rà tawèerié pâ: 4«Gà
ina tâbà pâ o wiidà cèna o tèepaa ê
pwina gà gére ina. Â o dà cè câmu
kêe ma bà o tâmogòori pâ, o jèe
tèepaa me ê pwi pàara-bà?»
5Â é ina tàra pâ: «Guwà ip-

wacôowà, â guwà cibwaa pwa ma
ipa-imwüruwà. 6Ba o wâru tàpé na
rà o tèepaa me, â rà o pa ê neeô. Â
rà o ina tàwà pâ: “Wâgo pwi Mesia
[na go me gée jaa Pwiduée, na
guwà tapacîê]!” Â rà o ipa-imwüru ê
pâ âboro na wâru. 7Guwà o têre cè
airi paa, cèna wâmwünyabwe, ma
jèkutâ goro paa na wâiti. Â guwà
cibwaa nama wâgotàwà! Ba o nye
mara tèepaa ê pâ pwiibà, êco na o
càcaa pâji pwâadàra gòropuu.
8 c«[Â o wâru pâ ipaa pitiri

gòropuu]: Ba ê pwi jè Ba, âna ru
pipaa ma pwi jè Ba. Â wà pwi jè
ukai, âna ru pipaa ma cè pwi jè
ukai. Â o gù napuu, na pâ pàra ére
gòropuu, â o pâ nau tèepaa ê pâ
copwa na maina. Ê pâ na pai pwa
wèe bèepwiri, âna o pwacèwii ê
pâbéaari maagé kâra pitèpa èpo.»

O tubaèpà tà tèpa cèikî
9 d«Guwà têre bwàti ê pwina o

mwa tèepaa dariwà: Rà o mwa
popawà pâ, naa na pâ wâra
pitèimuru. Â rà o pâ nau èiwà, naa
na pâ *wâra pitapitiri. Â o dàtiwà

pâ, na ara tèpa kupénoo, ma wà
tèpa ukai, gée goro na guwà tèpa
âboro kôo. Â, na wàrapwiri, â guwà
o tèpa *paâjupâraô, na ararà. 10Ba
wâdé na jèe mara inapàpari ê
Picémara Wâdé târa diri pâ Ba.
11 e«Â, na diri ê pâ pàara na rà o

mwa tâjùruwà ma pitèiwà, â guwà
cibwaa pidumapiê goro cè pai tòpi
kàwà tàra. Ba guwà mwa ina co ê
popai na é naa tàwà wà Pwiduée, na
pwi pàara-bà. Ba o ê Nyuâaê Pwicîri
na ée tùra, â o càcaa wâguwà.
12 f«[Na pwi pàara bèepwiri, âna]

wà pwi jè âboro, âna é panuâ pwi
aéjii kêe, ba na tétàmwereê. Â é
wàrapwiri mwara wà pwi caa kâra
èpo, tà pwina naîê. Â wà tèpa
èpo, âna rà o mwa pipaa ma tèpa
nyaa ma caa kàra. Â rà o pwa
ma rà pwa wârimuru, tiagoro pai
pòtàmwararà.
13 g«Êdiri pâ âboro, âna rà o

pièpàriwà** gooò. Êco na wà pwina
é cimwü tia pwâadèreè, âna ée
mwa pa-udòé wà Pwiduée [ma naa
têe ê *wâro dàra gòiri jaaé].»

O maina pai maagé kà tèpa âboro
14 h«Guwà o pâ nau côo ê capwi

na é tèepaame naa na ére na càcaa
autâa kêe—muru na jè miiri, ma jè
pwùkùru goo.»
(Â wà pwina é pûra ni, âna wâdé

na é tâmogòori bwàti ê pwini!) «Â,
na pàara bèepwiri, âna wâdé na rà
uru naa gò pâ jaa, wà tàpé na rà
tâa *Judée! 15 iÂ wà pwina é nao
gòroigé jii wâ††, âna é cibwaa wâjué
côwâ, naumudàra cè jè muru, wâna

**13:13 Pièpàri—Rà ina mwara wà tèpa ijiao pâ: Miiri.
††13:15 Nao gòroigé jii wâ—Grec: Tâa gòrowâ. Côo Mataio 24.17.
c13:8 Ésaïe 19.2 d13:9 Mataio 10.17–20 e13:11 Luka 12.11–12
f13:12 Mataio 10.21 g13:13 Mataio 10.22; Ioane 15.21
h13:14 Daniel 9.27, 11.31, 12.11 i13:15 Luka 17.31

ê wâ kêe. 16Â wà pwina é tâa na ê
na aupwanapô, âna é cibwaa wâjué
côwâ naa jaaé, ma é popa ê ârab-
wée kêe. 17 jAu! Wârico! Ba, na ê pâ
tòotù bèepwiri, âna o po dau pwaée
kâra pa ilàri na rà nyarana, ma pa
ilàri na rà pa-di ê èpo kàra.
18«Â guwà pwapwicîri tà Pwiduée

pâ, na càcaa tèepaa mariwà, ê pâ
muru bèepwiri, na pàara na pièpà
napô na! 19 kBa, na pàara bèepwiri,
âna rà o dau maagé côo wà tèpa
âboro. Ba bwaa nye ticè cè pwi
jè âboro, cèna ée jèe maagé côo
wàrapwiri—tapoo gée na autapoo
goo ê gòropuu, ûna é nye tòpò diri ê
pâmuru wà Pwiduée—tiagoro nabà.
Â o jèe nye ticè cè pwi jè âboro,
cèna ée mwa wàrapwiri côwâ ê pai
maagé kêe.
20«Wiàna wà Pwiduée Pwi Ukai,

âna càcaa nümee na é nama piboo
ê pâ jéûru tòotù bèepwiri, â pwiri
nye ticè cè pwi jè âboro cèna é pi-
upa ê wâro kêe. Êco na é niimiri pâ,
na é nama piboo, wàrapwiri goo wà
tàpé na é jèe pitòrigarirà.»

Tèpa ‘mesia’ na rà tèpa pwâ
21«Â wiàna é ina tàwà ê pwi jè

âboro pâ: “Guwà côo! É wâni wà
pwi *Mesia, [*pwi a pa-udòjè]!” é
wâpà wiàna é ina pâ: “É wâna ê
ére bèeni!” â guwà cibwaa cèikî naa
gooé. 22 lBa rà o mwa tèepaa me
cè tèpa ‘mesia’ ma tèpa ‘péroféta’

na rà tèpa pwâ. Â rà o pwa ê pâ
wakè goro pàtàmarà na rà mwa
pò goo wà tèpa âboro, târa ma
rà ipa-imwürurà. Â rà ipwadàrapwa
mwara ma rà ipa-imwüru tàpé na
é jèe pitòrigarirà wà Pwiduée. 23Â,
na wàrapwiri, â wâguwà, âna guwà
o ipwacôoco! Ba go jèe tàmara ina
tàwà ê pâ muru na o mwa tèepaa!»

Pai wâjué me côwâ kà Iésu
24m«Na pâ tòotù-bà, â rà o dau

maagé côo ê pâ âboro. Â gée na
càùru pwiri:
O câé té i tòotù.
O bàutê i parui.
25Rà o tûu pâ îricò.
Gùmagù pâ pàaé‡‡.Ésaïe 13.10;

34.4
26 n«Â, na pàara bèepwiri, âna o
côoô, wâgo *Pwina naîri âboro,
wiàna go tèepaa me na nee, naa
na ê pàtàmoo, ma ê pai maina
ma muugère kôo. 27 oÂ go o panuâ
me tèpa *angela, ba na rà popa
tàpé na go jèe pitòrigarirà. Â rà
panaimarirà, pitiri ê gòropuu.»

Câmu goro iri wâi
28«Wâdé na guwà picòo bwàti ê

câmu kâra ê *iri wâi. Ba, na é bwaa
tapoo ti, â guwà tâmogòori pâ, ée
jèe tèepaa me ê pàara na ucuu i
napô. 29Wàrapwiri na guwà côo pâ,
gére tèepaa ê pàra câmu na go
gére ina, â guwà o tâmogòori pâ, o

‡‡13:25 Gùmagù pâ pàaé—Pai ina wèe pâ, o piaraégò pâ îricò; é, o gù-
magù pâ mwaciri ma tèpa ukai kàra; é, o gùmagù tèpa duée.
j13:17 Luka 23.29 k13:19 Daniel 12.1; Auinapàpari 7.14
l13:22 Auinapàpari 13.13
m13:24 Ésaïe 13.10; Joël 2.10, 3.4, 4.15; Auinapàpari 6.12–13
n13:26 Daniel 7.13 o13:27 Mataio 13.41; Maréko 13.32

jèe pacoo diri¶¶. 30Â go ina tàwà ê
âjupâra pâ: [O càcaa gòiri.] Wà pàra
tèpa âboro nabà, âna rà o bwaa nye
côo pwiri, béaa kâra pai o bà kàra.
31Ba o tiàu ê napwéretòotù ma ê
gòropuu; â napwa ê popai kôo, âna
o càcaa tiàu.»

Guwà tà tàcî
32«Nye ticè pwi âboro, cèna tâ-

mogòori cè tòotù ma cè ineretòotù,
cèna o tèepaa ê pâ muru bèep-
wiri. Ba câbà caa tâmogòori mwara
wâgo Pwina naî Pwiduée, ma wà
tèpa angela kêe. Â nye wàco Caa,
na é tâmogòori. 33Guwà pwacôoco,
â guwà cibwaa tà puu! Ba câguwà
caa tâmogòori cè pàara cèna o
tèepaa na.
34«Ba ipwacèwii naa goo pwi

âboro na é pâ nau ipokâa jii napô
kêe. Â é naa tà tèpa wakè kêe ê
tàrù, naa goro diri ê pâ neemu-
ruê, tiagoro ê pwârawâ kêe. Â é
ipâdi naa goorà ê jèpa wakè kàra.
Â é pitûâri tà pwi a wéaari gorop-
wârawâ pâ, na é tà tâa ma tàcî.
35 p«Â [ipaiwà naa goowà]—wâdé

na guwà tà tàcî! Ba o câguwà
caa tâmogòori, cè pàara cèna ée
tèepaa me côwâ na, wà pwi apooro
pwârawâ. Ba pwiri o bàrane, é pwiri
o nabibiu kâra ne, pwiri naa gòrop-
waa§§, pwiri gòro dàuru. 36Âwiàna é
pwairi tèepaa me, â càcaa wâdé na
é pâmariwà na guwà gére puu! 37Ê

pwina go ina tàwà, âna popai tà diri
tèpa âboro: Wâdé na guwà tà tàcî!»
Ràmudàra ba na rà tétàmwereê

Mataio 26.1–5; Luka
22.1–2; Ioane 11.45–53

14 Dàra ârailu tòotù, â o coo
[ê du *tòotù maina kà tèpa

Juif]—tòotù *Paséka jèpwi, bau
tòotù maina kâra ‘pi-ija poloa na
ticè nyaa kêe’.
Â nüma wà tèpa caa kà tèpa pwa

*ârapwaailò, ma wà tèpa *dotée
goro ê Naèà, na rà tétàmwara wà
Iésu. Â rà imudàra cè pai pwa wèe,
ma rà tü tûâ têe ma tâjùrué pwàniri.
2Ba rà pi-ina tàra pâ: «O po càcaa
wâdé na jè tâjùrué pàpari, na pàara
na pwa i pi-ija maina wâna. Ba péa
rà tà putàmu naa goojè ê pâ âboro,
ma gùmagù napô.»
Wicèpwiri jawé ûrea naa gò Iésu
Mataio 26.6–13; Ioane 12.1–8
3 q[Na pwi pàara bèepwiri, âna] é

tâa Bétani wà Iésu, wâna pwârawâ
kà Simona, pwi a pwa maga. Â, na
rà gére ija, â é tèepaa me ê tô jè
ilàri, bau ê wâra jawé atü, na wâbé
goro ê jawé ûrea*—pwi jawé na dau
maina ê wâri wèe. Â é tébiti i wâra
jawé, â é wicèpwiri i jawé ûrea naa
gòro pûru Iésu.
4Ûna rà côoê wà pàra tàpé na rà

gére tâa wê, â po dau càcaa wâdé
tàra. Â rà pi-ina tàra pâ: «Kaa! Cina
é po dau pwatari i jawé ûrea bèep-

¶¶13:29 O jèe pacoo diri—é, Go o jèe tèepaa. (Pai wâjué côwâ kà Iésu.)
Naa naporomee bèeni, âna wà Iésu, âna é mara ina du ârailu pàara na o
mwa tèepaa: Jèpwi, âna, pai tubatiàu ê ville Iérusaléma, gée na càùru pai
bà kêe, na naja 70. Jèpwi, âna, pâ muru na o mwa tèepaa naa pwâadàra
gòropuu, béaa kâra pai o wâjué me côwâ kêe.
§§13:35 Naa gòropwaa—Grec: Na é to i ja.
*14:3 Jawé ûrea—Nee nard.
p13:35 Luka 12.38 q14:3 Luka 7.37–38

wiri? 5Ba ê wâri wèe, âna pâ miliô†!
Gorodà na càcaa icuri, ma o naa ê
wâri wèe, tà tàpé na ticè kàra?» Â
rà gére dau putàmu naa gooé.
6Â é ina tàra wà Iésu pâ: «Guwà

naaê! Gona cina guwà nama é
tòina? Ê pwina é pwa wà tôoni, âna
muru na po dau wâdé. 7 rBa rà o nye
tà ciburà wâjaawà wà tàpé na ticè
kàra, â o nye pâri ma guwà pwa tàra
cè pwina wâdé wiàna âji nümawà.
Â napwa wâgo, âna o câgo caa tà
ciburà tâa jaawà. 8 sÂ wà tôoni, âna
é jèe pwa kaa ê muru na pâri ma
é pwa. Ba ûna é wicèpwiri naa gò-
o i jawé ûrea, âna é jèe pwabwàti
cawi béaa ê pai o boo kôo naa nap-
wêe. 9Pwa na go ina tàwà ê âjupâra
pâ: Na diri pâ ére, na o mwa inapà-
pari ê *Picémara Wâdé naawê—naa
na gòropuu diri—â o piwiâ mwara ê
jèkutâ goo ê pwina é pwa wà tô ilàri
bèeni. Â o nye tà ciburà niimiriê.»

É icuri Iésu wà Judas
Mataio 26.14–16; Luka 22.3–6
10Wà Judas Iscariote—wà pwi

ârapàara tèpa 12 *apostolo—âna é
pâ nau côo tèpa caa kà tèpa pwa
ârapwaailò. Â é ina tàra pâ, na ée
mwa panuâ Iésu tàra. 11Â rà nye
dau ipwàdée kaa, â rà ina pâ na rà
o mwa naa cè mwani têe. Â tapoo
na pàara bèepwiri, â é imudàra cè
naigé, ma é icuri wà Iésu tàra.

Pi-ija kà Pwi Ukai
Mataio 26.17–35; Luka
22.7–34; Ioane 13.21–38

12 tÉ jèe tèepaa ê bétapoo tòotù
kâra ‘pi-ija poloa na ticè nyaa kêe’—
tòotù na rà mu taa ê nari mutô târa
Paséka. Â rà ina tà Iésu wà tèpa
*câmu kêe pâ: «Bà o pâ nau pwab-
wàti ê utimuru târa Paséka. Â wâpà
na nümagà na jè pi-ija wê?»
13Â é panuâ tupédu ârailu gée

goorà, â é ina tàru pâ: «Gàu pâra
naa na ville, â o ipitiwà ma pwi
âboro, na é popa ê wâra jawé. Â
gàu pâra wiâê. 14Â, na é tò naa
na jè pwârawâ, â gàu ina tà pwi
apooro wê pâ: “É tawèeri me wà
pwi a pwa pupûra kâbà, pâ, o wâpà
ê naditàrawâ, na bà‡ o ija naima ê
utimuru târa Paséka?”
15«Â ée paari tàu ê jè naditàra-wâ

na wâdòiti—pwi naditàrawâ maina
na jèe ipwabwàti. Â gàu pwabwàti i
uti kâjè naawê.»
16Â ru pâra naa na ville, â ru pâ-

mari, wàra na é ina tàru wà Iésu. Â
ru pwabwàti ê utimuru târa Paséka.

O ipwa tûâ tôo
17Na bàrane, âna rà tèepaa

naawê wà Iésu ma i tèpa 12
apostolo kêe. 18 uÂ rà tâaboo, â rà
ija.
Â é ina tàra wà Iésu pâ: «Go

ina tàwà ê âjupâra pâ: Wà pwi jè
ârapàarawà, âna ée mwa ipwa tûâ
tôo—pwina jè gére ija naima ma
wàé.»

†14:5 Pâ miliô—Grec: 300 mwani pwaa (deniers). Wâri pwi caapwi âboro
naa na caapwi naja.
‡14:14 Bà—Grec: Wâgo (Iésu) ma wà tèpa câmu kôo.
r14:7 Deutéronome 15.11 s14:8 Ioane 19.40 t14:12 Exode 12.6
u14:18 Psaume 41.10

19Â rà pikîri wà tèpa câmu kêe, â
rà jèpa pitawèerié pâ: «Gona pwiri
càcaa wâgo?»
20Â é ina tàra pâ: «Akaé, o wà

pwi jè ârapàarawà, wâguwà tèpa 12
apostolo—wà pwina bu capai tuboo
naa na i na ngapòma wàé¶. 21Wâgo
*Pwina naîri âboro, âna go o pâra
nau bà, wàra na é jèe inapàpari ê
*Tii Pwicîri. Â napwa naa goo wà
pwi âboro na é pi-icurio, âna po dau
pwaée kêe. Au! Wârico! Ba wà pwi-
ibà, âna pwiri nye gére wâdé ba kêe
wiàna càcaa gére pitèpaé!»

I poloa ma i dipâa
22 vÛna rà pi-ija naima, â é popa

ê poloa wà Iésu. Â é pwaolé tà
Pwiduée. Â é tubiti, â é naa jècaari
tà tèpa câmu kêe, â é ina tàra pâ:
«Guwà ija, ba êni, âna naiio.»
23Â gée na càùé, â é popa

ê wârado dipâa. Â é pwaolé tà
Pwiduée, â é naa tàra. Â rà cau
wâdo diri. 24 wÂ é ina tàra pâ: «Êni,
âna domii kôo, na o jèe joro ba
kà tèpa âboro; domii na é pacoo
ê *auipwataâboro na é pwa wà
Pwiduée, [bétòpò pinaanapô naa
nabibiu kàwà ma wàé]. 25Â go ina
tàwà ê âjupâra pâ: O câgo mwa caa
wâdo cè dipâa [naani gòropuu]. Go
omwawâdo ê dipâa na bwaa âmuê,
naa na ê *Mwaciri kà Pwiduée.»

Gà mwa pitütôowâriô, co Pétéru
26Rà nyabiri ê pâ *salamo târa ê

pwi tòotù maina-bà, â géewê, â rà
too naa gòrojaa Élaio.

27Â é ina wà Iésu tà tèpa câmu
kêe pâ: «Guwà o mwa po capai
panuâô diri. Ba jèe wii naa na Tii
Pwicîri pâ:
O mwa pòtàmwara
pwi a wéaari mutô.
O tadidiri pâ mutô.Zakarie 13.7
28 x«Êco na, wiàna go o mwa wâro
côwâ gée na aubà, â go o mwa
pâbéaa kàwà naa Galilée.»
29Â é ina têe wà Pétéru pâ: «Wà

tàpéeni âna rà o panuâgà, â o càcaa
wâgo!»
30Â é tòpi têe wà Iésu pâ: «Go

ina tâgà ê âjupâra pâ: Naa na
ne nabà, béaa kâra ê pai wailu
to kâra ê ja, âna wâgà, âna gà
o wacié pitütôowâri pâ, câgà caa
tâmogòorio.»
31 yÂ é nye ciburà gòo wà Pétéru

nau ina pâ: «Èkâ! Wiàna ina pâ
tétàmwaraju naima ma wâgà, â
câgo caa pitütôowârigà!»
Â wàilà diri, âna nye caapwi ê

pwina rà ina têe.
É pwapwicîri na Gethsémané
Mataio 26.36–40; Luka 22.39–46
32 zGéewê, â rà pâra wà Iésu ma

wà tèpa câmu kêe naa na jè ére
[na câmi goro upwâra] na ina goo
wê pâ Gethsémané. Â é ina tàra pâ:
«Guwà tâaboo naani, ba go bwaa
pâra nau pwapwicîri.»
33Â é popa wiâê wà Pétéru, ma

Jacques, ma Ioane. Â é tapoo po dau
pidumapiê ma wâgotêe. 34 aÂ é ina
tàra pâ: «Po dau tòina ma pikîri ê

¶14:20 Wâjaa tèpa Juif, âna wà tèpa âji bée, âna rà nye po tuboo goro îrà
naa na i na ngapò na caapwi.
v14:22 1 Korénito 11.23–25
w14:24 Exode 24.8; Jérémie 31.31–34; Zakarie 9.11; 1 Korénito 10.16;
Hébéru 9.20 x14:28 Mataio 28.16; Maréko 16.7
y14:31 Ioane 11.16 z14:32 Ioane 18.1 a14:34 Ioane 12.27

pwâranümoo. Â guwà tàpo tâa ni, â
guwà tà tàcî! Guwà cibwaa puu!»
35Â é tàpo paé jiirà, â é tùu jùrué.

Â é ilari jii Pwiduée pâ na é patâjii
jiié ê tòina kâra pwi pàara bèepwiri,
wiàna pâri. 36 bÂ é ina pâ: «Abba§,
Caa, pârigà diri ê muru. Gà patâjii
jiio ê pâ aré ma tòina bèeni! Êco na
gà cibwaa pwa ê pwina nümoo goo,
â gà nye pwa câbawâdé'gà.»

Rà puu tèpa câmu kêe
37É wâjué me côwâ dari tèpa

âracié a câmu kêe, â é côo pâ rà
tà puu. Â é ina tà Simona Pétéru
pâ: «Simona, wànau, gà tà puu? Cà-
caa pâri ma gà tàpo tàcî, naa na ji
caapwi ineretòotù? 38Guwà tà tàcî,
â guwà pwapwicîri ba na o pwa cè
nii ma gòo kàwà, wiàna tacaiwà. Ba
nümawà na guwà pwa na wâdé, êco
na ticè nii kàwà.»
39É jèu pâra côwâ wà Iésu jiirà, â

é jèu pwapwicîri, â é jèu ina mwara
ê pwina é jèe ina. 40Ûna é wâjué me
côwâ darirà, â é pâmarirà mwara na
rà gére puu. Ba nye po dau pwacoé
tàra, ma rà tà tàcî. Â càra caa tâ-
mogòori, cè otòpi kàra têe.
41Â jèe béwacié mwara ê pai pâra

kêe jiirà, â é wâjué côwâ. Â é ina
tàra pâ: «Gona guwà bwaa gére nao
ma puu? Pâri! Ba o jèe panuâô ni
tà tèpa pwa na èpà, wâgo Pwina
naîri âboro. [Ba rà tàgére mee ni,
ba na rà tâjùruo.] 42Guwà cimadò!
Ma jè pâra! Ba wà pwina é ipa popai
gooò**, âna jèe tà wàéni!»

Rà tâjùru Iésu
Mataio 26.47–56; Luka
22.47–53; Ioane 18.3–12

43Ûna é bwaa gére ina pwiri wà
Iésu, â é po tèepaa me wà Judas, wà
i pwi jè ârapàara tèpa 12 apostolo
kêe. Â rà tèepaa me wiâê pâ âboro
na wâru, na rà pa ê pâ tàuwa, ma gò
upwâra. Ba rà panuârà me wà tèpa
caa kà tèpa pwa ârapwaailò, ma wà
tèpa dotée goro ê Naèà, mawà tèpa
pitûâ. 44Â wà Judas, wà pwina é pi-
icuri Iésu, âna é jèe inapàpari tàra ê
pwina ée pwa: «Wà pwi âboro na go
bwénüuê, âna nye wàé kaa. Guwà
tâjùrué, â guwà popaé pâ, â guwà
wéaarié bwàti.»
45Â rà tèepaa me, â é nye pâra dà

Iésu kaa wà Judas, â é ina têe pâ:
«Bwàcu'gà co Pwi a pwa pupûra!»
Â é bwénüuê. 46Â rà pò ma tâjùru
Iésu. 47Â wà pwi âboro na é tâa jaa
Iésu, âna é pò ma càù ê tàuwa kêe,
â é nye tüboo kaa naa gòro pûru pwi
âboro kîri kà pwi *ukai kà tèpa pwa
ârapwaailò. [Êco na] é tépàgà co i
doronyüru.

Gona go pwi a tétàmwara âboro?
48É ina wà Iésu tà tàpéeni pâ:

«Wànau? Guwàme nau popao, goro
ê pâ tàuwa, ma ê bàra upwâra,
pwacèwii na go pwi a pòtàmwara
âboro! 49 cDiri pâ tòotù, âna go tâa
nabibiu kàwà. Â go pacâmuri tèpa
âboro, naa na *Wâra pwapwicîri.
Êco na câguwà caa tâjùruo! Bwa,
wâdé na wàrapwiri. Ba nabàni, âna
gére pacoo ê pâ muru na jèe inapà-
pari, naa na Tii Pwicîri.»

§14:36 Abba—Pai ina wèe pâ, caa kôo naa na araméen, pwâratùra kà Iésu.
**14:42 Ipa popai gooò—Me trahir. Icurio.
b14:36 Maréko 10.38; Ioane 6.38
c14:49 Luka 19.47, 21.37; Ioane 18.20

50Â wà diri tèpa câmu kêe, âna rà
panuâê, â rà uru.

É uru na é cicàpé pwi âboro èpo
51Êco na pwa pwi jè âboro èpo††,

âna é pâra wiâê. Â é pòpiié goo ê jè
ciità. Ûna rà pwa na rà tâjùrué wà
pàra tàpé, 52â rà tà cipa awé i ciità
kêe, â é uru na é cicàpé.
Wâra pitèimuru kà tèpa Juif

Mataio 26.57–68; Luka
22.54–71; Ioane 18.19–24

53Rà popa pâ Iésu naa jaa pwi
ukai kà tèpa pwa ârapwaailò. Ba rà
ipitiri naa jaaé wà tèpa caa kà tèpa
pwa ârapwaailò, ma wà tèpa pitûâ,
ma wà tèpa dotée goro ê Naèà.
54Napwa wà Pétéru, âna é picâwiâê
gée iti, â é tò naa jaa pwi ukai kà
tèpa pwa ârapwaailò. Â é tâaboo
naa na pé gòroigé, naa jaa tèpa
âboro kîri, tèpa wéaa, â é pwacârau.
55Wà tèpa caa kà tèpa pwa ârap-

waailò, ma diri ê pé wâra pitèimuru
kà tèpa Juif, âna rà mudàra cè
âboro, târa na rà pitòti Iésu. Ba nü-
marà na rà o pwa wârimuru têe ma
é bà. Êco na càra caa pâmari. 56Ba
wâru tèpa pitòtié na rà pwâ, êco na
càra caa pitêrerà.
57Â nabwé, â rà cimadò pàra tàpé

gée goorà, â rà ina pâ: 58 d«Bà jèe
nye têreê na é ina pâ: “Go o tédidiri
ê Wâra pwapwicîri bèeni na ia rà
bari wà tèpa âboro. Â naa na âracié
tòotù, âna go bari côwâ ê jè Wâra
pwapwicîri na càcaa bari goro na-
araraîri âboro.”»

59Êco na wà tèpa pitòtié bèepwiri,
âna càra caa pitêrerà mwara.

Pai tòpi kà Iésu
60É cimadò na ara diri tèpa pitûâ

wà pwi ukai kà tèpa pwa ârap-
waailò, â é tawèeri Iésu pâ: «Gona
nye ticè bétòpi'gà? Wànau? Câgà
caa têre ê pâ pwina rà gére pitòtigà
goo?»
61Êco na é nye tàpo tâa wà Iésu,

â câé caa tòpi. Â é jèu tawèerié
mwara wà pwi ukai kà tèpa pwa
ârapwaailò, pâ: «Gona nye âjupâra
pâ wâgà, âna gà pwi *Mesia, *Pwina
naî Pwiduée—wà Pwiduée na jè
papwicîriê?»
62 eÂ é tòpi têe wà Iésu pâ: «Üu,

âjupâra ê pwina gà ina. Â guwà
mwa côo wà Pwina naîri âboro,
wiàna é tâa gòro étò kà Pwiduée
na dau pwa pàtàmee, [â ée mwa
pitûâ]. Â guwà mwa côoê, wiàna é
me na pâ nee, gée napwéretòotù.»
63 [Â po dau dàpàgà tà pwi ukai

kà tèpa pwa ârapwaailò, â é po
dau putàmu.] Â é nye tidàpa kaa
ê ârabwée kêe‡‡, â é ina tà tèpa
pitèimuru bée pâ: «Jèe pâri! Naaco
cè tèpa pitòtié, [ba é jèe ipitòtié
côwâ]! 64 fBa guwà jèe têreê, na é
ina ba èpà Pwiduée [ba é nama ipai-
wàilu ma wàé]. Â dà cèna guwà ni-
imiri naa gooé?»
Â rà cau tòpi diri pâ: «Wâdé na é

bà!»
65Â wà pàra tàpé, âna rà èdurié,

â rà târamiri ê naporomee, â rà
tòbitié goro îrà. Â rà ina têe pâ:
«Wàilàapà na èigà? Gà pinadàra

††14:51 Pwi jè âboro èpo—Munaa wà Maréko na é wii tii bèeni.
‡‡14:63 Tidàpa…ârabwée kêe—Câmu kâra pai po dau dàpàgà têe, é,
pwâra putàmu kêe.
d14:58 Ioane 2.19–21 e14:62 Psaume 110.1; Daniel 7.13
f14:64 Lévitique 24.16; Ioane 19.7

cai, [wiàna gà pwi *péroféta na gà
tâmogòori diri ê muru]!»
Â rà popaé wà tèpa wéaa, â rà

pitagégéri pûruê.
É pitütôowâri Iésu wà Pétéru

Mataio 26.69–75; Luka
22.56–65; Ioane 18.16–27

66Napwa wà Pétéru, âna é nye tà
tâa niboo gòroigé.
Â é tèepaa me tô jè âboro kîri

kà pwi ukai kà tèpa pwa ârap-
waailò. 67Â é côo Pétéru na é gére
pwacârau. Â é ucâriê, â é ina têe pâ:
«Ée, wâgà kaa, âna gà pwi bée Iésu
gée Nazareth!»
68Â é tòpi têe pâ: «Bwa! Câgo caa

tâmogòorié, â câgo caa tâmogòori ê
pwina nümagà na gà ina.»
Â géewê, â é pâra dàra ê gorop-

wârawâ goro i gòroigé. {Â, na
wàrapwiri, â é to i ja.} 69Â wà tôoni,
âna é ucâri mwara wà Pétéru, â é
jèu ina mwara târa pâ âboro na rà
tâa wê, pâ: «Akaé! Wà pwini, âna
pwi jè ârapàara tèpa câmu kà Iésu!»
70Â é ina mwara wà Pétéru pâ:

«Bwa, bwa! Câgo caa tâmogòorié!»
Â gée na càùé, â wà tèpa tâa wê,

âna rà ina mwara têe pâ: «Akaé!
Âjupâra pâ gà pwi jè a câmu kêe!
Ba wâgà mwara, âna gà pwi a me
gée Galilée¶¶!»
71Â é nye pigòo kaa wà Pétéru

ma ina pâ: «Kaa! Guwà têre, go
*ipwataâboro tàwà pâ câgo caa tâ-
mogòori wà pwiibà! Wâdé na é pwa
wârimuru tôo wà Pwiduée, wiàna go
pwâ!»
72Ûna é bwaa gére ina pwiri, â

é wailu to i ja. Â é mwa niimiri i
pwi ia é ina têe wà Iésu pâ: «Béaa

kâra ê pai wailu to kâra i ja, âna
gà o wacié pitütôowâri pâ, câgà caa
tâmogòorio.»
Â é i wà Pétéru.
Rà popa Iésu pâ naa jaa Pilato
Mataio 27.1–31; Luka 22.66–23.25;

Ioane 18.28–19.16

15 gÛna po dàuru moo, â rà
pitapitirirà naima diri ê wâra

pitûâ kà tèpa *Juif—wà tèpa caa kà
tèpa pwa *ârapwaailò, ma wà tèpa
pitûâ, ma tèpa *dotée goro ê Naèà.
Ba nümarà na rà tâmogòori ê pwina
rà pwa tà Iésu. Â rà piié, â rà popaé
pâdari *Pilato, [pwi kupénoo kà tèpa
Roma]. 2Â é tawèerié wà Pilato pâ:
«Gona nye wâgà kaa, na gà Pwi
Ukai kà tèpa Juif?»
Â é tòpi têe wà Iésu pâ: «Gà jèe

nye tàgére ina.»
3Â wà tèpa caa kà tèpa pwa ârap-

waailò, âna wâru ê pâ muru na rà
pinatòti Iésu goo. 4Â é tawèerié
mwara wà Pilato pâ: «Gona nye ticè
cèna gà tòpi goo? Gà nye gére têre
ê pâ muru na èpà na rà ina naa
googà?»
5 hÊco na câé mwa caa tòpi wà

Iésu, â é po dau pò gooé wà Pilato.

Nümarà goo Barabbas
6Napwa Pilato, âna câmaajé têe,

na diri pâ naja, na tòotù *Paséka,
na é pacòobé gée na karapuu cè
pwi jè âboro, na nüma ê Ba gooé.
7Â, [na naja bèepwiri, â] pwa pwi jè
âboro, na nee Barabbas, na rà pità-
naima na karapuu, ma tèpa bée. Ba
rà tétàmwara âboro, na pàara na rà
cicara tèpa Roma.

¶¶14:70 Pàra Tii Pwicîri naa na grec, âna rà naagée pâ popai bèeni: Ba bà
têre naa na wéegére pwâratùra'gà.
g15:1 Luka 22.66 h15:5 Ésaïe 53.7; Maréko 14.61

8Â rà tèepaa me naa jaa Pilato pâ
âboro na wâru, â rà ilari jiié pâ: «Gà
pwa ba kâbà, ê muru na jèe nye câ-
maajé tâgà na gà pwa.»
9Â é tòpi tàra pâ: «Gona nümawà

na go panuâ côwâ Iésu, ‘pwi ukai kà
tèpa Juif’?»
10Ba é nye tâmogòori bwàti pâ,

wà tèpa caa kà tèpa pwa ârap-
waailò, âna rà panuâ têe Iésu, goro
pai piboo kàra.
11 iÊco na wà tàpéebà, âna rà

cètùu ê pâ âboro, ba na rà ina pâ:
«Panuâ tâbà wà Barabbas!»

Tanamiri Iésu naa goro kurucé!
12É tawèeriràmwara wà Pilato pâ:

«Â gona dà cèna go o pwa tà pwina
guwà ina gooé pâ ‘pwi ukai kà tèpa
Juif’?»
13Â rà uu ma tomara too pâ:

«Tanamiriê naa goro *kurucé!»
14Â é jèu tawèerirà mwara pâ:

«Gona dà cèna é pwa cèna èpà?»
Êco na rà ina wiikauri pâ:

«Tanamiriê naa goro kurucé!»
15Â é panuâ tàra wà Barabbas wà

Pilato, ba nümee na rà wâdéarié ê
pâ âboro. Â é pwama pâdi Iésu goro
ubati. Â é panuâê tà tèpa coda, ba
na rà tanamiriê naa goro kurucé.

Rà pitaurèe gooé tèpa coda
16Wà tèpa coda, âna rà popa

còobé Iésu, naa na gòroigé, kâra ê
wâ maina kà kupénoo. Â rà todàra
diri ê pé wâra coda. 17Â rà piè-
caarié, â rà pwa ma é coona ê

pé ârabwée na dau mii—[pwacèwii
ârabwée kà pwi âboro imaina]. Â rà
pàti ê pé bwe korona§§ kêe, goro îri
upwâra na pwa daaé, â rà tòpò boo
naa gòro pûruê.
18Â rà [cibèepié, â rà tànyiriê, ma]

ina têe pâ: «Wée! Cidòri nyuâagà,
co ‘Pwi ukai kà tèpa Juif’!»
19Â rà nye tà pâdi ê pûruê goro

ê bàra watü. Â rà nye tà èdurié,
â rà nye tà tùu jùrurà araé. 20Ûna
nabwé ê pai piècaarié kàra, â rà
tòpwùtù gée gooé i ârabwée mii, â
rà naagée côwâ naa gooé ê ârab-
wée kêe. Â géewê, â rà popaé còobé
naa gòroigé, ba na rà tanamiriê naa
goro i kurucé.
Rà tanamiriê naa goro kurucé

Mataio 27.32–44; Luka
23.26–43; Ioane 19.17–27

21 jPwa pwi jè âboro gée na ville
Cyrène na nee Simona, pwi caa kà
Alexandre ma wà Rufus*, âna é me
wê, ba é wâjué côwâ gée na aup-
wanapô. Â rà tacoo gooé wà tèpa
coda, ba na é kâa ê kurucé kà Iésu.
22Â rà popa Iésu, pâ naa gòro jè ti
kâra jaa na ina goo wê pâ Golgota,
na pai ina wèe pâ ‘Goro pwiripûru
âboro’. 23Â [wà pàra tàpé, âna] rà
pinaanaimari ê dipâa bau ê jawé na
maga†. Â rà naa tà Iésu, êco na nye
tàutêe na é wâdo.
24–25 kNa po 9 ineretòotù na

dàuru, âna rà tanamiriê naa goro
i *kurucé wà tèpa coda. Â rà càù
noo kâra tii, ba na rà tâmogòori pâ,

§§15:17 Bwe korona—Couronne. Bwe kà pwi ukai. Rà ina mwara wà tèpa
ijiao pâ: Bwe câma.
*15:21 Alexandre ma wà Rufus—Pwiri tupédu âboro imaina naa na wâra
pwapwicîri na ville Roma.
†15:23 Jawé namaga—Neemyrrhe. Pé wâi târa ma câjè caa têre ê maagé.
i15:11 Apostolo 3.13–14 j15:21 Roma 16.13
k15:24-25 Psaume 22.19

wàilàapà na o popa ê pâ ârabwée
kêe, ba na rà o pipâdi naa goorà.
26Â rà popa ê ére upwâra, â rà wii
naa goo, ê majoro ê pai bà kêe, pâ:
iésu, pwi ukai kà tèpa juif.
27Â rà tanamiri mwara tupédu

a pwa na èpà naa goro jènere
wà Iésu—wà pwi jèpwi naa gòro
étò kêe; â wà pwi jèpwi naa gòro
aèmwü kêe. { 28 lÊkaa na pacoo i
pwi ia mara wii naa na *Tii Pwicîri
gooé, pâ: Rà naa wârimuru têe; ba
rà ina pâ, é pwi a pwa na èpà.Ésaïe
53.12}
29mWà tàpé na rà paé ma me na

ére bèepwiri, âna rà ura ê pûrurà,
â rà tànyiri Iésu, â rà ina pâ: «Pwi-
ini, gona càcaa wâgà kaa, na gà o
tédidiri i *Wâra pwapwicîri, â gà o
pagòtù côwâ naa na âracié tòotù?
30Â gà pa-udògà côwâ, ma gà
boome gée goro i kurucé bèepwiri!»
31–32Â wà tèpa caa kà tèpa pwa

ârapwaailò, ma wà tèpa dotée goro
ê Naèà, âna rà pitaurèe goo Iésu
mwara. Â rà pi-ina tàra jècaa pâ:
«É pi-ina gooé pâ é Pwi Ukai kâjè
tèpa *Isaraéla. Â é tâmogòori ma
é pa-udò pàra tàpé, êco na câé
caa tâmogòori ma é ipa-udòé côwâ!
Wiàna é boo gée goro kurucé bèep-
wiri, â pwiri jè o mwa cèikî naa
gooé!»
Â nye ipaiwà mwara naa goo tupé

na tanamiriru naa goro kurucé, naa
goro jènereê. Ba ru nye pitaurèe
gooé mwara.

Maagé bà kà Iésu
Mataio 27.45–56; Luka
23.44–49; Ioane 19.28–30

33Ûna po gopaé bwàti, â nye
po bàutê pitiri ê napô‡ tiagoro
na âracié ineretòotù na càùru ija.
34 nÛna po âracié ineretòotù, â é
tomara ba maina wà Iésu pâ: Éloï,
Éloï, lama sabakthani? Pai ina wèe
pâ: Pwiduée kôo, Pwiduée kôo, cina
gà panuâô?
35 [Â càra caa têreê bwàti] wà

pàra tàpé na rà tâa wê, â rà ina pâ:
«Guwà côo, é todà *péroféta Élia!»
36 oÂ pwa pwi jè ârapàararà, âna

é itàtà, â é popa jè imwaano, â é
nuwa naa na ê dipâa na maga¶. Â
é tòpò naa goro bàra upwâra, â é
naa tà Iésu, ba na é wâdo. Â é ina
[tà tèpa bée] pâ: «Tàpo tâa, ba pwiri
jè o côo wà Élia, na é me, nau naaê
boo géenidò goro kurucé!»
37Êco na é dau uu too wà Iésu, â

nye êgò kaa ôomaa kêe.
38Â ê pé ciità maina, [na é târi-

wâri ê ére na dau pwicîri] naa
na i Wâra pwapwicîri, âna nye
tidàpa kaa, tapoo géenidò, tia niboo
pwâadèreè.
39Â wà pwi caa kâra coda roma

na é coo ara Iésu, âna é côo ê pai
bà kêe, â é ina pâ: «Âjupâra, wà
pwi âboro bèeni, âna é *Pwina naî
Pwiduée!»

Rà côoê wà pa ilàri
40 pPwa pàra ilàri, na rà tâa wê

mwara, âna rà tà coo iti, â rà
côo pwiri—wàilà ma wà Maria gée

‡15:33 Pitiri ê napô—é, Pitiri ê gòropuu.
¶15:36 Dipâa na maga—Dipâa na càcaa maina wâri wèe, na
pinaanaimariê bau ê jawé.
l15:28 Ésaïe 53.12 m15:29 Psaume 22.8, 109.25; Maréko 14.58
n15:34 Psaume 22.2 o15:36 Psaume 69.22 p15:40 Luka 8.2–3

Magdala, ma wà Salomé, ma wà
Maria, nyaa kà tupédu aéjii José ma
Jacques (wà pwina ina gooé pâ ‘Pwi
dopwa’). 41Wàilà kaa, na rà pâra
wiâ Iésu, â na rà pitu têe, ûna é
bwaa tâa napô Galilée. Â wâru ê pa
pàra ilàri, na rà tâa wêmwara, na rà
too wiâê mwara, naa *Iérusaléma.

Tòpòé naa na auipwàni
Mataio 27.57–61; Luka
23.50–56; Ioane 19.38–42

42–43Diri ê pâ namuru bèepwiri,
âna pacoo na [papwicî] tòotù béaa
kâra ê *tòotù pwicîri kà tèpa Juif.
Na papwicî, âna rà pwabwàti ê pi-
ija târa tòotù pwicîri.
Na bàrane, âna é tèepaa me wà

Ioséfa, pwi âboro gée Arimathée.
Wà pwiibà, âna pwi jè âboro imaina,
naa na wâra pitèimuru kà tèpa Juif.
Â é pwi a nye tà gòo goro tapacîri
ê pai tèepaa me kâra ê *Mwaciri kà
Pwiduée. Â é ipagòorié, ba na é pâra
naa jaa ukai Pilato, ma ilari jiié i naii
Iésu. Ba nümee na é popa ê naiié
béaa kâra ê pai tapoo kâra tòotù
pwicîri.
44Ûna é têre wà Pilato pâ, é jèe

bà wà Iésu, â é pò. Â é todà pwi caa
kâra coda, â é tawèerié pâ: «Gona
jèe gòiri cè pai bà kêe?»
45Â é piwiâ têe. Â wà Pilato, âna

é naa tàrù tà Ioséfa, ba na é popa
i naii Iésu. 46Â wà pwiibà, âna é
tapwùtù i naii Iésu gée gòro i ku-
rucé. Â é cajipié goro ê ciità na é
wâri. Â é popaé, â é tòpòé naa na ê
auipwàni—pé pwêe na îri naa na pé
atü. Â nabwé, â é pwùru ê jè pé atü
maina, â é târiwâri i auipwàni. 47Â
wàMaria géeMagdala, mawàMaria

nyaa kà José [ma Jacques] âna ru
côo ê ére na tòpò Iésu naawê.

É wâro côwâ gée na aubà
Mataio 28.1–8; Luka
24.1–12; Ioane 20.1–10

16 [Na capàto na bàrane] ûna
jèe nabwé ê *tòotù pwicîri

[kà tèpa *Juif] â wà Maria gée Mag-
dala, ma Salomé, ma wà Maria nyaa
kà [José ma] Jacques, âna rà pâ nau
wâri ê jawé ûrea, ba na rà wicèp-
wiri naa gòro ê naii Iésu. 2Na pwap-
wicîri, na bwaa dàuru, na é gére
êgòdò tòotù, â rà pâra naa na auip-
wàni. 3–4Â wii naigé, âna rà gére pi-
ina tàra pâ: «Gona wàilàapà na o
mwa pwùru i atü goro i pwêe? Ba
po dau maina!»
Êco na, ûna rà tèepaa pâ, â rà côo

pâ jèe pwùru. 5Â rà tò naa na i pwêe
auipwàni. Â rà côo pwi âboro èpo na
é tâa gòro âji îjè, na é coona ê ârab-
wée gòri na pwaa§. Â rà po dau pò,
ma wâgotàra.
6Êco na é ina tàra pâ: «Guwà cib-

waa nama wâgotàwà! Ba [go tâ-
mogòori pâ] guwà me nau mudà
Iésu gée Nazareth, wà pwi ia
tanamiriê naa goro *kurucé. Guwà
têre, jèe tiàué ni, ba é jèe tàcî gée
na aubà, â é jèe wâro côwâ! Ba
wàéni ê ére, na ia tòpòé naawê. 7 qÂ
guwà wâjué côwâ wài, â guwà ina
tà Pétéru ma tèpa *câmu kà Iésu
pâ, é tapacîwà wâ Galilée wà Iésu. Â
guwà o mwa côoê naawê, wàra na
ia é jèe ina tàwà.»
8Â rà còobé gée na i auipwàni i pa

ilàri, â rà itàa pâ. Â po dau dàpàgà
tàra, â rà céca. Â càra caa ina târa
âboro imudi, ba po dau wâgotàra.

§16:5 Pwi âboro èpo na é… Pai ina wèe pâ, pwi angela. Côo mwara Angela
naa na Neeremuru (Vocabulaire) naa pwâadàra tii.
q16:7 Mataio 26.32; Maréko 14.28

Nee tii 9–20, âna nye tiàu na pâ Tii
Pwicîri naa na grec na muru béaa.

É pipaarié tà tèpa âboro kêe
Mataio 28.9–20; Luka 24.13–53;
Ioane 20.11–23; Apostolo 1.6–11

—Tà Maria gée Magdala
9Na pwapwicîri na bwaa dàuru,

âna é wâro côwâ gée na aubà wà
Iésu. Â é pipaarié béaa tà Maria gée
Magdala, wà i tô ilàri, na ia é nama
é wâdé na é tü târa ê pâ 7 duée gée
gooé. 10Â wà tôoni, âna é me, nau
piwiâ tà tèpa bée Iésu, ê pwina é
côo.
Napwa wàilà, âna rà tàgére pi-

jinünü imuru Iésu. 11Â é ina tàra wà
Maria pâ: «É jèe wâro côwâ wà Iésu!
Ba go côoê!»
Êco na càra caa cèikî naa gooé.

—Tà tupédu a câmu kêe
12Pwa tupédu a câmu kà Iésu, âna

ru pâra wii naigé, â ru còobé gée na
ville. Â é cipàpariru wà Iésu, na jèe
ité pai côoê. 13Â ru wâjué côwâ, ba
na ru piwiâ tà pàra tèpa câmu, êco
na wàilà mwara, âna càra caa cèikî
naa gooru!

—Tà tèpa 11 apostolo kêe
14 rÂ bénabwé wèe, âna é pipaarié

tà tèpa 11 *apostolo kêe, wà Iésu,

na rà bwaa gére ija. Â é pwarà, â é
ina tàra pâ: «Po dau gòo ê pûruwà!
Tàutàwà na guwà cèikî, na rà ina
tàwà pâ, go jèe wâro côwâ!»
15 sÂ é ina tàra mwara pâ: «Guwà

pâra pitiri ê gòropuu, â guwà inapà-
pari ê *Picémara Wâdé, târa diri ê
pâ âboro. 16 tÂ wà pwina é cèikî naa
goo, ma *upwaaé, âna ée mwa udò,
[â o tâa têe ê *âji wâro]. Â wà pwina
câé caa cèikî, âna ée mwa pitèié
wà Pwiduée, ma naa wârimuru têe.
17 uWàéni pâ câmu kêe naa goo tàpé
na rà cèikî:
Rà o tü târa ê pâ duée, naa na neeô;
Rà o pwa ê pâ pwâratùra na pâ ité;
18 vRà o cipa ê pâ dòèa naa na îrà;
Rà o wâdo cè jawére bà**, â o càra
caa bà goo;

Rà o tòpò ê du îrà naa gò tèpa
maagé, â rà o wâdé côwâ.»

19 wGée na càùru ê pai ina kêe
tàra pwiri, â dàgòtù too naa nap-
wéretòotù, wà Pwi Ukai Iésu, â é
tâa gòro étò kà Pwiduée [ba na é
pitûâ wê]. 20 xÂ wà tèpa câmu kêe,
âna rà pâpitiri pâ napô, ba na rà in-
apàpari ê Picémara Wâdé. Â é pitu
tàra wà Pwi Ukai. Â é *paâjupâra ê
Popai na rà inapàpari, ba é naa tàra
ê pàtàmee, ba na rà pwa ê pâ câmu,
na rà pò goo wà tèpa âboro.

**16:18 Rà o cipa ê pâ dòèa…Rà o wâdo cè jawére bà—Pai ina wèe pâ,
wiàna rà wâdo… ba càcaa popai goro ê pwina wâdé na jè pwa. Popai goro
ê pwina pâri ma tèepaa tà pàra tèpa câmu kà Iésu. Jawére bà—Poison.
r16:14 1 Korénito 15.5 s16:15 Apostolo 1.8 t16:16 Apostolo 2.38
u16:17 Apostolo 2.4, 8.7 v16:18 Luka 10.19; Apostolo 28.3–6
w16:19 Apostolo 1.9–11, 2.33–34 x16:20 Apostolo 14.3; Hébéru 2.3–4

Picémara Wâdé
na é wii wà

Luka
Bétapoo popai

Wàilàapà na wii tii bèeni?

Wà Luka, pwi dotée (côo Kolosé
4.14), na é pâra wiâ Paulo (côo
Apostolo 16.10 ma 2 Timotéo 4.11).
É pwi *Grec. Munaa wàé co pwi
âboro na wii naa na *Tii Pwicîri, na
câé caa pwi *Juif. É mudàra diri
ê pwina rà ina ma wii goo Iésu
wà tèpa *paâjupâraê, â é wii târa
tòimiri. (Côo Luka 1.1–3.) Pai wii tii
kêe, âna paari pâ, é pwi âboro na é
pwi a *câmu.

É wii wiidà?

Nabibiu kâra *naja 60 ma 65,
béaa kâra pai tanoori wàra ê ville
Iérusaléma na ê naja 70.

É wii tâî?

Tà pwi jè âboro na nee Théophile,
pwi âboro imaina naa jaa tèpa
*Roma, na rà pitûâ naa napô naawê.
É jèe pwi a cèikî naa goo wà Iésu
*Kériso, â é jèe picòo ê pâ muru
goro ê cèikî (1.4). Ê nee Théophile
âna pai ina wèe pâ ‘Wà pwina é
meaari Pwiduée’. Pwiri ucinamwara
goo diri tèpa cèikî na rà wâru, na
càra caa tèpa Juif, â na rà wâro
wâgòroigé jii napô *Judée.

Cina é wii?

É paari wà Luka pâ, ê pàara cèikî
kâjè naa goo Iésu, âna muru na
cimwü ma âjupâra.

Dà êre ê tii bèeni?

Tii kà Luka, âna tii na tâbawêe
goro wâro kà Iésu, jii pàra tii. Wâru
pâ nee tii naa naporomee 10–18,
na nye tiàu na Tii kà Mataio, ma
Maréko.
Wà Luka, âna é paari pâ, wà

Iésu Kériso, âna é pwi âboro na é
tâbawêe. É piwiâ ê pai tâa kà Iésu
ma wà tèpa âboro, ma pimeaari kêe
tàra (4.18–19; 19.41).
Wà Iésu, âna é dau meaari tàpé

na ticè nii kàra ma tàpé na pipwaée
kàra:
• tèpa pwa maga (17.12–19);
• tàpé na ticè kàra (16.19–31);
• pa ilàri (7.43–48);
• pa ilàri dàpwà (7.11–17);
• tèpa tò mwani—tèpa âboro na
rà èpàrirà tèpa jènererà (18.9–
14);

• tàpé na èpà wâro kàra (7.36–
50).

Na pàara kà Iésu, âna piticèmuru
naa goo pa ilàri jii tèpa paao. Êco
na jè côo naa na Tii kà Luka pâ, câé
caa niimiri wàrapwiri wà Iésu. Â wà
Luka, âna é wii nee pa ilàri na rà
pâra wiâ Iésu (8.2–3; 24.10).
É piwiâ mwara wà Luka naa na tii
bèeni ê pâ pwi bèepwiri:
• ê pwapwicîri, âna muru na dau
maina naa na wâro kà Iésu
(5.16);

• wakè kâra Nyuâaê Pwicîri naa
na wâro kà Iésu (côo 1.80) ma
tèpa âboro kà Pwiduée;

• wakè kà tèpa angela (na-
poromee 1, 2).

Pai pitàgoo tii kà Luka

Pitèpa Iésu ma pai maina too kêe
(1.1–2.52)

Ipwabwàtié târa wakè (3.1–4.13)
Wakè kà Iésu naa Galilée (4.14–

9.50)
Autapoo goo (4.16–5.16)
Rà tapoo cicaraé wà tèpa pitûâ

(5.17–6.11)
É pacâmuri tèpa câmu kêe (6.12–

49)
Wàilàapà pwi Iésu bèepwiri? (7.1–

50)
É pwa ucina na é pacâmuri tèpa

âboro (8.1–21)
Dau pwa pàtàma Iésu (8.22–56)
Pai tâa kàra ma tèpa 12 a câmu

kêe (9.1–50)
É tapoo pâra dàra Iérusaléma

(9.51–19.27)
É pacâmuri tèpa âboro kêe
É patêre tèpa pitûâ na rà cicaraé
É wacié inapàpari pai o bà kêe
Wakè kêe naa Iérusaléma (19.28–

21.38)
Pai bà ma wâro côwâ kêe (22.1–

24.53)

É inapàpari tii kêe wà Luka

1 1–3 yBwàcu'gà, co pwi ukai
Théophile. Go wii ê tii bèeni, ba

na go piwiâ tâgà diri pâ muru na
é jèe pwa wà Pwiduée naa jaabà,
gée na càùru pai pitèpa wà Iésu††.
Wâru tèpa *paâjupâra na rà côo pâ
muru bèepwiri, â rà inapàpari, â
rà picémara ê *Picémara Wâdé. Â
wà pàra tàpé, âna pwa na rà piwiâ
naa na tii. Â wâgo mwara, âna go
mudàra bwàti, ba na go wii tòimiri
ê jèkutâ ba kâgà, goro diri pâ muru

bèepwiri. 4Ba na wàrapwiri, âna gà
o mwa bàra côoina pâ âjupâra ê
popai na ia gà tòpi.

Zakaria ma Élisabeth
5Na pàara na é ukai naa *Judée

wà Héroda‡‡, âna pwa pwi jè âboro
wê, na ina gooé pâ Zakaria. É pwi
a pwa ârapwaailò, gée na pubu
kà Abia. Â napwa tô wâdèe, Élis-
abeth, âna tô gòobàra *Arona. 6Â
cau wàilu, âna ru *tàrù na ara Pwi
Ukai Pwiduée. Ba ru pitêre dàra diri
pâ naèà, ma ê pâ pitûâ kêe, â nye
ticè cèna pâri ma pitèiru goo. 7Êco
na nye ticè èpo kàru, ba càcaa pâri
ma é pièrù¶¶wà Élisabeth. Â jèe cau
pwanümaru.

É cai Zakaria pwi jè angela
8Na jè tòotù, â wà Zakaria, âna

é pwa wakè kêe na *Wâra pwap-
wicîri kà Pwiduée. Ba nye tòotù na
rà wakè na i pubu kêe. 9 zWiâra ê pai
pwa kà tèpa pwa *ârapwaailò, â rà
picàù noo kâra tii, ba na rà pitòrigari
pwi âboro gée goorà, na ée tò naa
na ére na dau pwicîri, naa na Wâra
pwapwicîri. Â naawê, âna é cîri en-
cens [pâ dà na ûrea na jè cîri] ba na
âraimeai tà Pwiduée.
Â, na tòotù bèepwiri, âna wâru

noo kâra tii kà wà Zakaria. Â é too
nau pwa ê wakè kêe. 10Â, na é
gére cîri i encens [naa gò béreca]
â dau wâru tèpa âboro§§ na rà gére
pwapwicîri boo gòroigé. 11 [Ûna é
gére wàrapwiri wà Zakaria] â é nye

††1:1-3 Gée na càùru pai pitèpa wà Iésu—Grec: Gée na autapoo goo.
‡‡1:5 Héroda—Héroda na nee ‘Héroda Maina’. Côo mwara Neeremuru (Vo-
cabulaire) naa pwâadàra tii.
¶¶1:7 Càcaa pâri ma é pièrù—Stérile. Rà ina mwara wà tèpa ijiao pâ: Ilàri
mwari.
§§1:10 Wâru tèpa âboro—Grec: Diri ê Ba {kà Pwiduée}.
y1:1-3 Apostolo 1.1 z1:9 Exode 30.7

cipàparié kaa, wà pwi jè *angela kà
Pwi Ukai, na é coo gòro étò kâra i
béreca. 12Â é pò wà Zakaria, â dau
wâgotêe, [â é pwùkùru].

O pwa pwi èpo'gà
13Êco na é ina têe wà pwi angela

pâ: «Gà cibwaa nama wâgotâgà,
co Zakaria! Ba é jèe têre ê pwâra
pwapwicîri kàu wà Pwiduée. Â wà tô
wâdàgà, âna [ée mwa nyarana, â]
ée mwa pitàmari pwi èpo'gà, â gà
mwa pitunee têe pâ Ioane. 14Â gàu
mwa puràra, ma ipwàdée. Â o mwa
wâru mwara tàpé na rà o ipwàdée
goo. 15 aBa wà pwina naîgà, âna
ée mwa pâ nau pwi âboro na dau
imaina na ara Pwi Ukai. Â o pwicîri
na é wâdo dipâama cè jawé gòo. Ba
ée jèe nye dipitirié kaa ê *Nyuâaê
Pwicîri na é bwaa tâa nanaa nyaa
kêe.
16«Dau wâru tàpé gée na ê Ba

*Isaraéla, na ée mwa tòimirirà, ba
na rà wâjué côwâ dari Pwi Ukai,
Pwiduée kàra. 17 bO tâa gooé ê pàtà-
mara ê Nyuâaê Pwicîri, pwacèwii
*péroféta Élia biu. Â ée mwa tòimiri
ma pwabwàti ê Ba kêe, béaa kâra
pai tèepaa kà Pwi Ukai. [Ba o cà-
caa gòiri, â ée jèe tèepaa.] Â gée
goo pwina naîgà, âna wà tèpa caa,
âna rà o naa nümarà naa goo
tèpa naîrà*. Â wà tàpé na càra caa
pitêre dà Pwiduée, âna rà o mwa
pinünüma, pwacèwii tèpa âboro na
rà *tàrù na ara Pwiduée.»

Go wànau târa pai cèikî kôo?
18É ina wà Zakaria tà pwi angela

pâ: «Go wànau târa pai cèikî kôo,

naa goo ê pwina gà ina? Ba go jèe
po dau ijiao, â wà mwara wâdòo,
âna é jèe jiitàmu.»
19 cÂ é tòpi têe pâ: «Ico pwini!

Wâgo, âna wâgo angela Gabriel, â
go pwi a coo ara Pwiduée, ba na
go piâboro kîri kêe. Â wàé na é
cùruo me, ba na go inapàpari tâgà ê
popai wâdé bèeni. 20Wâdé na gà tâ-
mogòori pâ, diri ê pâ muru na go ina
tâgà, âna o mwa tèepaa, na pàara
na é jèe tòpò wà Pwiduée. Êco na
wâgà, âna câgà caa cèikî naa goo!
Â gà côo, gà o cîô, tiagoro ê tòotù
na o mwa coo diri ê pwina go ina
tâgà!»
21Na pàara na ru gére pitùra na,

wà Zakaria ma wà pwi angela, âna
rà gére tapacîê wà tèpa âboro. Â rà
pò [ma pitawèerirà] pâ, cina gòrié
dò wâ. 22Ûna é mwa bàra còobé
[gée na ére na dau pwicîri] âna é
jèe cîô. Â é po pwa ineremuru tàra,
goro îê. Â rà pâra na tâmogòori pâ
pwa cè pwina é côo, cèna me gée
goo Pwiduée. 23Nabwé, â é tuban-
abwé ê wakè kêe wà Zakaria, naa
na i Wâra pwapwicîri, â é pâra naa
pwârawâ kêe.

É nyarana Élisabeth
24Gée na càùé, â wà tô wâdèe

Élisabeth, âna é nyarana. Â é nye
tà tâa pwârawâ naa na 5 parui. Â é
nye tà niimiri pâ, 25 ‘É dau wâdé ba
kôo wà Pwi Ukai. Ba ia go po dau
kamu, ba nye tô a ticè èpo kôo. Â
é meaario, â é jèe dàgòtù ê pwâra
kamu kôo.’

*1:17 4e phrase—é, O pwa pinaanapô naa nabibiu kà pa nyaa ma caa, ma
tèpa naîrà.
a1:15 Nombres 6.3 b1:17 Malachie 3.1,24, 4.5–6; Mataio 17.11–13
c1:19 Daniel 8.16, 9.21

Inapàpari pai pitèpa Iésu
26É jèe nyarana wà Élisabeth naa

na 6 parui. Â, na pàara bèepwiri,
â wà Pwiduée, âna é panuâ wà
pwi angela kêe, wà Gabriel, naa
Nazareth wâ Galilée, 27 dnaa jaa tô
jè èpo ilàri, na nee Maria. Wà tôobà,
âna ru ipwa câbawâdé† ma wà pwi
âboro, na ina gooé pâ Ioséfa, pwi
gòobàra pwi ukai *Davita.
28Â é piâpàparié‡ pwi angela, â

é ina têe pâ: «Cidòri nyuâagà, co
Maria! Ba wà Pwi Ukai Pwiduée,
âna é jèe *pwényunyuâarigà goro ê
pimeaari kêe, â é wâjaagà.»
29Â é pò wà Maria, ba câé caa

tâmogòori ê pwina é ina têe. Â
é pinünüma ma pitèi pâ: ‘Cina é
pacidòri nyuâaô wà Pwiduée?’
30Â é ina têe wà pwi angela

pâ: «Gà cibwaa nama wâgotâgà,
co tôoni! Ba é ipwàdée googà wà
Pwiduée, â é pitòrigarigà. 31 eÂ gà
o nyarana, â gà o pitàmari pwi nari
èpo paao, â gà mwa pitunee têe pâ
Iésu¶. 32 fWàé, âna wàé pwi âboro
na dau imaina na ara Pwiduée. Â o
pitunee têe pâ ‘*Pwina naî Pwiduée
na é dau wâdòiti’. Â wà Pwiduée,
Pwi Ukai kêe, âna ée mwa naa têe ê
pwâra ukai kà Davita, pwi jojooroé.
33Â ée pwi ukai kâra Ba Isaraéla
dàra gòiri awé. Â ê pitûâ kêe, âna
o nye ticè pwâadèreè.»
34Â é ina wà Maria tà pwi angela

pâ: «Gona êpwiri, âna o wànau târa

cè pai tèepaa wèe?! Ba câbu caa
pé ipuu ma pwi éao, ma cè pwi jè
paao!»

O mwa wàrapwiri gée
goro Nyuâaê Pwicîri

35É tòpi têe wà pwi angela pâ: «Ê
Nyuâaê Pwicîri, âna ée mwa boome
naa gògà, â ê pàtàma Pwiduée na é
dau wâdòiti, âna ée mwa wâjaagà§.
Â ê pwi nari èpo na gà o mwa pità-
mariê, âna wàé kaa na é pitòrigarié
wà Pwiduée, â o mwa ina gooé pâ
Pwina naî Pwiduée.
36«Gà côo, wà tô jèneregà, Élis-

abeth, na ia jèe mu ina naa gooé
pâ: “O jèe càcaa pitàmari”! Êco na
ée mwa pitàmari pwi jè nari èpo.
Ba é gére nyarana ni—jèe 6 parui
kêe. 37 gBa nye ticè cèna pwacoé tà
Pwiduée!»
38Â é tòpi têe wà Maria pâ: «Go tô

ênawéna kà Pwi Ukai. Â go nye pwa
co ê câbawâdé kêe!»
Â, na wàrapwiri, â é còpòo jiié i

pwi angela.

É cai Élisabeth wà Maria
39–40Pàra tòotù gée na càùé, â

é piwàcî pâ wà Maria, nau cai wà
Élisabeth. (Ê village kêe, âna é tâa
gòrojaa na jè ére gée goo Judée.)
41Ûna é têre pwâra pwabwàcu

kà Maria wà Élisabeth, â é nye
gù kaa i pwi èpo naa nanaaê. Â
wà Élisabeth, âna nye dipitirié kaa
ê Nyuâaê Pwicîri, 42â é tomara

†1:27 Ipwa câbawâdé—Wâjaa tèpa Juif, âna càcaa pai ina wèe pâ, ru ipuu
naima.
‡1:28 Piâpàparié—é, Pièpàparié.
¶1:31 Iésu—Pai ina wèe naa na hébéru pâ, wà Pwi Ukai, âna é pa-udòjè.
§1:35 Ée mwa boome naa gògà… Grec: Ée mwa cajipigà pwacèwii ê
ânuuê.
d1:27 Mataio 1.16,18 e1:31 Ésaïe 7.14; Mataio 1.21–23
f1:32 2 Samuel 7.12,13,16; Ésaïe 9.6 g1:37 Genèse 18.14

too pâ: «Wà Pwiduée, âna é dau
pwényunyuâarigà jii diri pa èpo
ilàri, â é pwényunyuâari mwara ê
èpo bèepwiri gére wâgoogà! 43Po
dau muru na maina ba kôo! Ba gà
me naa jaao, wâgà tô nyaa kà Pwi
Ukai kôo!
44«Gà côo co tô béeò, ûna go

têre pwâratùra'gà, â é ipwàdée i pwi
èpo kôo, â é gù ni nanaaô! 45Cidòri
nyuâagà! Ba gà jèe cèikî pâ, ée
mwa pacoo ê pwina é ina tâgà, wà
Pwi Ukai.»

Nyabi kà Maria
46 hÉ ina wà Maria pâ:
«Ipwàdée pwâranümoo!
Go pwamaina Pwi Ukai!
47Puràra pwâranümoo!
Ba é upao gée na èpà
wà Pwiduée Caa.
48É câbapwamuru naa gooò,
tô ênawéna kêe,
na go po dau kîri.
Rà o cau ina pâ:
“Pwényunyuâari wà tôoni!”
49É paari nii kêe
wà Pwina é dau maina.
É pitu tôo goro îê étò,
wà Pwina é pwicîri.
50 iMaina pai wâdé kêe,
dàra gòiri awé,
ba kà tèpa âboro;
tà tàpé na rà papwicîriê.
51 jÉ wakè goro pàtàmee.
Tadidiri tèpa cuâcâda.
52 kTéura pwâra ukai,
kà tàpé na rà maina.
Caa pagòtù too

tàpé na rà kîri.
53 lÉ naa neemuru
tàpé na ticè kàra.
É pawâjuépiri
tàpé na pwa kàra,
ma ticè êre îrà.
54mÉ pitu târa Ba kêe,
pwi Ba Isaraéla,
pwi ênawéna kêe.
É ciburà meaarié.
55 nÉ ipwataâboro
tà tèpa jojoorojè,
tà *Abéraama,
ma tèpa gòobèreè diri.
É pacoo auina kêe,
dàra gòiri awé. Nabwé!»
56Wà Maria, âna é tàpo tâa jaa
Élisabeth, naa na âracié parui. Â
géewê, â é wâjué naa jaaé.

Pai pitèpa Ioane Pwi a piupwaa
57Tèepaa naa na pàara na ée pità-

mari** èpo na, wà Élisabeth, â é
pitàmari pwi âboro èpo paao. 58Â
wà tèpa tàmwünyabwerié ma wà
tèpa jènereê, âna rà têre pâ é
pwényunyuâariê wà Pwi Ukai. Â rà
capai ipwàdée diri, naima ma wàé.
59 oÂ gée na càùru caapwi nadàpàra
pwapwicîri, â rà me, ba na rà pwa
*kamaî tà i pwi nari èpo [wiâra ê
*Naèà kà Moosé]. Â nümarà na rà
naa têe i nee caa kêe, wà Zakaria,
60êco na é ina tàra wà tô nyaa kêe,
pâ: «Bwa, o pitunee têe pâ Ioane.»
61Â rà ina têe pâ: «Gorodà? Nye

ticè jèneregà, cèna é popa ê neere
âboro bèepwiri.»

**1:57 Pitàmari—Accoucher, donner naissance à (enfant).
h1:46 1 Samuel 2.1–10 i1:50 Psaume 103.13,17
j1:51 2 Samuel 22.28 k1:52 Job 12.19, 5.11; Psaume 147.6
l1:53 Psaume 34.11 m1:54 Psaume 98.3
n1:55 Genèse 17.7; Michée 7.20
o1:59 Genèse 17.12; Lévitique 12.3; Luka 2.21

62Â rà po pwa ineremuru tà pwi
caa kêe, Zakaria, ba na rà tawèerié
pâ, o nümee na é picipa nee.

Nee âna o Ioane
63–65É pwa ineremuru tàra wà Za-

karia, ba na rà naa têe ê noo kâra
tii, ba na é pwa tii naa na. Â é wii
pâ ‘Ioane’. Â géewê, âna é nye tùra
côwâ kaa, â é pwamaina Pwiduée.
Â rà pò diri [tàpé na rà têreê]

â wâgotàra. Â rà piwiâ ê jèkutâ
goo, na diri pâ ére wâ gòrojaa, wâ
napô Judée. 66Â wà diri tàpé na rà
têre ê popai bèepwiri, âna rà dau
pinünüma, â rà ina pâ: «Ée! O po
dau maina awé ê pwina ée mwa
pwa, wà pwi nari èpo bèepwiri!» Ba
wà Pwi Ukai, âna é wâjaaé.

É pwamaina Pwiduée wà Zakaria
67Wà Zakaria, pwi caa kà i pwi

nari èpo, âna dipitirié ê Nyuâaê
Pwicîri, â é inapàpari ê popai na é
naa têe wà Pwiduée. Â é ina pâ:
68 p«Pwamaina Pwi Ukai,
Pwiduée kâra ê Ba,
ê Ba Isaraéla.
Ba é pa-udòjè,
tipijè jii èpà kâjè.
69 qDau pwa pàtàma
wà pwi a-upajè,
pwi gòobàra Davita,
pwi ênawéna kêe.
70 Jèe nye gòiri
ê pai ina kêe pwiri.
Ba rà inapàpari
tèpa péroféta
na é pitòrigarirà.
71 rBa é jèe ina pâ:
“Go o mwa pa-udòwà

jii tèpa pièpàriwà.”
72 sMaina pimeaari kêe
tà tèpa jojoorojè.
É nye pacoo diri kaa
auipwataâboro kêe,
73 tna é naa tà Abéraama,
wà pwi jojoorojè,
naa na pimeaari kêe.
É gére ina naa goojè, pâ:
74 “Go upa tèpa naîgà,
jii tèpa pièpàrirà.
Rà o piênawéna kôo;
o càcaa wâgotàra.
75 uRà o wâdé na arao,
â o tàrù pwâranümarà,
na diri pai wâro kâra
wâni gòropuu.” Nabwé.»
76 vÂ wà Zakaria, âna é pame ê
popai bèeni [goo wà pwina naîê,
Ioane]: «Wâgà pwi nari âboro èpo
bèeni, âna:
Gà o pwi Péroféta:
Gà o ipa popai
kà Pwiduée Caa,
na é tâdòiti.
Gà o pâbéaa
kà wà Pwi Ukai;
pwabwàti naigé kêe.
77 wGà o ina târa Ba kêe:
Ée mwa pa-udòwà,
[ba na guwà wâro].
Ée mwa pwanauri
ê pâ èpà kàwà.
78 xMaina pai wâdé kêe!
É tèepaa marijè;
é pame ê pwéelaa,
pwacèwii pai tèepaa
kâra dapàra tòotù.
79É èù mari tàpé
na rà tâa na bàutê,
bàutê kâra pwâra bà.

p1:68 Psaume 72.18 q1:69 Psaume 132.17
r1:71 Psaume 106.10 s1:72 Genèse 17.7; Psaume 105.8–9
t1:73 Genèse 22.16–17 u1:75 Tito 2.12–14 v1:76 Ésaïe 40.3
w1:77 Jérémie 31.34 x1:78 Ésaïe 60.1–2



Luka 1:80 132 Luka 2:14

É tòcia tàra naigé
naa na pinaanapô.
Nabwé.»

É pimaina too Ioane
80Wà i pwi âboro èpo, Ioane, âna

é pimaina too, â pimaina pâ ê pàtà-
mara Nyuâaê Pwicîri naa gooé. Â é
wâro namaré††, tèepaa naa goro i
pwi tòotù, na ée mwa ipaarié târa
pwi Ba Isaraéla.

Pai pitèpa Iésu
Mataio 1.18–25

2 1–2Na pàara napô bèepwiri, âna
é pwi kupénoo na Syrie wà

Quirinius, â wà Auguste, âna é pwi
ukai kà tèpa *Roma. Â é tûâri wà
Auguste pâ, na pûra diri ê jéûru
âboro wâna diri pâ napô [na tâa na ê
pwâra ukai kêe]. (Â mwa nye piêcè
kaa na rà pwa pwi bèepwiri.) 3Â diri
ê pâ âboro, âna rà jèpa ipiina naa
na jèpa village ma ville kà tèpa jo-
joororà, ba na rà wii ê neerà.
4–5Napwa naa goo wà Ioséfa, âna

é còpòo gée Nazareth wâ Galilée,
ba na é pâra naa Bétéléma wâ napô
*Judée, nau wii ê nee. Ba ia é pitèpa
naawê wà ukai *Davita, wà pwi jo-
jooroé. Â é popa wiâê wà Maria,
tô wâdèe, na é gére nyarana, ba é
tapacî [pwi ciiri] èpo‡‡ kêe.
6Na ru tâa Bétéléma, â tèepaame

pàara, na ée jèe pitàmari èpo wà
Maria. 7Â é pitàmari pwi ciiri èpo
kêe. Â é cajipié naa na pé kupétuu,

â é papuué naa na aunaa uti kâra
macii, ba ticè autâa kàru¶¶ [ba po
dau wâru âboro].

Tèpa wéaari mutô
8Na pwi bàrane-bà, na pwi jè ére

gòrojaa géewê, âna pwa tèpa âboro
na rà wéaari pâ mutô kàra naawê.
9Â é nye tèepaa me kaa, pwi

jè *angela kà Pwi Ukai, â é coo
ararà. Â nye pwéelaa bèepirà kaa
ê muugère kà Pwi Ukai. Â nye dau
wâgotàra kaa.
10Â é ina tàra wà pwi angela pâ:

«Guwà cibwaa nama wâgotàwà. Ba
go pame tàwà ê popai na wâdé;
popai na rà o dau ipwàdée goo,
wà diri tèpa âboro! 11Ba na pwi ne
bèeni, âna pitèpa *pwi a pa-udòwà,
naa na village kà Davita. Âna wà
pwi *Mesia§§, Pwi Ukai [na ia guwà
tapacîê gée na biu]. 12Wàéni câmu,
ba na guwà o côoinaê: Guwà o pâ-
mari ê ji nari èpo na cajipié goro pé
kupétuu, â papuué naa na aunaa uti
kâra macii.»
13Na nye wàrapwiri kaa, â rà

nye tèepaa boome kaa gée *nap-
wéretòotù, pàra tèpa angela na rà
dau wâru. Â rà cibèepi i pwi angela.
Â rà nyabi ma ipwamaina Pwiduée:
14 y«Ipwamaina Pwiduée,
nidò naa napwéretòotù!
Bèe ma dàrébòo
naani gòropuu!
Moo ma awé
ba kà diri tàpé

††1:80 Namaré—Désert. Ére na aupiticia. Rà ina mwara wà tèpa ijiao pâ:
Naa gòromweedà.
‡‡2:4-5 Ciiri èpo (é, ciàra èpo)—Premier-né.
¶¶2:7 Ticè autâa kàru—Grec: Ticè autâa kàru wâna ê wâ, na rà mu tâa wê
wà tèpa pârame.
§§2:11 Mesia—Kériso naa na pâ Tii Pwicîri naa na popwaalé. (Côo Ioane
1.41.)
y2:14 Luka 19.38

na wâdé têe wàilà!»

Rà pâra nau cai i èpo
15Gée na càùé, â wà i tèpa an-

gela, âna rà còpòo jii tèpa wéaari
mutô, â rà wâjué too côwâ naa nap-
wéretòotù. Â wà tèpa wéaari mutô,
âna rà pi-ina tàra pâ: «Jè pâra naa
Bétéléma, ma jè jèe côo cai ê pwina
tèepaa, na é gére ina tâjè wà Pwi
Ukai.»
16Â rà nye piwàcî kaa, â rà pâmari

wà Maria, ma wà Ioséfa, ma i ji pwi
nari èpo na é gére puu na ê aunaa
uti kâra macii. 17Ûna rà côoê, â rà
pâra nau piwiâ târa diri ê pâ âboro,
i pwi ia é ina tàra wà i pwi angela.
18Â wà diri tàpé na rà têre, âna rà
dau pò goo.
19 zÂ wà Maria, âna é nye po tà-

maari diri ê pâ namuru bèepwiri, â
é dau pinünüma naa goo.
20Nabwé, â wà i tèpa wéaari

mutô, âna rà wâjué côwâ [dari ê
pubumacii kàra]. Â rà dau nyabi ma
pwamaina Pwiduée, goro diri ê pâ
muru na rà côo ma têre. Ba nye po
cau coo diri, i pwi ia é ina tàra wà i
pwi angela.

Paari Iésu naa na
Wâra pwapwicîri

21 aGée na càùru caapwi
nadàpàra pwapwicîri, â wà Ioséfa
ma Maria, âna ru popa pâ i pwi èpo
kàru, ba na pwa *kamaî têe, [wiâra
ê *Naèà kà Moosé]. Â ru nama nee
pâ Iésu, i pwi neere âboro na ia é

jèe mara ina i pwi angela, béaa
kâra ê pai nyarana kà Maria.

Ru panuâê tà Pwiduée
22–24 bTèepaa me ê pàara, na wà

Maria, âna é pwa i *ârapwaailò
târa pai pinuwa* [gée na càùru
pai pitàmari èpo kêe]. Ba jèe wii
naa na Naèà kà Moosé pâ: Wâdé
na é naa du ârailu déamu, é, du
ârailu déajée.Lévitique 12.8 Êkaa na
ru pâ naa na *Wâra pwapwicîri na
*IérusalémawàMariamawà Ioséfa,
ba na ru wàrapwiri. Â ru popa pâ
wiâru mwara i èpo kàru, ba na ru
naaê tà Pwi Ukai. Ba jèe wii mwara
naa na ê Naèà kà Pwi Ukai, pâ:
Wà pwi ciàra èpo paao, âna kà Pwi
Ukai.Exode 13.2

É pwamaina Pwiduée wà Siméon
25 [Na pwi pàara bèepwiri] na

Iérusaléma, âna pwa pwi jè âboro
na nee Siméon, pwi âboro na é tàrù,
ma pitòimiriê na ara Pwiduée, â tâa
gòé ê Nyuâaê Pwicîri. Â é nye tà
tapacîri ê pai tèepaa kà [pwi Mesia]
pwi a pa-udò ê Ba *Isaraéla.
26Â é ina têe ê Nyuâaê Pwicîri

pâ: «Gà têre co Siméon, gà o bwaa
nye côo pai tèepaa kà pwi Mesia
kà Pwi Ukai Pwiduée, béaa kâra pai
bà'gà!» 27Â é cùrué pâ naa na i
Wâra pwapwicîri. Â nye na ji pwi
pàara bèepwiri kaa, na wà du nyaa
ma caa kà Iésu, âna ru gére popa
me i èpo kàru, [ba na ru paarié
tà Pwi Ukai] wiâra ê Naèà. 28Â wà

*2:22-24 Ârapwaailò târa pai pinuwa—Wiâra ê pwapwicîri kà tèpa Juif, âna
wâdé na é pwa ârapwaailò bèepwiri wà tô ilàri, 40 tòotù gée na càùru ê
pai pitàmari èpo kêe. Côo mwara Pinuwa naa na Neeremuru (Vocabulaire)
naa pwâadàra tii.
z2:19 Luka 2.51 a2:21 Luka 1.31
b2:22-24 Lévitique 12.1–8; Exode 13.2,12

Siméon, âna é tàma i pwi nari èpo,
â é pwamaina Pwiduée, ma ina pâ:
29«Nabàni, co Pwi Ukai,
âna [go ipwàdée]
wâgo pwi ênawéna'gà!
Gà popao naa jaagà
naa na pinaanapô'gà.
Ba gà jèe pacoo
auinabéaa'gà.
30–31 cGà cùrué me naa jaabà
pwi a pa-udò diri ê pâ Ba;
Â go jèe côoê, wàé.
32 dPwi pwéelaa kâra ê gòropuu diri.
Pwényuâa kâra ê Ba,
ê Ba'gà, Isaraéla.»
33Wà du nyaa ma caa kâra i èpo,
âna ru pò goo ê pwina é ina naa
gooé wà Siméon.
34 eÂ nabwé, â é *pwényu-

nyuâariru, â é ina tà Maria, pâ:
«Ê pwi èpo'gà, âna ée mwa pwi
câmu kâra ê Ba Isaraéla. Â o wâru
tàpé na rà o cicaraé, â rà o pâiti
jii Pwiduée. Â o wâru mwara tàpé
na rà o cimadò gée gooé ma rà
o pâmari Pwiduée†. 35Â o mwa
pwéelaa goo ê pâ aunünüma na
wâbinyiri kà tèpa âboro. Â napwa
naa googà, co tôoni, âna gà o nye
dau maagé côo gooé, pwacèwii na
tòtée pwâranümagà goro tàuwa.»

É pwaolé tà Pwiduée wà Anne
36–37 [Na pwi pàara bèepwiri, âna]

é tâa na Wâra pwapwicîri wà tô jè
ilàri *péroféta, na nee Anne, tô èpo
kà Phanuel, gée na wâao kà Asser.
(Wà tôoni, âna ru pitâa ma wà pwi
éaé naa na 7 naja, â é bà jiié. Â

é jèe jiitàmu naa na ê pai dàpwà
kêe. Â jèe po 84 naja kêe nabà.) Â é
mu nye tà tâa na Wâra pwapwicîri,
naa ne ma pwaa. Â é piênawéna tà
Pwiduée naa na *ipwanya—é panuâ
ija, ba na é pwapwicîri bwàti. 38Â
é tèepaa me, na pwi pàara na rà
tâa wê wà Siméon, [ma wà ji pwi
nari èpo, ma wà du nyaa ma caa
kêe]. Â é pwapwicîri wà Anne, ma
pwaolé tà Pwiduée. Â é pwa jèkutâ
goo Iésu tà diri tàpé na rà tapacîri
ê pai tèepaa me kà pwi [Mesia, ba]
na é upa Iérusaléma.

Rà wâjué côwâ naa Nazareth
39 fWà du nyaa ma caa kà Iésu,

âna ru pacoo ê pwina ina naa na
Naèà kà Pwiduée—[muru na mu
pwa naa tèepaa ê nari èpo]. Ûna
ru gére pacoo diri, â ru wâjué côwâ
naa jaaru, naa Nazareth wâ napô
Galilée.

É pimaina too Iésu
40É pimaina too Iésu, i pwi nari

èpo, naa na pai tâmogòorimuru, ma
tàmanga. Â ê *aupwényunyuâari kà
Pwiduée, âna nye tà wâjaaé.

Iésu na 12 naja kêe
41–42 gNye câmaajé tà du nyaa

ma caa kà Iésu, na ru pâra naa
Iérusaléma, na diri ê pâ naja, naa
goro pwapwicîri, na tòotù *Paséka.
Ûna 12 naja kà Iésu, â é pâra wiâru.
43Gée na càùru ê pwapwicîri, â ru
jèe wâjué côwâ, êco na, napwa naa
goo Iésu, âna é tà tâa Iérusaléma. Â

†2:34 Â o wâru tàpé na rà o cicaraé… Grec: É wâni târa ê pai tûu, ma pai
dàgòtù tàpé na wâru na Isaraéla.
c2:30-31 Ésaïe 52.10; Luka 3.6; Tito 2.11
d2:32 Ésaïe 42.6, 49.6, 52.10
e2:34 Ésaïe 8.14; Mataio 21.42; 1 Pétéru 2.8 f2:39 Mataio 2.23
g2:41-42 Exode 12.24–27, 23.14–17; Deutéronome 16.1–8



Luka 2:44 135 Luka 3:5

tà càru caa côo pâ tiàué, 44ba ru tà
niimiri pâ, é wâjaa pàra tèpa béerà
goro pâra wii naigé.
Êco na, gée na càùru caapwi

tòotù, â [ru côo pâ tiàué. Â]
ru tapoo mudèe, nabibiu kà tèpa
jènereru ma tèpa béeru. 45Ûna
càru caa pâmariê â ru wâjué côwâ
naa Iérusaléma nau mudèe. 46Na
béâracié kâra tòotù, â ru mwa pâ-
mariê naa na Wâra pwapwicîri, na
é gére tâaboo naa nabibiu kà tèpa
pacâmu tèpa *Juif. Ba é gére têrerà
ma pitawiârà [goro ê *Tii Pwicîri].
47Â wà diri tàpé na rà têreê, âna rà
po dau pò goo pai tàmanga kêe ma
pai tòpi kêe.

Go wakèri neemuru Caa kôo
48Ûna ru côoê wà du nyaa ma caa

kêe, â ru nye dau pò kaa gooé, â é
ina têe nyaa kêe pâ: «Pwiini, gorodà
na gà pwa tâbu na wàrapwiri? Gà
côo, wàibu ma caa'gà, âna dau wâ-
gotâbu. Â [bu wâjué côwâ, ba na]
bu mudàgà!»
49Â é tòpi tàru pâ: «Gorodà na

gàu mudòo? Gona gàu ipwanauri
pâ, wâdé na go wakèri ê pâ
neemuru Caa kôo? Êkaa na go wâni
na wâ kêe.»
50Êco na càru caa tâmogòori ê

pwina é pwa na é ina tàru.
51 hGée na càùé, â rà wâjué côwâ

ma wàé naa Nazareth. Â é nye dau
pitêre dà du nyaa ma caa kêe. Â wà
nyaa kêe, âna é nye tà naa nümee
naa goo diri ê pâ muru bèepwiri.
52 iÂ é pimaina too wà Iésu, â imaina
mwara ê autâmogòorimuru kêe. Â
rà dau wâdéarié wà Pwiduée, ma
wà mwara tèpa âboro.

Wakè kà Ioane Pwi a piupwaa
Mataio 3.1–17; Maréko
1.1–11; Ioane 1.19–28

3 Jèe 15 naja, na é pwi ukai kà
tèpa *Roma wà Tibère. Â, na

pwi pàara bèepwiri, âna wà Ioane,
âna é tapoo inapàpari ê popai kà
Pwiduée. Wàilà-ni tèpa kupénoo kà
ukai Tibère napwiri:
Wà Ponce Pilato, kupénoo naa napô
Judée;

Wà *Héroda Antipas, naa Galilée;
Wà Filipo (pwi aéjii kà Héroda An-
tipas) naa Iturée ma tia Traconite;

Wà Lysanias, naa Abilène.
2Â wà Hanne ma wà Caïphe, âna ru
du *ukai kà tèpa pwa ârapwaailò.
Â naa na pàara bèepwiri, âna wà
Ioane, pwina naî Zakaria, âna é tâa
namaré. Â é patùraé wà Pwiduée,
[ba na é inapàpari ê popai kêe].

É picémara pai pinünüma
3 jWà Ioane, âna é pâ naa na diri ê

pâ ére gée goo nairiwâ Ioridano. Â é
inapàpari tà tèpa âboro pâ: «Guwà
pinünüma ma guwà biiwà. Â guwà
pwa ma *upwaawà, ba na paari pâ
pitòotéri ê wâro kàwà. Â, na wàrap-
wiri, â ée mwa pwanauri ê pâ èpà
kàwà wà Pwiduée.» 4Ba jèe wii naa
na tii kà *péroféta Isaia pâ:
Pwa pwi âboro naa namaré
na é tomara too:
“Ée me Pwi Ukai!
Pwabwàti ê naigé!
Pwa ma bàracaari
pwi ére na ée pâ wê!
5O pwaai pâ autâgòro;
tébapuu nyi autoo;
tébatàrù aucùu naigé;
tébabàracaari aupâra kêe.

h2:51 Luka 2.19 i2:52 1 Samuel 2.26; Proverbes 3.4
j3:3 Apostolo 13.24

6 kRà o côo pâ âboro
pàtàma Pwi Ukai.
É me nau pa-udòjè,
wà Pwiduée Caa.”Ésaïe 40.3–5

O pitèi tèpa âboro!
7 lWâru pâ âboro na rà medari

Ioane, ba na é upwaarà [naa
nairiwâ]. Â é ina [tà pàra tàpé gée
goorà] pâ: «Guwà tèpa nari dòèa,
ma tèpa pwâ! Wàilàapà na ina tàwà
pâ, guwà o udò jii ê pitèimuru ma
wârimuru, na ée mwa naa tàwà wà
Pwiduée? 8mBwa! Guwà mara pwa
cè tûâ cèna wâdé, târa ma o paari
pâ guwà jèe pitòotéri ê wâro kàwà!
Â gona guwà tà niimiri pâ, guwà
udò, gée goo na wà *Abéraama,
âna é pwi jojoorowà? Bwa! [Piticè-
muru naa goo.] Ba [wiàna nümee,
â] o pâri wà Pwiduée ma é bii ê pâ
atü bèeni, ma rà o tèpa gòobàra
Abéraama!
9 n«É jèe tà pwabwàti ê gi kêe [wà

Pwiduée]. Â ée mwa tépàgà naa na
wàé diri ê pâ upwâra na càcaa wâdé
ê pâ pwêe, â ée mwa cîri naa na
ânye!»

Guwà pwa cè tûâ cèna wâdé!
10Ê auwâru gée goo tàpé na rà

têre Ioane, âna rà tawèerié, pâ: «Dà
cèna o pâri ma bà pwa, ma bà o
pitòotéri ê wâro kâbà?»
11Â é tòpi tàra pâ: «Wiàna

ârailu ârabwée'gà, â gà naa jèpwi
tà pwina ticè têe. Â wiàna pwa
utimuru'gà, â gà naa tà pwina ticè
têe.»
12 oÂ pwa pàra tèpa *tò mwani

wâripû, na rà me mwara, ba na é

upwaarà wà Ioane. Â rà tawèerié
pâ: «Pwi a pwa pupûra, dà cèna o
pâri ma bà pwa?»
13Â é tòpi tàra pâ: «Na guwà tò

mwani wâripû [ba kà tèpa Roma]
â guwà cibwaa popa [ba kàwà] cè
mwani cèna piwéna jii ê âji wâripû.»
14Â wà mwara pàra tèpa coda,

âna rà tawèeri Ioane pâ: «Â wàibà,
âna o dà cèna bà o pwa?»
Â é tòpi tàra pâ: «[Guwà naaco

pai pwa kàwà na èpà tà tèpa âboro.]
Guwà cibwaa pwa kûu tàra, â guwà
cibwaa tacoo goorà, ba na rà naa
mwani tàwà. Wâdé na guwà ip-
wàdée co goro ê wâriwà.»

É inapàpari pai tèepaa kà Iésu
15Êdiri tèpa âboro, âna rà tapacîri

naa na ipwàdée cè pwina o tèepaa,
â rà pitawèerirà jècaa pâ: «Gona wà
Ioane, âna pwiri nye wàé kaa pwi
*Mesia [—wà *pwi a pa-udò na jè
tapacîê gée na biu]?»
16 pÂ wà Ioane, âna é inapàpari

tàra diri pâ: «Wâgo, âna go up-
waawà goro jawé. Êco na wà pwina
ée mwame pwicò kôo, âna dau pwa
pàtàmee jiio. Â càcaa pâriô, ma go
tipi ê otàpwe goro ê du wâraâê [ba
é Pwi Ukai]. Â wàé, âna ée mwa up-
waawà goro ê Nyuâaê Pwicîri ma
ânye‡. 17Â é jèe nye tà pwabwàtié,
ba na é [pitèi tèpa âboro. Â ée mwa
naaitiri tàpé na rà wâdé jii tàpé na
rà èpà, pwacèwii pai] pinaaitiri ê
pudòro upwâra jii ê parawée. Â é
tòimiri ê pudòé, â é cîri parawée naa
na ânye na ticè pwâadèreè.»
18Wâru pai pwa kà Ioane na

wàrapwiri, târa ma é patùra ê Ba
‡3:16 Upwaawà goro…ânye—Pitèimuru kà Pwiduée, é, picèitiri ê èpà jiijè.
(Côo note goo Mataio 3.11.)
k3:6 Ésaïe 40.3–5 l3:7 Mataio 12.34, 23.33 m3:8 Ioane 8.33,39
n3:9 Mataio 7.19 o3:12 Luka 7.29 p3:16 Apostolo 13.25

[kà tèpa *Juif] ma inapàpari tàra ê
*Picémara Wâdé.

Càcaa wâdé tà Héroda
19 qWà Ioane, âna é jèe ciburà ina

tà kupénoo Héroda pâ, càcaa wâdé
ê tûâ kêe. Ba ru ipâra ma Hérodi-
ade, tô wâdà pwi aéjii kêe, â wâru
mwara pàra muru na èpà na é pwa.
20Â [gée goo ê pwina é ina wà
Ioane, â] é tòpòé naa na karapuu
wà Héroda. Â, na wàrapwiri, â wà
Héroda, âna é âjagò mwara goro ê
pâ tûâ kêe na dau èpà.

É upwaa Iésu wà Ioane
21Na pàara na é upwaa wà tèpa

âboro na wà Ioane, â wà mwara
Iésu, âna upwaaé. Ûna é gére pwap-
wicîri, â nye tàpiri kaa ê nap-
wéretòotù, 22 râ é nye boome kaa
naa gòé ê Nyuâaê Pwicîri, pwacèwii
ê déamu. Â é têre ê pwâratùra me
gée napwéretòotù, na ina têe pâ:
«Gà Pwina naîô [na caapwi co] na
go dau meaarigà. Wâgà kaa âna go
jèe nye pitòrigarigà, ba dau wânü-
moo googà.»

Tèpa jojooro Iésu Kériso
Mataio 1.1–17

23 sNa é gére wâna 30 naja wà
Iésu, â é tapoo inapàpari ê Picémara
Wâdé. Naa na auniimiri kà tèpa
âboro, âna nye pwina naî Ioséfa.
[Wàilà-ni tèpa jojooroé]:
Wà Ioséfa,
âna é pwina naî Héli,
24na é pwina naî Matat,
na é pwina naî Lévi,
na é pwina naî Melki,
na é pwina naî Jannaï,
na é pwina naî Ioséfa,

25na é pwina naî Matatias,
na é pwina naî Amos,
na é pwina naî Nahoum,
na é pwina naî Esli,
na é pwina naî Nagaï,
26na é pwina naî Mahath,
na é pwina naî Matatias,
na é pwina naî Séméïn,
na é pwina naî Yosec,
na é pwina naî Yoda,
27na é pwina naî Yoanan,
na é pwina naî Résa,
na é pwina naî Zorobabel,
na é pwina naî Chéaltiel,
na é pwina naî Néri,
28na é pwina naî Melki,
na é pwina naî Adi,
na é pwina naî Kosam,
na é pwina naî Elmadam,
na é pwina naî Er,
29na é pwina naî Yéchoua,
na é pwina naî Éliézer,
na é pwina naî Yorim,
na é pwina naî Matat,
na é pwina naî Lévi,
30na é pwina naî Siméon,
na é pwina naî *Juda,
na é pwina naî Ioséfa,
na é pwina naî Yonam,
na é pwina naî Éliakim,
31na é pwina naî Méléa,
na é pwina naî Menna,
na é pwina naî Matata,
na é pwina naî Natan,
na é pwina naî *Davita,
32 tna é pwina naî Jessé,
na é pwina naî Obed,
na é pwina naî Booz,
na é pwina naî Sala,
na é pwina naî Nachon,
33na é pwina naî Aminadab,
na é pwina naî Admine,
na é pwina naî Arni,

q3:19 Mataio 14.3–4; Maréko 6.17–18 r3:22 Ioane 1.32
s3:23 Luka 4.22; Ioane 6.42 t3:32 Ruth 4.17–22

na é pwina naî Hesron,
na é pwina naî Pérès,
na é pwina naî Juda,
34na é pwina naî Iakobo,
na é pwina naî Isaaka,
na é pwina naî Abéraama,
na é pwina naî Téra,
na é pwina naî Nahor,
35na é pwina naî Seroug,
na é pwina naî Réou,
na é pwina naî Péleg,
na é pwina naî Éber,
na é pwina naî Chéla,
36 una é pwina naî Quénan,
na é pwina naî Arpaxad,
na é pwina naî Sem,
na é pwina naî Noa,
na é pwina naî Lémek,
37na é pwina naî Matusalem,
na é pwina naî Hénok,
na é pwina naî Yéred,
na é pwina naî Malaléel,
na é pwina naî Quénan,
38 vna é pwina naî Énos,
na é pwina naî Seth,
na é pwina naî *Adamu,
na é pwi jojooro âboro, na é tòpò wà
Pwiduée naani gòropuu¶.
É tacai Iésu wà Caatana

Mataio 4.1–11; Maréko 1.12–13

4 É wâjué côwâ wà Iésu gée
nairiwâ Ioridano. Â ê Nyuâaê

Pwicîri, âna é tâa gòé, â é popaé
pâ naa namaré. 2Â é tâa wê wà
Iésu naa na ê 40 tòotù. Â é pwa ma
tacaié naawê wà *Caatana, pwi a ci-
carajè. Â, na pwi pàara-bà, âna câé
caa ija wà Iésu, â é dau copwa. 3Â

é pâdarié wà Caatana, â é ina têe
pâ: «Wiàna gà *Pwina naî Pwiduée,
â gà bii ê pwi atü bèeni, ma poloa!»
4 wÂ é tòpi têe wà Iésu pâ: «Jèe

nye wii naa na *Tii Pwicîri, pâ: Câé
caa wâro co goro poloa wà pwi
âboro.» Deutéronome 8.3
5Â é popaé too kaamwara

naanidò [gòrojaa] wà Caatana. Â
é nye paari têe kaa, na ji pàara
bèepwiri, diri ê pâ napô ma mwaciri
gòropuu. 6Â é ina têe pâ: «Go o
mwa naa tâgà ê muugère kâra diri
pâ mwaciri bèeni, bau aupitûâri§
naa goorà, ba jèe naa tôo. Â pâri
ma go naa, wiâra câbawâdé kôo.
7Â go mwa cau naa tâgà diri,
wiàna gà tùu jùrugà arao ma gà
ipwamainaô.»
8 xÂ é tòpi têe wà Iésu pâ: «Jèe nye

wii naa na Tii Pwicîri, pâ: Gà ipwa-
maina Pwi Ukai Pwiduée'gà, â nye
wàé co, na gà ipwa âboro kîri kêe.»
Deutéronome 6.13
9Â é nye popa Iésu, pâ naa

*Iérusaléma. Â é popaé too naa
gòro pûru *Wâra pwapwicîri. Â é
ina têe pâ: «Wiàna gà Pwina naî
Pwiduée, â gà êgò géeni! 10 yBa jèe
wii naa na Tii Pwicîri pâ:
Ée mwa tûâri
tà tèpa *angela kêe,
wà Pwi Ukai Pwiduée,
ba na rà wéaarigà.
11Rà mwa tapigà.
O càcaa tanoori âgà
naa gòro atü.» Psaume 91.11–12
12 zÂ é tòpi têe wà Iésu pâ: «Bwa.
Ba jèe nye wii naa na Tii Pwicîri

¶3:38 Adamu… Grec: Adamu, na é pwina naî Pwiduée.
§4:6 Aupitûâri—Rà ina mwara wà tèpa ijiao pâ: Auipâdipopai.
u3:36 Genèse 11.10–26 v3:38 Genèse 4.25–26
w4:4 Deutéronome 8.3 x4:8 Deutéronome 6.13–14
y4:10 Psaume 91.11–12 z4:12 Deutéronome 6.16; 1 Korénito 10.9

pâ: Gà cibwaa pigàdà**Pwi Ukai
Pwiduée'gà.» Deutéronome 6.16
13 aÛna é jèe tacaié diri wà

Caatana, â é pâra jiié. Â é tapacîri
mwara cè jè tòotù.

É tapoo wakè kêe Iésu
Mataio 4.12–17; Maréko 1.14–15
14Wà Iésu, âna dipitirié ê Nyuâaê

Pwicîri, â é wâjué côwâ naa napô
Galilée. Â rà jèe tapoo pwa jèkutâ
gooé naa na diri ê pâ ére. 15É pacâ-
muri tèpa âboro naa na pâ *wâra
pitapitiri, â rà dau inaê ba wâdé††.

É wâjué me côwâ naa na village kêe
16É wâjué me côwâ wà Iésu naa

Nazareth, wâna ia é maina naawê.
Â naa [na tapoo] *tòotù pwicîri, âna
é tò naa na wâra pitapitiri, wàra na
mu nye câmaajé têe. Â é cimadò, ba
na é pûra ê Tii Pwicîri. 17 bÂ é ilari jii
pwi jè ênawéna‡‡ ê tii kà *péroféta
Isaia. Â é pwara, â é pitòrigari ê pâ
popai, [na é pûra tàra]:
18É wâgò-o Nyuâa Pwi Ukai.
É pitòrigario¶¶;
é panuâô pâ§§,
ma go pame Popai Wâdé
tà tàpé na ticè kàra.
Go inapàpari ê tàrù*
tà tèpa pwa karapuu;
pai niâ kà tèpa bwi;

pai tipi tàpé na piirà.
19Wàéni ê pàara kêe
na o inapàpari ê pimeaari;
pai wâdé kà Pwi Ukai.Ésaïe 61.1–2
20É pipîri i tii wà Iésu, â é naa côwâ
tà i pwi ênawéna, â é tâaboo. Â rà
gére po niâriê diri ê pâ âboro naa na
i wâra pitapitiri. 21Â é ina tàra pâ:
«Guwà jèe nye têre ê auinapàpari
kâra ê Tii Pwicîri. Â nabàni, âna jèe
pacoo [na arawà diri].»

Tàutàra gooé
22 cdRà picagòtù Iésu ma pi-inaê

ba wâdé, ba rà po dau pò goro
ê pâ pwâratùra kêe na pwényuâa.
[Êco na, gée na càùé] â rà tapoo
pi-ina tàra pâ: «[Gorodà na wàrap-
wiri ê pai tùra kêe? Na nye pwi
âboro pwacèwiijè.] Ba nye pwina
naî Ioséfa!»
23Â é tòpi tàra pâ: «Guwà jèe nye

têre ê pâ namuru na go pwa na
Capernaüm. Â nümawà na go pwa
mwara cèna ipaiwà, naani napô
kôo.
«Pwiri guwà o ina tôo ê ucina

bèeni: “Ico pwi dotée, gà pinama
tiàu ê maagé'gà côwâ.”
24 e«Êco na go ina tàwà pâ: “Wà

pwi péroféta, âna càcaa pitòpié
bwàti naa na napô kêe.”

**4:12 Pigàdà—Provoquer.
††4:15 Pi-inaê ba wâdé—Rà ina mwara wà tèpa ijiao pâ: Pinabawâdée.
‡‡4:17 Â é ilari jii pwi jè ênawéna—Grec: Â naa têe.
¶¶4:18 Pitòrigari—Grec: Oint. (Oindre, âna wicèpwiri.) Rà wicèpwiri ê
l'huile naa gò ê pûru pwi ukai, târa tòpò pwâra ukai kêe, ba na é tòpi
ê aupwényunyuâari ma nii kà Pwiduée târa wakè kêe.
§§4:18 É panuâô pâ—Pàra Tii Pwicîri naa na grec, âna rà naagée pâ popai
bèeni: Ma go nama wâdé côwâ tàpé na tòina pwâranümarà.
*4:18 Tàrù—Pai ina wèe naani pâ: Liberté (pai tipi).
a4:13 Hébéru 2.18, 4.15 b4:17 Ésaïe 61.1–2 c4:22 Mataio 13.54–57;
Maréko 6.2–6 d4:22 Luka 3.23; Ioane 6.42 e4:24 Ioane 4.44

25 f«Âjupâra, [ba ipaiwà] na pàara
kà péroféta *Élia. Ba ia càcaa coo
boo cè popaa, â pwa copwa na
maina, naa na diri ê napô, naa
na âracié naja â gòobèreè. Â po
dau wâru ê pa dàpwà na napô *Is-
araéla, [na rà copwa]. 26 gÊco na wà
Pwiduée, âna câé caa panuâ Élia,
ba na é pitu târa cè caapwi dàpwà,
wâ Isaraéla, [napô kêe]. Â é nye
panuâê pâ naa jaa tô jè dàpwà na
village Sarepta, naa na jè ére goro
Sidon.
27 h«Â guwà jèe niimiri cai mwara

wà péroféta Élisée. Ba é pwa ma
tiàu maga kà Naaman co, pwi âboro
gée Syrie. Êco na dau wâru wà tèpa
pwa maga na Isaraéla.»
28Ûna rà têre pwiri, wà tèpa âboro

naa na i wâra pitapitiri, â rà po dau
putàmu naa goo Iésu. 29Â rà nye
cimadò kaa, â rà dàtié too, naanidò
gòro i jaa, na tâa wê i village kàra†.
Â rà pwa na rà tüê tàbàtù niboo.
30Êco na é nye pâ nabibiu kàra, â
[câé caa ipacè naa goorà. Â] é pâra
jiirà.

É pacâmuri tèpa âboro â
é nama rà wâdé côwâ

Mataio 8.14–17; Maréko 1.21–39
31É tèepaa wà Iésu naa Caper-

naüm, village wâ Galilée. Â é tò
naa na wâra pitapitiri, na jè tòotù
pwicîri. Â é pacâmuri tèpa âboro.
32 iÂ rà pò goo ê pai tùra kêe wà tàpé
na rà gére têreê. Ba pwa pàtàmara
ê popai kêe na é pacâmurirà goo.

É tü târa duée
33 [Na é gére tùra wà Iésu] â é tò

naa na wâra pitapitiri ê pwi âboro na
pwa duée gooé. Â é wiikau burà ina
pâ: 34«Ée! Iésu gée Nazareth, nye
ticè cèna gà pwa jaabà! Gà me na
tubaèpà tâbà? Go tàgére côoinagà,
ba wâgà pwi âboro, na é pitòri-
garigà wà Pwiduée, â é panuâgà
me!»
35Â é nye kànari kaa i pé duée,

wà Iésu, ma ina têe pâ: «Gà târi
pwâgà, â gà còobé gée goo pwi
âboro bèeni!»
Â i pwi duée, âna é tüboo i pwi

âboro, na ara diri tàpé na rà tâa
wê. Â é còobé gée gooé, â câé caa
tubaèpà têe.
36Â nye po dàpàgà târa diri ê

pâ âboro, â rà pitawèerirà jècaa,
ma ina pâ: «Gà côo, wà pwi âboro
bèeni, âna pwa pàtàmara ê pwina é
ina. Â é pitûâ târa mwara pâ duée,
â rà pitêre dèe, â rà còobé!»
37Â nye pâra kaa ê jèkutâ goo

Iésu, pitiri ê napô bèepwiri.

É nama tiàu maagé kà tèpa âboro
38É còobé gée na wâra pitapitiri

wà Iésu, â é pâra naa jaa Simona
Pétéru. Â rà ina têe wà tàpé na rà
gére tâa wê, pâ, wà tô nyaa kà wâdà
Simona, âna é dau maagé, ba é
pitòoka, â rà ilari jiié pâ, na é pitu
têe. 39Â émedarié wà Iésu, â é cùué
boo. Â é pacoo ê maagé kêe. Â nye
tiàu jiié kaa ê pitòoka! Â é cimadò â
é naa èrà.

†4:29 Naanidò gòro i jaa… Village na bari naa gòrojaa, goro jènere pé atü
na dau catòpàgà.
f4:25 1 Rois 17.1,7 g4:26 1 Rois 17.8–16 h4:27 2 Rois 5.1–14
i4:32 Mataio 7.28–29

40Na capàto na bàrane‡, âna rà
popa medari Iésu diri tèpa maagé.
Â é tòpò îê naa gòrà diri, â nye tiàu
kaa ê pâ na jèpapara maagé kàra.
41 jÂ rà còobé mwara pâ duée gée
goo tàpé na wâru. Â rà tomara too
i pâ duée, ma ina pâ: «Wâgà Pwina
naî Pwiduée.» Êco na é papwicîri ji-
irà ba gòo na rà tùra. Ba rà jèe tâ-
mogòori pâ wàé, âna é pwi *Mesia,
[wà *pwi a pa-udò na é cùru me wà
Pwiduée].

É inapàpari Picémara Wâdé
42Na dàuru kêe, â é còobé gée na

village wà Iésu, â é pâra naa na jè
ére na ticia wê. Êco na rà pâra nau
mudèe wà tèpa âboro, ba na rà ilari
jiié pâ, na é bwaa tàpo tâa jaarà.
43Êco na é tòpi tàra pâ: «Bwa. Ba

wâdé na go inapàpari ê *Picémara
Wâdé goro ê Mwaciri kà Pwiduée,
naa na pàra village. Ba wàépwiri
majoroé ma go boome.»
44 kÂ é pâpitiri wâ *Judée¶, â é

picémara ê Picémara Wâdé, naa na
pâ wâra pitapitiri.
É todà tèpa tapoo câmu kêe
Mataio 4.18–22; Maréko 1.16–20

5 lNa jè tòotù, âna é tâa niboo
bàrawià Galilée§ wà Iésu. Â é

picémara ê popai kà Pwiduée. Â
wâru pâ âboro na rà cibèepié, ba na
rà têreê. 2Â é côo ê du wànga, na ru
gére tâa niboo najawé mwünyabw-
eri bàrawià. Ba rà gére boo gée gò i

tèpa pwa puà, â rà gére nuwa i puà
kàra.
3Â é too naa gò i jè wànga, wànga

kà Simona Pétéru. Â é ina tà Simona
[ma wà tèpa bée] pâ: «Guwà tàpo
cètùu boopaé i wànga.»
Â é tâaboo, â é tapoo pacâmuri

mwara tèpa âboro.
4Ûna é gére tùra diri, â é ina tà Si-

mona [ma wà tèpa bée] pâ: «Guwà
toome, ba na jè tàpo dau boo naa na
numwiri. Â guwà mwa bàra panuâ i
pâ puà kàwà.»
5mÂ é tòpi têe wà Simona pâ: «Ico

pwi a pwa pupûra, gà côo: Bà jèe
nye wakè kaa, diri na pé ne bèeni,
â nye ticè cèna bà taa. Êco na, gée
goro pai ina'gà tâbà, â go o pwa.»
6Â [rà too naa gòro i wànga, â rà

tàpo boopaé] â rà panuâ i pâ puà.
Â nye dau wâru kâa ê pâ ârawéà
na rà coo na. Â pwa na tidàpa i pâ
puà. 7Â rà piara dà tèpa béerà na
rà tâa gòro i jè wànga, ba na rà pitu
tàra. Â pwa na wâbé i du wànga
goro ârawéà, â ru pwa na ru mwü.
8–10Â po dau wâgo tà wà Si-

mona ma wà diri tèpa bée—wà
Jacques ma wà Ioane, tupédu naî
wà Zébédée, ma wà pàra tàpé. Â
é tùu jùrué ma cigòboo na ara Iésu
wà Simona, â é ina têe pâ: «Pwi
Ukai, gà cibwaa coo jaao! [Ba gà pwi
âboro pwicîri] â wâgo, âna go pwi
âboro na go èpà!»
Â é tòpi têe wà Iésu pâ: «Gà

cibwaa nama wâgotâgà. Ba tapoo

‡4:40 Na bàrane—Grec: Gée na càùru ê pai duu kâra ê tòotù. Jèe nabwé
tòotù pwicîri kàra na capàto na bàrane.
¶4:44 Judée—Pàra Tii Pwicîri naa na grec, âna rà ina pâ: Galilée.
§5:1 Galilée—Grec: Génésareth. Côo mwara Nawià Galilée naa na Neere-
muru (Vocabulaire).
j4:41 Mataio 8.29; Maréko 3.11–12 k4:44 Mataio 4.23
l5:1 Mataio 13.1–2; Maréko 3.9–10 m5:5 Ioane 21.3–8

nabàni, âna gà o pwi a pwapuàri
âboro.»
11 nÂ rà [wâjué côwâ naa bàrawià,

â] rà dàti too naa gòromwari i du
wànga. Â gée na càùé, â rà naaco
diri, â rà pâra wiâ Iésu.

É nama tiàu maagé
kà du 2 âboro

Mataio 8.1–4, 9.1–8;
Maréko 1.40–2.12

Pwi a pwa maga
12Ûna é tâa na jè village wà Iésu,

â é tèepaa me wà pwi jè a pwa
maga**. Ûna é côo Iésu, â é tùu
jùrué ma cigòboo na araé, â é ilari
jiié pâ: «Wiàna nye nümagà, â gà o
nama tiàu maagé kôo.»
13Â é tùu pâ îê, â é tu naa gooé, â

é ina têe pâ: «Nümoo! Wâdé na tiàu
ê maagé'gà!»
Â nye po tiàu jiié kaa êmaagé kêe,

â é jèe wâdé.
14 oÂ é ina têe wà Iésu pâ: «Gà

cibwaa pwa jèkutâri. Â gà pâra nau
ipaarigà tà pwi a pwa ârapwaailò,
â gà naa [tà Pwiduée] i pwi *ârap-
waailò na ia é ina wà *Moosé naa
na i *Naèà kêe. Ba naa wàrapwiri, â
rà o côo diri wà tèpa âboro pâ gà jèe
wâdé.»
15Êco na dau ipâra pâ ê jèkutâ

goo Iésu. Â mu dau wâru tàpé na
rà mu me mariê, nau têreê, ma ilari
jiié pâ, na é nama tiàu ê pâ maagé
kàra. 16Â ému pâra acari, naa na pâ
ére aupiticia, ba na é pwapwicîri.

Pwi a pitàbwamwa
17Na jè tòotù, âna é pacâmuri

pâ âboro wà Iésu. Â wà pàra tèpa
*Farasaio ma *dotée goro ê Naèà,
âna rà gére têreê. Ba rà medarié,
gée na pâ village gée Galilée ma
*Judée, ma gée *Iérusaléma. Â ê
pàtàma Pwi Ukai Pwiduée, âna é tâa
gò Iésu, ba na é nama tiàu maagé
kà tèpa âboro.
18Â rà tèepaame ê pàra âboro, na

rà pitûri me goro aupuu ê pwi âboro
na é pitàbwamwa. Ba nümarà na rà
popaé too naa na i wâ, ma tòpòé na
ara Iésu. 19Êco na ticè pai pwa wèe,
majoroé ê pai wâru wàra ê âboro.
Â rà tàmee too naa gòrowâ††, â rà
dàgòtù ê jè ére gòrowâ. Â rà panuâê
boo gòro ê aupuu kêe, na ara Iésu,
ma wà tèpa âboro na rà cibèepié.
20 pÂ é pò goo ê cèikî kà tèpa

âboro bèepwiri, wà Iésu, â é ina tà
pwi a pitàbwamwa pâ: «Pwiini, jèe
pwanauri ê pâ èpà'gà.»
21Wà tèpa Farasaio ma tèpa

dotée goro ê Naèà, âna rà pi-
ina tàra pâ: «Kaa! Wàilàapà pwi
âboro bèeni, na é [nama ipaiwàilu
ma wà Pwiduée ma] pinabaèpà‡‡ ê
nee! Wàilàapà na tâmogòori ma é
pwanauri ê pâ èpà? Na nye wàco
Pwiduée!»
22Êco na é nye tâmogòori wà

Iésu ê pwina rà niimiri, â é ina
tàra pâ: «Gorodà na wàrapwiri ê
pâ pwâranümawà? 23Piticècoé na
go ina têe pâ: “Jèe pwanauri ê pâ
èpà'gà” jii na go ina têe pâ: “Gà

**5:12 Maga—Lèpre. Wà tèpa Juif, âna rà miiri tèpa pwa maga.
††5:19 Gòrowâ—Pwa goro puu, â po bàracaari bwàti, â pâri ma jè pâra gò.
Côo Mataio 24.17.
‡‡5:21 Pinabaèpà (é, pi-ina ba èpà)—Dire du mal de.
n5:11 Mataio 19.27 o5:14 Lévitique 14.1–32
p5:20 Ésaïe 43.25; Luka 7.48

cimadò, â gà pâra¶¶!” 24 q[Â wiàna
pâri ma go nama é pâra, na arawà
diri] â guwà mwa tâmogòori pâ,
pwa tàrù kà *Pwina naîri âboro,
ma é pwanauri ê pâ èpà naani
gòropuu.»
Â é ina tà pwi a pitàbwamwa pâ:

«Go ina tâgà ni pâ: Gà cimadò, â
gà popa ê aupuu'gà, â gà pâra naa
jaagà.»
25Â é nye cimadò kaa, naa

nabibiu kâra i pâ âboro. Â é popa
ê aupuu kêe, â é pâra naa pwârawâ
kêe, â é pwamaina Pwiduée.
26Â rà dau pò goo wà diri tàpé na

rà côo pwiri. Â nye po dàpàgà tàra, â
rà nye pi-ina cùuru pâ: «É! Nye dau
ité kaa ê pâ pwina jè côo nabà!»
Â rà pwamaina Pwiduée.
É todà Lévi (Mataio) wà Iésu
Mataio 9.9–13; Maréko 2.13–17
27Gée na càùé, ûna é pâra wii

naigé wà Iésu, â é côo wà Lévi, pwi a
*tò mwani wâripû, na é tâa na wâra
wakè kêe. Â é ina têe wà Iésu pâ:
«Gà me wiâô!»
28Â é pò ma cimadò wà Lévi, â é

panuâ diri, â é pâra wiâê.
29Gée na càùé, â é pwa ê pi-ija

na maina wà Lévi, naa jaaé, ba na
é pwamaina wà Iésu. [Â é todà Iésu
ma wà tèpa *câmu kêe.] Â wâru pâ
âboro na rà pi-ija naima ma wàilà—
wà tèpa tò mwani, ma wà pàra tàpé
mwara.
30 rÂ rà tâa wê mwara wà pàra

tèpa Farasaio. Â wà pàra tàpé gée
goorà, âna rà tèpa dotée goro ê
Naèà. Â rà cau pikûuri tèpa câmu
kêe, â rà ina tàra pâ: «Kaa! Gorodà
na guwà picaaija ma pibéewà ma

tàpé na èpà ê wâro kàra, ma wà
tèpa tò mwani?»
31Â é ina tàra wà Iésu pâ: «Càra

caa bu dotée wà tàpé na rà wâdé. Â
nye wàco tàpé na ràmaagé. 32Câgo
caa me, nau todà tàpé na rà niimiri
pâ wâdé ê wâro kàra. Bwa! Go me
nau todà tàpé na rà tâmogòori pâ
èpà ê wâro kàra, ba na rà biirà, ma
pitòotéri ê wâro kàra.»

Popai goro ipwanya
Mataio 9.14–17; Maréko 2.18–22
33Rà tapoo patùra Iésu wà tèpa

Farasaio, [goro ê *ipwanya—pai
panuâ ija na jè ji pàara, ba na jè
pwapwicîri]. Â rà ina têe pâ: «Wà
tèpa câmu kà *Ioane Pwi a piupwaa,
âna rà tàgére ipwanya, ma pwap-
wicîri. Â ipaiwà naa goo tèpa câmu
kâbà. Â wà tèpa câmu'gà, âna rà
nye ija ma wâdo. [Gorodà na càra
caa ipwanya?]»
34 sÂ é tòpi tàra pâ: «Gona rà o

ipwanya, wà tàpé na jè todàra naa
goro ê piéa, na é bwaa tâa jaarà
wà pwi a piéa? Bwa! Na pàara na é
bwaa tâa jaarà, â rà pi-ija ma wâdo.
35Êco na o mwa me ê tòotù na ée
mwa pâra jiirà wà pwi a piéa. Â
géewê, na rà o mwa bàra ipwanya.»
36Â é ina tàra mwara ê ucina

bèeni wà Iésu, pâ: «Nye ticè jè
âboro, cèna é dàdàpa ê gòobàra ê
ârabwée na bwaa bwùu, ma é taiti
naa goro ê ârabwée na jèe dòroé.
Ba o jèe dànoori i ârabwée na bwùu,
â o càcaa ipaiwà i du noo kâra
imwaano, naa goro i ârabwée na jèe
dòroé.
37«Guwà côo ê *wâra jawé na

pwa goro parawére macii§§: Câjè
¶¶5:23 Côo note goo Mataio 9.5.
§§5:37 Wâra jawé… Côo ê ânuuru i wâra jawé na Mataio naporomee 9.
q5:24 Ioane 5.8 r5:30 Luka 15.1–2 s5:34 Ioane 3.29

caa popa ê dipâa na bwaa âmuê,
ma jè upwâwii ê wâra jawé na jèe
dòroé. Ba o taaò i wâra jawé, [ba
pwacoé ma é tèe]*. Â o tubatiàu
i dipâa bau i wâra jawé. 38Bwa!
Wâdé na jè tòpò ê dipâa na bwaa
âmuê, naa na ê wâra jawé na bwaa
bwùu. 39Êco na wà tàpé na rà mu
wâdo ê dipâa na jèe gòiri, âna
tàutàra goro ê dipâa na bwaa âmuê.
Ba rà ina pâ: “Dau wâdé nümara ê
dipâa na jèe gòiri†.”»

Pwi apooro tòotù pwicîri
Mataio 12.1–14; Maréko 2.23–3.6

6 tNa jè *tòotù pwicîri, âna rà pâra
wii ê naigé na tapàgà na aup-

wanapô wà Iésu ma wà tèpa *câmu
kêe. Â wii naigé, â rà tàpo pétâ pâ
pwâra blé wà tèpa câmu. Â rà iitiri
naa na îrà, â rà uti ê pudòé.
2 uWà pàra tèpa *Farasaio, âna rà

[côorà, â rà] ina tàra pâ: «Tàpéebà,
gona cina guwà pwa na wàrapwiri?
Âna muru na papwicîri, na ê tòotù
pwicîri‡!»
3 vÂ é tòpi tàra wà Iésu pâ: «Gona

câguwà caa pûra naa na Tii Pwicîri
ê pwina é pwa wà pwi ukai *Davita?
Ba, na jè tòotù, â rà copwa, wàilà
ma wà tèpa bée, â nye ticè cèna rà
uti. 4 wÂ é tò naa na wâra pwapwicîri
pwa goro imwaano¶. Â é pa ê poloa,
na naa tà Pwiduée, â é ija. Â é pa,
â é nama rà ija mwara wà tèpa bée.

Êco na ê poloa-bà, âna nye wàco wà
tèpa pwa *ârapwaailò, na pwa tàrù
kàra ma rà ija.»
5Â é ina mwara wà Iésu pâ:

«Wà *Pwina naîri âboro, âna é pwi
apooro ê tòotù pwicîri.»

É nama tiàu maagé na pwi tòotù-bà
6Na jè tòotù pwicîri, â é tò naa na

*wâra pitapitiri wà Iésu. Â é pacâ-
muri tèpa âboro. É tâa wê mwara
wà pwi âboro na bà ê îê.
7Â wà tèpa *dotée goro ê Naèà

ma wà tèpa Farasaio, âna rà côo
bwàti wà Iésu, pâ, pwiri é pwa ma é
wâdé côwâ wà pwi âboro bèepwiri,
na tòotù pwicîri? Ba rà mudàra cè
pai pwawèe, ba na rà omwa pitòtié.
8É tâmogòori ê auniimiri kàra, wà

Iésu â é ina tà pwina bà i îê pâ: «Gà
cimadò, â gà me naani, na ara diri
pâ âboro.»
Â é cimadò wà pwiibà, [â éme naa

jaa Iésu, na ara pâ âboro].
9Â é ina wà Iésu tà tàpé na rà tâa

wê pâ: «Wànau? É *tàrù na tòotù
pwicîri, na jè pwa pwina wâdé, é
na jè pwa pwina èpà? Wâdé na jè
pawâro pwi âboro, é, wâdé na jè
panuâê ma é bà§?»
10Â é po niârirà diri wà Iésu. Â é

ina tà i pwi âboro pâ: «Gà patàrù ê
îgà.»
Â é patàrù i îê, â é nye wâdé kaa.

*5:37 Pwacoé ma é tèe—Côo note goo Maréko 2.22.
†5:39 Munaa ucina goo wà tèpa pitûâ kà tèpa Juif na tàutàra goo ê âra-
pupûra kà Iésu.
‡6:2 Muru na papwicîri… Dau pwicîri tà tèpa Juif na rà wakè na tòotù
pwicîri, â rà niimiri pâ iitiri pwiri blé naa na îrà, âna ‘wakè’.
¶6:4 Wâra pwapwicîri pwa goro imwaano—Grec: Wâ kà Pwiduée. Côo
Neeremuru (Vocabulaire).
§6:9 Panuâê ma é bà—Grec: Tanooriê.
t6:1 Deutéronome 23.26 u6:2 Ioane 5.10 v6:3 1 Samuel 21.1–6
w6:4 Lévitique 24.5–9

11Â rà nye dau putàmu kaa wà
tèpa Farasaio ma wà tèpa dotée
goro ê Naèà. Â rà pitùra goro cè
pwina rà o pwa tà Iésu.

É pitòrigari tèpa
12 apostolo kêe

Mataio 10.1–4; Maréko 3.13–19
12Na jè tòotù, âna é too wà

Iésu, naa gòrojaa. Â é pwapwicîri
tà Pwiduée, tiagoro pwaa. 13Ûna
pwaa, â é todà diri tàpé na rà mu
pâra wiâê. Â é mwa pitòrigari gée
jaarà tèpa 12 âboro, na é nama
neerà pâ *apostolo. 14Wàilà-ni:
Simona—é pitunee têe wà Iésu pâ
Pétéru;

André, wà pwi jiié;
Jacques;
Ioane;
Filipo;
Barthélemy;
15Mataio;
Toma;
Jacques, pwina naî Alphée;
Simona, pwi Zélote**;
16 Jude, pwina naî pwi jè âboro na
nee Jacques††;

Judas Iscariote, wà pwina ée mwa
icuri‡‡ Iésu.
Wâru âboro na rà medari Iésu

Mataio 4.23–25
17Rà wâjué boo côwâ gée gòro-

jaa, wà Iésu ma tèpa 12 apostolo
kêe. Â rà coo na ére na tàbwàti. Â
dau wâru pâ âboro na rà medarirà—

wà tàpé na rà mu pâra wiâ Iésu, ma
pàra tèpa âboro gée Iérusaléma ma
gée na diri napô *Judée; ma gée na
ére bàrawià wâgoro jènere du ville
Tyr ma Sidon. 18Ba rà cau me, ba
na rà têre Iésu, â ba na é pwa ma
tiàu maagé kàra. Â é tü târa mwara
pâ duée na wâru. 19Â wâru tàpé na
pwa na rà tu naa gooé. Ba pwa ê
pàtàmee na tâa gooé, â nye cau
tiàu maagé kàra.

Ipupûra kà Iésu
Mataio 5.1–12,43–48, 7.1–29

Cidòri nyuâa
20É tabiié wà Iésu dà tèpa câmu

kêe. Â é ina tàra pâ:
«Cidòri nyuâawà, wâguwà na ticè
kàwà, ba o mwa kàwà ê *Mwaciri
kà Pwiduée!

21 xCidòri nyuâawà, wâguwà na
guwà copwa ni, ba guwà o mwa
pwàro!

Cidòri nyuâawà, wâguwà na guwà i
ni, ba guwà o mwa ipwàdée.

22 yCidòri nyuâawà wiàna rà
pièpàriwà, ma tàutàra goowà,
ma piècaariwà, ma tobapwâwà,
gée goo [na guwà tèpa âboro
kôo, wâgo] Pwina naîri âboro.
23Ba wà tèpa jojoororà, âna rà
nye wàrapwiri tà tèpa *péroféta.
Â go ina tàwà pâ: Guwà ipwàdée
ma piêgòtùru, ba o maina
pumara wakè¶¶ kàwà naanidò
*napwéretòotù!»

**6:15 Zélote—Pwi âji âboro Judée na nümee na é paêgò tèpa Roma gée
napô kêe.
††6:16 Jude… Nee mwara Thaddée. (Côo Mataio 10.3; Maréko 3.16–19.)
‡‡6:16 Icuri—Trahir. Rà ina mwara wà tèpa ijiao pâ: Ipwa tûâ têe.
¶¶6:23 Pumara wakè—Récompense. Rà ina mwara wà tèpa ijiao pâ:
Câmaê.
x6:21 Psaume 126.5–6; Ésaïe 61.3; Auinapàpari 7.16–17
y6:22 Ioane 15.19, 16.2; 1 Pétéru 4.14

O pwa aré ma tòina kà pàra tàpé
24«[Wàéni popai kôo naa goowà]
wâguwà na pwa kàwà:
O pwa aré ma tòina kàwà. Ba
jèe nye êkaa ê ipwàdée kàwà ê
neemuruwà ni, â o jèe nye êkaa
ê jara ipwàdée kàwà.

25O pwa aré ma tòina kàwà,
wâguwà na guwà pwàro. Ba
guwà o mwa copwa.

O pwa aré ma tòina kàwà, wâguwà
na guwà ipwàdée ni. Ba guwà o
mwa i ma pijinünü.

26O pwa aré ma tòina kàwà,
wâguwà na rà pi-inawà ba wâdé
wà tèpa âboro. Ba [o dau maina
ê wârimuru kàwà jii] wà tèpa
péroféta a pwâ, na ia rà nye
dau pi-inarà ba maina wà tèpa
âboro.»

Gà meaari tèpa èpàrigà!
27«Guwà tàpo tàmaariô, [wiàna

nümawà] na guwà têre: Gà meaari
tàpé na rà èpàrigà, â gà pwa na
wâdé tà tàpé na rà miirigà. 28Â gà
*pwényunyuâari tàpé na rà pinaja-
jaigà. Â gà pwapwicîri ba kà tàpé na
rà pi-inabaèpàgà. 29Â wiàna é tam-
agéri jè upwaégà wà pwi jè âboro, â
gà panuâ têe mwara jèpwi. Â wiàna
é popa cimiici'gà, â gà naa têe
mwara ê palito'gà. 30Wiàna é ilari
jiigà cè jè muru, wà pwi jè âboro,
â gà naa têe. Â wiàna é popa ê jè
neemurugà, â gà cibwaa ilari pâ, na
é pitôowâri. 31 zÜu, go ina tàwà pâ:

Gà pwa tà pàra tàpé ê pâ muru na
nümagà na rà pwa tâgà.»
32Ba wiàna gà wâdéari co tàpé na

rà wâdéarigà, â cina gà tapacîri cè
câmagà [jii Pwiduée]? Ba wà tèpa
âboro èpà, âna rà nye pwa mwara ê
pwiibà. 33Â wiàna gà pwa na wâdé
tà tèpa béegà, â cina guwà tapacîri
cè câmagà? Ba wà tèpa âboro èpà,
âna rà nye pwa mwara ê pwiibà!
34Â wiàna gà naa mwani co tà tàpé,
na rà o mwa pitôowâri, â cina gà
tapacîri cè câmagà? Ba wà tèpa
âboro èpà, âna rà nye pwa mwara
ê pwiibà!
35«Guwà têre! Gà meaari tàpé na

rà èpàrigà, â gà pwa na wâdé tàra,
â gà naa tà tèpa âboro, naa goro
piticèmuru naa goo§§. Ba wiàna gà
wàrapwiri, â o dau maina ê câmagà
na ée mwa naa tâgà wà Pwiduée,
na é wâ napwéretòotù. Ba [gà paari
goro ê càragà bèepwiri pâ] gà pwi
âji naîê. Ba wàé, âna é meaari tàpé
na càra caa pwaolé têe, ma tàpé na
rà pwa na èpà. 36Êkaa na wâdé na
gà pimeaari, pwacèwii pwi Caa'gà
na é pwi a pimeaari.»

Gà cibwaa pitèi pàra tàpé!
37 a«Gà cibwaa pitèi [ma pitòti]

pàra tàpé, â o câé caa pitèigà wà
Pwiduée. Â gà pwanaurirà, â wàé,
âna ée mwa pwanaurigà. 38 bÂ gà
naa, [naa goro piticèmuru naa goo]
ba gà o tòpi. Ba o nye piâjagò tâgà
côwâ. Â guwà o mwa tòpi pâ muru
na piêdò ma piwéna. Ba o naa tâgà,

§§6:35 Naa…naa goro piticèmuru naa goo—Rà ina mwara wà tèpa ijiao
pâ: Naa imudi.
z6:31 Mataio 7.12 a6:37 Mataio 6.14 b6:38 Maréko 4.24

pwacèwii ê pai naa kâgà tà pàra
tàpé*.»
39 cÉ ina tàra ê ucina bèeni wà

Iésu, pâ: «Gona wà pwi a bwi, âna
pâri ma é popa pwi jè a bwi? Bwa!
Ba ru o cau tûu naa na pwêe! 40 dÂ
go ina tàwà pâ: Wà pwi a câmu,
âna câé caa piwéna jii pwi a pacâ-
muriê. Êco na, wiàna é dau câmu
bwàti, â ée pâ nau pwacèwii pwi a
pacâmuriê.
41–42 ef«Gà dau côo bwàti ê

mapûpûru na wâna âraporomee
pwi aéjii'gà. Â gà niâ jai ê
diopwaa kâra pàara upwâra na
âraporomeegà! Â gà wànau pai
ina tà pwi aéjii'gà pâ: “Nama go
jèe patâjii i mapûpûru bèepwiri na
âraporomeegà”?
«Gà pwi a-ipwacôwârimuru! Gà

mara patâjii béaa ê diopwaa kâra
pàara upwâra bèepwiri na âra-
poromeegà! Â géewê, mwa bàra
pwéelaa tâgà cè pai patâjii wàra
ê mapûpûru na âraporomee pwi
aéjii'gà!»

Ê upwâra bau ê pwêe
43 g«Ê upwâra na wâdé, âna [é

nye tòpò pwêe na wâdé târa uti, â]
pwacoé ma é tòpò pwêe na èpà. Â
ê upwâra na èpà, âna [é nye tòpò
pwêe na èpà, â] pwacoé ma é tòpò
pwêe na wâdé. 44Ba jè côoina i up-
wâra gée goro ê pwêe. Ba câjè caa
pétâ pwâra î gée goro cè upwâra
aru! Â câjè caa pétâ pwâra dipâa
gée goro ê upwâra na pwa daaé!
45Ê pâ muru na wâdé, âna me gée

goo pwi âboro na é wâdé, ba wâdé
pwâranümee. Â ê pâ muru na èpà,
âna me gée goo wà pwi âboro na
é èpà, ba èpà pwâranümee. Ba jè
tùra, gée goo ê pwina é tâa na
pwâranümajè.»

Ucina goo du wâ
46 h«Gorodà na guwà po ciburà

ina tôo pâ: “Pwi Ukai, Pwi Ukai!”
â câguwà caa pitêre dòo? 47 [Guwà
têre cai ê ucina bèeni]:
«Wà pwi âboro na é têre diri pâ

popai kôo, â é pitêre dàra, 48âna
é pwacèwii pwi âboro na é bari ê
wâ kêe. Â é îri boo tiagòro atü, ba
na é tòpò naawê ê pàara wâ. Ûna
ca ê jèpé, â é ti goro i wâ, â câé
caa taura, ba bari naa gòro atü. 49Â
wà pwina é têre popai kôo, â câé
caa pitêre dàra, âna é pwacèwii pwi
âboro, na é pacima ê wâ kêe, âna
ticè pàaé. Â ca i jèpé, â é ti goro i wâ,
â é nye tûu kaa i wâ, â nye tanoori
diri kaa.»

Pai cèikî kà pwi coda roma
Mataio 8.5–13

7 Ûna é gére ina diri pwiri tà tèpa
âboro wà Iésu, â é wâjué me

côwâ naa Capernaüm. 2–3Â wà pwi
jè caa kâra coda roma, na é tâa
wê, âna é têre jèkutâ goo Iésu. Â é
panuâ pâdari Iésu pàra tèpa âboro
imaina kà tèpa *Juif, ba na rà ilari
jiié pâ, na é pwa ma tiàu maagé
kà pwi ênawéna kêe. Ba é po dau
maagé wà pwiibà, â é pwa na é

*6:38 Naa na grec, âna ucina goo ê mai (maïs) na jè wâri gée na aupwa
jèna. Pwacèwii ê mai na wicèpwiri piticèmuru naa goo, naa na pé cio, â
gée na càùé, âna jèe ngarü ê cio, ba naa pwaaié bwàti, tiagoro na jèe ni
pwêe i cio.
c6:39 Mataio 15.14 d6:40 Mataio 10.24–25 e6:41-42 Mataio 7.3
f6:41-42 Mataio 7.4–5 g6:43 Mataio 12.33–35 h6:46 Mataio 7.21

bà. Â dau wânüma wà pwi caa kâra
coda gooé.
4Â rà pâdari Iésu wà tàpéebà, â rà

tacoo gooé pâ, na é pitu tà i pwi caa
kâra coda. Â rà ina têe pâ: «Gà côo,
co pwi ukai, wà pwiibà, âna é pwi
âboro na é dau wâdé. Â wâdé ma
gà pitu têe. 5Ba é meaari ê Ba kâjè
[wàijè tèpa Juif] tiagoro na é bari ê
*wâra pitapitiri kâjè.»
6Â é pâra wiârà wà Iésu. Â ûna

rà tèepaa mwünyabweri ê pwârawâ
kà i pwi caa kâra coda, â wà pwi-
ibà, âna é panuâ pâdari Iésu pàra
tèpa bée, ba na rà pame têe ê popai
bèeni: «Ico pwi ukai, càcaa pâri naa
gooò ma gà tèepaa naa pwârawâ
kôo. 7Â càcaa pâri naa gooò mwara
na go pâdarigà. Wâdé na gà nye
po tùra co, â o tiàu maagé kà pwi
ênawéna kôo. 8Ba wâgo, âna go
pitêre dàra pwi a pitûâ kôo, â go
pitûâ kà tèpa coda. Â, na go ina tà
pwi jèpwi pâ: “Gà pâra!” â é pâra.
Â, na go ina tà pwi jèpwi pâ: “Gà
me!” â é me. Â, na go ina tà tèpa
ênawéna kôo pâ: “Guwà pwa ni!” â
rà nye pwa.»
9Â wà Iésu, âna é [dau pò ma]

picâdiri i pwi caa kâra coda. Â
é tabèreè, â é patùra tèpa âboro
na wâru, na rà gére pâra wiâê. Â
é ina tàra pâ: «Guwà têre bwàti:
Câgo caa pâmari cè pwi âboro cèna
maina cèikî kêe, pwacèwii pwini, tia
na [mwara ê âji Ba kà Pwiduée]
*Isaraéla.»
10Ûna rà wâjué côwâ naa jaa i pwi

coda wà tèpa bée, â rà pâmari i pwi
ênawéna kêe, âna é jèe nye wâdé
côwâ.

É nama é wâro côwâ pwi âboro
11Gée na càùé, â é pâra wà Iésu

naa na village na ina goo wê pâ
Naïn. Â rà pâra wiâê wà tèpa *câmu
kêe, ma pàra tèpa âboro na wâru.
12Ûna rà gére tèepaa pâ naa na
goropwârawâ naa na i village, â rà
pâmari tèpa âboro, na rà po cia pâ
pwi jè a bà naa na auipwàni. Nye
wàé co tà nyaa kêe, â wâru âboro
na pâra wiâ wà tôobà.
13Ûna é côoê wà Pwi Ukai, â po

dau maina ê pai meaarié kêe, â é
ina têe pâ: «Tôoni, gà cibwaa i.» 14Â
é gée paé, â é tu naa goo i bòkòci†.
Â wà i tèpa kâa wèe, âna rà coo. Â
é ina tà i pwi a bà pâ: «Pwiibà, gà
tàcî. Ba go ina tâgà.»
15 iÂ é nye cimadò nau tâa kaa‡,

â é tùra! Â é naaê boo wà Iésu, ma
naaê tà nyaa kêe.
16 jÂ dau wâgo tà diri tàpé na rà

tâa wê, â rà picâdiri Pwiduée. Â rà
pi-ina tàra pâ: «É boome na wakè
jaajè wà Pwiduée! Ba é cùru me
marijè wà pwi jè *péroféta kêe na
dau imaina.»
17Â rà pijèkutâri ê pwina é pwa wà

Iésu, naa na diri ê pâ ére wâ *Judée
ma wâbèepi.

É pwi Mesia na rà tapacîê
Mataio 11.1–6

18Wà tèpa câmu kà *Ioane [Pwi
a piupwaa] âna rà piwiâ têe diri
ê pâ pwina é pwa wà Iésu. Â é
todà tupédu ârailu wà Ioane, 19 kâ é
panuâru pâdari Pwi Ukai, ba na ru
tawèerié pâ: «Pwiri nye wâgà kaa
pwi *Mesia, [*pwi a pa-udò] na ée

†7:14 Bòkòci (é, bòoci)—Cercueil.
‡7:15 Ticè târa bòkòci.
i7:15 1 Rois 17.23; 2 Rois 4.36 j7:16 Luka 1.68
k7:19 Psaume 40.8; Malachie 3.1; Auinapàpari 1.8

mwa tèepaa? É, na bà bwaa nye
tapacîri cè pwi jèpwi?»
20–21Â ru pâra, â na pwi pàara na

ru pâdari Iésu na, â ru côo pâ é
pwa ma tiàu maagé kà tèpa âboro
na wâru. Â é tü târa pâ duée, â
é pwa ma rà niâ côwâ, wà pàra
tàpé na rà bwi. Â ru ina têe pâ:
«É panuâbu medarigà wà Ioane, ba
na bu tawèerigà pâ: Pwiri nye wâgà
kaa pwi Mesia? É, na bà bwaa nye
tapacîri cè pwi jèpwi?»
22 lÂ é tòpi tàru pâ: «Gàu wâjué

côwâ nau piwiâ tà Ioane ê pwina
gàu côo, ma ê pwina gàu têre. Ba
wà tèpa bwi, âna rà jèe niâ; wà tàpé
na rà bee, âna rà jèe pâra bwàti;
wà tàpé na rà pwa maga, âna rà
jèe wâdé; wà tèpa kee, âna rà jèe
têrejè; â wà tèpa bà, âna rà jèe wâro
côwâ; â wà tàpé na ticè kàra, âna rà
jèe tòpi ê *Picémara Wâdé. 23Cidòri
nyuâa pwina é côoinaô, ma cèikî
naa gooò¶!»

É ina Ioane wà Iésu
Mataio 11.7–19

24Ûna ru jèe wâjué côwâ wà
tupédu a câmu kà Ioane, â é ina
wà Iésu târa pâ âboro na rà gére
tâa wê, pâ: «Na ia guwà pâra naa
namaré [nau têre Ioane] â dà cèna
guwà pâra nau ucâri? [Pwi âboro
na ipwaée kêe na é pwacèwii] ê
bàra watü na pòbagù pwéretòotù?
25Bwa! Â gona dà na guwà pâra
nau côo? Pwi jè âboro na é coona

pâ ârabwée na po wâdé? Bwa! Wà
tèpa âboro na wàrapwiri, âna rà tâa
na ê wâra ukai, â dau wâru neemu-
rurà! 26mNye dà cèna guwà pâra
nau côo? Pwi jè péroféta? Üu kaa,
â go ina tàwà pâ: Wà pwiibà, âna é
pwi péroféta maina! 27 nBa nye wà
kaa Ioane, na é inaê wà Pwiduée,
naa na *Tii Pwicîri, pâ:
Go mwa panuâ paé
pwi a pa popai kôo.
Ée mwa pâbéaa'gà
ma pwabwàti naigé'gà.Malachie 3.1
28«Guwà têre bwàti: Nye ticè pwi
jè âboro gòropuu, cèna é piwéna
jii Ioane Pwi a piupwaa. Êco na go
ina tàwà pâ: Wà pwina ée dau kiriwi
naa na *Mwaciri kà Pwiduée, âna o
[tâa têe ê pwina] mwa piwéna jii wà
Ioane.»
29 oWà tèpa âboro na rà têre pwiri,

ma tèpa *tò mwani wâripû§, âna rà
jèe cau côo pâ, é wâdé ma *tàrù wà
Pwiduée. Â rà pâra dari Ioane, ba na
é *upwaarà**. 30 pÊco na, napwa naa
goo wà tèpa *Farasaio ma wà tèpa
*dotée goro ê Naèà, âna càra caa
pitêre dàra ê câbawâdé kà Pwiduée,
ba tàutàra na rà pâra dari wà Ioane
ma é upwaarà.

Rà picocooribu ma Ioane
31É ina mwara wà Iésu pâ: «Go

ipwacèwii naa goro dà ê pâ âboro
nabà? 32Rà pwacèwii pâ nari èpo na
rà gére ipuburirà naa na aupitapi-
tiri, â [tàutàra dàra kòcòmawà tèpa

¶7:23 Grec: Cidòri nyuâa pwina càcaa tanooriê gooò, é, …na câé caa
tétâjiio.
§7:29 Tò mwani wâripû—Pai ina wèe pâ, tàpé na èpà ê wâro kàra. Côo
Neeremuru (Vocabulaire).
**7:29 Nee tii 29 ma 30, âna munaa popai kà Luka, wà pwi awii tii bèeni.
Êco na, pwiri gòobàra popai kà Iésu.
l7:22 Ésaïe 35.5–6, 61.1; Luka 4.18 m7:26 Luka 1.76
n7:27 Malachie 3.1 o7:29 Luka 3.12 p7:30 Mataio 21.32

béerà na rà pitakàna] ma ina tàra
pâ:
“Bà tòjò†† tàwà,
â tàutàwà dàra câbu.
Bà nyabiri tàwà
nyabi târa ipwàni,
â tàutàwà dàra i!”
33«Ba é tèepaa me wà Ioane Pwi
a piupwaa, â câé caa ija poloa, â
câé caa wâdo dipâa, â guwà ina pâ:
“Pwa duée gooé!”
34 q«Ûna é jèe tèepaa me, wà

*Pwina naîri âboro, â é ija ma wâdo
[pwacèwii pàra tàpé]. Â guwà ina
pâ: “Wà pwini, âna é dau pwi a
wâdo ma pwi a-ija! Â é pabée tèpa
tò mwani, ma wà pàra tèpa âboro
èpà.”
35«Êco na [âjupâra ê pwina jè mu

ina pâ]: “Ê tàmanga‡‡, âna jè côo
taaci naa na pwâra wakè kêe.”»

Tô ilàri na é wicèpwiri
jawé ûrea naa gò Iésu

36Na jè tòotù, âna é todà Iésu wà
pwi jè Farasaio, ba na rà picaaija. Â
rà tâaboo naa goro i taapà¶¶, â rà
tapoo ija. 37 rÂ é tèepaa me wà tô jè
ilàri gòronaigé§§, ba é jèe têre pâ é
wêe wà Iésu. Â é pame ê wâra jawé
atü na dau wâdé, na wâbé goro ê
jawé ûrea. 38Â é tùu jùrué ma cigò-
boo na ara Iésu, â é i. Â ê pâ nüru
i kêe, âna rà tûuboo naa gò du â
Iésu. Â é câtùra goro wàrapûruê, ma

bwénüu ê du âê, â é wicèpwiri i jawé
ûrea naa gò du âê.
39Wà i pwi apooro pwârawâ, wà i

pwi Farasaio, âna é côo pwiri, â dau
èpà têe, â é niimiri pâ, ‘Wiàna wà
pwini, âna é pwi jè péroféta [na é
cùrué me wà Pwiduée] â pwiri é tâ-
mogòori pâ wà tô ilàri bèeni, âna é
tô ilàri gòronaigé. Êco na é nama é
tu naa gooé wà tôoni.’
40 [Êco na é nye tâmogòori kaa ê

auniimiri kêe] wà Iésu, â é ina têe
pâ: «Pwini Simona, gà têre, ba pwa
pwina nümoo na go ina tâgà.»
Â é tòpi têe wà pwini pâ: «Îgà.»
41Â é ina têe wà Iésu [ê ucina

bèeni]:
«É mwa tâa pwi jè âboro. Â ârailu

tupédu âboro na ru pwa kéredi
têe—pwi jèpwi, âna 500 000, â wà
pwi jèpwi 50 000*.
42«Êco na càcaa pâri ma ru wâri

wà tupéeni. Â é ina tàru pâ: “Jèe
wâdé! Guwà naaco i kéredi kàu.” Â
é cau pwanauriru goo diri i mwani
bèepwiri.»
[É tubanabwé i ucina kêe wà Iésu,

â é tawèeri wà Simona, wà i pwi
Farasaio, pâ]: «Wàilàapà gée goo
tupéebà, na dau côoina ê pai wâdé
kà i pwi apooro i mwani†? Gà niimiri
pâ wàilàapà?»
43Â é tòpi têe wà Simona pâ: «Mu-

naa wà i pwi a maina kéredi kêe.»
Â é ina têe wà Iésu pâ: «Gà

âjupâra.»

††7:32 Tòjò—Grec: Upi kuruò.
‡‡7:35 Ê tàmanga kà pwi âboro—é, Ê tàmanga kà Pwiduée.
¶¶7:36 Tâaboo naa goro i taapà—Côo note goo Luka 14.15.
§§7:37 Tô jè ilàri gòronaigé—Grec: Tô jè ilàri na èpà ê wâro kêe.
*7:41 500 000…50 000—Grec: 500 deniers…50 deniers. Caapwi denier,
âna wâri pwi caapwi âboro naa na caapwi tòotù.
†7:42 Côoina ê pai wâdé kà i pwi apooro… Grec: Meaari i pwi apooro i
mwani.
q7:34 Luka 15.2 r7:37 Mataio 26.7; Maréko 14.3; Ioane 12.3

44–46Â é tabiié wà Iésu dà i tô ilàri,
â é ina tà Simona pâ: «Pwiini, na go
tòme naani pwârawâ'gà, â câgà caa
pwabwàti tôo, [wiâra ê nyamanya
kâjè]. Ba câgà caa naa tôo cè jawé,
ba na go nuwa du âô. Â câgà caa
naa tôo ê l'huile târa ê pûruô. Â
gà côo i tô ilàri bèeni, âna câé caa
nao goro [pwa ê pwina wâdé. Ba é]
nuwa ê du âô goro ê nüru i kêe, â é
câtùra goro wàrapûruê. Â é wicèp-
wiri ê jawé ûrea na dau maina wâri
wèe, naa gòro ê du âô. 47Ba dau
maina ê pimeaari kêe, ba dau wâru
ê pâ èpà kêe na jèe pwanauri. Â
gà têre, wà pwi âboro na càcaa
pwanauri têe pâ èpà kêe na wâru,
âna o càcaa maina ê pimeaari kêe.»
48Â é ina tà i tô ilàri pâ: «Tôoni, jèe

pwanauri ê pâ èpà'gà.»
49Â wà tàpé na rà gére picaatâa

ma wàé goro taapà, âna rà pi-ina
tàra pâ: «Wàilàapà pwi âboro bèeni,
na pâri ma é pwanauri ê pâ èpà?»
50 sÂ é ina tà i tô ilàri wà Iésu pâ:

«Cidòri nyuâagà co tôoni! Gà udò
[ma tâa tâgà ê *âji wâro] gée goo
ê cèikî'gà! Â gà pâra, â ée mwa tâa
jaagà ê pinaanapô.»

É pacâmuri pa âboro
na rà pâra wiâê
Mataio 12.46–13.23;
Maréko 3.31–4.25

8 1–2 tGée na càùé, â rà pâra wà
Iésu ma wà tèpa 12 a *câmu

kêe, naa na pâ village. Â é picé-
mara naawê ê *Picémara Wâdé goo
ê *Mwaciri kà Pwiduée.

Pa ilàri na rà pâra wiâê
Pwa mwara pa ilàri na rà pâra

wiârà—wà pa ilàri na ia é nama tiàu

maagé kàra, ma tü târa pâ duée gée
goorà:
Wà Maria gée Magdala na ia é tü
târa pâ 7 duée gée gooé;

3Wà Jeanne, tô wâdà Chuza, pwi
caa kà tèpa ênawéna kà ukai
*Héroda;

Wà Suzanne;
Wâru mwara pàra ilàri na rà mu naa
mwani ma neemururà, ba na rà
pitu tà Iésu ma tèpa câmu kêe.

Ucina goo pwi a picâmi
4Dau wâru ê pâ âboro na rà

medari Iésu, gée na pâ village. Â é
ina tàra ê ucina bèeni:
5«É mwa tâa wà pwi jè âboro. Â

é mwa còobé, na jè tòotù, ba na é
uri ê arapwüru. [Â é uri, â é uri, â
é uri…] Â napwa ê pàra arapwüru,
âna rà tûu naa gòro nyi nari naigé
[na aupwanapô] â rà còogai tèpa
âboro. Â rà me pâ marü, â rà uti diri.
6Â napwa ê pàra pwi, âna rà tûu naa
gòrotàrarà. Â rà pò ma cipu, êco na
rà marü, ba ticè jawé wê. 7Â napwa
ê pàra pwi, âna rà tûu naa nabibiu
kâra pâ nari upwâra na pwa daarà.
Â, na rà cipu i pâ nari upwâra bèep-
wiri, â rà câtàmwara i arapwüru. 8Â
napwa ê pàra pwi, âna rà tûu naa
na napuu na wâdé. Â rà cipu, â rà
imaina too, â rà tòpò pwârà na po
dau wâru awé—tiagoro 100.»
[Â é tubanabwé ê ucina bèepwiri

wà Iésu] â é tomara too pâ: «Wà
pwina pwa pwâranyüruê, âna wâdé
na é têre!»

s7:50 Luka 8.48, 18.42
t8:1-2 Mataio 27.55–56; Maréko 15.40–41; Luka 23.49

Tàpé na rà têre â càra
caa pitêre dàra

9Wà tèpa câmu kêe, âna rà
tawèeri Iésu goo ê pai ina wàra ê
ucina bèepwiri.
10 uÂ é tòpi tàra pâ: «Wà Pwiduée,

âna é paari tàwà ê âji pai pwa goo
ê Mwaciri kêe. Êco na, napwa naa
goo diri ê pàra âboro, âna rà o nye
po têre co ê pâ ucina {ba na: Rà
côo taaci, â càra caa côoina; rà têre
taaci, â càra caa têreina Ésaïe 6.9}.»

Êre i ucina goo pwi a picâmi
11É ina tàra mwara wà Iésu, pâ:

«Wàéni ê pai ina wàra ê ucina bèep-
wiri: Ê arapwüru, âna ê Popai kà
Pwiduée.
12«[Â ê pàra arapwüru, âna rà tûu

naa gòro naigé.] Ê naigé, âna é ip-
wacèwii naa goo wà tèpa âboro, na
rà têre ê popai, êco na é tèepaa me
côwâwà *Caatana. Â é dàgòtù côwâ
ê popai, gée na ê pwâranümarà. Ba
péa rà tà cèikî naa goo, â rà udò [ma
tâa tàra ê *âji wâro].
13«[Â ê pàra arapwüru, âna rà tûu

naa gòrotàrarà.] Ê gòrotàrarà, âna
wà tèpa âboro na rà tòpi ê popai
naa na ipwàdée, â rà tàpo cèikî na
jè pàara. Êco na càcaa wàawà naa
goorà ê popai na rà têre. Â ûna
tèepaamemarirà ê tacai, â rà nama
panuâ cèikî.
14«Â ê pàra arapwüru, âna rà tûu

naa na ê pâ na nari upwâra na
pwa daarà. [Ê napuu bèepwiri] âna
wà tèpa âboro na rà têre ê popai,
êco na, ûna rà pâra, â rà tapoo
pidumapiê goro ê pâ namuru na
tèepaa naa na gòropuu bèeni. Â rà

itàa burà ê pâ neemuru gòropuu,
bau ê pâ muru na rà wâdéari. Â
câamwara ê popai naa goorà, â o
càra caa tòpò cè pwêe na târa.
15«Êco na, napwa naa goo pàra

arapwüru, âna rà tûu naa na ê na-
puu na wâdé. [Â ê pwi napuu bèep-
wiri] âna wà tèpa âboro na rà *tàrù
ma âjupâra, ma wâdé ê pwâranü-
marà. Â ûna rà têre ê popai, â rà
tòpi, â rà pitêre dàra. Â rà pidàp-
wicâarirà, â pwa pwâra ê popai naa
goorà.»

Ucina goro wâra ânye
16 v[É ina tàra mwara wà Iésu pâ]:

«Câjè caa nuri ê wâra ânye‡, ma jè
cajipi goro ê jè cio, é wâpà wiàna
jè tòpò na aranara aupuu! Bwa! Jè
nye tòpò dòiti, ba na rà o côo bwàti
wà tàpé na rà tò naawê. 17 wÊdiri pâ
muru na jèe naapwàniri, âna o mwa
paari naa na pwéelaa. [Â o pâri ma
jè côo bwàti.] 18 xGuwà pwacôoco
bwàti ê popai na guwà têre, [târa
ma pimaina too ê pwina guwà tâ-
mogòori]! Ba wà pwina jèe pwa têe,
âna o jèu âjagò têe côwâ. Â wà
pwina kîri ê pwina tà têe, âna o
dàgòtù jiié côwâ ê ji dàramuru na
tà têe.»

Âji tâa kà Iésu
19Gée na càùé, â rà tèepaa me

wà nyaa kà Iésu, ma wà tèpa jiié, ba
na rà côoê. Êco na càcaa pâri ma rà
medarié, gée goro ê pai wâru wàra
pâ âboro na rà tâbèepié.
20Â é ina tà Iésu wà pwi jè âboro,

pâ: «Gà côo, rà wâboo gòroigé wà
nyaa'gà ma wà tèpa aéjii'gà. Â rà
mudàgà.»

‡8:16 Wâra ânye—Lampe, lumière.
u8:10 Ésaïe 6.9–10 v8:16 Mataio 5.15; Luka 11.33
w8:17 Mataio 10.26; Luka 12.2 x8:18 Mataio 25.29; Luka 19.26

21Â é tòpi tàra pâ: «Guwà têre, wà
tàpé na rà têre ê popai kà Pwiduée,
â rà wârori, âna wàilà kaa pwiri tô
nyaa kôo, ma wà tèpa aéjii kôo.»

É pacoo pòu Iésu
Mataio 8.23–27; Maréko 4.35–41
22Na jè tòotù, â rà tò naa gòro

ê jè wànga wà Iésu ma wà tèpa
câmu kêe. Â é ina tàra pâ: «Jè gée
naanigée, na ére gée côwâ kâra
nawià.» Â rà còpòo.
23Â, na rà pâra, â é puu wà Iésu.

Â é tapoo uu ba maina i pwéretòotù
naa nawià. Â jèe pimaina too wià, â
jèe pwii naa na i wànga.
24Â rà patàcî Iésu, â rà ina têe pâ:

«Pwi a pwa pupûra, jè o jèe mwü!»
Â é pwa i pwéretòotù bau i nawià.

Â é nye coo kaa i pòu, â é nye po
tànana kaa i napô. 25Â é ina tàra pâ:
«Gona câguwà caa cèikî?»
Êco na dau wâgotàra. Â rà pò

gooé, â rà pi-ina tàra pâ: «É!
Gona wàilàapà pwi âboro bèeni, na
é pitûâ kâra ê pwéretòotù ma ê
nawià, â ru pitêre dèe?»

É tü tàra pâ duée gée
goo ‘Wâraduée’

Mataio 8.28–34; Maréko 5.1–20
26Rà tèepaa wà Iésu ma wà

tèpa câmu kêe, naa Gadara¶, wâna
ére gée côwâ kâra napô Galilée.
27–29Na napô bèepwiri, âna pwa pwi
jè âboro na pwa pâ duée gooé. Jèe
gòiri na é pitâa nacârü, â é cicàpé.
Â wâru pâ pàara, na rà ipa-imwüruê
ê pâ duée, ma é pwa-imudirimuru.
Â wà tèpa âboro wê, âna rà pwa ma
pii ê du îê ma du âê ma tòoé goro

itùpaò. Êco na é nye taaci pòpàgà
kêe. Â rà cètùué pâ naa namaré i
pâ duée.
Ûna é boo gée gò i wànga wà Iésu

[naa napô kà pwi âboro-bà] â wà
pwiibà, âna é nye tèepaa me caraé
kaa. Â wà Iésu, âna pwa na é tü târa
pâ duée gée gooé.
Êco na é tùu jùrué ma cigòboo

na araé wà pwiibà, â é tomara too
pâ: «Iésu, *Pwina naî Pwiduée nidò
*napwéretòotù! Dà na nümagà dàra
pwa tôo? Go ilari jiigà pâ, gà cibwaa
pwa tôo cè pwina èpà.»
30Â é tawèerié wà Iésu pâ: «Gona

dà neegà?»
Â é tòpi têe pâ: «Wâraduée§.»
Ba rà dau wâru tèpa duée na

wâgooé.
31Â rà tacoo goo wà Iésu, ma ina

têe pâ: «Gà cibwaa tübà naa na i
Oolaa**! 32Êco na gà naabà pâ ma
bà too naa na ê pâ puàkà bèep-
wiri.» Ba pwa ê pé pubu puàkà na
dau maina, na rà tàgére ija géeni
gopaére jaa.
33Â é naa tàra ê pwina rà ilari wà

Iésu. Â rà còobé gée goo i pwi âboro,
â rà gée naa goo i pâ puàkà. Â rà
nye itàa kaa i pâ puàkà, géenidò
gòro i jaa, boo naaniboo najawé, â
rà mwü naawê.

Pipâra i jèkutâ
34Wà tèpa wéaari wàra i pâ

puàkà, âna rà itàa pâ, nau wiâ ê
jèkutâ bèepwiri, naaniboo na vil-
lage, ma pitiri ê napô. 35Â rà me
ê pâ âboro, nau côo ê pwina gére
tèepaa. Ûna rà tèepaa mwünyabw-
eri Iésu, â rà côo i pwi âboro na ia

¶8:26 Gadara—Nee mwara Gérasène.
§8:30 É tòpi têe pâ: «Wâraduée»—é, Rà tòpi têe tèpa duée pâ: «Aupò goro
duée.»
**8:31 Oolaa—Pwêe na dau wâgòro (‘Abîme’). Karapuu kâra pâ duée. (Côo
Auinapàpari naporomee 9.)

pwa duée gooé, na é tàgére tâaboo
na ara Iésu. Â é jèe coona ê pâ ârab-
wée, âna jèe po wâdé ê pai tâa kêe.
Â nye po dàpàgà tàra, â dau maina
ê pai wâgotàra. 36Â wà tàpé na rà
po côo diri ê pwina tèepaa, âna rà
piwiâ tà pàra tàpé, ê jèkutâ goro
i pai wâdé côwâ kêe. 37Â wâgo tà
tèpa âboro naa napô bèepwiri wâ
Gadara. Â rà ina tà Iésu pâ, na é
pâra jiirà. Â é tò naa gò i wànga,
ba na é wâjué côwâ naa na ére gée
côwâ kâra nawià.
38 [Pwa na é pâra] â i pwi âboro,

âna é me nau ilari jiié pâ, na é pâra
wiâê. Êco na é tòpi têe pâ: 39«Bwa.
Gà wâjué naa pwârawâ'gà, â gà wiâ
tàra diri ê pâ muru, na é pwa ba
kâgà wà Pwiduée.»
Â é wâjué côwâ wà pwini. Â é wiâ

pitiri naa na i village, ê muru [na
dau pwényuâa] na é pwa ba kêe wà
Iésu.

Pai wâdé côwâ kà du ilàri
Mataio 9.18–26; Maréko 5.21–43
40É tèepaa me wà Iésu naa na

ére gée côwâ kâra nawià. Â rà tòpié
[naa na ipwàdée] wà tèpa âboro wê,
ba rà tàgére tapacîê. 41Â é tèepaa
medarié pwi jè âboro na nee Jaïrus,
pwi jè caa kâra *wâra pitapitiri. Â é
tùu jùrué ma cigòboo na ara Iésu.
Â é tacoo gooé pâ, na é nama pâra
wiâê, naa na pwârawâ kêe. 42Ba wà
tô nari èpo kêe, âna ée jèe pwa na é
bà. Jèe 12 naja kêe, â nye wàé co tà
du nyaa ma caa kêe. Â é pâra wiâê
wà Iésu.

Tô ilàri na 12 naja kêe goro maagé
[Na é gére pâra wà Iésu, â] wâru

ê pâ âboro na rà po cibèepié, â rà
dau pi-igabiarà. 43Â é tâa nabibiu
kà tèpa âboro bèepwiri, tô jè ilàri,
na jèe po 12 naja kêe goro maagé,
ba mu tèepaa me ê pàara na mu
itàa domii gooé. Â é jèe po tubatiàu
ê mwani kêe†† naa goro pâ dotée,
êco na càcaa pâri ma rà nama tiàu
maagé kêe. 44Â é mee ni càù Iésu,
â é tu naa goro ê gòobàra ârabwée
kêe. Â nye nama coo kaa ê pai joro
wàra ê domii gooé.
45É ina wà Iésu pâ: «Wàilàapà na

tu naa goo i ârabwée kôo?»
Â rà cau tòpi têe pâ: «Càcaa

wàibà!» Â é ina têe wà Pétéru pâ:
«Pwi a pwa pupûra, gorodà na gà
ina pwiri? Ba gà côo, po dau wâru
pâ âboro ni, â rà cibèepijè, â rà cau
igabiarà naa googà!»
46Êco na é ina mwara wà Iésu pâ:

«Bwa. Pwa pwi jè âboro na é tu naa
goo i ârabwée kôo. Ba go têre pâ é
pâra gée gooò ê jè jènere nii kôo.»
47Napwa naa goo wà tô ilàri, âna

é céca, goro pai wâgotêe. Ba é
côo pâ é tâmogòori ê pwina tàgére
tèepaa wà Iésu. Â é tùu jùrué ma
cigòboo na araé. Â é ina têe, na
ara diri tèpa âboro, ê majoroé ma
é tu naa gooé, ma ê pai nama tiàu
ê maagé kêe.
48 yÂ é ina têe wà Iésu pâ: «Cidòri

nyuâagà, co tôoni! Gà jèe wâdé
côwâ goo ê cèikî'gà! Â gà pâra, â
ée mwa tâa jaagà ê pinaanapô.»

††8:43 Â é jèe po tubatiàu ê mwani kêe—Pâ popai bèepwiri, âna nye tiàu
na pàra Tii Pwicîri naa na grec.
y8:48 Luka 7.50

Tô èpo kà Jaïrus
49Na é bwaa gére ina pwiri wà

Iésu, â é tèepaamewà pwi jè âboro,
gée jaa Jaïrus, i pwi apooro i wâra
pitapitiri. Â é ina tà Jaïrus, pâ: «Au!
É jèe bà i èpo'gà. Â gà cibwaa cèpo
tà pi-iluuri wà pwi a pwa pupûra.»
50Â é têre ê pâ pwâratùra bèep-

wiri wà Iésu, â é ina tà Jaïrus, pâ:
«Gà cibwaa pwamawâgotâgà! Â gà
cèikî, ba ée mwa wâro!»
51Ûna rà tèepaa pâ naa pwârawâ

kà Jaïrus, â [pwa na é tò wà Iésu,
nau côo i tô nari èpo. Â] é pap-
wicîri jii tèpa âboro na rà tò naa na i
wâ; wàco Pétéru, ma wà Ioane, ma
Jacques, bau du nyaa ma caa kâra i
èpo. 52Ba rà cau gére i ma pijinünü
goo wà tô èpo.
Â é ina tàra pâ: «Guwà cibwaa i,

ba câé caa bà; â é nye po puu.»
53Â rà pitaurèe gooé, ba rà tâ-

mogòori bwàti pâ é jèe bà.
54 [Â é tò naa na i wâ.] Â é tu pâ

naa goro î tô èpo, â é ina too pâ:
«Tôoni, gà cimadò!»
55Â é nye wâro côwâ kaa, â é

cimadò! Â é ina wà Iésu tà tèpa
âboro pâ: «Guwà naa cè uti kêe.»
56Â ru nye dau pò kaa wà du nyaa

ma caa kêe. Êco na é ina tàru wà
Iésu pâ, na ru cibwaa pwa jèkutâ
goo ê pwina tèepaa marirà.
É cùru pâ tèpa 12 apostolo kêe
Mataio 10.5–15; Maréko 6.7–13

9 1–2Wà Iésu, âna é todà tèpa 12
*apostolo kêe me naa jaaé. Â é

panuârà pâ, ba na rà picémara târa

pâ âboro ê *Mwaciri kà Pwiduée. Â
é naa tàra ê tàrù ma pàtàmee, ba
na rà tü târa ê pâ duée, ma nama
tiàu maagé kà tèpa âboro. 3 zÂ é
ina tàra pâ: «Guwà cibwaa pa cè
muru wiàna guwà pâra—wiàna cè
tâjò, ma cè atà, ma cè poloa, ma
cè mwani. Â guwà nye coona co
caapwi ârabwée.
4«Â wiàna tòpiwà naa na cè jè

pwârawâ, â wâdé na guwà tâa wê,
tiagoro cè tòotù cèna guwà mwa
pâra [gée na napô-bà]. 5Âwiàna cà-
caa nüma tèpa âboro na rà tòpiwà
naa na cè jè ére, â guwà pâra
géewê. Â guwà tauri ê dàuru puu
goro âwà, ba na guwà paari pâ, cà-
caa wâdé ê pwina rà pwa.»
6Â rà pâra wà tèpa *câmu naa na

pâ village, â rà picémara ê *Picé-
mara Wâdé, â rà nama tiàu maagé
kà tèpa âboro.
É têre jèkutâ gooé wà Héroda
Mataio 14.1–12; Maréko 6.14–29
7–9 abWà pwi ukai *Héroda Antipas

âna é têre ê jèkutâ [goro pâ *câmu
kâra pàtàmee na é pwa wà Iésu].
Â é ina pâ: «Go pwa ma tépàgà

nya‡‡ Ioane Pwi a piupwaa. Â
wàilàapà pwi âboro bèeni, na go
têre pâ jèkutâ gooé?»
Â é tapoo dumapiê, ba rà ina gooé

wà pàra tàpé pâ: «Wàé, âna wàé
*Ioane Pwi a piupwaa na é wâro
côwâ gée na aubà.» Â wà pàra tàpé,
âna rà ina pâ wà *péroféta Élia¶¶, é,
pwi jè péroféta na jè pàara napô, na
é wâro côwâ.

‡‡9:7-9 Nya (é, nyiâ)—Cou.
¶¶9:7-9 Élia—Pwi péroféta kà Pwiduée na é wâro 800 naja béaa kà Iésu
Kériso.
z9:3 Luka 10.4–11 a9:7-9 Mataio 16.14; Maréko 8.28; Luka 9.19
b9:7-9 Luka 23.8

Â wà Héroda, âna pwa na é côo
mwara wà Iésu.

É pa-ija 5 000 âboro Iésu
Mataio 14.13–21; Maréko
6.30–44; Ioane 6.1–15

10Rà wâjué côwâ wà tèpa apos-
tolo [gée na pâ village, â rà pitapi-
tirirà] naa jaa Iésu. Â rà piwiâ
têe diri ê pâ namuru na rà pwa.
Â é poparà pâ naa na jè ére
na wâmwünyabweri ê village Beth-
saïda, ba na rà tâa acari wê. 11Êco
na wâru ê pâ âboro, na rà têre pâ
rà pâra naawê, â rà pâra wiârà. Â é
tòpirà wà Iésu, â é pacâmurirà goro
ê Mwaciri kà Pwiduée, â é nama tiàu
maagé kàra.
12 Jèe pwa na é duu i tòotù, â

rà medarié wà tèpa câmu kêe, â
rà ina têe pâ: «Gà panuâ pâ ê pâ
âboro bèeni naa na pâ village ma
pâ pwârawâ na tàmwünyabwe, ba
na rà o pa cè uti kàra, ma puu wê.
Ba aupiticia ni.»
13Â é tòpi tàra pâ: «Bwa, guwà

naa cè uti kàra!»
Â rà ina têe pâ: «Auwa! Nye 5

poloa co, ma ârailu ârawéà na wâ-
jaabà! Gona nümagà na bà pâra
nau wâri cè utimuru ba kàra diri? Ba
o nye êco kaa pwiri cè pai naa cè uti
kàra!»
14 (Ba ê jéû tèpa paao maina na rà

tâa wê, âna po 5 000 kaamwara.)
Â é ina tàra wà Iésu pâ: «Bwa.

Guwà ina târa ê pâ âboro bèeni pâ,
rà pwa nari pubu goro 50 jècaa, â rà
tâaboo.»
15Â rà cau tâaboo tèpa âboro. 16Â

é popa i pâ 5 poloa ma i du ârawéà
wà Iésu. Â é tagòtùé too *nap-

wéretòotù, â é pwaolé tà Pwiduée. Â
é tubiti i poloa, â é naa tà tèpa câmu
kêe, â rà ipâdi târa ê pâ âboro. Â é
wàrapwiri târa mwara i du ârawéà.
17Â rà cau ija diri, tiagoro na rà jèe
po cau pwàro diri. Â rà panaimari
côwâ ê dàra noo kâra poloa. Â ê
dèreè, âna rà pwaai 12 nakébò goo.

É pwi Mesia wà Iésu
Mataio 16.13–28; Maréko 8.27–9.1
18Na jè tòotù, â é pwapwicîri acari

wà Iésu. [Ûna é nabwé] â é medari
tèpa câmu kêe, â é tawèerirà pâ:
«Gona dà na rà ina gooò wà tèpa
âboro? Rà ina pâ gona wâgo wàa?»
19 cÂ rà tòpi têe pâ: «Rà ina wà

pàra pwi pâ wâgà Ioane Pwi a piup-
waa. Â rà ina wà pàra tàpé pâ wâgà
péroféta *Élia. Â rà ina wà pàra tàpé
mwara pâ gà pwi jè ârapàara tèpa
péroféta biu, na é wâro côwâ gée na
aubà.»
20 dÂ é tawèerirà wà Iésu pâ: «Â,

na wâguwà na?»
Â é tòpi têe wà Pétéru pâ: «Wâgà,

âna gà pwi *Mesia, [*pwi a pa-udò]
na gà me gée jaa Pwiduée!»
21Êco na é nye âji papwicîri jiirà

kaa na rà inapàpari pwiri.

Ée mwa bà ma wâro côwâ
22 eÉ ina tàra pâ: «O tèepaa ê

pàara, na gomwa dau pwa êmaagé
côo na wâgo *Pwina naîri âboro.
Ba wà tèpa pitûâ; ma wà tèpa caa
kà tèpa pwa *ârapwaailò; ma wà
tèpa *dotée goro ê Naèà, âna o nye
tàutàra gooò. Â rà mwa pwa ma go
bà. Êco na, naa na béâracié kâra
tòotù gée na càùé, âna go mwa
wâro côwâ.»

c9:19 Luka 9.7–8 d9:20 Ioane 6.68–69 e9:22 Luka 9.44, 18.32–33

Pai pâra wiâê
23 fÉ ina tà diri tèpa âboro wà Iésu

pâ: «Wiàna nüma cè pwi jè âboro
na é me wiâô, â é cibwaa mwa tà
piniimiriê côwâ. Â, diri na pâ tòotù,
âna wâdé na é kâa ê *kurucé kêe, â
é me wiâô. 24 gBa wà pwina nümee
na é ipwamuru ê wâro kêe, âna ée
mwa tubatiàu. Â wà pwina é panuâ
ê wâro kêe ba kôo, âna wà pwiibà,
âna ée udò [â o tâa têe ê *âji wâro].
25Â târa dà kà pwi âboro na é tòpi
diri ê pâ neemuru gòropuu, wiàna é
tubatiàu ê nyuâaê?
26 h«Wà pàra tàpé, âna rà kamu

gooò ma ê popai kôo na ara pâ
âboro. Â, na wàrapwiri, â wâgo,
Pwina naîri âboro, âna go o mwa
kamu goorà, wiàna go o mwa me,
[naa na pwi tòotù kôo. Na pwi
tòotù-bà] â o paari ê pai maina
ma muugère ma pai pwicîri kâbà,
ma Caa kôo ma wà tèpa *angela
kêe§§. 27Â go ina tàwà ê âjupâra
pâ: Wà pàra tèpa gére wâni nabà,
âna rà bwaa côo ê pai tèepaa kâra
i Mwaciri kà Pwiduée, béaa kâra cè
pai bà kàra.»
Paari pai maina ma muugère

kà Iésu naa gòrojaa
Mataio 17.1–8; Maréko 9.2–8

28Wâpâ na 8 tòotù gée na càùru
ê pai ina kà Iésu pwiri, â é popa
wà Pétéru, ma Ioane, ma Jacques. Â
rà too, naa gòrojaa, ba na rà pwap-
wicîri wê. 29Ûna é gére pwapwicîri

wà Iésu, â pitòotéri pai côo ê na-
poromee. Â pâra ma po dau pwaa ê
pâ ârabwée kêe, â é pwâra. 30–31 iÂ
ru nye tèepaa kaa wà *Moosé ma
wà Élia, [tupédu péroféta béaa]. Â
po dau maina awé ê muugère kà
Pwiduée naa goorà. Â rà pitùra ma
wà Iésu goro ê pai o bà kêe na
*Iérusaléma. Ba o wàrapwiri ê pai o
pacoo [ê auniimiri kà Pwiduée gée
na biu].
32 jÛna rà gére wàrapwiri, âna rà

tàgére puu wà Pétérumawà tupédu
a câmu bée, goro pai oratàra. Ûna
rà tàcî, â rà côo ê pai muugère kà
Iésu, â rà côo wà tupédu péroféta,
33na pwa na ru pâra jiirà.
Â é nye ina kaa wà Pétéru pâ: «Pwi

a pwa pupûra, nye po dau wâdé
tâbà, na bà gére tâa ni jaagà. Â
wâdé na bà pacima cè tèpa âracié
nacapè—ba kâgà jèpwi, â kà Moosé
jèpwi, â kà Élia jèpwi.»
É ina pwiri, ba câé caa tâmogòori

cèna é ina, [goo pai dàpàgà têe].
34Na é bwaa gére tùra, â é nye

tèepaa me kaa ê jè nee, â é cajipirà.
Â po dau wâgotàra ma wà tupédu a
câmu bée. 35 kÂ rà têre ê pwâratùra
gée na nee, na ina pâ: «Wà pwini,
âna wàé co kaa pwiri, wà Pwina naîô
[na caapwi co] na go pitòrigarié. Â
guwà pitêre dèe.»
36Ûna é nabwé i pwâratùra, â jèe

nye tà wàilà acari ma wà Iésu. Â
càra caa pwa jèkutâ goo, naa na pâ
parui na wâru*.

§§9:26 Angela kêe—Grec: Tèpa angela pwicîri.
*9:36 Naa na pâ parui na wâru—Grec: Na pâ tòotù-bà.
f9:23 Mataio 10.38; Luka 14.27 g9:24 Mataio 10.39; Luka 17.33; Ioane
12.25 h9:26 Mataio 10.33; Luka 12.9 i9:30-31 Luka 9.22
j9:32 2 Pétéru 1.16–18 k9:35 Luka 3.22

É nama wâdé côwâ pwi jè
èpo na pwa duée gooé

Mataio 17.14–18; Maréko 9.14–27
37Na dàuru kêe, â rà boome côwâ

gée gòrojaa wà Iésu ma wà tèpa
âracié a câmu kêe. Â rà medarirà pâ
âboro na dau wâru.
38Â pwi jè ârapàararà, âna é

tomara too, ma ina tà Iésu pâ: «Pwi
a pwa pupûra, go ilari jiigà pâ, gà
pitu tà pwina naîô, na é caapwi co.
39Ba é mu popaé ê duée, â é mu
nama é uu, ma tûu ma pòtàta pâ
napuu, â é nama còobé ê pâ orop-
wêe. Â é mu po dau pwatarié, ma
tubaèpà têe, béaa kâra pai còobé
kêe gée gooé. 40Â go ilari jii tèpa
câmu'gà pâ, na rà tü târa i duée,
êco na càcaa pâri naa goorà.»
41Â é ina tàra wà Iésu pâ: «Au, [go

nyi meaariwà] wâguwà tèpa âboro
nabà! Ba bwaa câguwà caa cèikî,
â guwà tèpa imwüru! Tiagoro wiidà
na go o bwaa nye tà tâa jaawà, ma
pidàpwicâariô naa goowà? Popa me
cai naani i pwi nari âboro èpo!»
42Ûna rà gére popaé me, â i duée,

âna é tüê boo naa napuu, â é nama
é céca. Â é nye pwa kaa i duée wà
Iésu. Â é nye nama tiàu maagé kà
pwini, â é naaê tà caa kêe. 43Â rà
po dau pò wà diri tèpa âboro, na rà
côo ê câmu bèepwiri kâra ê pàtàma
Pwiduée na dau maina.

Pàra popai kà Iésu
tà tèpa câmu kêe

Mataio 17.22–18.6; Maréko 9.30–41

Rà o pwa ma go bà
Wà tèpa âboro, âna rà picâdiri

diri ê pwina é pwa wà Iésu. Â é

ina tà tèpa câmu kêe pâ: 44 l«Guwà
têre bwàti, ma tà niimiri ê pwina
go ina tàwà: O mwa icurio tà tèpa
âboro, wâgo Pwina naîri âboro. Â rà
o tâjùruo, â rà o pwa ma go bà.»
45mÊco na càra caa tâmogòori ê

pwina é ina. Ba cârü tàra ê pai
ina wèe. Â wâgotàra na rà tawèerié
goo.

Wà pwina é imaina naa na Mwaciri
46 nGée na càùé, â rà tapoo pitòo-

cia wà tèpa câmu. Rà pitawèerirà
pâ, o wàilàapà gée goorà cè pwina
pwamuru naa gooé.
47Êco na é tâmogòori ê pwâra-

nümarà wà Iésu. Â é popa ji nari
èpo, â é tòpòé boo naa goro
jènereê. 48 oÂ é ina tàra pâ: «Wà
pwina é tòpi naa na neeô pwi jè nari
èpo pwacèwii pwini, âna é tòpio. Â
wà pwina é tòpio, âna é tòpi mwara
Pwina é cùruo me. Ba wà pwina é
dau ipakîriê, naa nabibiu kàwà, âna
wàé kaa pwiri, wà pwi âboro na é
imaina.»

Naaco pwina câé caa cicarajè
49É ina wà Ioane tà Iésu pâ: «Pwi a

pwa pupûra, bà côo pwi jè âboro, na
é tü târa ê pâ duée, naa na neegà.
Â pwa na bà ina têe pâ, na é cibwaa
pwa, ba câé caa pwi béejè.»
50 pÂ é tòpi tàra pâ: «Guwà cib-

waa pacooé! Ba wà pwina câé caa
cicarajè, âna é pwi béejè.»

Tàutàra gooé naa Samaria
51O jèe tèepaa ê pàara na o

mwa dàgòtù côwâ wà Iésu naa nap-
wéretòotù. Â é nye ipagòorié, ba
na é pâra naa Iérusaléma. 52Â é
cùru béaa tèpa ipa popai kêe pâ,

l9:44 Luka 9.22 m9:45 Luka 18.34 n9:46 Luka 22.24
o9:48 Mataio 10.40 p9:50 Mataio 12.30; Luka 11.23

na rà pâra naa na jè village na
napô *Samaria, ba na rà o pwab-
wàti ê pai o tèepaa pâ kêe. 53Êco
na wà tèpa âboro wê, âna tàutàra
gooé†. Ba [rà têre pâ] ée mwa caa
pâra géewê naa Iérusaléma, [ville
wâ napô *Judée].
54 qÛna ru têre ê pwiibà wà tupédu

a câmu kêe, wà Jacques, ma wà
Ioane, â ru ina têe pâ: «Kaa! Pwi
Ukai, jè mwa ilari ê ânye nap-
wéretòotù, ba na cîri tàpéeni!»
55Â é tabiié Iésu, â é nye pwaru

kaa: {«Câgàu caa tâmogòori pâ po
dau èpà pwâranümau! 56Ba wâgo
Pwina naîri âboro, âna câgo caa me,
ba na rà bà wà tèpa âboro. Â go me,
ba na rà udò.}»
Â rà pâra naa na jè village.

Tàpé na nümarà na
rà pâra wiâ Iésu
Mataio 8.19–22

57Na rà pâra wii naigé, â é medari
Iésu wà pwi jè âboro, â é ina têe pâ:
«[Nümoo na go pwi a câmu'gà] â
go o pâra wiâgà, naa na diri cè ére
cèna gà o pâ wê.»
58Â é tòpi têe wà Iésu pâ: «Ê pâ

macii a piugà, âna pwa aucârü kàra,
â pâ marü, âna pwa na wânaîrà. Â
napwa naa gooò, Pwina naîri âboro,
âna nye ticè aunao kôo.»
59Â ipaiwà naa goo pwi jè âboro.

Ba é ina têe wà Iésu pâ: «Gà me
wiâô.» Êco na é ina têe wà pwini pâ:

«Tàpo coo. Ma go jèe mara pâra nau
ipwàniri caa kôo.»
60Â é tòpi têe wà Iésu pâ: «Bwa,

gà naaco tèpa bà, ma rà nye ip-
wànirirà côwâ! Â wâgà, âna gà
pâra, â gà inapàpari ê Mwaciri kà
Pwiduée.»
61 rNapwa naa goo pwi jè âboro,

âna é ina tà Iésu pâ: «Üu, co Pwi
Ukai, go o mwa pâra wiâgà. Êco na
gà naaô ma go mara picijii ê tâa
kôo.»
62Â é tòpi têe wà Iésu pâ: «Wà

pwina é tòpò îê naa goro ê béû, â é
ciburà niâ wâjué côwâ, âna wà pwi-
ibà, âna o càcaa pâri ma é tò naa na
Mwaciri kà Pwiduée.»
É cùru pâ tèpa 70 âboro Iésu
Mataio 11.20–24, 13.16–17

10 sWà Pwi Ukai, âna é pitòri-
gari 70‡ âboro, â é ipanuârà

ba ârailu, béaa kêe, naa na pâ vil-
lage ma pâ ére na é niimiri pâ é
pâra naawê. 2 tÂ é ina tàra pâ: «Dau
maina ê ârapiûnya na o pwa¶. Êco
na càcaa wâru a wakè. Guwà pwap-
wicîri ma ilari cai jii pwi apooro aup-
wanapô, ma é panuâ me mwara cè
pàra tèpa wakè, ba na rà o pitu.
3 uGuwà pâra, [â guwà ipwacôoco]!
Ba go cùruwà pwacèwii ê pâ nari
mutô naa nabibiu kâra macii a piuti.
4 vÂ, na guwà pâra, â guwà cibwaa
pa cè mwani, ma cè atà. Â guwà
popa co du wâraâwà. Â guwà cib-

†9:53 Dau càra caa pitêrerà wà tèpa Samaria ma wà tèpa Judée.
‡10:1 70—é, 72 na pàra Tii Pwicîri naa na grec.
¶10:2 Dau maina ê ârapiûnya na o pwa—Pai ina wèe pâ, dau wâru tàpé
na càra caa têre ê Picémara Wâdé.
q9:54 2 Rois 1.9–16 r9:61 1 Rois 19.20 s10:1 Maréko 6.7
t10:2 Mataio 9.37–38; Ioane 4.35 u10:3 Mataio 10.16
v10:4 Mataio 10.7–14; Maréko 6.8–11; Luka 9.3–5

waa tà pwa jèkutâ§ ma cè jè âboro
wii naigé.»
5«Â, na guwà tò naa na jè

pwârawâ, â guwà ilari jii Pwiduée ê
[aupwényunyuâari ma] pinaanapô
kêe, naa gò tàpé na rà tâa wê.
6Â wiàna rà tèpa âboro na rà jèe
tâa na ê pinaanapô, â o mwa tâa
tàra ê aupwényunyuâari. Â wiàna
càcaa wàrapwiri, â o nye wâjué
côwâ naa gòwà ê aupwényunyuâari
kàwà. 7 wNa guwà tâa na cè jè vil-
lage, â wâdé na guwà tâa na caapwi
pwârawâ. Â guwà cibwaa piwâ na
guwà tòpi jiirà ê utimuru, ba wà pwi
a wakè, âna wâdé na é tòpi ê uti
kêe.
8 x«Wiàna rà tòpiwà wà tèpa

âboro naa na village, â guwà
tòpi ê utimuru na rà naa tàwà.
9Â guwà nama tiàu ê maagé
kà tèpa âboro wê. Â guwà ina
tàra jècaa pâ: “É tàgére tòpò ê
Mwaciri kêe wà Pwiduée, â gà jèe
tàmwünyabwerié!”»

Tàpé na tàutàra goro popai
10«Wiàna càra caa tòpiwà naa na

jè village, â guwà pâra naa na aupi-
tapitiri kà tèpa âboro, â guwà inapà-
pari tàra pâ: 11 y“Bà câtùra ê dàuru
puu kâra ê napô kàwà, gée goo âbà,
[ba naa câmu kâra ê pitèimuru kà

Pwiduée]! Â guwà ipwacôoco, ba
jèe tàmwünyabweri ê Mwaciri kêe!”
12 z«Â go ina tàwà ê âjupâra pâ:

Ée mwa pwa wârimuru tàra wà
Pwiduée, na Tòotù na ée mwa pitèi
pâ âboro. Â o daumaina ê wârimuru
kàra, jii tàpé gée *Sodoma.
13«Guwà ipwacôoco, wâguwà

tèpa âboro wâ Korazine ma
Bethsaïda**! Ba o naa wârimuru
tàwà! Ba go jèe pwa pâ muru na
dau maina naa jaawà, â câguwà
caa cèikî! Niimiri cai du ville Tyr ma
Sidon biu, [âna dau èpà ê tûâ kà
tèpa âboro wê]. Êco na, wiàna rà
côo ê pwina go pwa naa jaawà,
â pwiri jèe gòiri cè pai pitòotéri ê
wâro kàra. Â pwiri rà paari naa
goro cè pai coona dodà kàra, ma
pitâmirà goro dà††! 14Â o dau
maina ê wârimuru kàwà, jii tàpé Tyr
ma Sidon.
15«Â ipaiwà naa goowà, wâguwà

tèpa âboro naa na village Caper-
naüm. Ba guwà niimiri pâ pwa-
muru naa goowà, â guwà pwacèwii
Pwiduée‡‡. Bwa! [Nye piticèmuru
naa goowà, â ée] mwa naawà boo
dari tèpa bà!»
16 aÂ é ina mwara wà Iésu tà tèpa

âboro kêe pâ: «Wiàna é pitêre dàwà
cè pwi jè âboro, âna wâgo na é
pitêre dòo. Â wiàna câé caa tòpiwà
cè pwi jè âboro, âna wâgo na câé

§10:4 Tà pwa jèkutâ—Grec: Ipwabwàcu. Ba péa o gòrirà, â càra caa pwa
ê wakè na é cùruwà goo.
**10:13 Korazine ma Bethsaïda—Du ville na wâmwünyabweri ê nawià
Galilée.
††10:13 Coona dodà…pitâmirà—Pai pwa kà tèpa Juif na rà pinünüma, é,
na rà pijinünü.
‡‡10:15 2e phrase—Grec: Gona guwà too naa napwéretòotù?
w10:7 Lévitique 19.13; 1 Korénito 9.6–14; 1 Timotéo 5.18
x10:8 1 Korénito 10.27 y10:11 Apostolo 13.51, 18.6
z10:12 Genèse 19.24–25; Mataio 10.15, 11.24
a10:16 Mataio 10.40; Luka 9.48; Ioane 5.23



Luka 10:17 161 Luka 10:27

caa tòpio. Â wiàna câé caa tòpio,
âna câé caa tòpi Pwina é cùruo
me.»
[Â rà pâra pâ wà tèpa 70¶¶.]

Rà wâjué me côwâ
17Ûna rà wâjué me côwâ, âna po

dau maina pai ipwàdée kàra, â rà
ina pâ: «Pwi Ukai, gà côo, wàmwara
tèpa duée, âna rà pitêre dàbà, na bà
tü tàra§§ naa na neegà!»
18 bÂ é tòpi tàra wà Iésu pâ:

«Guwà têre! Go côo wà *Caatana,
na é tûuboo gée napwéretòotù
pwacèwii ê âra! 19 cÂ go jèe naa
tàwà ê tàrù ma pàtàmee, naa gò
Caatana. Â guwà o pâra gòro cè
dòèa, ma cè keecii*, â o nye ticè
cèna côwâriwà. 20 dÊco na guwà cib-
waa ipwàdée co, gée goro na rà
pitêre dàwà ê pâ duée! Â wâdé na
guwà dau ipwàdée, gée goro na é
jèe wii ê neewà wà Pwiduée, naa na
Tii kêe, naa *napwéretòotù.»

É pwaolé tà Pwiduée wà Iésu
21Ûna é ina pwiri wà Iésu, â é

nye dau ipwàdée kaa goro ê Nyuâaê
Pwicîri. Â é ina tà Pwiduée pâ:
«Go ipwaolé tâgà, co Caa, wâgà na
gà Pwi Ukai kâra napwéretòotù ma
gòropuu! Ba gà naapwàniri pâ muru
bèepwiri, jii tèpa tâmogòorimuru
ma wà tèpa tàmanga, â gà paari
tà tàpé na càra caa câmu†. Ba nye
wiâra ê câbawâdé'gà.»

22 e[Â é ina tà tàpé na rà têreê
pâ]: «Êdiri ê pwina tâa tà Caa kôo,
âna é jèe naa tôo. Nye wàé co na
é tâmogòorio, wâgo Pwina naîê. Â
nye wâgo co na go tâmogòorié. Â
go paarié tà pàra tàpé, ba na rà tâ-
mogòorié mwara.»
23Ûna rà tâa acari ma wà tèpa

*câmu kêe, â é ina tàra wà Iésu
pâ: «Dau wâdé ba kàwà, ma cidòri
nyuâawà, ba wâguwà na guwà côo
pâ muru [na dau pwényuâa]! 24Ba
go ina tàwà pâ: Wâru tèpa *péroféta
ma tèpa ukai na dau nümarà na rà
côo ê pwina guwà côo, êco na càra
caa côo. Â nümarà na rà têre ê pâ
popai na guwà têre, êco na càra caa
têre.»

Ê pimeaari âna é
Naèà na piwéna

25 f[Na jè tòotù, âna] é tèepaa
medari Iésu wà pwi jè *dotée goro
ê Naèà. Ba nümee na é tacaié. Â é
tawèerié pâ: «Pwi a pwa pupûra, dà
cèna go pwa, ma o tâa tôo ê *wâro
dàra gòiri jaa Pwiduée?»
26Â é tòpi têe wà Iésu pâ: «Dà

cèna wii naa na ê *Naèà? Dà cè pai
tâmogòori'gà?»
27 gÂ é ina têe i pwi âboro pâ:

«Wâdé na gà meaari Pwi Ukai
Pwiduée'gà, gée na diri ê pwâranü-
magà, ma ê wâro'gà, ma ê nii'gà,
ma ê pai tâmogòori'gà.Deutéronome

¶¶10:16 70—é, 72 na pàra Tii Pwicîri naa na grec.
§§10:17 Tü tàra—Grec: Patùrarà.
*10:19 Keecii—Scorpion. Gòowaa.
†10:21 Tàpé na càra caa câmu—Grec: Tèpa nari èpo.
b10:18 Ioane 12.31; Auinapàpari 12.8–9
c10:19 Psaume 91.13; Maréko 16.18
d10:20 Filipi 4.3; Auinapàpari 3.5 e10:22 Ioane 3.35, 10.15
f10:25 Mataio 22.35–40; Luka 18.18
g10:27 Lévitique 19.18; Deutéronome 6.5

6.5Â gàmeaari tèpa âboro‡pwacèwii
ê pai pimeaarigà côwâ.» Lévitique
19.18
28 hÂ é tòpi têe wà Iésu pâ: «Üu

kaa. Gà po tòpi bwàti. Â gà wàrap-
wiri cè pai pwa'gà, ba na o tâa tâgà
ê *âji wâro.»
29Êco na wà i pwi âboro, âna

nümee na é paari pâ é *tàrù. Â
é tawèerié mwara pâ: «Â gona
wàilàapà pwi âboro, na wâdé na go
meaarié?»
30 [Â é pwa ucina wà Iésu, ba na

bétòpi têe.]

Ucina goo pwi Samaria
É ina pâ: «É mwa tâa wà pwi jè

âboro, [pwi jè jènerejè, tèpa *Juif.
Â, na jè tòotù] â é mwa boo gée
*Iérusaléma naa Iériko. Â, na é pâra
wii naigé, â rà èié ma pwatarié
wà tèpa mura. Â rà popa diri pâ
mwani kêe ma pâ ârabwée kêe. Â
rà panuâê na pwa na é jèe bà.
31«Â nabwé, â é me wii naigé

[wà pwi jè jènerejè] wà pwi jè a
pwa *ârapwaailò. Ûna é pâmari i
pwi âboro, â é nye pàgà kaa gooé,
â é nye pâra wii naigé kêe. 32Â
é tèepaa me wà pwi jè ênawéna
kâra *Wâra pwapwicîri¶. Â é nye
pwacèwii pwi a pâbéaa, â é nye wiâ
naigé kêe.
33«Â nabwé, â é tèepaa me pwi

jè ârapàara tàpé *Samaria—[wàilà
na guwà pièpà ma wàilà]. Â é côo i
pwi âboro, â nye dau maina kaa pai

meaarié kêe. 34Â é tuboo naa gooé,
â é wicèpwiri ê wâi§, naa gòro pâ au-
rumuru kêe, â é târamiri. Â é tàmee
too naa gòro i buriko kêe. Â é popaé
pâ naa na wâ kà tèpa pârame, â é
wéaarié naawê.
35«Na dàuru kêe, âna [é ipwa-

bwàtié, ba na é wiâ côwâ ê naigé
kêe. Â] é naa mwani** târa i pwi
apooro i pwârawâ ma ina têe pâ:
“Gà wéaari bwàti wà pwini. Â wiàna
càcaa pâri ê mwani bèeni, â gomwa
wâri cè dèreè, wiàna go wâjué me
côwâ.”
«Â nabwé, â é pâra wii naigé kêe.»
36 [Â é tubanabwé ê ucina bèep-

wiri wà Iésu, â é tawèeri pwi dotée
goro ê Naèà pâ]: «Wàilàapà, gée
goo tèpa âracié âboro bèepwiri, [na
é âji meaari wà i pwi âboro na
pwatarié? Wàilàapà] na é pwi âji
jènereê? Dà cè auniimiri'gà?»
37Â é tòpi i pwi dotée goro ê Naèà

pâ: «Wà pwi na ia é pwa na wâdé
têe ma pitu têe.»
Â é ina têe Iésu pâ: «Gà pâra, â gà

ipwacèwiié!»

Ru tòpi Iésu wà
Marthe ma Maria

38Rà pâra wii naigé [dàra
Iérusaléma] wà Iésu ma tèpa
câmu kêe. Â rà tèepaa naa na jè
village, na é tâa wê tô ilàri na nee
Marthe. Â é tòpirà na pwârawâ
kêe. 39 iÂ pwa tô jiié, na nee Maria,

‡10:27 Tèpa âboro—Grec: Pwi âboro na é tàmwünyabwerigà, é, pwi
jèneregà.
¶10:32 Ênawéna kâra Wâra pwapwicîri—Grec: Lévite. Wakè kâra ê wâao
kà Lévi.
§10:34 Wâi—L'huile ma dipâa.
**10:35 Mwani—Grec: Ârailu mwani pwaa (deniers), pwacèwii wâri pwi
caapwi âboro naa na ârailu tòotù.
h10:28 Lévitique 18.5 i10:39 Ioane 11.1, 12.2–3

na é tâaboo naa jaa Iésu, ba na é
tàmaari diri ê popai kêe.
40Â wà Marthe, âna é nye gére

pâracùu goro pwaailò, â é putàmu
naa goo tô jiié, â é ina tà Iésu pâ:
«Pwi Ukai, wà tô jiio, âna é nye tà
panuâô ma go wakè acari! Â pwiri
nye wâdé ba kâgà? Gà ina têe pâ é
me, ma é pitu tôo!»
41Â é ina têe wà Pwi Ukai pâ: «Au,

tôoni, gà po dau géaa nabà, goro
pâ muru [na piticèmuru naa goo].
42 jÂ gà côo, nye caapwi co ji muru
na pwamuru naa goo. Â wà Maria,
âna é jèe pâmari. Â o câ mwa caa
pa jiié.»

Popai goro pai pwapwicîri
Mataio 6.9–13, 7.7–11

11 Na jè tòotù, â é pwapwicîri
na jè ére wà Iésu. Â gée na

càùé, â wà pwi jè ârapàara tèpa
*câmu kêe, âna é ina têe pâ: «Pwi
Ukai, gà pacâmuribà goro pwap-
wicîri, ba é wàrapwiri wà *Ioane Pwi
a piupwaa tà tèpa câmu kêe.»

Pwi Caa kâbà…
2É tòpi têe pâ: «Wàéni cè pai

pwapwicîri kàwà:
“Pwi Caa kâbà,
Wâdé naa papwicîri ê neegà.
Wâdé naa coo ê Mwaciri'gà.
3Gà naa tâbà cè utimuru cèna
pâribà diri na pâ tòotù.

4Gà pwanauri pâ èpà kâbà,
pwacèwii na bà pwanauri tàra ê
pâ èpà na rà pwa tâbà.

Gà cibwaa panuâbà naa na tacai.”»

Ucina goro pai pwapwicîri
5–6Wà Iésu, âna [é pacâmuri

mwara tèpa câmu kêe goro ê pai

pwapwicîri] â é ina tàra ê ucina
bèeni: «Guwà jèe niimiri cai ni: É
tèepaa me wà pwi jè âboro naa
jaagà, na po nabibiu kâra ne. Â ticè
utimuru wâ pwârawâ'gà. Â gà itàa
naa jaa pwi jè béegà, â gà ilari jiié ê
âracié poloa.
7«Êco na é jèe puu wà pwini, â

câé caa còobé naa googà, â é po
ina boo co pâ: “Naaô! Bà jèe cau
puu ma tèpa nari èpo kôo. Â jèe
kiiri i goropwârawâ, â tàutôo dàra
còobé!”»
8 [Â é ina wà Iésu pâ]: «Pwiri o

câé caa pitu tâgà gée goo na é
pwi béegà. Êco na ée mwa pitu
tâgà, [wiàna gà tà cùu taaci. Â] gée
goo pai pidàpwicâarigà ma wàra-
kee'gà††, â ée mwa naa tâgà ê
pwina nümagà goo.

Guwà ilari jii Caa â o naa tàwà
9«Êkaa na go ina tàwà pâ: Wâdé

na guwà nye tà ilari taaci [jii wà
Pwiduée] ba ée mwa naa tàwà. Â
guwà nye tà mudàra taaci, ba guwà
o mwa pâmari. Â guwà nye tà cùu
taaci ê goropwârawâ, ba o mwa
tàpiri tàwà. 10Üu, ba wà pwina é
ilari, âna o naa têe. Â wà pwina é
mudàra, âna é pâmari. Â wà pwina
é cùu ê goropwârawâ, âna o tàpiri
têe.
11«{Â o wàilàapà nawà, na o naa

cè atü târa cè èpo kêe, wiàna é ilari
jiié cè poloa?} O wàilàapà na o naa
cè dòèa, târa cè èpo kêe, wiàna é
ilari cè ârawéà? 12Â o wàilàapà na o

††11:8 Wàrakee (é, wàrakeke)—Insistance, obstination.
j10:42 Mataio 6.33

naa têe cè wàramiida‡‡ wiàna é ilari
cè narija? 13Ba wâguwà, tèpa âboro
èpà, âna guwà tâmogòori naa ê
pwina wâdé tà tèpa nari èpo kàwà.
Â wà Pwiduée Caa kàwà nidò nap-
wéretòotù, na é wâdé, âna ée mwa
naa, [naa goro piticèmuru naa goo]
ê Nyuâaê Pwicîri, tà tàpé na rà ilari
jiié.»
É cicara Caatana ma tèpa duée

Mataio 12.22–30,43–45;
Maréko 3.22–27

14Na jè tòotù, â wà Iésu, âna é tü
târa ê duée gée goo pwi âboro na é
kûukû. Ûna é còobé i duée, â é nye
tùra kaa i pwi a kûukû. Â rà pò gooé
diri pâ âboro na rà tâa wê.
15 kÊco na wà pàra tàpé gée

goorà, âna rà ina pâ: «É tü târa ê
pâ duée goro ê pàtàma *Caatana¶¶,
pwi ukai kà tèpa duée!»
16 lWà pàra tàpé, âna nümarà na

rà pitü tûâ têe. Â rà ina têe pâ:
«Paari tâbà ê *câmu kâra pàtàma
Pwiduée na wâgoogà.» [Ba nümarà
na rà paari pâ câé caa wakè goro
pàtàma Pwiduée.]

Go wakè goro pàtàma Pwiduée
17Â é tâmogòori auniimiri kàra wà

Iésu. Â é ina tàra pâ: «Wiàna é
ipaa dèe côwâ ê jè mwaciri, â o té-
didirié§§. 18Wiàna é ipaa dèe côwâ
wà Caatana, â o wànau târa cè pai
cimwü wàra ê mwaciri kêe?! Guwà
ina pâ, go tü târa pâ duée goro ê
pàtàma Caatana. 19Êco na, wiàna

wàrapwiri, â wàilàapà, na naa tà
tèpa béewà ê pàtàmee, ma rà tü
târa pâ duée? Bwa! Ê pwina rà pwa,
âna paari tàwà pâ guwà tàgére pi-
tanami naa gooò. 20Ba wâgo, âna
go tü târa pâ duée, goro ê pàtàma
Pwiduée. Â wiàna wàrapwiri, â [jè
cau côo bwàti pâ] é jèe mara tòpò
ê Mwaciri kêe naa jaawà!
21«Â guwà jèe niimiri cai ni: Wà

pwi âboro na pwa nii kêe, âna pwa
gò ma da kêe, â o pâri ma é wéaari
ê wâ kêe ma neemuruê. 22mÂ cà-
caa wâgotêe, ba é pûra naa goo pâ
neemuru paa kêe. Êco na, wiàna é
me nau ipaa dèe pwi jè âboro na
dau pwa nii kêe, â ée piétò jiié. Â ée
mwa popa jiié diri pâ neemuru paa
kêe, bau diri pâ muru na tâa na wâ
kêe.
23 n«Guwà têre, wà pwina câé caa

wâjaao, âna é cicarao. Â wà pwina
câé caa pitu tôo ma bu panaimari,
âna é tédidiri.»

Pai pâra ma wâjué kà tèpa duée
24«[Guwà têre cai ni]: Wiàna pwa

duée, goo pwi jè âboro; â wiàna
é còobé gée gooé, â gona é pâ
naapà? É paé ma me, na pâ ére na
aupiticia. Ba é mudàra cè ére cèna
é tâa wê. Êco na câé caa pâmari. Â
é niimiri pâ, ‘Go wâjué pâ côwâ, naa
na i pwârawâ kôo.’
25«Â é wâjué, â é pâmari i wâ, âna

nye po baléri bwàti, ma pitòimiri
bwàti. 26Â éwâjué naumudàra tèpa
7 duée bée, na rà dau èpà jiié. Â

‡‡11:12 Wàramiida—Grec: Keecii (scorpion).
¶¶11:15 Caatana—Grec: Béelzébul. Côo mwara Caatana naa na Neere-
muru (Vocabulaire) naa pwâadàra tii.
§§11:17 Tédidiri—Casser en morceaux. Grec: Â o mwa tûu naa gòrà ê pâ
wâ kêe.
k11:15 Mataio 9.34, 10.25 l11:16 Mataio 12.38
m11:22 Kolosé 2.15 n11:23 Luka 9.50

rà tò nau pitâa na i wâ. Â wà pwi
âboro-bà, âna é mwa dau èpà kaa
jii béaa!»

Pàra pai tòpi kà
Iésu târa pâ âboro
Mataio 12.38–42

27 oÛna é gére tùra wà Iésu, â é
nye tomara too kaa tô jè ilàri—tô jè
ârapàara tèpa âboro na rà tàmaari
Iésu. Â é ina pâ: «Cidòri nyuâa tô
ilàri na é pitàmarigà, ma pa-digà!»
28Â é tòpi wà Iésu pâ: «Cidòri

nyuâa tàpé na rà têre ê popai kà
Pwiduée, ma pitêre dàra!»

Cibwaa mudàra cè jè câmu kêe
29 pWâru tèpa âboro na rà pâmari

wà Iésu, [ba na rà tàmaariê] â rà
tapoo igabiarà naa gooé.
Â é ina tàra mwara pâ: «Wà tèpa

âboro nabà, âna rà dau èpà, ba
[càra caa pitêre dà wà Pwiduée.
Â] rà ciburà ilari jiié cè câmu kâra
pàtàmee. O nye ticè câmu na rà
mwa caa côo mwara, jii i pwi ia
é tèepaa tà *péroféta Iona*. 30Ba
wàépwiri ê câmu kêe tà tèpa âboro
wâ Ninive [pâ, nye wà Pwiduée na
ia é cùrué pâdarirà]. Â wàrapwiri
[ê pwina o tèepaa tôo] *Pwina naîri
âboro, na o câmu tà tèpa âboro
nabà.»
31–32 qr«Wà tèpa âboro wâ Ninive,

âna rà têre ê pupûra kà péroféta
Iona, â rà nye pinünüma ma
pitòotéri ê càrarà. Â guwà côo, é
wâni, pwi jè âboro na é dau piwéna

jii Iona. Â o tèepaa ê Tòotù na
ée mwa pitèi tèpa âboro na wà
Pwiduée. Â, na tòotù-bà, âna wà
tàpé Ninive, âna rà o cimadò na
arawà, wâguwà tèpa âboro nabàni,
â rà o piciapwâ goowà. [Ba tàutàwà
na guwà têre.]
«Â guwà jèe niimiri cai wà tô ilàri

ukai naa napô Saba† na pàara biu,
âna ia é me gée napô kêe na dau
wâiti, ba na é têre pwâratùra kà ukai
*Solomona na tâbawêe goro autâ-
mogòori kêe. Â guwà côo, é tà wâni
jaawà pwi jè âboro na é dau pi-
wéna jii Solomona. Â, na Tòotù na
ée mwa pitèi ê pâ âboro na, wà
Pwiduée, â wà tô ilàri ukai-bà, âna
ée mwa cimadò na arawà, wâguwà
tèpa âboro nabà, â ée mwa pici-
apwâ goowà. [Ba tàutàwà na guwà
pinünüma ma guwà biiwà!]»

Guwà wâro na pwéelaa
Mataio 5.15, 6.22–23

33 s«Câjè caa nuri ê wâra ânye,
ma jè cajipi goro ê jè cio, é wâpà
wiàna jè naapwàniri naa na jè ére!
Bwa! Jè nye tòpò dòiti, ba na rà o
côo bwàti wà tàpé na rà tò naa wâ.
34Guwà têre, ê âraporomeejè, âna
ê pwéelaa kâra naiijè. Â wiàna nye
wâdé ê âraporomeejè, â diri ê nai-
ijè, âna é tâa na pwéelaa. Â wiàna
èpà ê âraporomeejè, â diri ê nai-
ijè, âna é tâa na bàutê. 35Guwà ip-
wacôoco, ba péa ê pwéelaa naa wâ-
goowà, âna é péa pâra nau bàutê.
36Wiàna é tâa googà ê pwéelaa, â

*11:29 Iona—Péroféta na pàara biu, âna ia âracié tòotù ma âracié ne kêe,
nanaara i ârawéà (Mataio 12.40). Ucina goo pai tâa na aubà kà Iésu, béaa
kâra pai wâro côwâ kêe.
†11:31-32 Naa napô Saba—Grec: Du sud.
o11:27 Luka 1.28,42,48 p11:29 Mataio 16.4
q11:31-32 1 Rois 10.1–10 r11:31-32 Jonas 3.5–10
s11:33 Maréko 4.21; Luka 8.16

o ticè jè ére gée googà cèna o tâa
na bàutê. Ba é pwacèwii ê ânye na
é èùrugà goro ê pwéelaa kêe.»
É patêre tèpa Farasaio wà Iésu
Mataio 23.1–36; Maréko 12.38–40
37É tubanabwé ê pupûra bèepwiri

wà Iésu. Â é me wà pwi jè *Fara-
saio, â é todà Iésu, ba na rà pi-ija na
pwârawâ kêe [ma wà tèpa Farasaio
bée]. Â rà tèepaa naa pwârawâ, â rà
tâaboo naa goro taapà. 38Âwà Iésu,
âna câé caa nuwa ê du îê béaa kâra
ê pai ija [wàra naa na nyamanya kà
tèpa *Juif]. Â é pò wà pwi Farasaio
[â càcaa wâdé têe].
39Â é ina têe wà Pwi Ukai Iésu pâ:

«Wâguwà tèpa Farasaio, âna guwà
nuwa bwàti gòroigé kâra wârado
ma ngapò. Êco na ê pwâranü-
mawà, âna nye po wâbé kaa goro
ê pwina èpà, â guwà tèpa iau ma
pwa kûu! 40Guwà tèpa imwüru! Ba
gona câguwà caa tâmogòori pâ,
wà Pwiduée na é pwa ê gòrocàùru
ngapò, âna nye wàé kaa mwara, na
é pwa ê nanaara ngapò? 41Wâdé
na guwà naa tà tàpé na ticè kàra ê
pwina tâa na pâ ngapò ma wârado
kàwà. Ba na wàrapwiri, â o po
pwéelaa bwàti ê du îwà bau ê
pwâranümawà!»
42«Guwà naa tà Pwiduée ji caapwi

gée goro 10, gée goro pâ jèpa ara-
pwüru‡. [Â nye wâdé.] Guwà ip-
wacôoco, làpé! Ba câguwà caa pâra
wiâra [ê pwina piâjimuru naa na ê
*Naèà]—ê pai tòimiri tèpa âboro,
ma pai meaarirà wiâra ê câbawâdé
kà Pwiduée¶. Wâdé na guwà pacoo

diri pâ pwiibà, na maina, bau diri ê
nyi nari naèà na kîri.
43«O dau maina wârimuru kàwà,

wâguwà tèpa Farasaio! Ba guwà
nyemudàra ê pâ autâa na tâa béaa,
na pâ *wâra pitapitiri. Â dau wâdé
tàwà, na rà nye pwabwàcu tàwà,
ma pwamainawà, na ara diri tèpa
âboro.
44«Guwà pwacèwii ê pâ bwàmu

na càcaa tòimiri§. Ba, na jè pâra naa
gò, â câjè caa tâmogòori pâ jè gére
pâra gò cè bwàmu.»
45Wà pwi jè *dotée goro ê Naèà,

âna [é têre ê popai kà Iésu bèepwiri,
goo wà tèpa Farasaio. Â] é ina têe
pâ: «Pwi Ukai, na gà ina pwiri, â gà
pi-inabà ba èpà mwara, wàibà tèpa
dotée goro ê Naèà!»
46Â é tòpi têe pâ: «Ipaiwà naa

goowà mwara! Guwà ipwacôowà,
co tèpa dotée goro ê Naèà! Ba o dau
maina mwara ê wârimuru kàwà. Ba
pâ pitûâ kàwà, âna pwacèwii pâ
nakake na dau tòina, na guwà nama
rà kakeri wà tèpa âboro. Â tàutàwà
na guwà tu naa goo, goro ji caapwi
mangadaîwà!
47–48«Üu! O dau maina wârimuru

kàwà. Ba wà tèpa jojoorowà, âna
rà pòtàmwara tèpa péroféta [kà
Pwiduée]. Â nabàni, âna guwà bari ê
bwàmu kà tàpé na rà pòtàmwararà!
Â, na wàrapwiri, â guwà paari pâ,
guwà wâgoo ê pwina rà pwa wà
tèpa nyimuwà ma upàwà! 49Ba
wàéni ê pwina é ina goowà wà
Pwiduée, wà Pwina é tâmogòori diri:
“Go o mwa panuâ pâ tàwà tèpa
péroféta kôo, ma tèpa *apostolo

‡11:42 Gée goro pâ jèpa arapwüru—Napéaati naa na grec pâ: Menthe ma
rue ma diri pàra doromuru.
¶11:42 Ê pai tòimiri…wiâra ê câbawâdé kà Pwiduée—Grec: Ê tàrù ma
pimeaari kà Pwiduée. Ê tàrù (justice), âna, na jè pitòimirijè ma pacoo ê
napârajè tà pàra tàpé, ma naa tàra ê pwina wâdé.
§11:44 Bwàmu na càcaa tòimiri—é, Bwàmu na câjè caa côoê.

kôo. Â guwà o tubaèpà tàra, tiagoo
na guwà o tétàmwara pàra tàpé.”
50«Â éemwa pitèiwà wà Pwiduée,

goro ê pai pòtàmwara diri tèpa
péroféta kêe, gée na autapoo goro
gòropuu— 51 tapoo naa goo Abéla,
tiagoo Zakaria**, pwina naî Barakie.
Ba wàé na ia rà pòtàmwereê, naa
nabibiu kâra i aupwa *ârapwaailò,
ma i ére na dau pwicîri! Â go ina
tàwà pâ: O wâguwà, tèpa âboro
nabà, na o pitèiwà goo††!
52«Wâguwà tèpa dotée goro ê

Naèà, âna napârawàma guwà tàpiri
tà tèpa âboro ê autâmogòorimuru
naa na *Tii Pwicîri. Êco na guwà
naapwàniri jiirà‡‡! Tàutàwà na guwà
tò naa na *Mwaciri kà Pwiduée. Â
guwà pacoo pàra tàpé, na nümarà
na rà tò naa na. Êkaa na go ina tàwà
pâ: O dau maina wârimuru kàwà!»
53 [É tubanabwé ê pwina é ina wà

Iésu, â] é còobé gée na wâ [kà i pwi
Farasaio]. Â rà nye dau putàmu kaa,
wà tèpa Farasaio ma wà tèpa dotée
goro ê Naèà. Â tapoo gée goo ê pwi
pàara-bà, âna rà ciburà tacaié, ba
na rà têre cè pwina é ina. 54Ba rà
bu naigé ma rà pitòtié gée goro cè
pai mwa tòpi kêe.
Ê pagòo tèpa câmu kêe wà Iésu

Mataio 10.19–33

12 Na pàara na é gére patùra
tèpa *Farasaio wà Iésu, âna

jèe pâra na dau piwâru too ê pâ
âboro, na rà me [nau têreê]. Â rà
tapoo pi-igabiarà.

Â béaa kâra ê pai patùrarà kêe,
âna é pacâmuri tèpa *câmu kêe.

Ê pwina cârü âna o inapàpari
É ina tàra pâ: «Guwà ipwacôoco ê

‘nyaa kâra poloa’ kà tèpa Farasaio—
ba rà paari ê pwina wâdé, â rà
pwàniri ê èpà kàra. 2 tBa diri ê pwina
jèe naapwàniri nabà, âna o mwa
paari naa na pwéelaa widàuru. Â o
pâri ma jè côo bwàti! 3Â ê muru
na guwà ina pwàniri naa na bàutê,
âna o inapàpari naa na pwéelaa. Â ê
muru na guwà pitànunuuri, naa na
naditàrawâ, âna o mwa tomara too,
naa na gomu kâra âboro.»

Dau pwamuru naa goowà
4«Â guwà cibwaa nama wâ-

gotàwà goro pâ âboro, co tèpa
béeò. Ba wiàna rà pòtàmwara nai-
iwà, â o nye ticè jè muru, cèna o pi-
wéna mwara jii pwiri. 5Êco na guwà
ipwacôowà. Wâdé na guwà nama
wâgotàwà goo Pwiduée! Ba wàé na
pâri ma é pòtàmwara ê naiiwà, ma
tüwà naa na ére, na o maagé ma
tòina naawê ê nyuâawà.
6«Guwà jèe côo cai pâ marü

na kîri: Jè icuri 5 marü naa goro
ârailu mwani. Êco na nye ticè
gée goorà cèna é imwüru jiié wà
Pwiduée. 7 uÂ wâguwà, âna é nye
cau tâmogòoriwà bamwara, tiagoro
mwara jéûru wàrapûruwà. Êkaa na
go ina tàwà pâ: Guwà cibwaa nama
wâgotàwà! Ba dau pwamuru naa

**11:51 Zakaria—Pwi bénabwé âboro gée goo tàpé na pòtàmwararà naa
na Aamwari Béaa (l'Ancien Testament).
††11:51 É ina wà Iésu pâ, ipaiwà naa goorà, ba rà o jèe pòtàmwereê, âna
é pwi péroféta mwara.
‡‡11:52 Napârawà ma guwà tàpiri… Grec: Guwà patâjii ê kii târa
autâmogòorimuru.
t12:2 Luka 8.17 u12:7 Luka 12.24; Apostolo 27.34

goowà na ara Pwiduée, jii ê pâ marü
na dau wâru!»

Guwà gòo â guwà inapàpario
8«Go ina tàwà pâ: Wà pwi âboro

na é ina pâ, é pwi âboro kôo, na
ara pâ âboro, â wâgo mwara, âna
go o ina pâ, é pwi âboro kôo, na
ara tèpa angela kà Pwiduée. 9Â wà
pwi âboro na é pitütôowâriô, na ara
pâ âboro, â wâgo mwara, âna go
o pitütôowâriê, na ara tèpa angela
kà Pwiduée. 10 vÂ o pwanauri diri
tàpé na rà tùra ba èpà naa goo
*Pwina naîri âboro. Êco na wà pwi
âboro na é tùra ba èpà naa goro ê
Nyuâaê Pwicîri, âna o càcaa pâri ma
pwanaurié.

Ée pitu tàwà Nyuâaê Pwicîri
11 w«Guwà têre, rà o mwa

tâjùruwà, ba na rà pitèiwà naa na
*wâra pitapitiri, ma na ara tèpa
ukai, ma tèpa kupénoo. Â, na diri
pâ pàara bèepwiri, â guwà cibwaa
pidumapiê goro cè pai tòpi kàwà
tàra. 12Ba ê Nyuâaê Pwicîri, âna ée
mwa paari tàwà, cè pwina guwà
mwa ina na guwà coo ararà.»

Popai goro mwani
ma neemurujè
Mataio 6.19–34

13É ina tà Iésu wà pwi jè ârapàara
tàpé na rà tà bèepié, pâ: «Pwi a pwa
pupûra, é jèe bà wà pwi caa kôo jii
ê neemuruê. Â câé caa ipâdi naa
goobu wà pwi ciòo. Gà ina têe pâ
é naa tôo pwina kôo!»

14Â é tòpi têe wà Iésu pâ: «Pwiini,
wàilàapà na nama go pwi a pitèi ma
ipâdi ê neemuru-u?»
15 xÂ é ina târa pâ âboro pâ:

«Guwà ipwacôowà, ma guwà cib-
waa ciburà mudàra ma wâru tàwà
ê pâ muru! Ba ê *âji wâro kà pwi
âboro, âna càcaa gée goro ê pâ
muru na tâa têe.»

Ucina goo neemurujè
16É piwiâ tàra ê ucina bèeni:
«É mwa tâa wà pwi jè âboro na

dau pwa neemuruê. Dau wâru têe ê
arapwüru na é piûnyari gée na na-
puu kêe. 17Â é mwa pitawèeri pâ:
“O dà cèna go o pwa? Ba o cà-
caa pâri i napié kôo, ma go tòpò i
ârawakè kôo.”
18«Â é pi-ina têe pâ: “Wâdé na

go tédàpa i na autòpò arapwüru na
wâdòiti, â go o tapoo côwâ cè jèpwi
cèna maina. Â go o tòpò naawê
diri ê pâ ârawakè kôo, ma êdiri pâ
neemuruô. 19Â gée na càùé, â o
mwa tâa tôo pâ utimuru ma neemu-
ruô na wâru, târa pâ naja na wâru.
Â go o mwa tàpo nao, ma ija, ma
wâdo, ma ipwàdée.”
20«Êco na é ina têe wà Pwiduée

pâ: “Gà piwârau¶¶! Naa ne nabà,
âna go o pacôwâri jiigà ê wâro'gà.
Â diri ê pâ neemurugà na gà iauri,
âna o mwa kâî?”»
21 yÂ é ina tà tèpa âboro wà Iésu

pâ: «Guwà ipwacôoco! Ba wàépwiri
ê pwina o tèepaa mari diri tàpé
na rà iauri pâ wâdé kàra naani
gòropuu. Ba nye ticè âji wâdé kàra
naa jaa Pwiduée!»

¶¶12:20 Piwârau—Fou.
v12:10 Mataio 12.32; Maréko 3.28–29
w12:11 Maréko 13.11; Luka 21.12–15 x12:15 1 Timotéo 6.9–10
y12:21 Mataio 6.19–20

Ê pwina âjimuru jii neemurujè
22É tabiié wà Iésu naa goo tèpa

câmu kêe, â é ina tàra pâ: «Wàép-
wiri ê majoroé ma go ina tàwà pâ:
Guwà cibwaa géaa goro ê wâro
kàwà, ma ê naiiwà. Guwà cibwaa
pitawèeri pâ: “Jè o mwa ija dà?”
ma “Jè o mwa coona dà?” 23Ba
ê wâro kàwà, âna é âjimuru jii ê
utimuru; â ê naiiwà, âna é âjimuru
jii ârabwée! 24Guwà jèe côo cai ê
pâ marü. Ba càra caa picâmi ma
piûnya, ma càra caa tòpò cè bwà
târa pâ tòotù. Êco na wà Pwiduée,
âna é nye pa-ijarà. Â gona câguwà
caa dau piwéna jii ê pâ marü? Akaé!
25Càcaa gée goro pai géaa goro ija
ma wâdo, ma picoona ârabwée, na
guwà tàpo nama gòri ê wâro kàwà!
26Ê pidumapiê kàwà, âna o pwacoé
ma é tòotéri ê ji caapwi muru. Êkaa
na guwà cibwaa pidumapiê!
27«Guwà jèe côo cai pâ murubuké

na-araé. Ba rà cipu, â càra caa pàti,
ma càra caa ta ârabwée. Â go ina
tàwà pâ: Wà pwi ukai *Solomona,
naa na diri ê muugère kêe, âna
ê pâ ârabwée kêe, âna càcaa dau
wâdé jii ê pwi caapwi murubuké.
28Â guwà jèe côo cai ê aramwatò:
É cipu nabà, â o cîri widàuru naa
gòro ânye. Â wà Pwiduée, âna é naa
ârabwée kàra. Â gona o câé caa naa
ârabwée kàwà na piwéna jii? Nye
dau kîri kaa ê cèikî kàwà!
29«Üu kaa, go ina tàwà pâ: Guwà

cibwaa dumapiê ma géaa, goro
cè pwina guwà o ija ma wâdo!
30Ba wà tàpé na càra caa tâ-
mogòori Pwiduée, âna càra caa
nao goro mudàra ê pâ pwiibà. Êco
na wâguwà, âna wà Pwiduée Caa

kàwà, âna é nye tâmogòori ê pwina
nümawà goo. 31Guwàmudàra béaa
ê Mwaciri kêe Â ée mwa âjagò
tàwà mwara goro diri pâ pàra muru
bèepwiri.»

Âji wâdé naa napwéretòotù
32«Guwà cibwaa nama

wâgotàwà, co tèpa âji béeò,
wâguwà na guwà pubu âboro kôo.
Ba é jèe pacoo wà Caa kàwà pâ,
na ée naa tàwà ê Mwaciri kêe!
33 zGuwà icuri pâ wâdé kàwà, â
guwà naa tà tàpé na ticè kàra. Â,
na wàrapwiri, â guwà o wéaari ê pâ
âji wâdé na rà wâ *napwéretòotù,
na o tà tâa awé. Ba ticè a mura wê,
na ée popa. Â ticè madé na uti, ma
ticè waaca§§ na iri. Â o càcaa wai
ma botére. 34Ba ê pwâranümagà,
âna é wâna é wêe ê wâdé'gà.»

Popai goro pai tà
tàcî ma pitêre dàra

Mataio 24.45–51; Maréko 13.33–37
35–36 a[É ina mwara tà tèpa câmu

kêe wà Iésu pâ]: «Guwà tà tàcî,
pwacèwii tèpa ênawéna, na rà
tapacîri ê pai wâjué côwâ kà pwi
ukai kàra. Ba rà o ipwabwàtirà, â rà
coona bwàti pâ ârabwée na wâdé, â
rà popa ê wâra ânye kàra. Â wiàna
ée wâjué côwâ gée goro pwa-ija
goro piéa, â ée mwa cùu gorop-
wârawâ. Â rà o pò ma tàpiri têe.
37Â o dau wâdé ba kà tàpé na é pâ-
marirà, wiàna rà tà tàcî ma tapacîê.
«Go ina tàwà ê âjupâra pâ: Wà

i pwi ukai, âna ée mwa coona ê
ârabwée kâra ênawéna. Â ée mwa
patâaboorirà naa goro taapà, â ée
mwa naa èrà. 38Üu, [na pàara na rà
tapacîê, âna càra caa tâmogòori wi-

§§12:33 Madé…waaca—Grec: Mite.
z12:33 Luka 18.22 a12:35-36 Mataio 25.1–13



Luka 12:39 170 Luka 12:52

idà na ée mwa tèepaa me]—wiàna
naa nabibiu kâra ne, é, wiàna too
i tòotù. [Êco na] o cidòri nyuâarà,
wiàna é tèepaa me, âna é pâmarirà
na rà tà tàcî ma ipwabwàtirà!
39 b«Guwà jèe niimiri cai ê pwini:

Wà pwi apooro pwârawâ, âna câé
caa tâmogòori cè ineretòotù na ée
mwa tò naa na wâ kêe, wà pwi a
mura na é me naa ne. Ba wiàna é
tâmogòori, â pwiri é pacooé. 40Wàé
kaa pwiri na go ina tàwà pâ: Guwà
tà tàcî. Ba go o mwa tèepaa me
côwâ, wâgo Pwina naîri âboro. Êco
na o câguwà caa tâmogòori cè
pàara cèna go o mwa tèepaa na.»

Pwi ênawéna pwi a pitêre dàra
41É tawèeri Iésu wà Pétéru pâ:

«Pwi Ukai, gona ê ucina bèepwiri na
gà ina, âna ba kâbà co [wàibà tèpa
câmu'gà] é, kâra diri pâ âboro?»
42Â é tòpi têe wà Pwi Ukai

pâ: «[Kâra diri] tèpa ênawéna na
rà pitêre dàra ma pitòimirirà. Â
wàilàapà pwi ênawéna bèepwiri?
Wàéni: I pwi ia é ina têe wà pwi
ukai kêe pâ: “Go panuâ tâgà ê wakè
bèeni: Gà pa-ija pàra tèpa ênawéna,
naa na pàara na o pâri.”
43«Â o dau wâdé ba kà pwi

ênawéna bèepwiri, wiàna é tèepaa
me wà pwi ukai, âna é nye tàgére
wakè bwàti! 44 cGuwà côo, wà pwi
ukai, âna ée naa têe ê pitûâ naa
goo ê pâ wâdé kêe. 45Êco na, wiàna
wà i pwi ênawéna, âna [é pwi âboro

èpà, â] é piniimiri pâ, ‘O câé caa
nama tèepaa me wài wà pwi ukai.’
Â é tapoo èi tèpa bée goro wakè. Â
é dau ija ma wâdo ma ipwirié. 46Â,
na jè tòotù na é tàpilée*, â é nye
wâjué me côwâ kaa wà pwi ukai. Â
ée mwa naa ê wârimuru na dau gòo
tà i pwi ênawéna bèepwiri, wàilà diri
ma pàra tèpa ênawéna, na càra caa
pitêre dàra.
47 d«Üu, o dau maina ê wârimuru

kêe, gée goo na é tâmogòori ê
câbawâdé kà pwi ukai kêe, â câé
caa pacoo, â ticè na é pwabwàti ba
kêe. 48Êco na o càcaa dau maina
ê wârimuru kà tàpé na càra caa tâ-
mogòori pâ èpà ê pwina rà pwa. Ba
wà pwina naa têe ba wâru, âna o
ilari jiié na wâru. Â wà pwina jèu
âjagò têe côwâ, âna o jèu ilari jiié
mwara.»

Rà pitadàrùrà pâ âboro gooò
49«Guwà têre, go tèepaa me, ba

na go pame ê ânye naa gòropuu.
Â po dau nümoo na jèe tuban-
abwé ê wakè bèepwiri†! 50 eBa o
upwaao goro pwi *piupwaa [goro
maagé côo na dau maina]. Â go
bwaa nye tàgére tapacîri naa na
picâri. 51 fGuwà cibwaa niimiri pâ
go tèepaa me naani gòropuu, ba
na go pame pinaanapô. Èkâ! Ba rà
mwa pitadàrùrà ê pâ âboro gooò.
52Tapoo nabà, âna rà o pitadàrù pâ
pwârawâ. Ba pwiri o ârailu âboro
gée goorà na ru wâgooò, â âracié

*12:46 Na jè tòotù na é tàpilée—Grec: Na tòotù na câé caa tapacîê na,
ma na ineretòotù na câé caa tâmogòori.
†12:49 Jèe tubanabwé ê wakè bèepwiri—Grec: Jèe udàrù i ânye.
b12:39 Mataio 24.43–44; 1 Tésalonika 5.2 c12:44 Mataio 25.21,23
d12:47 Jacques 4.17 e12:50 Maréko 10.38–39
f12:51 Mataio 10.34–36

na rà o cicarao‡, é, pwiri o âracié na
rà wâgooò, â o ârailu na ru cicarao.
53 gÂ o pitadàrù wà tupédu aénaî,
ma du duanaî, ma du duatâa.»

Côoinari pwina tàrù, â guwà pwa!
54 hÉ ina mwara wà Iésu târa pâ

âboro na wâru, pâ: «Wiàna guwà
côo pâ nee na dau duu, na rà
me gée nawià¶, â guwà nye nama
ina pâ, “O popaa” â nye popaa
kaa. 55Â wiàna é cima ê dàré§,
â guwà ina pâ, “O wâdé napô” â
nye wàra. 56–57Üu, guwà po dau tâ-
mogòori ina naa wâdé napô, é, naa
èpà napô. Â gorodà na câguwà caa
côoinari ê âjupâra, naa na pâ muru
na gére tèepaa nabà? Guwà tèpa
gòmapwa! [Ba wiàna guwà gére
côoinari, â pwiri guwà tâmogòori ê
pwina tàrù ma guwà pwa. Êco na
tàutàwà.
58 i«Wàéni ê pwina tàrù]: Wiàna

é piciapwâ googà wà pwi jèpwi,
â gàu mara pinaanapô ma wàé,
wiàna gàu bwaa gére wâ naigé
pâ naa na aupitèimuru. Ba é péa
panuâgà tà pwi a pitèimuru, na
ée mwa panuâgà târa pwàliici ma
tòpògà naa na karapuu. 59Â go
ina tâgà ê âjupâra pâ: O câgà caa
còobé gée na karapuu, wiàna ina
pâ, bwaa câgà caa pé wâri diri ê
wârimuru'gà!»

Guwà tòotéri wâro kàwà!

13 Na pàara bèepwiri, âna rà
medari Iésu wà pàra tèpa

âboro, â rà ina têe pâ: «Wà ukai
*Pilato, âna é nama tétàmwara
pàra tèpa âboro gée Galilée, na
pàara na rà pwa *ârapwaailò tà
Pwiduée, naa na *Wâra pwapwicîri
wâ *Iérusaléma.»
2 jÂ é tòpi tàra wà Iésu pâ:

«Gona guwà niimiri pâ, rà bà, ba
rà dau tèpa pwa na èpà, jii pàra
tàpé? 3Bwa! Â go ina tàwà pâ:
Guwà ipwacôowà, â guwà biiwà ma
pitòotéri ê wâro kàwà. Ba câguwà
caa tâmogòori cè pwi pàara na
guwà o bà na**! 4Â guwà jèe ni-
imiri cai wà tèpa 18 âboro, na ia tûu
naa gòrà i auba na Siloé, â caagairà.
Gona rà dau tèpa âboro èpà jii pàra
tèpa âboro Iérusaléma? 5Bwa! Â go
ina tàwà mwara pâ: Wâdé na guwà
pinünüma ma guwà biiwà. Ba guwà
péa tà cau bà wài, pwacèwiirà!»

Upwâra wâi na ticè pwêe
6É ina tàra ê ucina bèeni wà Iésu:
«É mwa tâa wà pwi jè âboro. Â é

mwa [pwa wâru] pâra naa na aup-
wanapô kêe, ba na é côo ê *up-
wâra wâi kêe, ma pwa ma mudàra
cè pwêe. Êco na mu nye ticè.
7 k«Â é pwa ma ina tà pwi a wakè

kêe pâ: “Gà côo! Po âracié naja na
go me nau mudàra cè pwêe, â nye
ticè. Tépàgàé tâjii! Ba càcaa wâdé
na é cèpo tà pi cipu naa goro piticè-
muru naa goo, naa ticè pwêe!”
8 l«Â é tòpi têe i pwi a wakè kêe pâ:

“Pwi ukai, tàpo naaê, ba na go bwaa
pwabwàti goo. Go o mwa îri tabéaa

‡12:52 Na ru wâgooò, â âracié na rà o cicarao—Grec: Na ru cicara âracié
gée goorà.
¶12:54 Gée nawià—Grec: Gée na auduu kâra tòotù.
§12:55 Dàré—Grec: Vent du sud.
**13:3 Dernière phrase—Grec: Ba guwà péa tà cau bà pwacèwiirà.
g12:53 Michée 7.6 h12:54 Mataio 16.2–3 i12:58 Mataio 5.25–26
j13:2 Ioane 9.2 k13:7 Luka 3.9 l13:8 2 Pétéru 3.9,15



Luka 13:9 172 Luka 13:24

gooé, ma naa wai kâra upwâra ma
pwa puu naa goo. Â ju mwa côo na
naja noowê††. 9Â wiàna pwa pwêe,
â nye wâdé. Â wiàna ticè, â gà o
mwa bàra tépàgàé.”»

É nama tiàu maagé kà
tô ilàri na tòotù pwicîri

10Na jè *tòotù pwicîri, âna é tâa
na *wâra pitapitiri wà Iésu. Â é gére
pacâmuri tèpa âboro. 11Â é tâa wê
mwara tô jè ilàri, na émaagé naa na
18 naja. Ba tâa gooé ê duée, â too
ê càùé, â càcaa pâri ma é citàrù.
12Â é todèe wà Iésu, â é ina

têe pâ: «Tôoni, é jèe tiàu ni i
maagé'gà!»
13Â é tòpò îê naa gòé. Â é nye

citàrù kaa, â é dau ipwamaina
Pwiduée!
14mÊco na é po dau putàmu wà

pwi a pitûâ kâra na wâra pitapi-
tiri, gée goo na tòotù pwicîri. Â é
pwa tèpa âboro, ma ina tàra pâ:
«Kaa! Tàpéeni, 6 tòotù na jè wakè
na. Wiàna nümawà na tiàu maagé
kàwà, â guwà me naa nadàpàra
pwapwicîri! Â guwà naaco ê tòotù
pwicîri!»
15 nÂ é tòpi têe wà Pwi Ukai pâ:

«Wàéco! Gà ina, â gà têre côwâ!
Gona câguwà caa tipi ê macii kàwà
ma pawâdoorà, na tòotù pwicîri?
Â? 16Â wà tô ilàri bèeni, âna é tô
gòobàra *Abéraama, pwi jojoorojè.
Â é piié wà *Caatana naa na 18
naja. Â wànau, o nye ticè tàrù kôo
ma go tipi ê maagé kêe na tòotù
pwicîri?»
17Â rà kamu diri tàpé na rà cicara

Iésu. Êco na ê auwâru gée goo tèpa

âboro, âna rà dau ipwàdée goro pâ
muru na muugère na é pwa.
Du nari ucina goro Mwaciri

Mataio 13.31–33; Maréko 4.30–32
18É ina mwara wà Iésu pâ:

«Napwa ê *Mwaciri kà Pwiduée, âna
é pwacèwii dà? Wàéni ê pwi ucina,
târa ma guwà tâmogòori:

Pudòro moutarde
19«Ê Mwaciri kà Pwiduée, âna é

pwacèwii ê jè pudòro moutarde [na
dau kîri]. Wà pwi jè âboro, âna é
câmi, â é cipu. Â é jèe pâ nau dau
maina. Â pâri ma rà pwa wânaîrà,
naa gò pâ ditèe, ê pâ marü.»

Nyaa kâra poloa
20«Ê Mwaciri, âna o pwacèwii

mwara ni: 21Wà tô jè ilàri, âna é
popa ê nyaa kâra poloa, â é bi-
inaimari bau 25 kilo goro dàuru
poloa. Â é tü tiagoro na é tùu too‡‡ i
poloa!»

Goropwârawâ na picu
Mataio 7.13–14, 21–23

22É gére pâra dàra Iérusaléma wà
Iésu. Â é pwa ma pacâmuri tèpa
âboro naa na pâ village ma napô,
wii naigé.
23Â é tawèerié wà pwi jè âboro

pâ: «Pwi Ukai, gona o dau pwâco wà
tàpé na rà o udò [ba na tâa tàra ê
*âji wâro]?»
Â é ina tà tèpa âboro wà Iésu

pâ: 24«Guwà côo, nye dau picu kaa
ê goropwârawâ, [pâ naa na ê âji
wâro]. Â guwà ipwadàrapwa cai ma
guwà tò naa na. Ba wâru tàpé na
nümarà na rà tò, êco na o pwa-

††13:8 Noowê—Na wâwê.
‡‡13:21 Tùu too—Gonfler. Pâ nau maina.
m13:14 Exode 20.9–10; Deutéronome 5.13–14 n13:15 Luka 14.5

coé tàra. 25 oBa, na ée târi ma ki-
iri ê goropwârawâ, wà pwi apooro
pwârawâ, â o càcaa pâri ma guwà
tò. Guwà o tà coo boo gòroigé, ma
cùu taaci i goropwârawâ, ma ina têe
pâ: “Pwi ukai, gà tàpiri tâbà!”
«Â ée mwa tòpi tàwà pâ:

“Bwa. Guwà pâra, ba câgo caa
tâmogòoriwà.”
26«Â guwà o mwa ina têe pâ:

“Bwa. Nye wàibà kaa, na ia jè mu
pi-ija ma wâdo ma wâgà. Â wàibà
na ia gà mu pacâmuri pâ ni jaabà!”
27 p«Â ée mwa po ina tàwà gée

pâ: “Bwa! Câgo caa tâmogòoriwà!
[Guwà tèpa còobé géepà?] Guwà
pâra jiio, ba guwà tèpa pwa ê pâ tûâ
na èpà! [Ba câguwà mu caa pwa ê
câbawâdé kôo.]”
28 q«Â o mwa tüwà naa gòroigé. Â

guwà o mwa i ma tòngüru porop-
wâwà, [goro pai tòina kàwà]. Ba
guwà mwa côo [tèpa jojoorowà]—
wà *Abéraama, ma Isaaka, ma
Iakobo—ma wà diri tèpa *péroféta,
na rà cau tâa diri na ê Mwaciri kà
Pwiduée. 29 rÂ o mwa wâru diri cè
tàpé cèna rà o mwa me, gée na diri
ê gòropuu¶¶. Â o pwa autâa kàra, na
ê pi-ija maina, naanidò na Mwaciri
kà Pwiduée. 30 sÂ guwà côo, wâru
tàpé na rà pwicò nabà, na rà o mwa
caa pâbéaa na pwi pàara-bà. Â wâru
tàpé na rà pâbéaa nabà, na rà o
mwa caa pwicò.»

Pimeaari kà Iésu goo
tàpé Iérusaléma
Mataio 23.37–39

31Ûna é gére ina pwiri wà Iésu,
â rà nye tèepaa me kaa wà pàra

tèpa *Farasaio, â rà ina têe pâ:
«Pwiini, bà têre pâ, ée pwa na é
tétàmwaragà wà ukai *Héroda An-
tipas! Â wâdé na gà uru géeni!»
32Â é tòpi tàra pâ: «Guwà ina tà

pwi macii a piugà bèepwiri pâ, nabà
ma widàuru, âna [go o bwaa mara
pwa ê wakè kôo ni—ba] go o bwaa
tü târa pâ duée, â go o bwaa nama
tiàu maagé kà tèpa âboro. Â naa
na béâracié kâra tòotù gée na càùé,
âna go mwa tubanabwé diri. 33Êco
na go o mwa coo gòobàra ê naigé
kôo [pâ naa Iérusaléma]. Ba o cà-
caa wâdé wiàna o tétàmwara pwi jè
péroféta [kà Pwiduée] wâgòroigé jii
Iérusaléma [ê ville pwicîri kêe]!
34«Au! Nyi wâriwà co tàpé

Iérusaléma! Guwà catàmwara tèpa
péroféta na é cùrurà medariwà wà
Pwiduée, ba guwà èi pàra tàpé
goro atü, â guwà pòtàmwara pàra
tàpé goro cè jè pai pwa wèe. Nye
ciburà nümoo na go panaimariwà,
pwacèwii jè nyaa kâra ja, na é
panaimari nyi naîê, na aranara
itooé. Êco na tàutàwà. 35Â guwà
côo, [go o mwa pâra jiiwà, â] o jèe
ticia na ê Wâra pwapwicîri kàwà! Â
go ina tàwà pâ: O jèe câguwà caa
côoô, tiagoro ê tòotù na guwà o ina
pâ: Cidòri nyuâa pwi âboro na é me
naa na nee Pwi Ukai!» Psaume 118.26
É patêre tèpa Farasaio wà Iésu

Mataio 22.1–14

14 1–2Na jè *tòotù pwicîri, âna
rà pi-ija wà Iésu, na pwârawâ

kà pwi jè *Farasaio. Â é tâa wê
mwara wà pwi jè âboro, na é
maagé, ba tèe naparawée. Â wà diri

¶¶13:29 Gée na diri ê gòropuu—Grec: De l'est, de l'ouest, du nord et du
sud.
o13:25 Mataio 25.10–12 p13:27 Psaume 6.9
q13:28 Mataio 8.11–12 r13:29 Psaume 107.3 s13:30 Mataio 19.30

tèpa âboro, âna rà tà wéaa goo Iésu,
[ba na rà côo pâ pwiri é nama tiàu
maagé kêe].
3 tÂ é tawèeri tèpa *dotée goro

ê Naèà ma wà tèpa Farasaio pâ:
«Gonamuru pwicîri, é, nye pwa tàrù
ma jè nama tiàu maagé kà pwi jè
âboro, na tòotù pwicîri?»
4Â càra caa tòpi têe. Â é tabiié pâ

dàra i pwi a maagé, â é nama tiàu
i maagé kêe, â é ina têe pâ, na é
wâjué côwâ naa jaaé.
5 uÂ é tawèeri diri pàra âboro pâ:

«Wiàna é tûu naa na pwârajawé
wà pwi naîgà, é wiàna macii'gà, na
tòotù pwicîri, â gà o pwa dà? Gona
o câgà caa pò ma dàtié dò wài gée
na pwêe?»
6Â càcaa pâri ma rà tòpi têe.

Gà cibwaa ipwamainagà
7Wà pàra tàpé na todàra naa na

pi-ija, âna rà pwa na rà pitòri ê
autâa na tâa béaa. Ûna é côo pwiri
wà Iésu, â é ina tàra pâ: 8 v«Guwà ip-
wacôoco! Ba wiàna todàgà naa goro
cè jè pi-ija goro piéa, â gà cibwaa
pâra nau tâa gòro autâa kà tèpa
âboro imaina. Ba é péa tà todà cè
pwi âboro cèna é piwéna jiigà 9wà
i pwi apooro pi-ija! Â é péa tà ina
tâgà pâ: “[Gà cimadò, â] gà pâra
gée na autâa bèepwiri.” Â o maina
kamu'gà na gà pâra na mudàra cè
autâa'gà.
10«Bwa! Wâdé na gà tâa boobà

càùru tâa. Â ée mwa ina tâgà wà
pwina é todàgà, pâ: “Pwi béeò, gà
me, â gà tâa gò autâa kà tèpa âboro
imaina.” Â rà o côo naawê ê pai ip-

wamainagà kà pwi apooro pi-ija, na
ara diri tèpa âboro! 11 wBa wà pwina
é ipwamainaê, âna o naaê boo. Â wà
pwina é ipakîriê, âna o naaê too.»

Gà todà tàpé na ticè kàra
12Géewê, â é ina wà Iésu tà pwina

é todèe pâ: «Wiàna gà ipwabwàti
cè jè pi-ija [na wàrani] â gà cib-
waa todà co tàpé na rà o pitôowâri
tâgà—wiàna wà tèpa béegà, ma
tèpa jèneregà, ma wà tàpé na dau
pwa neemururà.
13«Bwa! Wâdé na gà todà tàpé

na ticè neemururà, ma wà tèpa
maagé, ma wà tèpa bee, ma wà
tèpa bwi. 14 xÂ o cidòri nyuâagà,
ba wàilà diri, âna càcaa pâri ma
rà pitôowâri tâgà. Â wà Pwiduée,
âna ée mwa naa tâgà ê pumara
wakè'gà, naa na ê tòotù na ée mwa
pawâro côwâ gée na aubà, wà tàpé
na rà pwa na wâdé. Â o dau maina
ê aupwényunyuâari na ée mwa naa
tâgà.»

Tàutàra goro pi-ija kà Pwi Ukai
15 yPwa pwi jè âboro na ru tâa goro

taapà§§ ma wà Iésu, â ûna é têre
ê pai pwa pupûra kêe, â é ina têe
pâ: «Pwi Ukai, o po dau cidòri nyuâa
tàpé na rà tâa na pwi pi-ija maina
naa na *Mwaciri kà Pwiduée!»
16Â é pwa ucina wà Iésu, târa ma

é tòpi têe. Â é ina pâ:
«É mwa tâa pwi jè âboro. Â é mwa

pwabwàti ê jè pi-ija na dau maina. Â
é mwa todà tàpé na dau wâru, ma
rà ija. 17Â nabwé, â po coo i tòotù
kâra pi-ija. Â é cùru pâ pwi ênawéna

§§14:15 Tâa goro taapà—Càra caa tâaboo naa goro taapà pwacèwiijè. Rà
tàpo puu gòro jènererà.
t14:3 Luka 6.9 u14:5 Mataio 12.11; Luka 13.15
v14:8 Proverbes 25.6–7 w14:11 Mataio 23.12; Luka 18.14
x14:14 Ioane 5.29 y14:15 Luka 13.29

kêe, ma é todàme tàpé na rà o pi-ija
ma wàé.
18«Â é tèepaa naa goo pwi jè

ârapàararà. Êco na é tòpi têe wà
pwini pâ: “Au, gà ina tà pwi ukai
pâ, na é pwanaurio, ba càcaa pâri
ma go me nau pi-ija. Ba go me gée
auwâri ê aupwanapô, â wâdé na go
bwaa pâra nau cai.”
19«Â nabwé, â é pâmari pwi

béârailu kà tàpé na todàra. Â é tòpi
têe wà pwini pâ: “Au! Gà ina tà
pwi ukai pâ, na é pwanaurio, ba cà-
caa pâriô ma go me. Ba go me gée
auwâri ê 10 paaci târa û, â wâdé na
go nama tacairà jècaa.”
20 z«Â nabwé, â é pâmari ê pwi

béâracié kà tèpa âboro. Â é tòpi têe
pâ: “Go pwi a bwaa tàgére piéa, â
càcaa pâri ma go me. [Au! Gà ina
tà pwi ukai pâ é pwanaurio.]”
«Cau tàutàra diri na rà me, ba rà

cau ina pâ, pwa wakè kàra*.»

É todà pàra tàpé
21«Â é wâjué côwâ wà pwi

ênawéna, â é wiâ tà pwi ukai kêe ê
pai tòpi kà tèpa âboro bèepwiri.
«Â é nye dau putàmu kaa wà pwi

ukai, â é ina têe pâ: “Gà pâra wài,
pitiri pâ napô, â gà todà me tàpé
na ticè kàra, ma wà tèpa bee, ma
wà tèpa pitàbwamwa, ma wà tèpa
bwi.”
22«[Â é pâra i pwi ênawéna.] Ûna

é wâjué me côwâ, â é ina tà pwi
ukai kêe pâ: “Go jèe todàra diri,
pwacèwii pai ina'gà tôo, êco na
bwaa nye pwa dàra autâa.”
23«Â é tòpi têe pâ: “Gà pâra naa

na pâ ére na tàpo wâiti jii ni, â gà
todà tèpa âboro na gà pâmarirà, ba
na o wâbé i wâra pi-ija! 24Â napwa

naa goo wà tàpé na ia go mara
todàra, âna o càra mwa caa ija cè
ji noo kâra utimuru, gée gòro taapà
kôo.” [Nabwé naawê!]»

Pai pâra wiâ Iésu
Mataio 10.37–38

25Na pwi pàara bèepwiri, â wâru
pâ âboro na rà gére pâra wiâ Iésu.
Â é tabiié naa goorà, â ina tàra pâ:

26 a«Wà pwina nümee na é me wiâô,
âna wâdé na é meaario, jii du nyaa
ma caa kêe, ma wà wâdèe, ma pâ
èpo kêe, ma tèpa aéjii kêe, ma wà
pa naigé kêe, tiagoro ê wâro kêe,
wàé côwâ. Ba, na càcaa wàrapwiri,
â càcaa pâri ma é pwi a *câmu kôo.
27Wà pwina câé caa kâa ê *kurucé
kêe, ma é me wiâô, âna wà pwiibà,
âna càcaa pâriê ma é pwi a câmu
kôo.»

Guwà mara nünümari bwàti
28«[Â wâdé na é mara nünümari

bwàti naa goo ê pwina ée mwa
pwa.] Ba wà pwi jè âboro na é ni-
imiri na é pacima ê wâ na maina,
â é mara pwa kilo naa goo cè wâri
wèe, wiâra ê mwani na wâjaaé, pâ,
pwiri o pâri.
29«Ba é péa tòpò ê pàara wâ,

â càcaa pâri [ê mwani kêe] ma é
tubanabwé.
«Â rà picocoorié, 30ma ina pâ:

“Gà côo wà pwiibà—nye wàé kaa,
na é tapoo bari i wâ, â câé caa
tubamwara!”
31«Â jèpwi mwara, âna guwà jèe

niimiri cai pwi jè ukai, na po 10 000
coda kêe, na ée pwa paa ma pwi
jè ukai, na po 20 000 coda kêe. Ba
wâdé na é mara nünümari bwàti
béaa kâra cè pai paa kêe!

*14:20 Dernière phrase—Popai gée na nee tii 18.
z14:20 1 Korénito 7.33 a14:26 Luka 9.23

32«Ba wiàna càcaa pâriê, â wâdé
na é cùru pâ cè pwi a-ipa popai kêe,
dari pwi jè ukai, na é bwaa wâiti, ba
na é ilari jiié ê pinaanapô.»
33Â é ina mwara wà Iésu pâ:

«Êkaa na go ina pâ: Wiàna nümagà
na gà pwi a câmu kôo, â wâdé na gà
mara panuâ diri pâ muru ba kôo.

Còo na ticè nümee
34 b«Guwà jèe niimiri cai ê còo†,

âna muru na wâdé, [târa ma pwa
nümara ê utimuru]. Êco na, wiàna
tubatiàu ê nümee, â jè o wà-
nau târa ma jè o pwa ma tèepaa
côwâ ê nümee? Bwa, pwacoé!
35Â càcaa mwa caa wâdé târa
utimuru, â càcaa wâdé târa tòpò
naa na aupwanapô mwara. Â jè o
tâjii naa gòroigé. Wà pwina pwa
pwâranyüruê, âna wâdé na é têre!»
É meaari tèpa âboro na èpà

Mataio 18.12–14

15Wâru tèpa âboro na èpà
ê wâro kàra—wà tèpa *tò

mwani wâripû, ma wà pàra tàpé—
na rà medari Iésu, ba na rà têre ê
pai pwa pupûra kêe.
2 cÂ dau càcaa wâdé tà tèpa *Fara-

saio ma wà tèpa *dotée goro ê
Naèà. Â rà picocoorié, ma pi-ina
tàra pâ: «Kaa! Wà pwini, âna rà pi-
caatâa ma tàpé na èpà ê wâro kàra,
tiagoro na rà picaaija ma wàé!»

Ucina goro mutô na tiàué
3É ina tàra wà Iésu ê ucina bèeni:
4 d«Guwà jèe têre cai ê pwini:

Wà pwi jè ârapàarawà, âna pwa

100 mutô kêe. Â wiàna tiàu naa
namwatò ê pwi caapwi gée goorà,
â ée pwa dà? Ée naaco i 99 mutô,
â é pâ nau mudàra i mutô kêe na ia
tiàué. 5Â wiàna é pâmariê, â ée dau
ipwàdée, â ée mwa kâaê [ma popaé
me côwâ, mari i pubu mutô].
6«Â wiàna é tèepaa me naa

pwârawâ, â ée todà tèpa bée, â é
ina tàra pâ: “Tàpéebà, guwà me, ba
na jè ipwàdée naima! Ba go jèe pâ-
mari i mutô na ia tiàué!”»
7Â é tubanabwé ê ucina bèepwiri

wà Iésu, â é ina pâ: «Â guwà côo, o
ipaiwà naanidò *napwéretòotù. Ba
[wà Pwiduée ma wà tèpa âboro kêe,
âna rà] o dau ipwàdée, goo ji pwi
caapwi âboro èpà, na é pitòotéri ê
wâro kêe, jii ê pâ 99 na [rà niimiri
pâ] wâdé ê wâro kàra.»

Ucina goro mwani na pâmari côwâ
8 [É pwa jè ucina wà Iésu, â é ina

tàra pâ]:
«É mwa tâa wà tô ilàri, na pwa

10 mwani atü‡ kêe. Â, na jè tòotù,
â é tubatiàu caapwi gée goo. Â é
mwa nuri wâra ânye, â é dau baléri
ê wâ, â émudàra bwàti i mwani kêe.
[Â é mudàra, mudàra, mudàra…]
tiagoro na é pâmari!
9«Â é todà tèpa bée, â é ina

tàra pâ: “Guwà me, ma jè ipwàdée
ma wâgo! Ba go jèe pâmari côwâ i
mwani atü kôo!”
10«Â go ina tàwà pâ: O po dau

maina ê ipwàdée kà tèpa *angela kà
Pwiduée, goo ê pwi caapwi âboro na
é èpà, na é pitòotéri ê wâro kêe.»

†14:34 Còo—Côo note goo Mataio 5.13.
‡15:8 10 mwani atü—Caapwi mwani atü (denier), âna wâri pwi caapwi
âboro naa na caapwi tòotù.
b14:34 Mataio 5.13; Maréko 9.50 c15:2 Luka 5.30
d15:4 Ézékiel 34.11,16; Luka 19.10

Ucina goo pwi âboro èpo dopwa
na é wâjué côwâ naa jaa caa kêe
11É wiâ tàra mwara ê jè ucina wà

Iésu:
«Rà mwa tâa wà paénaî. 12Â wà

pwi pwêedi, âna é ina tà caa kàru
pâ: “Gà naa tôo ê wâdé kôo, gée
goro ê neemurugà¶.”
«Â wà pwi caa kàru, âna é nye naa

têe.
13«Nabwé, â wà pwini, âna é popa

diri ê wâdé kêe, â é icuri. Â é popa
i mwani goo, â é pâra naa na jè
napô na wâiti. Â é mudàra ê wâro
na wâdé têe, â é ipwa-imudiri i
mwani kêe. 14 [Paé pâ parui, paé,
paé, paé…] Â é pâra na po tubatiàu
diri i mwani kêe. Â tèepaa ê copwa
na dau maina naa na i napô bèep-
wiri. Â é dau copwa. 15Â é mudàra
cè wakè kêe, ba na é ija. Â é pâ nau
wéaari pâ puàkà§ kà pwi jè âboro
naa napô bèepwiri. 16Êco na é jèe
dau copwa tiagoro na dau nümee
na é ija gée goro i uti kâra i pâ
puàkà. Ba nye ticè âboro wê, cèna
é naa cè uti kêe.

É niimiri pâ ée mwa wâjué côwâ
17«Â tèepaa naa na jè pàara, â

é pinünüma, ma niimiri pâ, ‘Wâjaa
caa, âna dau pwa utimuru, ba kà diri
tèpa âboro, tiagoo tèpa ênawéna
kêe na rà dau kîri. Â pwa ma nye
wâru mwara jiirà! Â wâgo, naani,
âna go bàtiri copwa! 18 eJèe pâri!
Go wâjué côwâ dari caa, â go ina

têe pâ: Caa, gà pwanaurio, ba go
pitanami, na ara Pwiduée ma na
aragà. 19 Jèe càcaa pâri ma go pwi
naîgà. Â gà pwa ma go pwacèwii
pwi jè ênawéna'gà.’ 20Â é cimadò,
â é pâra.»

É dau meaarié caa kêe
«Ûna é gére me wii naigé, â

é côoinaê wà caa kêe, â é dau
meaarié. Â é itàa caraé, â é ta-
imwüê ma bwénüuê. 21Â é ina tà
caa kêe pâ: “Caa, gà pwanaurio,
ba go pitanami, na ara Pwiduée ma
na aragà. Jèe càcaa pâri ma gà ina
gooò pâ go pwina naîgà…”
22«Êco na [câé caa pâji tùra diri]

â é jèe ina caa kêe tà tèpa ênawéna
kêe pâ: “Guwà wàcî! Guwà pame jè
ârabwée na dau wâdé, ma é coona
wà pwina naîô. Â guwà naagée naa
goro îê jè pwiâ, â ê du wâraâ naa
goro âê. 23Â guwà taa i nari paaci
na ia jè gére pa-ijaé bwàti târa jè
tòotù. Ba nabà, âna jè o pi-ija naima
ma ipwàdée! 24 fBa guwà côo, wà
pwi naîô bèeni, âna pwacèwii na é
jèe pwi a bà, â é jèe wâro côwâ. Â
jèe pwi a tiàué, â jè pâmariê côwâ!”
«Â rà tapoo ê pi-ija kàra.»

É putàmu pwi cièe
25«Na rà gére wàrapwiri, â wà pwi

cièe, âna é tà wakè na aupwanapô.
Ûna é wâjuéme côwâ naa pwârawâ,
â é têre ê pwâra nyabi ma airi câbu.
26Â é todà pwi jè ênawéna, â é ina

¶15:12 Ilari ê neemuru caa kêe, béaa kâra pai bà kêe, âna càcaa muru
apwa, naa na nyamanya kà tèpa Juif. Paari pâ, é pwi acuâcâda ma iau wà
pwi pwêedi.
§15:15Wéaari pâ puàkà—Wiâra ê auniimiri kà tèpa Juif, âna ê pa-ija puàkà,
âna pwi wakè na dau miiri, ba rà niimiri pâ ê puàkà, âna macii na dau miiri,
â càra caa uti.
e15:18 Psaume 51.6 f15:24 Éféso 2.1,5

têe pâ: “Wànau? [Cina guwà po dau
ipwàdée?]”
27«Â é tòpi têe pâ: “Gà côo, é

jèe wâjué côwâ i pwi jiigà. Â é nye
dau ipwàdée kaa wà caa kàu na é
piêgòtùru. Â é nama bà taa i paaci,
[ba na jè pi-ija ma ipwàdée]!”
28«Êco na é putàmu wà pwi cièe,

â tàutêe na é tò naa pwârawâ. Â é
còobé wà caa kêe, â é tacoo gooé
pâ, na é tò darirà.
29«Êco na é tòpi têe pâ: “Gà têre,

co caa, jèe wâru ê pâ naja na go
po dau wakè'gà. Â câgo caa pâji
pwa ciritàu, ma tàutôo na go pitêre
dàgà. Â câgà caa pâji naa tôo cè ji
nari nani ma bà ipwa-ija ma tèpa
béeò! 30Â wà pwi bèepwiri, âna é
jèe tubatiàu ê mwani'gà naa goro
pa ilàri gòronaigé. Ûna é wâjué me
côwâ, â gà nye nama taa ê paaci na
dau tèe, ba kêe!”»

Jè ipwàdée ba jè pâmariê côwâ
31«Â é tòpi têe wà caa kêe pâ: “Gà

têre, co pwina naîô, [nye dau wânü-
moo mwara googà! Go ipwàdée na]
gà nye tà ciburà tâa jaao, ba diri
ê pwina kôo, âna kâgà. 32Êco na
wâdé na jè pwa pi-ija nabà, ma ip-
wàdée. Ba wà pwi naîô bèeni, âna
pwacèwii na é jèe pwi a bà, â é jèe
wâro côwâ. Â jèe pwi a tiàué, â jè
pâmariê côwâ.” [Nabwé naawê!]»

Ucina goo pwi ênawéna na
é pwi a-ipwacôoê

16 É pacâmuri tèpa *câmu kêe
wà Iésu, â é ina tàra ê ucina

bèeni:
«É mwa tâa wà pwi ênawéna kà

pwi jè âboro na pwa neemuruê. Ba
é pwi a piwéaari ê mwani kêe ma
neemuruê.

«Â na jè tòotù, âna wà pàra tèpa
âboro, âna rà me na piciapwâ tà pwi
ukai kêe, â rà ina têe pâ: “Wà pwi
ênawéna'gà, âna é po pwa-imudiri
ê mwani'gà.”
2«Â é todèe wà pwi ukai, â é

ina têe pâ: “Pwiini! Rà piciapwâ tôo
googà! Nabàni, âna o câgàmwa caa
pwi a wakè kôo. Êco na gà inapà-
pari tôo cai cè pwina gà pwa goro
i mwani ma neemuruô. Ba o câgà
mwa caa tà wéaari!”
3«Â é pi-ina têe côwâ wà i pwi

ênawéna pâ: “[Go po nabwé diri!] Â
go o pwa dà? Jèe ticè nii kôo ma go
wakè napuu. Â go kamu na go ila.”
4«Â é nye niimiri kaa ê pwina ée

pwa, ba na o wâru cè tèpa bée na
rà o pitu têe**, wiàna ticè wakè kêe.
5«Â é pitodà jècaa tàpé na pwa

kéredi kàra, jaa pwi ukai kêe. Â é
tawèeri pwi a pâbéaa pâ: “Âradipi
kéredi'gà?”
6«Â é tòpi têe pâ: “100 pwirijawé

goro l'huile.”
«Â é ina têe i pwi ênawéna

pâ: “Bwa. Gà pitôowâri co 50, co
pwi béeò. Wàéni noo kâra tii bé-
paâjupâra wèe. Â jèe nabwé awé ê
kéredi'gà.”
7«Â nabwé, â é todà pwi jèpwi, â é

tawèerié pâ: “Â wâgà, co pwini, âna
âradipi kéredi'gà?”
«Â é tòpi têe pâ: “Auwa! Po 100

baikè blé.”
«Â é ina têe i pwi ênawéna pâ:

“Bwa. Wâdé. Wàéni noo kâra tii'gà,
â gà tàpo wii co 80, [â jèe nabwé
awé ê kéredi'gà].”
8«Â nabwé, â [ûna é têre pwiri]

wà pwi ukai, â é pò, â é picâdiri i
pwi âboro bèeni goo ê pai ipwacôoê,
wiàna nye âjupâra pâ, é pwi a pwa
tûâ.»

**16:4 Pitu têe—Grec: Tòpi têe naa na pwârawâ kàra.

[Â é tubanabwé ê ucina bèepwiri
wà Iésu, â é ina pâ]: «Guwà côo, wà
tèpa âboro ni gòropuu, âna rà dau
tâmogòori ipwacôorà, jii tèpa âboro
kà Pwiduée na *tàrù ma âjupâra ê
pâ tûâ kàra††. 9Â go ina tàwà pâ:
Ê mwani, âna pwi a-ipa-imwürujè!
Â wâdé na gà popa mwani'gà‡‡, ba
na gà pitu tà pàra tàpé goo, naani
gòropuu, ba na o pwa béegà. Ba gée
na càùé, na gà jèe pâra jii ê mwani,
â wà Pwiduée, âna é nye tòpigà
bwàti naa na pwârawâ kêe, [naa
*napwéretòotù] dàra gòiri awé!»

Pàra popai kà Iésu
naa goro mwani

10 g[É patùrarà mwara wà Iésu
goro mwani, â é ina pâ]: «Wiàna
gà tâmogòori tòimiri ji muru na
kîri, â gà o nye tâmogòori tòimiri
ê pâ muru na maina mwara. Â
wiàna câgà caa tâmogòori tòimiri
ji muru na kîri, â o câgà caa
tâmogòori tòimiri ê pâ muru na
maina. 11–12Üu, wiàna câgà caa tâ-
mogòori tòimiri ê pâ muru imudi
naani gòropuu, â gorodà na gà ni-
imiri pâ [wà Pwiduée, âna ée] mwa
naa tâgà, ba na gà wakèri ê pâ wâdé
na dau âjimuru [wâ napwéretòotù]?
Â gorodà na gà niimiri pâ, ée mwa
naa tâgà ê pwina é wéaari ba kâgà?
13 h«Nye ticè âboro cèna pâri ma

é piênawéna bwàti kâra ârailu ukai.
Ba ée mwa tà piênawéna bwàti kà
pwi jèpwi, â ée pwa-imudiri tà pwi

jèpwi. Üu, o càcaa pâri ma guwà
cau piênawéna kà Pwiduée ma ê
mwani!»
14Wà pàra tèpa Farasaio, âna rà

têre ê popai bèepwiri. Â rà ipwaêrea
gooé, ba rà wâdéari mwani.
15 iÂ é ina tàra pâ: «Guwà

ipwacôoco, làpé! Guwà tèpa
ipaariwà na ara tèpa âboro, êco
na é tâmogòori pwâranümawà wà
Pwiduée. Ê pwina rà pwamaina wà
tèpa âboro, âna muru na miiri na
ara Pwiduée.»

Pàra popai goro
Naèà ma Mwaciri

16 j[É pacâmuri tèpa âboro wà Iésu
goro pàra popai. Â é ina tàra pâ]: «Ê
*Naèà kà Moosé, ma ê pâ popai kà
tèpa *péroféta, âna [rà pitûâ kâjè]
tiagoo [na é tapoo pwa pupûra]
wà *Ioane Pwi a piupwaa. Êco na
nabàni, âna [go tàgére] picémara ê
*Picémara Wâdé goro ê *Mwaciri kà
Pwiduée. Â dau wâru tèpa âboro na
rà dau ipwadàra¶¶, ma rà tò naa na,
[ba na rà tèpa âboro kà Pwiduée].
17 kÊco na, ûna bwaa tâa ê nap-
wéretòotù ma gòropuu, â o nye ticè
cè ji caapwi âmu na o câtùra gée
goro ê Naèà.
18«Êkaa na go ina pâ: Wiàna gà tü

tà tô wâdàgà, ma gà jèu éa côwâ, â
gà jèe pâ nau toomura§§, ba gà cîâa
jii tô wâdàgà béaa. Â ipaiwà wiàna
gàu piéa ma wà tô jè ilàri na ia é jèe
tapàgà piéa béaa.»

††16:8 Tèpa âboro kà Pwiduée… Grec: Tèpa nari pwéelaa.
‡‡16:9 Mwani'gà—é, Mwani na gà tòpi goro ipwa tûâ.
¶¶16:16 Rà dau ipwadàra—é, Rà mudàra ma rà tòpò ê Mwaciri goro nii
kàra. Grec: Rà tò goro nii.
§§16:18 Toomura—Adultère.
g16:10 Luka 19.17–26 h16:13 Mataio 6.24
i16:15 Mataio 23.28; Luka 18.9–14 j16:16 Mataio 11.12–13
k16:17 Mataio 5.18

Pwi a pwa neemuruê ma Lacaro
19É ina wà Iésu ê ucina bèeni:
«[Ru mwa tâa wà tupédu ârailu

âboro.] Wà pwi jèpwi, âna pwi âboro
na dau pwa neemuruê. Â é mwa
coona pâ ârabwée na dau wâdé ma
dau too wâri wèe. Diri tòotù, âna é
pwa ê pwina wâdé têe, â é pwa pâ
pi-ija na dau maina.»
20–21«Â wà Lacaro, âna ticè

neemuruê, â é pwi diibére*, ma
pwi a-ila. Â dau wâru aurumuru
kêe, ba é pwa tonga, â rà dipi
aurumuru kêe ê pâ akàna. É nye tà
puu goropwârawâ goro i babé goro
wâ kà pwi a pwa neemuruê. Â dau
nümee na é ija ê dàra utimuru, na
é tâjii gée gòro taapà kêe wà pwi a
pwa neemuruê.
22«Â nabwé, â ru jèe bà wà i

tupédu âboro bèepwiri. Â rà me wà
tèpa *angela, â rà popa wà Lac-
aro pâdari *Abéraama, [naa nap-
wéretòotù]. Â napwa naa goo i pwi
a pwa neemuruê, 23âna popaé boo
naa jaa tèpa bà. Â é dau maagé ma
picâri naawê.
«Â é tagòtùé too, â é côo wà

Lacaro ma wà Abéraama na ru
dau wâiti jiié. 24Â é tomara too tà
Abéraama, pâ: “Au, caa wée, gà
meaario! Gà panuâ boome Lacaro,
ba na é pitu tôo. Wâdé na é tùu boo
naa na jawé ji gòobàra mangadaîê
co, ma é tòpò naa gòro ûmemeeô.
Ba go po dau tòoka goro ânye.”
25«Â é tòpi têe wà Abéraama pâ:

“Pwina naîô, gà nye niimiri na pàara
na gà bwaa wâro [wâ gòropuu]. Âna
nye ticè cèna tiàu tâgà, â gà wâro
na ipwàdée. Â wà Lacaro, âna ia é

tâa na aré ma tòina. Â gà côo, nabà,
âna é ipwàdée, â wâgà, âna gà tâa
na aré ma tòina. 26 Jèpwi mwara,
âna pwa pé pwêe na dau maina
awé, na é wânabibiu kâjè. Â pwacoé
ma bu boopaé géeni dariwà, â pwa-
coéma gà toome gée pwiri, daribà.”
27«Â wà i pwi a pwa neemuruê,

âna é tòpi têe pâ: “Na wàrapwiri,
co caa. Â go ilagà pâ, gà cùru pâ
wà Lacaro naa pwârawâ kà caa kôo.
28Ba rà wêe tèpa 5 aéjii kôo, â wâdé
na é patùrarà goro ê pwi ére bèeni,
na go tâa na. Ba rà péa boome
naani, naa na aré ma tòina.”
29«Â é tòpi têe wà Abéraama pâ:

“Bwa! Ba jèe nye wâjaarà ê popai kà
Moosé ma tèpa péroféta. Â wâdé co
na rà nye pitêre dàra!”
30«Â é ina têe wà pwiibà pâ: “Caa,

bwa. Ba o dau wâdé na é wâjué
côwâ gée na aubà wà pwi jè âboro,
ma é patùrarà, ba na rà o pinünüma
ma rà biirà.”
31«Êco na é tòpi têe wà

Abéraama pâ: “Na càra caa pitêre
dà Moosé ma wà tèpa péroféta, â o
càra caa pitêre dà pwi âboro na é
wâjué côwâ gée na aubà!” [Nabwé
naawê!]»

Pàra popai kà Iésu
tà tèpa câmu kêe

Mataio 18.6–7, 21–22; Maréko 9.42

17 [Na jè tòotù, â] é ina tà tèpa
*câmu kêe wà Iésu pâ: «O

nye ciburà wâru pâ naigé mara èpà
na o paari tâjè [naa na gòropuu
bèeni]. Êco na ê tojii, âna é tatée
pwi âboro na é popa pwi jè bée, naa
na naigé bèepwiri!»

*16:20-21 Diibére—Indigent, mendiant. Pwi âboro na pwi a-ila, ba ticè
neemuruê, â ticè tâa kêe.

Gà cibwaa ténoori cèikî kêe!
2«Gà ipwacôoco. Gà cibwaa pwa

ma gùmagù ê cèikî† kà [pwi jè âboro
kôo, na é pwacèwii] ji pwi nari èpo.
Ba ê wârimuru'gà, âna o dau maina
jii na jè tòo naa goro nyagà cè pé
atü cèna maina, ma jè tügà naa na-
jawé! 3 lÂ gà têre, wiàna é pwa cèna
èpà [tâgà] wà pwi a cèikî béegà, â
gàu mara pitùra bwàti, â gà paari
têe ê èpà kêe. Â wiàna é pinünüma
ma é biié, â gà pwanaurié. 4Â wiàna
é tà ciburà pwa na èpà tâgà, na
diri pâ tòotù‡, â wiàna é biié ma pi-
cigòboo tâgà taaci, â gà pwanaurié
taaci.»

Pâri naa goo ji cèikî na dau kîri
5 [Na jè tòotù, â] rà ina tà Iésu wà

tèpa câmu kêe, pâ: «Gà naa tâbà
cèikî na dau maina.»
6mÂ é tòpi tàra pâ: «Wiàna ê cèikî

kàwà, âna dau kîri pwacèwii ji nari
murunyabu¶, â o pâri ma guwà ina
târa ê upwâra bèeni pâ: “Càùgà ma
câmigà naa nawià!” â o nye wàra!»

Guwà wakè naa na ipakîri
7 [É pacâmurirà mwara wà Iésu,

â é ina tàra pâ]: «Guwà jèe côo
cai pwi ênawéna na é ûmwari aup-
wanapô, é, é wéaari macii. Wiàna é
wâjué côwâ gée na aupwanapô, âna
câé caa tâaboo wài naa goro taapà,
ba na é mara ija, béaa kà pwi ukai

kêe! 8Bwa! É pitòotéri wài ârabwée
kêe, ba na émara piênawéna kà pwi
ukai. Â é pwabwàti ê utimuru kêe, â
é tòpò têe naa goro taapà. 9Â càcaa
pâri ma é pwaolé têe wà pwi ukai,
ba ê pwina é pwa, âna nye wakè
kêe.
10«Ipaiwà naa goowà. Ba wiàna

guwà pwa diri wakè na é naa tàwà
wà Pwiduée, â wâdé na guwà ina
têe pâ: “Bà tèpa ênawéna'gà na
piticèmuru naa goobà. Â bà nye
pwa co ê wakè na gà naa tâbà.”»

É nama tiàu maagé kà
tèpa 10 a pwa maga

11É gére pâra gée napô Galilée
dàra *Iérusaléma wà Iésu, â é
tèepaa naa na ére na wâmwünyab-
weri ê napô *Samaria. 12Â é pàgà
naa na jè village.
Ûna é tèepaa pâ, â pwa na rà

pimemariê tèpa 10 âboro na rà pwa
maga. 13 nÛna rà bwaa wâiti jiié§,
â rà uu too ma ina pâ: «Pwi Ukai
Iésu, gà meaaribà [ma pwa ma tiàu
maagé kâbà]!»
14 oÂ é ucârirà wà Iésu, â é ina

tàra pâ: «Guwà pâra nau ipaariwà
tà tèpa pwa *ârapwaailò.»
Ûna rà bwaa gére pâra, â nye

tiàu kaa i pai maga kàra. 15Â é
côo wà pwi jè ârapàararà pâ, jèe
tiàu i maga kêe. Â é nye itàa wâjué
me côwâ kaa, â é tomara naa na

†17:2 Gùmagù ê cèikî—é, Nama é pwa na èpà. Grec: Nama é tûu.
‡17:4 Wiàna é tà ciburà pwa na èpà tâgà… Grec: Wiàna é pwa 7 pwa na
èpà tâgà naa na caapwi tòotù.
¶17:6 Murunyabu—Grec: Pudòro moutarde (é, sénevé). Muru na dau kîri
awé, êco na, na é cipu, â é pâ nau maina. (Côo Luka 13.19.)
§17:13 Ûna rà bwaa wâiti jiié—Wà tèpa pwa maga, âna pwicîri ma rà dau
me burà pàra tèpa âboro.
l17:3 Mataio 18.15 m17:6 Mataio 17.20, 21.21
n17:13 Lévitique 13.45–46 o17:14 Lévitique 14.2–3; Ioane 3.3, 18.36

pai ipwàdée kêe, pâ: «Pwamaina
Pwiduée!»
16Â é tùu jùrué ma cigòboo na ara

Iésu, ba na é pwaolé têe. Napwa
naa goo wà pwi âboro bèepwiri, âna
pwi âboro gée Samaria**.
17Â é ina têe wà Iésu pâ:

«Ico pwini, wâpà tèpa 9 béegà?
18Gorodà na câguwà caa capai
wâjué côwâ ma guwà pwamaina
Pwiduée? Â wàco wâgà, na gà
pwi a pârame! 19Gà cimadò, â gà
pâra, ba gà jèe wâdé côwâ goo ê
cèikî'gà.»

Pai tèepaa kà Pwina naîri
âboro ma Mwaciri kêe
Mataio 24.23–28,37–41

20 [Na jè tòotù] â wà pàra tèpa
*Farasaio, âna rà tawèeri Iésu pâ:
«Wiidà cèna ée mwa tòpò ê Mwaciri
kêe wà Pwiduée?»

Mwaciri âna é jèe wâni
Â é tòpi tàra pâ: «Càcaa muru na

guwà o côo goro âraporomeewà! Â
o càcaa pâri ma [guwà tà tapacîri ê
câmu kêe, 21ba na] guwà o pi-ina
tàwà pâ: “É wâni” é, “É wâpwiri”.
Ba ê *Mwaciri kà Pwiduée, âna é jèe
wânabibiu kàwà††!»

Rà mwa cau côo pai wâjué kôo
22Gée na càùé, â [ûna rà tâa

acari] wà Iésu ma wà tèpa câmu

kêe, â é ina tàra mwara pâ: «O
mwa tèepaa ê pàara na o dau nü-
mawà na guwà côo ê pai wâjué
côwâ kôo, ma jè o piwâro naima,
wiàna na ji caapwi tòotù‡‡. Êco na o
càcaa pâri. 23 pÂ [guwà ipwacôowà,
ba pwiri] rà o ina tàwà pâ, go tâa
ni, é, go tâa na jè ére. Â guwà cib-
waa cèikî naa goorà, â guwà cibwaa
pâra nau mudòo wê. 24Ba wiàna go
tèepaa boome côwâ, wâgo *Pwina
naîri âboro, â [o ticè âboro cèna é
cîdaée! Ba] o pwacèwii ê âra na ée
pwéelaa, na jè o côo pitiri gòropuu.
25Êco na, béaa kâra ê pwiibà, âna
wâdé na go dau pwamaagé côo, â
wâdé na rà tütâjiio wà tèpa âboro
nabà.

O tabapò tèpa âboro
26–27 q«Â go ina tàwà pâ: Rà o

pò goro pai wâjué côwâ kôo wà
tèpa âboro, pwacèwii tàpé na ia
rà pò goro i jawé, na ia tùpwùtùru
gòropuu, na pàara kà Noa¶¶. Ba rà
nye tà pi-ija ma wâdo; â rà piéa, ma
paéari ê pa èpo kàra. Â ticè cèna rà
tâmogòori, tèepaa naa goro i tòotù,
na é tò naa na i wànga kêe wà Noa.
Â é nye tèepaa me kaa i jawé, â cau
tubatiàurà diri [wàco Noa ma ê tâa
kêe na rà wâro].

**17:16 Samaria—Wà tèpa Juif, âna rà miiri tèpa Samaria, ba càra caa
niimiri pâ, rà tèpa âji âboro kà Pwiduée pwacèwiirà. Côo mwara Samaria
naa na Neeremuru (Vocabulaire) naa pwâadàra tii.
††17:21 É jèe wânabibiu kàwà—é, É jèe wâgoowà jècaa. Ba é tâa jaarà wà
Iésu, â wàé na é pame ê Mwaciri kà Pwiduée.
‡‡17:22 Guwà côo ê pai wâjué côwâ kôo… Grec: Guwà côo Pwina naîri
âboro.
¶¶17:26-27 Rà o pò goro pai wâjué côwâ kôo… Grec: Ê pwina ia tèepaa
na pàara kà Noa, âna o tèepaa na tòotù kà Pwina naîri âboro.
p17:23 Maréko 13.21; Luka 21.8 q17:26-27 Hébéru 11.7

28 r«Â ipaiwà mwara bau i pwi ia
tèepaa [naa *Sodoma] na pàara kà
Lota§§. Ba rà tà pi-ija ma wâdo,
â rà pi-icu ma wâri, â rà pwa
napô, ma ba wâ. 29 [Â ticè cèna
rà tâmogòori, tèepaa naa goro] i
tòotù, na é uru jii ê ville kàra wà
Lota. Â é nye tèepaa me kaa ê
ânye ma dà na tòo*, na é tûu naa
gòrà gée napwéretòotù, [pwacèwii
ê popaa]. Â cau tubatiàurà diri†. 30Â
o nye ipaiwà mwara, naa goo ê pai
tèepaa me côwâ kôo, wâgo Pwina
naîri âboro. [Ba o tabapò wà tèpa
âboro.]»

O popa pwi jèpwi
31 s«Na pwi tòotù-bà, â wà pwina

é nao gòroigé jii wâ‡, âna o càcaa
pâri ma é tò naa na wâ, nau popa
cè jè muru. Â wà pwina é wakè na
ê na aupwanapô, âna o càcaa pâri
ma é bwaa wâjué côwâ naa jaaé.
32Â guwà niimiri ê pwina é tèepaa
naa goo wâdà Lota, [na ia é niâ
wâjué côwâ. Ba ia tiàué ma wà tàpé
Sodoma].
33 t«Ba wà pwina nümee na é

wéaari ê wâro kêe, âna ée mwa tu-
batiàu. Â wà pwina é panuâ ê wâro
kêe, âna wà pwiibà, âna ée udò [â o
tâa têe ê *âji wâro]. 34Na go o mwa
wâjué côwâ, [â go mwa popa tèpa
âboro kôo]. Ba gée goo wà tupédu
âboro cèna ru puu na caapwi na-

ditàrawâ, âna o popa pwi jèpwi, â
o naaco pwi jèpwi. 35Â gée goo du
ilàri cèna ru tòbiti blé naima, âna o
popa tô jèpwi, â é tà tâa tô jèpwi.
{ 36«Â gée goo wà tupédu âboro

cèna ru wakè na aupwanapô, âna
o popa pwi jèpwi, â é tà tâa pwi
jèpwi.}»
37 [Ûna rà têre ê popai bèepwiri]

wà tèpa câmu kêe, â rà tawèerié pâ:
«Gona wiidà na omwa tèepaa pwiri,
co Pwi Ukai?»
Â é tòpi tàra pâ: «[Guwà tàcî,

â guwà côo pâ câmu kêe. Ba
pwacèwii na jè mu ina pâ]: “Wâna é
tâ tabéaa wê bwaooré¶, âna é wêe
ê macii bà.”»

Tô dàpwà na é tà ila taaci

18 uÉ ina ê ucina bèeni wà
Iésu tà tèpa *câmu kêe, ba

na é paari tàra pâ, wâdé na jè
ciburà pwapwicîri, â jè cibwaa nama
oratâjè. 2–3Â é ina tàra pâ:
«É mwa tâa wà tô jè dàpwà§ [na

ticè kêe]. Â, na jè tòotù, â é pâra
dari pwi jè a pitèimuru, [pwi âboro
na dau imaina] nau ilari jiié pâ, na é
tèi pwi jè âboro na ia é pwa na èpà
têe. Â é ina têe wà tôoni pâ: “Pwi
ukai, gà pitu tôo!”
«Êco na wà pwi a pitèimuru, âna

câé caa pwi a papwicîri wà Pwiduée,
â câé caa papwicîri tèpa âboro
mwara. 4–5Â tàutêe, â é pawâjuépiri

§§17:28 Lota—Pwi niaa goo wà Abéraama na ia é pâra wiâê naa napô na
ia é naa tà Abéraama wà Pwiduée. (Côo Genèse naporomee 18 ma 19.)
*17:29 Dà na tòo—Soufre.
†17:29 Cau tubatiàurà diri—Wàco Lota ma du èpo ilàri kêe, na rà wâro.
‡17:31 Nao gòroigé jii wâ—Grec: Tâa gòrowâ. Côo Mataio 24.17.
¶17:37 Bwaooré (é, bwaawàré)—Aigle pêcheur (ici pour aigle).
§18:2-3 É mwa tâa wà tô jè dàpwà… Grec: Pwa pwi jè apitèimuru…Pwa
mwara tô jè dàpwà.
r17:28 Genèse 18.20, 19.25 s17:31 Mataio 24.17–18
t17:33 Luka 9.24 u18:1 Kolosé 4.2; 1 Tésalonika 5.17

wà tô dàpwà**. Êco na é ciburà
medarié diri pâ tòotù wà tôoni,
tiagoro na ée mwa têreê.
«Â nabwé, â é pi-ina têe wà pwi a

pitèimuru pâ: “Auwa! Po dau oratôo
goo wà tôoni! Ticè cèna go côo naa
goo Pwiduée. Â ticè cèna go côo naa
goo tèpa nari âboro na pwacèwii
tôoni. Êco na go o jèe naa têe tàrù,
ba na o câé mwa caa me nau ciburà
iluurio.”»
6Â é ina mwara wà Pwi Ukai Iésu

pâ: «Guwà jèe côo cai ê pwina
tèepaa! 7É pitu têe wà pwi a
pitèimuru bèepwiri na é èpà. Â gona
wà Pwiduée, âna o câé caa têre tèpa
âboro kêe, ma pitu tàra, wiàna rà
todèe ûna ne ma pwaa? 8Akaé! É
nye nama têre dàra wài. Êco na,
ûna go o mwa wâjué côwâ [naani
gòropuu] wâgo *Pwina naîri âboro,
â gona go bwaa pâmari tèpa âboro
na rà cèikî?»

Pwi Farasaio ma pwi a
tò mwani wâripû

9Pwa pàra tèpa âboro na rà ni-
imiri pâ rà *tàrù na ara Pwiduée, â
rà pitaurèe goo wà pàra tàpé. É ina
jè ucina wà Iésu, ba kàra:
10«Ru mwa tâa wà tupédu

ârailu âboro. É pwi *Farasaio pwi
jèpwi—[pwi a ciburà pwapwicîri
tà Pwiduée]. Â é pwi a *tò mwani
wâripû pwi jèpwi—[pwi a pwa tûâ
goro ê mwani wâripû]. Â, na jè
tòotù, â ru pâra nau pwapwicîri na
*Wâra pwapwicîri.
11«Â é cimadò wà pwi Farasaio,

â é ina naa na pwâranümee pâ:
“Pwiduée kôo, go ipwaolé tâgà, ba

câgo caa wàra pàra tàpé, na èpà
ê wâro kàra. Ba càra caa *tàrù, â
rà tèpa mura, â rà tèpa piwâmi pa
wâdàra. Â câgo caa wàrapwiri! Â go
ipwaolé tâgà, ba câgo caa wàra pwi
a tò mwani wâripû bèeni. 12 vÂ [go
pâra wiâra bwàti ê naèà kâra pwap-
wicîri. Ba] go mu naaco ê utimuru
na jè ji pàara, ba na go pwap-
wicîri tâgà††, naa na ârailu tòotù,
naa na nadàpàra pwapwicîri. Â go
tòpò tâgà caapwi ére gée goro 10,
gée goro ê ârawakè kôo.”
13 w«Â napwa naa goo wà i pwi a

tò mwani wâripû, âna càcaa pâri ma
é tagòtùé dò naa napwéretòotù, na
é pwapwicîri. Â é cùu ê nawâaê ba
é ipakîriê, â é ina tà Pwiduée pâ:
“Pwiduée wée, gà meaario! Ba go
pwi âboro èpà.”»
14 xÂ é ina wà Iésu pâ: «Gona

wàilàapà gée goo tupédu âboro
bèepwiri, na é nama wâdé
pwâranümee wà Pwiduée?
Wàilàapà na é tàrù na araé? Nye
wàco pwi a tò mwani wâripû, â
càcaa wà pwi Farasaio. Ba wà
pwina é ipwamainaê, âna o naaê
boo. Â wà pwina é ipakîriê, âna o
naaê too.»
É pwényunyuâari nyi nari èpo
Mataio 19.13–15; Maréko 10.13–16
15 [Na jè tòotù, âna] rà medari

Iésu wà pàra tèpa âboro. Â rà pame
têe ê nyi nari èpo kàra, ba na é
tu naa goorà, [ma é *pwényun-
yuâarirà]. Êco na wà tèpa câmu
kêe, âna rà pwa tèpa âboro, ma
pacoorà.

**18:4-5 1re phrase—Grec: Jèe gòiri na tàutêe.
††18:12 Go mu naaco ê utimuru… Go ipwanya (jeûner).
v18:12 Ésaïe 58.2–3; Mataio 23.23 w18:13 Psaume 51.3
x18:14 Mataio 23.12

16Êco na é ina tàra wà Iésu pâ:
«Guwà naaco nyi tèpa nari èpo, ma
rà medario! Guwà cibwaa pacoorà!
Ba ê *Mwaciri kà Pwiduée, âna o
kâra ê pâ âboro na rà wàra ê nyi nari
èpo. 17 yÜu, âjupâra ê pwina go ina
tàwà pâ: Wà pwi âboro na câé caa
tòpi ê Mwaciri kà Pwiduée pwacèwii
ê nari èpo, âna wà pwiibà, âna o
pwacoé têe ma é tò naa na.»

Pwi âboro na po
dau pwa neemuruê

Mataio 19.16–30; Maréko 10.17–31
18 zWà pwi jè a pitûâ [kâra ê pwap-

wicîri] kà tèpa *Juif, âna é tawèeri
Iésu pâ: «Pwi a pwa pupûra, gà nye
dau pwi âboro wâdé kaa. O dà cèna
go pwa, ma o tâa tôo ê *wâro dàra
gòiri jaa Pwiduée?»
19Â é tòpi têe wà Iésu pâ: «Gona

cina gà ina gooò pâ, go pwi âboro
wâdé? [Âjupâra pai ina'gà.] Ba
nye ticè pwi âboro na wâdé; â
nye caapwi co—wà Pwiduée. 20 a[Â
napwa naa goo ê pai tawèeri'gà,
âna] gà tâmogòori bwàti ê pâ
*Naèà:
Gà cibwaa toomura (gà cibwaa cîâa
jii tô wâdàgà, é, wà pwi éagà);

Gà cibwaa tétàmwara âboro;
Gà cibwaa mura;
Gà cibwaa ina cè popai na pwâ, naa
goo cè pàra âboro‡‡;

Gà papwicîri du nyaa ma caa'gà.»
Exode 20.12–16

21Â é tòpi têe wà pwi âboro-bà pâ:
«Üu kaa, go jèe pitêre dàra kaa pâ
pwiibà gée na aukîri kôo.»

22Â é ina têe wà Iésu pâ: «Gà têre,
nye caapwi co jèmuru, na bwaa tiàu
jiigà. Wàéni: Gà pâra, â gà nye icuri
kaa diri ê pâ neemurugà, â gà naa
ê mwani wâri wèe tà tàpé na ticè
kàra. Ba na wàrapwiri, âna o pwa cè
wâdé'gà naa jaa Pwiduée. Â gà me
wiâô!»
23Êco na é po dau pikîri wà pwini,

ba po dau pwa neemuruê.
24Â é niâ wiâê wà Iésu, [na é gére

pâra]. Â é ina tà tèpa câmu kêe pâ:
«Guwà côo, wà tàpé na dau pwa
neemururà, âna dau pwacoé tàra,
na rà tò naa na Mwaciri kà Pwiduée!
25«Gona ê kaamela¶¶, âna pâri

ma é tò na ê pwêe goro kaju? Bwa,
pwacoé! Â go ina tàwà pâ: Wà pwi
âboro na pwa neemuruê, âna mwa
nye dau pwacoé têe awé, ma é tò
naa na Mwaciri kà Pwiduée.»
26Â rà mwa nye dau pò kaa, tàpé

na rà têreê, â rà nye ina pâ: «A? Â
gona wàilàapà cè pwina o pâriê ma
é udò [ma tâa têe ê *âji wâro]?»
27Â é tòpi tàra pâ: «Ê pwina pwa-

coé tà pwi âboro na é pwa, âna pâri
wà Pwiduée.»
28Â é ina têe wà Pétéru pâ: «Gà

côo, wàibà, âna bà jèe nye po panuâ
diri, ba na bà pâra wiâgà!»
29Â é ina tàra wà Iésu pâ: «Wàép-

wiri. Â go ina tàwà ê âjupâra pâ:
Wâru tàpé na rà o mwa panuâ

‡‡18:20 Gà cibwaa ina cè popai na pwâ… Pai ina wèe pâ, gà cibwaa wàrap-
wiri naa na aupitèimuru.
¶¶18:25 Kaamela—Chameau. Pai ina wèe ni pâ, ê macii na po dau maina.
(Côo Mataio 19.24.)
y18:17 Mataio 18.3 z18:18 Luka 10.25
a18:20 Exode 20.12–16; Deutéronome 5.17–20

ê pwârawâ kàra§§, ba na rà piê-
nawéna kâra ê Mwaciri kà Pwiduée.
Â rà o panuâ pâ wâdàra ma pâ èpo
kàra, ma du nyaa ma caa kàra ma
wà tèpa aéjii kàra, [ba na rà pâra
wiâô. Êco na go ina pâ: Wà tàpé
na rà wàrapwiri] 30âna rà mwa tòpi
tapoo nabà, cè muru na piwéna, na
dau maina ma dau wâru. Â gée na
càùé, â rà mwa tòpi ê wâro dàra
gòiri jaa Pwiduée.»

É jèu ina pai bà ma
wâro côwâ kêe

Mataio 20.17–19; Maréko 10.32–34
31 bCàcaa gòiri ê pai tèepaa dò

naa *Iérusaléma kà Iésumawà tèpa
câmu kêe. Â é poparà iti, ba na
é patùrarà goro pâ muru na o jèe
tèepaa têe. Â é ina tàra pâ: «Wà
tèpa *péroféta biu, âna wâru pâ
popai na rà wii naa gooò, wâgo
Pwina naîri âboro. Â guwà côo, naa
Iérusaléma, âna o jèe cau coo diri.
32 c«Ba o jèe panuâô tà tàpé na

càra caa tèpa Juif. Â rà o pitaurèe
gooò, ma tubaèpà tôo, ma èdurio,
33ma pâdio goro ubati. Â rà o nama
go bà. Â, naa na béâracié kâra tòotù
gée na càùé, âna go o mwa wâro
côwâ gée na aubà.»
34 dÊco na càra caa tâmogòori ê

pwina é ina wà tèpa câmu kêe—
wiàna ji caapwi popai. Ba naap-
wàniri jiirà ê pai ina wèe ma autâ-
mogòori goo.
É nama wâdé côwâ pwi a bwi
Mataio 20.29–34; Maréko 10.46–52
35 [Rà bwaa nye gére pâra naa

Iérusaléma wà Iésu ma wà tèpa
câmu kêe.] Â rà tèepaa pâ naa

Iériko. Â [wâru mwara tèpa âboro
na rà gére pâra wiâê. Â naa na autò
goro ê pwi village-bà, âna] pwa pwi
jè a bwi, na é tà tâa bàra naigé, âna
é gére ila, ba pwi a ticè kêe.
36Ûna é têre ê pwâratùra kâra diri

pâ âboro na rà pâra wiâ Iésu, â é ina
tàra pâ: «Wànau, co tàpéebà?»
37Â rà tòpi têe pâ é gére paé wà

Iésu, pwi âboro gée Nazareth.
38Â é nye tà tomara too pâ: «Iésu,

*Pwina naî Davita, gà meaario, â gà
pitu tôo!»
39Wà tàpé na rà pâbéaa kà Iésu,

âna rà kànariê, ba na rà pacooé.
Êco na é mwa nye dau to too kaa

burà ina pâ: «Pwina naî Davita, gà
meaario, â gà pitu tôo!»
40Â é tàpo coo wà Iésu, â é ina

tàra pâ, na rà popaé medarié. Â é
ina têe pâ: 41«Dà cè pwina nümagà
goo? Dà cèna pâri ma go pwa ba
kâgà?»
Â é tòpi têe pâ: «Gà pwa ma go

niâ ma wàra béaa, co Pwi Ukai.»
42Â é ina têe wà Iésu pâ: «Gà

niâ côwâ! Gà jèe wâdé côwâ, goo ê
cèikî'gà!»
43Â é jèe nye niâ kaa, wàra béaa.

Â é pâra wiâ Iésu, âna é gére pwa-
maina Pwiduée. Â wà mwara diri
tàpé na rà côo pwiri, âna rà cau
pwamaina Pwiduée goo!

Iésu ma Zakaio

19 É tèepaa pâ naa Iériko wà
Iésu, â é gére tapàgà i

village-bà. 2É tâa wê wà pwi âboro
na nee Zakaio, na é pwi caa kà
tèpa *tò mwani wâripû. É pwi âboro
imaina, â dau pwa mwani kêe. 3Â é
imudàra cè pai côo kêe wà Iésu, êco

§§18:29 Wâru tàpé na rà o mwa panuâ ê pwârawâ kàra… Grec: Wiàna pwi
jè âboro…
b18:31 Luka 24.44 c18:32 Luka 9.22,44 d18:34 Maréko 9.32

na càcaa pâri, ba ji pwi âboro ûgé. Â
po dau wâru pâ âboro na rà cibéaa
kêe, [ba na rà me nau côo wà Iésu].
4Â é itàa béaa kâra ê pâ âboro, â é
too wii jè upwâra, ba na é côo Iésu
wiàna é me niboo aranaê.

Nabà âna ju pi-ija naima jaagà
5Ûna é tèepaa pâ naa jaaé wà

Iésu, â é tagòtùé too, â é ina têe pâ:
«Pwi ukai Zakaio, gà boo wài gée
gò ê upwâra bèepwiri. Â gà wàcî!
Ba nabà, âna pâri ma ju pi-ija naima
jaagà.»
6Â é dau ipwàdée wà pwini Za-

kaio, â é nye tàbàtù boo kaa, â é
popa Iésu pâ naa jaaé.
7 eÂ wà tèpa âboro, âna rà

putàmu, â rà ina pâ: «Kaa! Po èpà
na é pâra naa jaa pwi âboro èpà*
bèepwiri!»
8 fÊco na é coo ara Iésu wà Zakaio,

â é ina têe pâ: «Têre co Pwi Ukai,
go o mwa naa tà tèpa ticè kàra jè
ére mwani kôo. Â wiàna go popa ba
kôo cè mwani cèna piwéna [jii ê âji
wâripû] â go pitôowâri tà pwi âboro
cè pwina go mura jiié. Â go o mwa
naa têe cèna dau piwéna†.»
9 gÂ é tòpi têe, na ara tèpa âboro,

wà Iésu pâ: «Wà Pwiduée, âna é
pa-udògà‡, bau ê pwârawâ'gà! Ba
[gà paari pâ] gà pwi âji gòobàra
*Abéraama! 10 hBa é cùruo me wà

Pwiduée, wâgo *Pwina naîri âboro,
ba na go mudà tàpé na rà imwüru
pwacèwiigà. Â go mwa pa-udòrà,
[ma naa tàra ê *âji wâro].»
Ucina goo tèpa âracié ênawéna

Mataio 25.14–30
11Wâru pâ âboro na rà gére tà-

maari ê pwâratùra kà Iésu. Â é
ina tàra ê ucina, [ba na rà tâ-
mogòori ê âji pai pwa goo ê pai
tèepaa kâra *Mwaciri kà Pwiduée].
Ba é tàmwünyabweri *Iérusaléma,
â rà niimiri pâ pwiri ée jèe tòpò ê
Mwaciri, ûna é tò naa na ville. 12Â é
ina tàra pâ:
«É mwa tâa wà pwi jè âboro gée

na jè wâao na imaina. [Â rà mwa
todèe, ba na ée pwi ukai naa napô
kêe.] Â é mwa pwabwàti pai pâra
kêe, naa na jè napô na wâiti, ba
na é [côo pwi ukai maina naawê,
ma] tòpi pwâra ukai kêe. 13Â é todà
tèpa 10 ênawéna kêe. Â é jèpa ipâdi
tàra jèpa mwani na wâru¶, â é ina
tàra pâ: “Guwàwakèri i mwani kàwà
ba na o piwâru too—guwà wakèri
tiagoro cè tòotù na go mwa wâjué
me côwâ!” 14 [Â nabwé, â é pâra, ba
na é tòpi pwâra ukai kêe.]
«Êco na wâru tàpé naa napô kêe

na rà èpàrié, â rà cùru tèpa âboro
wiâê, naa na napô na é pâra naawê,
ba na rà ina [tà pwi ukai maina]

*19:7 Pwi âboro èpà—Wà tèpa tò mwani, âna wâru pâ mwani na rà mura
jii tèpa jènererà. Côo mwara Tò mwani naa na Neeremuru (Vocabulaire)
naa pwâadàra tii.
†19:8 Cèna dau piwéna—Grec: 4 fois.
‡19:9 Pa-udògà—Rà ina mwara wà tèpa ijiao pâ: Pa-udòwà gée goo na rà
wâru (wàé ma pwârawâ kêe).
¶19:13 Mwani na wâru—Grec: 10 mines. Pai ina wèe pâ, caapwi mine
jècaa. Caapwi mine, âna wâri pwi caapwi âboro naa na 3–4 parui.
e19:7 Luka 15.2 f19:8 Exode 21.37; Nombres 5.6–7
g19:9 Luka 13.16; Apostolo 16.31
h19:10 Luka 15.4; Ioane 3.17; 1 Timotéo 1.15

pâ: “Tàutâbà goo pwi âboro bèeni!
Tàutâbà na é pwi ukai kâbà.”

Wâdé ba gà pwi a wakè bwàti!
15«É jèe nye nama é pwi ukai. Â

nabwé, â é jèe nye wâjué côwâ. Â
é todà me tèpa ênawéna kêe, na
ia é pâdi tàra i mwani kêe, ba na é
côo cè pwina piwéna gée goo. 16Â
wà pwi jèpwi gée goorà, âna é tòpi
têe pâ: “Pwi ukai, wàéni i caapwi
miliô mwani§ na gà naa tôo. Â wàéni
mwara 10 miliô na go naa dòme!”
17 i«Â é ina têe i pwi ukai pâ:

“Po dau wâdé, ba gà pwi a wakè
bwàti. Ba gà pitêre dàra, naa na
nyi muru na kîri, â [go mwa naa
tâgà ê pumara wakè'gà. Wàéni]: Gà
mwa pwi kupénoo kôo, naa na pâ 10
ville!”
18«Â é me wà pwi jè ênawéna, â

é ina tà pwi ukai kêe pâ: “Pwi ukai,
wàéni i caapwi miliô na gà naa tôo.
Â wàéni mwara 5 miliô na go naa
dòme!”
19«Â é ina têe i pwi ukai pâ:

“Wâdé! [Wàéni ê pumara wakè'gà]:
Gà mwa pwi kupénoo kôo naa na pâ
5 ville!”»

Gà pwi ênawéna na èpà!
20«Â nabwé, â é me wà pwi jèpwi,

â é ina têe pâ: “Au, pwi ukai, gà
popa côwâ i mwani'gà. Â [nye ticè
mwani na go naa dòme, ba] go nye
tà naapwàniri, 21ba wâgotôo [na go
tubatiàu]. Ba [go nye tâmogòori pâ]
gà pwi a putàmu [naa goo tàpé na
càra caa wakè bwàti]. Ba gà pwi

a piûnyari ê ârawakè na câgà caa
câmi, â gà panaimari ê pwina câgà
caa wakèri.”
22«Â é tòpi têe wà i pwi ukai

kêe pâ: “Ò! Pwiini! Gà pwi ênawéna
èpà! Gà pitòtigà côwâ goro ê pwina
gà ina! Wànau, [gà ina pâ] gà
tâmogòori pâ, go pwi a putàmu
naa goo tàpé na càra caa wakè
bwàti? Â gà tâmogòori pâ, go piûn-
yari ê pwina câgo caa câmi, â go
panaimari ê pwina câgo caa wakèri?
23Â gorodà na câgà caa tòpò naa
na cè wâra mwani i mwani kôo?! Ba
wiàna gà gére wàrapwiri, â pwiri go
o mwa gére pa côwâ gée na wâra
mwani, bau cè naîê**!”
24«Â é ina tà tèpa pwàliici kêe††,

wà i pwi ukai pâ: “Popa jiié i
mwani bèepwiri, â guwà naa tà pwi
ênawéna na ia wâru mwani kêe!”

O jèu âjagò côwâ tà
pwi a wakè bwàti

25«Êco na rà tòpi têe pâ: “Jèe
po dau pâra na wâru mwani kà
pwiibà!”
26 j«Â é ina tàra wà pwi ukai pâ:

“Guwà côo, [é wakèri bwàti i pwi ia
naa têe, ba na pwa cè naîê.] Â wà
pwina jèe pwa têe, âna o jèu âjagò
têe côwâ. Â wà pwina kîri ê pwina
tà têe, âna o nye dàgòtù jiié côwâ
ê ji dàramuru na tà têe. 27Â ni, na
wâpà tèpa âboro na rà cicarao, â
tàutàra na go pwi ukai kàra? Guwà
tâjùrurà, â guwà poparà me naani.
Â guwà tétàmwararà na arao!”
[Nabwé naawê!]»

§19:16 Caapwi miliô mwani—Grec: Caapwi mine. Ipaiwà naa na nee tii 18.
(Côo note goo nee tii 13.)
**19:23 Mwani; Naîê—L'argent; Son intérêt. Rà ina mwara wà tèpa ijiao
pâ: Mwani bèreè.
††19:24 Tèpa pwàliici kêe—Grec: Tàpé na rà tâa wê.
i19:17 Luka 16.10 j19:26 Mataio 13.12; Luka 8.18

É tò naa Iérusaléma wà Iésu
Mataio 21.1–17; Maréko
11.1–19; Ioane 12.12–19

28Ûna é ina diri ê ucina bèepwiri
wà Iésu, â é tabiié, â é coo gòobàra
ê naigé kêe pâ naa Iérusaléma. Â rà
pwicò kêe wà tèpa *câmu kêe. 29Â
rà tèepaa mwünyabweri Bétani, ma
wâ Bethfagé, du village na ru tâa
goro jènere ê gòrojaa Élaio‡‡.
Â é panuâ pâ ê tupédu a câmu

kêe wà Iésu, 30â é ina tàru pâ:
«Gàu pâra naa na village bèep-
wiri, tâa béaa kâjè. Â gàu o pâmari
naawê, ê ji nari buriko, na tòoé goro
otàpwe, na bwaa nye ticè âboro
cèna mu caa tâa gòé. Â gàu tipié, â
gàu popaé me naani. 31Â wiàna rà
tawèeriu pâ: “Gorodà na gàu tipié?”
â gàu tòpi tàra pâ, “Bu popaé pâdari
Pwi Ukai.”»
32Â ru pâra, â ru pâmari i nari

buriko, pwacèwii na ia é ina tàru.
33Ûna ru gére tipié, â wà tèpa

apooé, âna rà ina tàru pâ: «Gorodà
na gàu tipi ê pwi nari buriko
bèepwiri?»
34Â ru tòpi tàra pâ: «É ina tâbu

pwi ukai pâ, na bu popaé pâdarié,
ba pwa wakè kêe.»
35Â ru popa me i nari buriko dari

Iésu. Â ru tòpò pâ ârabwée, naa
gòro càùé, â rà nama é tâa gòé wà
Iésu.

Rà pwamainaê tèpa âboro
36É tâa gò pâ i buriko, [naa

Iérusaléma] wà Iésu. Â wâru ê pâ
âboro, na rà pòpwara béaa kêe naa
gòro naigé ê pâ ârabwée kàra, [ba
na rà pwamainaê]. 37Â rà tèepaa

naa na pwi ére, na i naigé, âna é
tapoo boo gée gò i gòrojaa Élaio,
â é boo dàra Iérusaléma. Â wà diri
tèpa âboro na rà gére pâra wiâ Iésu,
âna rà tapoo uu too ma pwamaina
Pwiduée. Â rà picâdirié gée goro diri
ê pâ câmu kâra pàtàmee, na dau
muugère, na ia rà jèe côo na é pwa.
38 kÂ rà cau tomara too pâ:
«Cidòri nyuâa Pwi Ukai bèeni!
É me na nee Pwiduée,
nee Pwi Ukai maina!
Pinaanapô ma ipwamaina
wânidò napwéretòotù;
Cidòri ma tòbuari
naa na autâa kêe!»
39Êco na wà pàra tèpa *Farasaio na
rà tâa wê, âna rà pwa Iésu, â rà ina
têe pâ: «Pwiini, [dau càcaa wâdé ê
pwina rà ina wà tèpa béegà bèeni.
Â] gà ina tàra pâ rà târi pwârà!»
40Â é tòpi tàra pâ: «Wiàna pâri

ma târi pwârà, â rà o pwamaina
Pwiduée ê pâ atü bèeni!»

É imuru Iérusaléma
41É pâmwünyabweri Iérusaléma

wà Iésu, â ûna é côo i ville na coo
béaa kêe, â é imuruê. 42Â é ina
pâ: «Au! Wârico! Ico Iérusaléma,
dau nümoo na wâgà mwara, âna gà
pâmari ê pinaanapô nabà. Êco na
tàutâgà, â o càcaa mwa caa pâri
ma tèepaa nabàni! 43Ba o càcaa
gòiri, â rà o mwa tèepaa medarigà
tèpa pièpàrigà. Â rà o cibèepigà ma
cuwârigà, naa na diri ê pâ ére. Rà
o pwa bèepigà pâ auba wâragu¶¶,
â rà o ipaa dàgà. 44 lÂ [rà o tédidiri
ê auba babé wâri'gà, â] o mwa ticè
atü na o mwa pitâagòrà too wê. Â rà
o còogaiwà, ma êdiri tèpa âboro'gà.

‡‡19:29 Gòrojaa Élaio—Mont des Oliviers.
¶¶19:43 Wâragu—Refuge.
k19:38 Psaume 118.26; Luka 2.14 l19:44 Luka 21.6

Wàrapwiri ba câgà caa côoinari ê
pwi pàara na é medarigà na, wà
Pwiduée, ba na é pa-udògà.»

É pacòobé tèpa pi-icu
45 [Rà tèepaa pâ naa Iérusaléma,

â] é tò wà Iésu naa na *Wâra pwap-
wicîri. Â é pacòobé tèpa gére pwa
jèna§§, gée na [gòroigé kâra] Wâra
pwapwicîri.
46Â é ina tàra pâ: «É ina wà

Pwiduée naa na *Tii Pwicîri, pâ: O
mwa ina goo ê wâ kôo pâ, wâ
târa pwapwicîri.Ésaïe 56.7 Êco na
wâguwà, âna guwà gére pwa ma
aucârü kà tèpa mura!»
47mGée na càùé, â wà Iésu, âna é

pacâmuri tèpa âboro, naa na Wâra
pwapwicîri, na diri pâ tòotù. Napwa
naa goo wà tèpa caa kà tèpa pwa
*ârapwaailò, ma wà tèpa *dotée
goro ê Naèà, ma wà tèpa pitûâ [kà
tèpa Juif] âna rà tapoo mudàra cè
pai pwa wèe, ba na rà tétàmwereê.
48Êco na càra caa pâmari, ba po
dau wâru tèpa âboro, na rà câdiri ê
pâ popai na é pacâmurirà goo.
Dà tàrù na é wakè goo wà Iésu?
Mataio 21.23–27; Maréko 11.27–33

20Wà Iésu, âna é pacâmuri
tèpa âboro naa na *Wâra

pwapwicîri, â é picémara tàra ê
*Picémara Wâdé.
Na jè tòotù, ûna é gére wàrapwiri,

â rà me burèe wà pàra tèpa caa kà
tèpa pwa *ârapwaailò, ma wà tèpa
*dotée goro ê Naèà, ma wà tèpa
pitûâ.
2Â rà tawèerié pâ: «Pwiini,

wàilàapà na naa tàrù tâgà, ma gà
pwa ê pâ muru bèepwiri? Wàilàapà
na cùrugà?»

3Â é ina tàra pâ: «Go bwaa nama
tawèeriwà, goro ji caapwi muru.
Wàéni: 4Wàilàapà na naa tàrù tà
Ioane ma é *piupwaa? Wà Pwiduée,
é, wà tèpa âboro?»
5Â rà dau pitùra goo, â rà pi-ina

tàra pâ: «Wiàna jè tòpi têe pâ: “Tàrù
gée jaa wà Pwiduée” â ée mwa ina
tâjè pâ: “Â gorodà na câguwà caa
cèikî naa goo ê pwina é ina tàwà
wà Ioane?” 6Â wiàna jè tòpi têe pâ:
“Tàrù gée jaa tèpa âboro” â rà o péa
èijè goro atü wà tèpa âboro. Ba rà
cau cèikî ba gòo pâ wà Ioane âna é
pwi *péroféta, [na é pame ê popai
gée jaa wà Pwiduée].»
7Â êkaa, na rà tòpi tà Iésu pâ: «Îi,

câbà caa tâmogòori.»
8Â é ina tàra pâ: «Â wâgo mwara,

âna o câgo caa ina tàwà, wàilàapà
na naa tàrù tôo ma go pwa ê pwina
go pwa.»

Ucina naa goo tèpa
wéaari nadipâa

Mataio 21.33–46; Maréko 12.1–12
9 nWà Iésu, âna é piwiâ tà tèpa

âboro ê ucina bèeni:
«É mwa tâa wà pwi jè âboro. É

mwa câmi jè nadipâa. Â nabwé, â
[é niimiri pâ é pâra nau ipokâa naa
jè napô. Â] é wâri pàra tèpa âboro,
ba na rà wéaari i na aupwanapô
kêe. Â é pâra, â tàpo gòiri pai tâa
kêe naa napô bèepwiri. 10 [Paé pâ
parui, paé, paé, paé…] tèepaa naa
na pàara na jè pétâ pwâra dipâa na.
Â é panuâ pâ pwi jè âboro kîri kêe,
ba na é tòpi jii tèpa wéaari nadipâa
cè kêe gée goro ê piûnya. Êco na rà
pâdié, â rà panuâê pâ côwâ, â nye
ticè cèna rà naa têe.

§§19:45 Côo note goo Mataio 21.12.
m19:47 Luka 21.37 n20:9 Ésaïe 5.1

11«Â géewê, â é panuâ me côwâ
pwi jè âboro kîri kêe. Â rà èié
mwara, â rà pé pidurié. Â rà panuâê
pâ côwâ, â nye ticè cèna rà naa têe.
12Â nabwé, â é panuâ pâ mwara ê
pwi béâracié kà tèpa âboro kîri kêe,
â rà tanooriê, â rà tü têe.
13«Â nabwé, â é pi-ina têe wà pwi

apooro nadipâa pâ: “Dà cèna go o
mwa pwa? Go o mwa panuâ pâ pwi
âji naîô, na dau wânümoo gooé. Ba
pwiri rà o mwa tòimiriê.”
14«Êco na, ûna rà côoê wà tèpa

âboro èpà bèepwiri, â rà pitêrerà, â
rà ina pâ: “Guwà côo, wàé kaa ni wà
pwi ia ée mwa pwi apooro i na aup-
wanapô, na cè jè tòotù. Wâdé na jè
tétàmwereê cawi, ba na o mwa tà
kâjè i na aupwanapô!”
15«Â rà dàtié còobé jii i na aup-

wanapô. Â rà tétàmwereê.»
Â wà Iésu, âna é tawèeri tàpé na

rà gére têreê, pâ: «Â o dà cèna ée
pwa wà pwi apooro i nadipâa? 16Ée
mwa po me wàé, â ée mwa nama
tétàmwara i tèpa wéaari wàra i na
aupwanapô. Â ée mwa caa naa ê
nadipâa bèepwiri tà pàra tàpé, ba
na rà wéaari. Nabwé!»
Êco na wà tàpé na rà gére têre

ê ucina bèepwiri, âna rà pò, â rà
ina pâ: «Bwa! Pwacoé! O càcaa
wàrapwiri!»
17Â é niârirà wà Iésu, â é tòpi tàra

pâ: «Guwà jèe niimiri cai i pwi ia wii
naa na Tii Pwicîri pâ:
I pwi atü na rà tétâjii
wà tèpa ba wâ,
âna nye wàé kaa pwiri,
i âji êkêe!
[Tàutàra goo

pwi ò kâra wâao!]» Psaume 118.22
18 o«Wiàna é tûu cè pwi jè âboro naa
gòro pwi atü-bà, â o tadidiri ê naiié.
Â wiàna é tûu i pwi atü-bà naa gòro
pwi jè âboro, â é câgagaié.»

Wâripû kà tèpa Roma
Mataio 22.15–22; Maréko 12.13–17
19–20 pWà tèpa dotée goro ê Naèà,

ma wà tèpa caa kà tèpa pwa
ârapwaailò, âna rà tâmogòori pâ
é tàgére pwa ucina wà Iésu naa
goorà. Â dau nümarà na rà tâjùrué
wài, ba na rà icurié tà pwi kupénoo
kà tèpa *Roma. Êco na wâgotàra,
gée goo na wâru tèpa âboro na rà
wâdéarié, â rà naaê. Â rà gére pi-
wéaa gooé.
Na jè tòotù, â rà panuâ pâdarié

tèpa âboro, ba na rà tawèerié goo
pàra muru. Â wàilà, âna rà ina
têe pâ, nümarà na rà tâmogòori ê
âjupâra. Êco na rà mudàra cè pai
pitòtié, naa na pai tòpi kêe tàra.
21Wàéni pwâra pitùra kàra ma

wàé: «Pwi a pwa pupûra, bà nye
tâmogòori pâ, gà ina ê âjupâra, â
câgà caa ipwaké goro âboro. Ba gà
nye picémara ba tàrù diri ê pâ muru
na nüma Pwiduée na bà pwa. 22Â
êkaa, na nümabà na bà tawèerigà
pâ: Pwiri wâdé* na jè wâripû† tà
pwi ukai kà tèpa Roma? É, o càcaa
wâdé?»
23Êco na é tâmogòori ji ipwa tûâ

kàra wà Iésu. Â é ina tàra pâ:
24«Paari tôo ê jè mwani atü. Na-
poromee î ma nee î, na wâgòro ê
mwani bèeni?»
Â rà tòpi têe pâ: «Kà pwi ukai kà

tèpa Roma.»
*20:22 Pwiri wâdé… é, Pwiri pwa tàrù kâjè. Pwiri rà ina ê Naèà kâra Wâra
pwapwicîri kà tèpa Juif.
†20:22 Wâripû—Impôt.
o20:18 Ésaïe 8.14–15 p20:19-20 Luka 11.54

25Â é ina tàra wà Iésu pâ: «Â jèe
wâdé, guwà pitôowâri tà pwi ukai
ê pwina kêe; â guwà pitôowâri tà
Pwiduée ê pwina kà Pwiduée.»
26Â rà po dau pò goo ê pai tòpi

kêe, ba càcaa pâri ma rà pwa tûâ
têe na ara tèpa âboro. Â nye ticè
cèna rà tòpi têe goo.
Pai o wâro côwâ kà tèpa bà

Mataio 22.23–33; Maréko 12.18–27
27Napwa naa goo wà tèpa

*Sadukaio, [jè ditàra pwapwicîri
kà tèpa *Juif] âna càra caa cèikî
pâ, rà o wâro côwâ wà tèpa bà. Â
wà pàra tàpé gée goorà, âna rà
medari Iésu. [Â târa ma rà paari pâ
rà âjupâra] â rà tawèerié pâ: 28«Ico
pwi a pwa pupûra, é jèe wii tâjè wà
*Moosé naa na ê *Naèà pâ: Wiàna
é bà wà pwi âboro, na ticè èpo kêe,
â wâdé na é popa tô dàpwà kêe
wà pwi jiié, ma ru piéa.Deutéronome
25.5 Â, na wàrapwiri, â é naa cè
gòobàra pwi a bà.
29«Â wâdé. Êco na gà jèe niimiri

cai ni: Pwa tèpa 7 aéjii. Â é piéa
wà pwina ciàra, êco na é bà, â
nye ticè èpo kêe. 30Â pwi a pâ
wê, âna ru piéa ma tô dàpwà, êco
na é bà mwara wà pwini, â nye
ticè èpo kàru. 31Â wà pwi béâracié,
âna ipaiwà. Â wàrapwiri naa goo wà
tèpa 7 aéjii bèepwiri. Ba rà cau bà, â
nye ticè èpo kàra. 32Â gée na càùrà
diri, â é mwa bàra bà wà i tô ilàri.
33 [Gà ina pâ] rà o mwa wâro côwâ
wà tèpa bà, na jè tòotù. Â wiàna
wàrapwiri, â wàilàapà narà, na o pwi
éa tô ilàri-bà, na tòotù bèepwiri? Ba
rà nye cau tèpa éaé diri! Â?! Gà tòpi
cai!»

Pai tòpi kà Iésu
34É tòpi tàra wà Iésu pâ: «[Guwà

pitanami.] Ba jè piéa co naa na
pàara bèeni na jè bwaa wâro naa
gòropuu. 35–36Â o càcaa wàrap-
wiri naa na pàara noowê. Ba wà
Pwiduée, âna ée mwa pitòrigari
tèpa naîê—tàpé na é niimiri pâ pâri
ma rà picaatâa ma wàé. Â nye wàilà
kaa na ée mwa pawârorà côwâ gée
na aubà, â rà o pwacèwii tèpa *an-
gela kêe. Ba o càra mwa caa bà
côwâ. Â o càra mwa caa piéa côwâ.
37«[Guwà tawèerio] naa goo ê pai

wâro côwâ gée na aubà. Â gona
câguwà caa tâmogòori ê pwina é
ina wà Moosé? Ba é pwa jèkutâ
[naa na ê tii kêe] goro i ji na
nari upwâra, na ia tòo gò i ânye.
Ba é ina goo Pwi Ukai Pwiduée
pâ, é Pwiduée kà *Abéraama, ma
Isaaka, ma Iakobo.Exode 3.6 38 [Pai
ina wèe pâ] rà nye cau tàgére *wâro
jaa Pwiduée! Ba wà Pwiduée, âna
câé caa Pwiduée kà tèpa bà, â é
Pwiduée kà tàpé na rà wâro.»

Pai tòpi kêe tà tèpa
dotée goro Naèà
Mataio 22.41–23.12;
Maréko 12.35–40

39Wà pàra tèpa dotée goro ê
Naèà, âna rà têre ê pwina é ina wà
Iésu tà tèpa Sadukaio, â rà ina têe
pâ: «Aipaa! Nye dau wâdé kaa ê pai
tòpi'gà, co pwi a pwa pupûra!» 40Ba
ipwacoé tàra, na rà tawèeri wà Iésu
goo cè pàra muru.
41Â é ina tàra pâ: «Gorodà na

rà ina wà tèpa âboro pâ, wà pwi
*Mesia, [pwi ukai na guwà tapacîê]
âna é pwi âboro kîri jii *Davita, gée
goo na é pwi gòobèreè co‡?»

‡20:41 Grec: «Gorodà na rà ina pâ, wà pwi Mesia, âna é pwina naî Davita?»

Dau pwamuru naa goo pwi Mesia
42–43 q«Bwa, càcaa wàrapwiri, ba

nye wà Davita kaa, na é ina naa na
tii Salamo, pâ:
Popai kà Pwi Ukai,
Pwi Ukai Pwiduée
na é patùra Pwi Ukai kôo:
“Gà me ma gà tâa ni.
Tâa ni gòro îô étò.
[Go naa tâgà ê pitûâ.
O pwamainagà awé.]
Go nama gà còogai
tèpa ipaa dàgà.”Psaume 110.1
44«Ba ûna é ina pâ, Pwi Ukai kôo,
âna é tàgére ina wà pwi Mesia.
Â é paari pâ, wà pwi Mesia, âna
pwi âboro na é piwéna jii diri pàra
tàpé¶!»

Cibwaa ipwacèwii tèpa dotée-bà!
45Wâru pâ âboro na rà gére tà-

maari ê pwina é ina wà Iésu. Â, na
ararà diri, â é ina tà tèpa *câmu kêe
pâ: 46«Guwà pwacôoco! Guwà cib-
waa pwaduwà kà pàra tèpa dotée
goro ê Naèà! Ba dau wâdé tàra,
na rà pâra na ê pâ ârabwée gòri§.
Â wâdé tàra, na rà nye pwabwàcu
tàra, ma pwamainarà pâ âboro, naa
na diri ê pâ ére aupitapitiri. Â rà
nye mudàra taaci ê pâ autâa na tâa
béaa, na *wâra pitapitiri, ma naa na
pâ na aupi-ija maina. 47Â rà pwa ê
pâ nyakâra pwapwicîri [ba na jè o
niimiri pâ rà tèpa âboro na rà wâdé].
Êco na, ûna rà gére wàrapwiri, â rà
popa diri jii ê pa dàpwà ê pâ muru

na tà tàra. Â gée goro kaa pwiri, âna
o mwa pwa tàra ê wârimuru na dau
maina jii ê wârimuru kà pàra tàpé.»

Iésu naa na Wâra pwapwicîri
Mataio 24.1–2; Maréko 12.41–13.2

Tô dàpwà na ticè neemuruê

21 É tâa na *Wâra pwapwicîri
wà Iésu. Â é gére côo tèpa

âboro na dau pwa neemururà na rà
tòpò mwani târa Wâra pwapwicîri.
2Â é tèepaa me tô jè dàpwà, na
piticè neemuruê. Â é naa ji du ârailu
nari mwani atü. 3 rÂ é ina wà Iésu tà
tèpa *câmu kêe pâ: «Go ina tàwà ê
âjupâra pâ: Wà tô dàpwà bèeni na
piticè neemuruê, âna po dau wéna
awé ê pwina é tòpò, jii pàra tàpé.
4Ba rà tòpò upûuê (ba ji ére mwani
gée goro aumaina goo wârirà). Â,
na wàé, âna jèe nye piticè neemu-
ruê kaa. Êco na é nye naa kaa diri ê
mwani na o pâri ma é wâro goo.»

O mwa tédidiri Wâra pwapwicîri
5Gée na càùé, â rà picâdiri i Wâra

pwapwicîri wà pàra tèpa âboro, pâ:
«Nye dau wâdé kaa ê pâ atü goro
ê auba, goo ê pé wâ bèeni! Po dau
pwa kaamwa kêe. Â dau muugère
pâ cûuê** na rà naa tèpa âboro, ba
na uràpâra tà Pwiduée!»
6 sÂ é ina tàra wà Iésu pâ: «Guwà

côo diri pâ pwiibà? Âna go ina tàwà
pâ: O mwa tèepaa ê tòotù na o
téura diri. Â o mwa ticè atü na o
mwa pitâagòrà too wê.»

¶20:44 Grec: Wà Davita kaa, na é ina gooé pâ ‘Ukai’, â gorodà na é pwina
naîê?
§20:46 Ârabwée gòri—Naa jaa tèpa Juif biu, âna câmu kà tèpa tàmanga
ma tèpa pipapwicîrirà.
**21:5 Cûuê—Décoration.
q20:42-43 Psaume 110.1 r21:3 2 Korénito 8.12 s21:6 Luka 19.44



Luka 21:7 194 Luka 21:23

Ê pwina o tèepaa na pwâadèreè
Mataio 24.3–35; Maréko 13.3–31
7Rà tawèeri Iésu wà tèpa câmu

kêe pâ: «Ico pwi a pwa pupûra, gà
ina tâbà pâ o wiidà cèna o tèepaa ê
pwina gà gére ina. Â o dà cè câmu
kêe ma bà o tâmogòori pâ, o jèe
tèepaa me ê pwi pàara-bà?»
8Â é ina tàra pâ: «Guwà ip-

wacôowà, â guwà cibwaa pwa ma
ipa-imwüruwà. Ba o wâru tàpé na rà
o tèepaa me, â rà o pa ê neeô. Â rà
o ina tàwà pâ: “Wâgo pwi Mesia [na
go me gée jaa Pwiduée, na guwà
tapacîê]!” â “Jèe wâni ê pàara kôo.”
Êco na guwà cibwaa pâra wiârà!
9Wiàna guwà têre jèkutâ goro pâ
paa, ma pâ pai èpà wèe ê gòropuu,
â guwà cibwaa nama wâgotàwà! Ba
o nye mara tèepaa ê pâ pwiibà, êco
na o càcaa pâji pwâadàra gòropuu.»
10Â é ina mwara wà Iésu pâ: «[Na

pwi pàara-bà, â o wâru pâ ipaa pitiri
gòropuu: Ba] ê pwi jè Ba, âna ru
ipaa ma pwi jè Ba. Â wà pwi jè ukai,
âna ru pipaa ma cè pwi jè ukai.
11Â o gù napuu, na pâ pàra ére
gòropuu, â o pâ nau tèepaa ê pâ
copwa na maina, ma pâ pwécapa††.
Â o wâru pâ muru na jè pwùkùru
goo, â o wâru pâ câmu kêe, naanidò
napwéretòotù.»

O tubaèpà tà tèpa cèikî
12«Béaa kâra diri pâ pwiibà, âna

o dau tubaèpà tàwà, wâguwà tèpa
câmu kôo. Ba rà o tâjùruwà, â rà o
mwa popawà pâ, naa na pâ *wâra
pitapitiri, ma naa na pâ wâra kara-

puu. Â rà o dàtiwà na ara tèpa
kupénoo, mawà tèpa ukai, gée goro
na guwà tèpa âboro kôo. 13Â, na
pwi pàara-bà, âna o naa tàwà, ba na
guwà o tèpa *paâjupâraô, na ararà.
14 tÂ guwà cibwaa dau nünüma ma
pidumapiê goro pai tòpi kàwà tàra.
15 uBa go o mwa naa tàwà ê pâ
popai na guwà o ina, bau ê autâ-
mogòorimuru. Â o càcaa pâri ma rà
tòpi tàwà wà tèpa pièpàriwà!
16 v«Rà o icuriwà wà du nyaa ma

caa kàwà, ma wà tèpa aéjii kàwà,
ma wà tèpa jènerewà, ma wà tèpa
béewà, tiagoro na o tétàmwara
pàra tàpé gée goowà. 17Â rà o
pièpàriwà gooò diri ê pâ âboro.
18–19Êco na wà pwina é cimwü, âna
éemwa udò, â o tà têe ê *âji wâro. Â
o nye ticè na rà pwa, na o tigée goro
ê wâro bèepwiri na wâgoowà‡‡.»

O dau pwaée kà tàpé Iérusaléma
20«Na guwà côo pâ pwâra paa¶¶

na rà cibèepi *Iérusaléma, â wàé
kaa pwiri na guwà o tâmogòori pâ
o jèe tédidiri i auba. 21Wà tàpé na
rà wâgòroigé jii i ville, âna rà cib-
waa tò naa na! Â wà tàpé na rà
tâa na i ville, âna rà uru wài! Üu,
wâdé na rà cau uru wài naa gò pâ
jaa, wà diri tàpé na rà tâa napô
*Judée! 22–23 wAu! Wârico! Ba, naa
na pâ tòotù bèepwiri, âna po dau
pwaée kâra pa ilàri na rà nyarana,
ma pa ilàri na rà pa-di ê èpo kàra. Ba
wàépwiri ê pàara na wà Pwiduée,
âna éemwa naa wârimuru târa ê Ba
kêe, [wà tèpa *Juif]. Êkaa na wàrap-

††21:11 Pwécapa—Épidémie. Pâ maagé na pâpitiri napô.
‡‡21:18-19 Â o nye ticè… Grec: Â o nye ticè ji caapwi wàrapûruê na o tiàu.
¶¶21:20 Pwâra paa—Armée.
t21:14 Luka 12.11–12 u21:15 Apostolo 6.10
v21:16 Mataio 10.21–22 w21:22-23 Jérémie 5.29, 46.10; Osée 9.7

wiri cè pai pacoo diri pâ popai kà
tèpa *péroféta wâna *Tii Pwicîri.
«Â o po dau maina ê pwâra

putàmu kêe, â rà o dau pwamaagé
côo tèpa âboro wê, na pwi pàara-
bà. 24 xÂ o dau wâru tàpé na o
tétàmwararà goro ê tàuwa. Â o
wâru mwara tàpé na o piirà ma
poparà pâ, naa na pâ napô na wâru,
ba na rà tèpa *ênawéna kîri kà tèpa
âboro wê. Ba ê pwi pàara bèep-
wiri, âna o pàara kà tàpé na càra
caa tèpa Juif. Â rà o pwatari diri
Iérusaléma. Â rà o mwa còogai ê
napuu kêe bau ê Ba kêe, tiagoro ê
tòotù na ée mwa pacoo pwiri [wà
Pwiduée].»

Pai wâjué me côwâ kà Iésu
25–26 y«[Gée na càùru pwiri] â o

pwa pâ câmu na ité naa na i tòotù,
ma ê parui, ma ê pâ îricò. Ba o gù-
magù ê pàara napwéretòotù. Â [o
nye ité mwara i nawià, â] o pwa
pâ diopwaa kâra pàri wià§§, â o
dau maina airà. Â wà tèpa âboro
gòropuu, âna rà o pò goo diri pwiri, â
o dau wâgotàra, â rà o pwùkùru. Ba
rà o côo pâ, o jèe tèepaa ê pàara na
po dau èpà awé naa gòropuu. 27 zÂ
nabwé, â rà o mwa bàra côoô, wâgo
*Pwina naîri âboro, wiàna go tèepaa
me na nee, naa na ê pàtàmoo, ma ê
pai maina ma muugère kôo. 28Êkaa
na go ina tàwà pâ: Wiàna guwà côo
pâ, jèe tapoo coo ê pâ muru bèep-
wiri, â guwà gòo ma ipwàdée! Ba o
jèe càcaa gòiri ê tòotù, â ée mwa
pa-udòwà wà Pwiduée!»

Câmu goro iri wâi
29Wà Iésu, âna [é patùraràmwara

goro ê pwina o tèepaa. Â] é ina tàra
ê ucina bèeni pâ: «Guwà côo ê *iri
wâi, é, pwi jè upwâra. 30Ba, na é
tapoo ti, â guwà tâmogòori pâ, ée
jèe tèepaa me ê pàara na ucuu i
napô. 31Wàrapwiri na guwà côo pâ,
gére tèepaa ê pâ pwi bèepwiri, na
ia go ina, â guwà o tâmogòori pâ,
ée jèe tapoo tòpò ê Mwaciri kêe wà
Pwiduée. 32Â go ina tàwà ê âjupâra
pâ: [O càcaa gòiri.] Ba wà pàra tèpa
âboro nabà, âna rà o bwaa nye
côo pwiri, béaa kâra pai o bà kàra.
33Ba o tiàu ê napwéretòotù ma ê
gòropuu; â napwa ê popai kôo, âna
o càcaa tiàu.»

Guwà tà tàcî!
34«Guwà ipwacôoco! Guwà cib-

waa wârori ê wâro imudi; guwà cib-
waa dau wâdo ma ija! Â guwà cib-
waa géaa goo ê pâ muru [na o tu-
batiàuwà naa goo] naani gòropuu.
Ba wiàna guwà tà èrà goo pâ muru
bèepwiri, â péa guwà mwa tà pò,
ma piticè càrawà, na go tèepaa me
côwâ, 35pwacèwii diri pàra âboro
gòropuu. Ba go o mwa cau papòrà
diri, pwacèwii [pwi a pwa puà, na é
tü] puà kêe naa gòro ê pu ârawéà.
36Êkaa na guwà tà tàcî! Â wâdé
na guwà pwapwicîri tà Pwiduée, ma
ilari jiié pâ, na é wéaariwà jii diri pâ
muru na èpà na o mwa tèepaa. Â
[go o mwa ipwàdée goowà] wâgo
Pwina naîri âboro, na guwà cima
arao. Nabwé!»

§§21:25-26 Pàri wià—Les grands brisants.
x21:24 Psaume 79.1; Auinapàpari 11.2
y21:25-26 Ésaïe 13.10; Ézékiel 32.7; Joël 3.4; Auinapàpari 6.12–13
z21:27 Daniel 7.13; Mataio 26.64; Auinapàpari 1.7

37–38 [Na pàara na é tâa
Iérusaléma na wà Iésu] â é tò
naa na Wâra pwapwicîri na diri
pâ tòotù, ba na é pacâmuri tèpa
âboro. Ba mu ipitirirà naawê, naa
diri pâ dàuru, ba na rà têreê. Â, na
bàrane, â é mu wâjué côwâ naa
gòrojaa Élaio, â é tâa wê naa ne.

É icuri Iésu wà Judas
Mataio 26.1–16; Maréko
14.1–2; Ioane 11.45–53

22 Jèe pâmwünyabweri ê *tòotù
maina kà tèpa *Juif, na ina

goo pâ tòotù Paséka—pwi tòotù na
rà ija poloa na ticè nyaa kêe. 2Â wà
tèpa caa kà tèpa pwa *ârapwaailò,
ma wà tèpa *dotée goro ê Naèà,
âna rà imudàra cè pai pwa wèe, ba
na rà tétàmwara wà Iésu. Êco na
wâgotàra goo wà tèpa âboro. [Ba
dau wâru tàpé na rà wâgoo Iésu.]
3 aÂ, na pwi pàara bèepwiri, âna

wà *Caatana, âna é nye too kaa naa
goo wà Judas Iscariote, wà pwi jè
ârapàara tèpa 12 *apostolo kà Iésu.
4Â é pâra wà Judas, nau côo tèpa
caa kà tèpa pwa ârapwaailò, ma wà
tèpa caa kà tèpa wéaari ê *Wâra
pwapwicîri. Â é ina tàra pâ, na ée
mwa panuâ Iésu tàra. 5Â rà nye dau
ipwàdée kaa, â rà ina têe pâ, na rà
o mwa naa cè mwani têe. 6Â gée na
càùé, âna é imudàra cè naigé, ba na
é icuri pwàniri tàra wà Iésu.

Pi-ija kà Pwi Ukai
Mataio 26.17–30; Maréko

14.12–26; 1 Korénito 11.23–25
7 bÉ jèe tèepaa ê bétapoo tòotù

kâra ‘pi-ija poloa na ticè nyaa kêe’—

tòotù na rà mu taa ê nari mutô târa
Paséka.
8Â wà Iésu, âna é panuâ pâ naa

*Iérusaléma wà Pétéru ma Ioane, â
é ina tàru pâ: «Gàu pâra béaa naa
na ville, â gàu pwabwàti ê utimuru
kâjè, târa ê tòotù Paséka.»
9Â ru tawèerié pâ: «Wâpà na nü-

magà na jè pi-ija wê?»
10Â é tòpi tàru pâ: «Na gàu tò

naa na ville, â o ipitiwà ma pwi
âboro, na é popa ê wâra jawé. Â
gàu pâra wiâê. Â, na é tò naa na
jè pwârawâ, 11â gàu ina tà pwi
apooro wê pâ: “É tawèeri me wà
pwi a pwa pupûra kâbà pâ, o wâpà
ê naditàrawâ, na bà o ija naima ê
utimuru târa Paséka?”
12«Â ée paari tàu ê jè naditàrawâ

na wâdòiti—pwi naditàrawâ maina
na jèe ipwabwàti. Â gàu pwabwàti i
uti kâjè naawê.»
13Â nabwé, â ru pâra wà Ioane

ma Pétéru, â ru pâmari wàra na é
ina tàru wà Iésu. Â ru pwabwàti ê
utimuru târa Paséka.

I poloa ma i dipâa
14Na bàrane, ûna jèe tèepaa ê

pàara na rà pi-ija na, â rà tâa goro
taapà wà Iésu ma i tèpa 12 apos-
tolo kêe. 15Â é ina tàra pâ: «Jèe gòiri
na go tapacîri ê ji pwi pàara bèeni,
na jè pi-ija naima ê utimuru târa
Paséka, béaa kâra pai picâri kôo.
16Ba go ina tàwà pâ: O câgo mwa
caa ija ê utimuru bèeni ma wâguwà,
[naani gòropuu]. Go o mwa ija côwâ
na go o mwa bàra tubanabwé ê
wakè [kâra âji Paséka] na pàara na
é tòpò Mwaciri kêe wà Pwiduée*.»

*22:16 Dernière phrase—Grec: Tiagoro na o pacoo, naa na Mwaciri kà
Pwiduée.
a22:3 Ioane 13.2,27 b22:7 Exode 12.1–27

17Â é popa ê wârado dipâa. Â é
pwaolé tà Pwiduée, â é ina tàra pâ:
«Guwà popa, â guwà cau wâdo jè-
caa. 18Ba go ina tàwà ê âjupâra
pâ: O câgo mwa caa wâdo cè dipâa
[naani gòropuu]. Go o mwa wâdo ê
dipâa na bwaa âmuê, naa na pàara
na é tòpò Mwaciri kêe wà Pwiduée.»
19Â é popa ê poloa, â é pwaolé

tà Pwiduée. Â é tubiti, â é naa tàra,
â é ina tàra pâ: «Êni, âna naiio, na
go panuâ ba kàwà. Â, na wàrapwiri,
â guwà o mwa nye tà pitaniimiri ê
pwina go pwa tàwà.»
20Gée na càùru ê pi-ija, â é pa i

wârado dipâa†, â é ina tàra mwara
pâ: «Êni, âna *câmu kâra *auip-
wataâboro na bwaa âmuê, na é pwa
wà Pwiduée goro ê domii kôo na o
jèe joro. [Ba o wàrapwiri pai tòpò
pinaanapô naa nabibiu kàwà ma
wàé.]»
É patùrarà mwara na rà pi-ija

Mataio 26.20–35; Maréko
14.17–31; Ioane 13.21–38

21–22 c[É ina tàra mwara pâ]:
«Wâdé na go bà, wâgo *Pwina naîri
âboro, ba na pacoo ê auniimiri kà
Pwiduée gée na biu. Êco na, napwa
naa goo wà pwi âboro na é pi-icurio,
âna po dau pwaée kêe. Â guwà côo,
co tèpa béeò, é tâa jaajè ni, wà i
pwi âboro bèepwiri, ba jè gére ija
ma wàé.»

23Â wà tèpa câmu kêe, âna [rà
pò goo pâ popai bèepwiri, â] rà
pitànunuu, â rà pitawèerirà pâ:
«Wàilàapà na o pwa pwiri?»

Guwà ipakîriwà pwacèwiio
24 dRà tapoo pitòocia wà tèpa

câmu. Ba rà imudàra cè pwi âboro
na é imaina naa jaarà.
25 eÂ é ina tàra wà Iésu pâ: «Guwà

côo, naa jaa wà tàpé na càra caa
tèpa âboro kà Pwiduée‡, âna wà
tèpa ukai ma wà tèpa pitûâ, âna
rà còogai tèpa âboro. Â nümarà na
jè tà pwamainarà ma pwaolé tàra
taaci¶. 26 fÂ wâguwà, âna guwà cib-
waa pwacèwiirà! Ba wà pwi âboro
imaina nabibiu kàwà, âna wâdé na
é pwacèwii pwi nari èpo. Â wà pwi a
pitûâ, âna wâdé na é pwacèwii pwi
ênawéna.
27 g«Ba [naa jaa tèpa âboro

gòropuu, âna] wà pwi ukai, âna é
tâa goro taapà; â wà tèpa ênawéna
kêe, âna rà naa èe. Â guwà côo,
nye càcaa wàrapwiri naa nabibiu
kâjè. Ba go jèe pâ nau pwi ênawéna
kàwà.
28«Â wâguwà, na guwà tâa jaao

na go tâa na aré ma tòina, 29âna
go mwa naa tàwà [ê autâa na] ê
Mwaciri, na é jèe naa tôo wà Caa
kôo. 30 hÂ jè o mwa pi-ija naima ma
wâgo. Â guwà o mwa tâaboo naa

†22:20 É pa i wârado dipâa—Munaa é wàrapwiri na é naa tàra ê wârado
na caapwi (nee tii 17), é, munaa é wàrapwiri gée na càùé, ba wiâra ê
nyamanya kà tèpa Juif, âna rà wacié wâdo i wârado dipâa, na tòotù Paséka.
‡22:25 Naa jaa wà tàpé… Grec: Naa jaa pâ Ba.
¶22:25 Dernière phrase—Grec: Â rà nama jè ina goorà pâ ‘Tèpa pwa na
wâdé’.
c22:21-22 Psaume 41.10; Ioane 13.21–22 d22:24 Luka 9.46
e22:25 Mataio 20.25–27; Maréko 10.42–45
f22:26 Mataio 23.11; Maréko 9.35 g22:27 Ioane 13.12–15
h22:30 Mataio 19.28

gòro autâa kà tèpa ukai, ba guwà o
pitûâ kà tèpa 12 wâao *Isaraéla.»

Gà mwa pitütôowâriô, co Pétéru
31Wà Iésu, âna é tabiié naa goo

Simona Pétéru, â é ina pâ: «Têre!
Wà Caatana, âna é ilari pâ, na é
jèpa tacaiwà. Â ée mwa nama gù-
magù ê pwâranümawà, naa na jè ji
pàara§. 32 i[Â éemwa dau tacaigà co
Simona, pwi âji béeò! Au, meaarigà!
Ba gà o mwa tûu.] Êco na go jèe
pwapwicîri ba kâgà, ba na gà mwa
cimadò côwâ. Â wiàna gà o mwa
wâjué me côwâ dario, â [pâragà,
na] gà pagòo tèpa aéjii'gà bèeni.»
33Â é tòpi têe wà Pétéru pâ:

«Bwa! Bwa, co Pwi Ukai! Nye pâriô
mwara ma go picâri pwacèwiigà,
wiàna naa na karapuu, é ju capai
bà!»
34Â é ina têe wà Iésu pâ: «Bwa, go

ina tâgà ê âjupâra, co pwini, pâ: Naa
na ne nabà, âna béaa kâra cè pai to
kâra i ja, âna gà o wacié pitütôowâri
pâ, câgà caa tâmogòorio.»

Guwà ipwabwàtiwà târa ipaa!
35 jÉ ina mwara wà Iésu tà tèpa

câmu kêe pâ: «Na ia, âna go cùruwà
[ba na guwà Picémara ê *Picémara
Wâdé] âna ticè mwani, ma atà,
ma wâraâwà na guwà popa wiâwà.
Â wànau, gona nye tiàu jiiwà cè
muru?»
Â rà tòpi têe pâ: «Bwa.»
36Â é ina tàra pâ: «Êco na nabàni,

âna go ina tàwà pâ, wâdé na guwà
popa cè mwani ma atà kàwà! Â
wiàna ticè tàuwa kàwà, â wâdé na
guwà icuri ârabwée kàwà, ba na o

wâri wèe. 37 k[Ba rà o jèe tubaèpà
tôo pwacèwii na go pwi âboro èpà.]
Ba pwa jè popai gooò, na wii naa
na *Tii Pwicîri, pâ: Rà naa wârimuru
têe; ba rà ina pâ, é pwi a pwa na
èpà.Ésaïe 53.12 Â o jèe nye coo ê
popai bèepwiri.»
38Â rà ina têe wà tèpa câmu kêe

pâ: «Wàéni ê du ârailu tàuwa, co Pwi
Ukai!»
Â é tòpi tàra pâ: «Jèe pâri**!»
É pwapwicîri wâ gòrojaa Élaio
Mataio 26.36–46; Maréko 14.32–42
39Rà còobé gée na wâ wà Iésu ma

wà tèpa câmu kêe, â rà pâra naa
gòrojaa Élaio. Ba mu nye câmaajé
tàra [na rà puu wê].
40Ûna rà tèepaa naawê, â é ina

tàra pâ: «Guwà pwapwicîri ba na
o pwa cè nii ma gòo kàwà, wiàna
tacaiwà.»
41Â é tàpo paé jiirà, â é tùu

jùrué, â é pwapwicîri tà Pwiduée.
42Â é ina pâ: «Caa, wiàna nümagà,
â gà patâjii jiio ê pâ aré ma tòina
bèeni. Êco na gà cibwaa pwa ê
pwina nümoo goo, â gà nye pwa
câbawâdé'gà.»
43Â é nye tèepaa kaa pwi jè

*angela, me gée *napwéretòotù, â
é pagòoé. 44Â é nye pwapwicîri
mwara wà Iésu, â jèe po dau maina
ê aré ma tòina kêe. Â ê wétàu kêe,
âna jèe pâra nau domii, â joro naa
napuu pwacèwii ê pwâra jawé.
45Â nabwé, â é cimadò, â é wâjué

me côwâ dari tèpa câmu kêe. Êco
na é côo pâ rà puu. Ba dau oratàra
gée goo pai pikîri kàra. 46Â é ina
tàra pâ: «Cina guwà puu? Guwà

§22:31 Pwa ucina naa na grec goo ê pai ura pwâra blé târa ma pinaaitiri
ê pudòro blé ma ê parawée.
**22:38 Jèe pâri—Munaa pai ina wèe pâ: Jèe nabwé na jè tùra.
i22:32 Ioane 17.15 j22:35 Luka 9.3, 10.4 k22:37 Ésaïe 53.12

tà tàcî, â guwà pwapwicîri ba na
o pwa cè nii ma gòo kàwà, wiàna
tacaiwà.»

Rà tâjùru Iésu
Mataio 26.47–56; Maréko
14.43–52; Ioane 18.3–12

47Ûna é bwaa gére ina pwiri wà
Iésu, â é po tèepaa me wà Judas, wà
i pwi jè ârapàara tèpa 12 apostolo
kêe. Â rà tèepaa me wiâê pâ âboro
na wâru, [ba na rà tâjùru Iésu]. Â é
nye pâra dà Iésu kaa wà Judas, â é
pwabwàcu têe, ma bwénüuê.
48Â é ina têe wà Iésu pâ: «Wànau,

co Judas? Gà wàrapwiri târa pai pi-
icurio, wâgo Pwina naîri âboro, goro
ê pai bwénüuô'gà?»
49Wà tèpa câmu kà Iésu, âna rà

côo pâ rà o jèe tâjùrué wà tèpa
âboro. Â rà pò ma ina têe pâ: «Wâdé
co Pwi Ukai, na jè piokée! Wàéni
tàuwa!»
50Â wà pwi jè ârapàararà, âna é

nye tüboo kaa ê tàuwa kêe naa gòro
pûru pwi âboro kîri kà pwi ukai kà
tèpa pwa ârapwaailò. [Êco na] é
tépàgà co i doronyüruê.
51Â é ina tàra wà Iésu pâ: «Bwa!

Jèe pâri! Guwà cibwaa cicararà!»
Â é tu naa goo i doronyüruê, â nye

wâdé côwâ kaa.
52Â é patùra tèpa pitûâ kà tàpé

na rà me nau tâjùrué—tèpa caa
kà tèpa pwa ârapwaailò, ma wà
tèpa caa kà tèpa wéaari ê Wâra
pwapwicîri. Â é ina tàra pâ: «Wà-
nau? Guwà me nau popao, goro
ê pâ tàuwa, ma ê bàra upwâra,
pwacèwii na go pwi a pòtàmwara
âboro! 53Diri ê pâ tòotù, âna go tâa
nabibiu kàwà, naa na Wâra pwap-
wicîri, êco na câguwà caa tâjùruo!
Bwa, wâdé na wàrapwiri. Ba ni, âna

jèe pàara kàwà—pàara na é pitûâ ê
pàtàmara ê bàutê.»
54 lÂ rà tâjùru Iésu.
É pitütôowâri Iésu wà Pétéru

Mataio 26.69–75; Maréko
14.66–72; Ioane 18.16–27

Rà popa pâ Iésu naa pwârawâ
kà pwi *ukai kà tèpa pwa ârap-
waailò. Napwa wà Pétéru, âna é
picâwiâê gée iti. 55Â é pâmari
pàra tèpa wéaa, naa na gòroigé
kâra pwârawâ. Ba rà pwa ê pé na
ânye, â rà pwacârau. Â é coo burà
pwacârau jaarà wà Pétéru.
56Â wà tô jè ênawéna, âna é côoê

naa na pwéelaa kâra ânye. Â é
ciburà ucâriê, â é côoinaê, â é ina
[tà tèpa âboro na rà tâa wê] pâ: «É!
Wà pwini, âna é pwi jè bée Iésu gée
Nazareth!»
57Êco na é pitütôowâri wà Pétéru,

â é ina têe pâ: «Bwa! Câgo caa tâ-
mogòorié, co tôoni.»
58Â gée na càùru ê ji pàara bèep-

wiri, â wà pwi jè âboro, âna é
côoinaê mwara, â é ina têe pâ:
«Pwiini, gona câgà caa pwi jè bée
Iésu?»
Â é tòpi têe wà Pétéru, pâ: «Bwa!»
59Â wâna caapwi ineretòotù, â wà

pwi jè âboro, âna é nye gòo goro ina
tà tèpa bée pâ: «Akaé! Âjupâra pâ
é pwi jè bée! Ba wàé mwara, âna é
pwi a me gée Galilée!»
60Â é tòpi têe wà Pétéru pâ: «Kaa!

Gà têre, co pwini! Câgo caa tâ-
mogòori ê pwina nümagà na gà
ina!»
Ûna é bwaa gére ina pwiri, â é

to i ja. 61Â wà Pwi Ukai Iésu [na rà
tàgére pitèié naa na jè ére gòroigé]
âna é nye tabiié kaa, â é ucâri
wà Pétéru. Â é nye niimiri kaa wà

l22:54 Psaume 31.12

Pétéru i pwi ia é ina têe wà Iésu pâ:
«Béaa kâra ê pai to kâra i ja, âna
gà o wacié pitütôowâri pâ, câgà caa
tâmogòorio.»
62Â é còobé naa gòroigé wà

Pétéru, â é dau i pijinünü.
Rà tubaèpà tà Iésu ma pitèié
Mataio 26.63–27.2; Maréko

14.53–15.1; Ioane 18.13–14,19–24
63Wà tèpa âboro na rà wéaari

Iésu, âna rà pitaurèe gooé, â rà èié.
64Â rà târamiri ê naporomee, â ûna
rà tòbitié, â rà ina têe pâ: «Wàilàapà
na èigà? Gà pinadàra cai, [wiàna gà
pwi *péroféta na gà tâmogòori diri
ê muru]!»
65Â rà dau tànyiriê, ma ina têe pâ

muru na po dau èpà.

Wâra pitèimuru kà tèpa Juif
66Ûna po dàuru moo, â rà pitapi-

tirirà naima diri ê wâra pitûâ kà tèpa
Juif—wà tèpa caa kà tèpa pwa ârap-
waailò, ma wà tèpa pitûâ, ma tèpa
dotée goro ê Naèà. Â rà ina [tà tèpa
wéaa] pâ, na rà popa me Iésu na
ararà.
67mÂ rà ina têe pâ: «Wiàna wâgà

wà pwi *Mesia, â gà ina tâbà!»
Â é tòpi tàra wà Iésu pâ: «Wiàna

go ina tàwà ê âjupâra, â o câguwà
caa cèikî naa gooò.
68«Â wiàna go tawèeriwà goro cè

jè muru, â o câguwà caa tòpi tôo.
69 nÊco na o jèe tèepaa ê pàara, na
wà Pwina naîri âboro, âna ée mwa
tâa gòro étò kà Pwiduée na dau pwa
pàtàmee, [â ée mwa pitûâ].»
70 [Ûna rà têre pwiri, â rà nye dau

putàmu kaa] â rà ina pâ: «Ico pwini!
Gona gà ina pâ wâgà, âna gà *Pwina
naî Pwiduée?»

Â é tòpi tàra wà Iésu pâ: «Guwà
jèe nye tàgére ina!»
71Â rà pi-ina pâ: «Jèe pâri! Guwà

nye têre ê pwina é ina. Naaco
cè tèpa pitòtié, [ba é jèe ipitòtié
côwâ]!»
Iésu na ara Pilato ma Héroda

Mataio 27.11–26; Maréko
15.2–15; Ioane 18.28–19.16

23 Rà cau cimadò diri tèpa
*wâratûâ kà tèpa Juif, â

rà cia Iésu dari wà *Pilato, [pwi
kupénoo kà tèpa Roma]. 2Â rà pitòti
Iésu, ma ina pâ: «Wà pwi âboro
bèeni, âna é pitoo naa na pûru ê
Ba kâbà [tèpa Juif] ba na rà cicara
César, pwi ukai. Ba é ticia jiirà, na
rà wâri mwani wâripû têe, â é ina pâ
wàé pwi *Mesia, pwi jè ukai maina.»
3Â é tawèeri Iésu wà Pilato pâ:

«Gona nye wâgà kaa, na gà Pwi
Ukai kà tèpa Juif?»
É tòpi têe wà Iésu pâ: «Gà jèe nye

tàgére ina.»

Ticè pwina é pwa na èpà!
4É tabiié wà Pilato naa goo tèpa

caa kà tèpa pwa *ârapwaailò, ma
wà pàra tèpa âboro na rà tâa wê.
Â é ina tàra pâ: «Câgo caa pâmari
cè majoro wârimuru kêe.»
5Êco na rà ina ba gòo têe

pâ: «Bwa! Gà côo, é nama gù-
magù napô pitiri, goro ê pai pwa
pupûra kêe—tapoo na Galilée, tia ni
*Iérusaléma!»
6Â é ina tàra wà Pilato pâ: «Wà-

nau? Guwà ina pâ, é pwi âboro gée
Galilée?»
7 oÛna rà tòpi têe pâ «Üu», â é

panuâ pâ Iésu naa jaa *Héroda An-
tipas. Ba wàé na é pwi kupénoo na

m22:67 Ioane 3.12 n22:69 Psaume 110.1; Apostolo 7.56
o23:7 Luka 3.1

Galilée. Â, na pwi pàara-bà, âna é
tàgére tâa Iérusaléma.

É coo ara Héroda Antipas
8É nye dau ipwàdée kaa wà

Héroda na é côo Iésu, ba jèe nye
dau gòiri pai têre kêe ê jèkutâ gooé.
Â nye dau nümee na é côo cè jè
*câmu kâra pàtàmee cèna é pwa.
9Â é tawèerié mwara goro pâ muru
na wâru. Êco na câé caa tòpi têe wà
Iésu. 10Â [naa na diri ê pàara na ru
gére wàrapwiri, â] wà tèpa caa kà
tèpa pwa ârapwaailò ma wà tèpa
*dotée goro ê Naèà, âna rà tàgére
tâa wê, â rà dau tùra too ma pitòtié.
11 [Jèe pâ nau ora tà Héroda gooé]
â rà tànyiriê ma piècaarié, wàé ma
wà tèpa coda kêe. Â rà pwa ma é
coona ê pé ârabwée kâra ukai. Â rà
panuâê côwâ pâdari Pilato.
12Tapoo na pwi tòotù-bà, âna ru

pitêreru wà Héroda ma Pilato. Ba
béaa, âna nye tupédu a pièpà.

É coo côwâ ara Pilato
13Wà Pilato, âna é panaimari ê

napô, bau tèpa pitûâ kàra, ma tèpa
caa kà tèpa pwa ârapwaailò. 14Â é
ina tàra pâ: «Guwà pame pwi âboro
bèeni, na guwà gére ina pâ: “É pitoo
naa na pûru tèpa âboro, ba naa gù-
magù ê napô.” Â go tawèerié goo,
na arawà. Êco na câgo caa pâmari
cèna èpà na pâri ma pwa wârimuru
têe goo.
15«Â wà ukai Héroda Antipas

mwara, âna câé caa pâmari cè èpà
cèna é pwa, â é panuâê côwâ me
naani. Â nye ticè majoroé ma naa

wârimuru têe, ma é bà. 16Nawàrap-
wiri, â go o nye pwa ma pâdié co,
â go o nye panuâê côwâ.» { 17Ba
pâra Pilato na é pacòobé ê pwi jè
âboro gée na karapuu, na diri pâ
naja, na tòotù *Paséka.}

Nümarà goo Barabbas
18 [Ûna é ina pwiri wà Pilato] â

rà nye cau wiikau too kaa ê pâ
âboro, ma ina pâ: «Nama é bà wà
pwi âboro bèepwiri! Gà panuâ wà
Barabbas!»
19 (Wà pwini Barabbas, âna é tâa

na karapuu, ba é pwi a tétàmwara
âboro. Â é pwi jè ârapàara mwara
tàpé na pwa na rà cicara tèpa
*Roma, naa Iérusaléma.)

Tanamiriê naa goro kurucé!
20Wà Pilato, âna nümee na é

panuâ Iésu, â pwa na é patùra tèpa
âboro, [ba na é pacoorà]. 21Êco na
rà mwa nye dau uu ma tomara too
kaa pâ: «Tanamiriê! Tanamiriê naa
goro *kurucé!»
22É bwaa wacié tawèerirà wà Pi-

lato pâ: «Dà cè èpà cèna é pwa pwi
âboro bèeni? Na nye ticè majoroé
ma é bà. Go o nye nama pâdié co,
ma panuâê côwâ.»
23Êco na rà mwa nye dau

pwatàngürurà†† ma uu too ma ina
pâ: «Tanamiriê!»
24Â é nye niimiri bamwara wà Pi-

lato pâ, na é pwa ê pwina nümarà
goo. 25Â é panuâ wà Barabbas, wà
i pwi pòroca‡‡, â é panuâ wà Iésu
tà tèpa coda kêe, ba na rà tétàmw-
ereê¶¶.

††23:23 Pwatàngürurà—Se révolter, se débattre.
‡‡23:25 Pwi pòroca—Meurtrier.
¶¶23:25 Ba na rà tétàmwereê—Grec: Ba na rà pwa têe ê pwina nüma tèpa
âboro goo.

Rà popa pâ Iésu
ma rà nama é bà

Mataio 27.32–34; Maréko
15.21–24; Ioane 19.17

26Wà tèpa coda roma, âna rà
popa pâ Iésu, [âna é kâa i kurucé
kêe]. Â ipitirà ma pwi jè âboro gée
na ville Cyrène, na nee Simona, na
é wâjué me gée na aupwanapô. Â
rà tacoo gooé, ba na é kâa pwicò i
kurucé kà Iésu.
27Â dau wâru pâ âboro na rà pâra

wiâ Iésu. Â wà pa ilàri, âna rà imu-
ruê ma pijinünü.
28Â é tabiié Iésu naa goorà,

â é ina tàra pâ: «Pa èpo gée
Iérusaléma, guwà cibwaa imuruô!
Guwà imuruwà côwâ, ma pâ èpo
kàwà. 29 pBa o jèe tèepaa ê pàara
na [o dau gòo. Ba] o mwa ina pâ:
“Rà ipwàdée pa ilàri na càcaa pâri
ma rà ipièrù, ma wàilà na càra caa
pâji pitàmari èpo, ma wàilà na càra
caa pâji pa-di èpo!”
30 q«Â [o dau maina ê pai picâri kà

tèpa âboro, tiagoro na] o nümarà na
tûu naa gòrà ê pâ jaa§§, ba na naap-
wànirirà [jii ê pé tòina bèepwiri]!
31«Ba “Wiàna rà cîri i upwâra na

bwaa bwùu*, â rà o mwa wànau
târa ê upwâra na jèe mwari?” [Ba
rà tubaèpà tôo nabà, â rà o mwa
tubaèpà tàwà gée na càùé.]»

32Â wà tèpa coda, âna rà capai
popa Iésu ma wà tupédu a pwa na
èpà, ma capai tanamirirà.
Rà tanamiriê naa goro kurucé

Mataio 27.35–44; Maréko
15.25–32; Ioane 19.18–27

33Rà popa Iésu pâ, tèepaa naa
na ére na ina goo pâ ‘Napwiripûru
âboro’. Â rà tanamiriê naa goro
*kurucé. Â rà tanamiri mwara i
tupédu a pwa na èpà; pwi jèpwi naa
gòro étò kêe, â pwi jèpwi naa gòro
aèmwü.
34 rÂ wà Iésu, âna é ina tà Pwiduée

pâ: «Caa, gà pwanaurirà, ba càra
caa tâmogòori ê pwina rà pwa.»
Â wà tèpa coda, âna rà picàù noo

kâra tii, naa goro ê ârabwée kêe.
35 sWâru pâ âboro na rà coo wê,

â rà gére ucâri diri ê pwina tèepaa.
Â wà tèpa pitûâ kà tèpa Juif, âna rà
pitaurèe goo Iésu, â rà ina pâ: «É pi-
ina gooé pâ é pwi Mesia, [*pwi a pa-
udò na é cùrué me wà Pwiduée]! Â
é tâmogòori ma é pa-udò pàra tàpé,
êco na câé caa tâmogòori ma é ipa-
udòé côwâ!»
36–37 tWà tèpa coda, âna rà pitau-

rèe mwara gooé. Ba rà nye tà pame
darié dipâa na maga, â rà nye tà
ina têe pâ: «É! Pwiini, wiàna gà pwi
ukai kà tèpa Juif, â gà nye ipa-udògà
côwâ!»
38Â rà ténamiri dòiti kâra pûruê jè

ére upwâra na wii naa goo ê aupwa

§§23:30 O nümarà na tûu naa gòrà ê pâ jaa—Grec: Rà o ina tà tèpa jaa:
Guwà câjipibà! Rà mwa ina târa nari jaa: Guwà tûu naa gòbà. (Côo Osée
10.8.)
*23:31Wiàna rà cîri i upwâra… Pai ina wèe pâ, wiàna é picâri wà Iésu, wàé,
na câé mu caa pwa na èpà, â rà o mwa dau picâri kaa wà tèpa jènereê,
tèpa Juif, na rà pwa na èpà.
p23:29 Luka 21.23 q23:30 Osée 10.8; Auinapàpari 6.16
r23:34 Psaume 22.19; Ésaïe 53.12 s23:35 Psaume 22.8–9
t23:36-37 Psaume 69.22

tii na ina pâ: iésu, pwi ukai kà tèpa
juif.
39Â wà i pwi jè bâadi na ia

tanamiriê naa goro jè jènere Iésu,
âna é dau tànyiriê, â é ina têe pâ:
«A! Wànau co pwini? Gà ina pâ,
wâgà pé pwi Mesia. Â gà upagà ni,
â gà cau upajè naima!»
40Êco na é tòpi têe wà pwi bée,

na ia é tâa goro jè jènere Iésu, ma
ina têe pâ: «Pwiibà, gorodà na cà-
caa wâgotâgà goo Pwiduée, wâgà
na gà o jèe tàpo bà†, [â gà o mwa
coo araé]? 41Gà côo, nye *tàrù ê
pai pwa wârimuru kâju, ba ju dau
tupédu a pwa na èpà. Â napwa wàé,
âna nye ticè èpà na é pwa!»
42Â é ina tà Iésu pâ: «Au, Iésu, gà

nyi niimiriô, wiàna gà mwa tâa na ê
Mwaciri'gà.»
43Â é tòpi têe wà Iésu pâ: «Go ina

tâgà ê âjupâra pâ: Nabàni, âna gà
o tâa jaao, naa napô kôo na tâa wê
pinaanapô‡.»

Maagé bà kà Iésu
Mataio 27.45–56; Maréko
15.33–41; Ioane 19.28–30

44–45 uÛna po gopaé bwàti, â câé
mwa caa té i tòotù, â nye po bàutê
pitiri ê napô¶ tiagoro na âracié
ineretòotù na càùru ija. Â ê pé ciità
maina, [na é târiwâri ê ére na dau
pwicîri] naa na i *Wâra pwapwicîri,
âna nye tidàpa kaa. 46Â é tomara
ba maina wà Iésu pâ: Caa, go panuâ
tâgà côwâ ê nyuâaô!Psaume 31.6 Â
nye êgò kaa ôomaa kêe.
47Ûna é côo pai bà kêe, wà pwi

caa kâra coda roma, â é pwamaina

Pwiduée, â é ina pâ: «Nye âjupâra
pâ, wà pwi âboro bèeni, âna nye ticè
èpà na é pwa!»
48Â wà diri tèpa âboro na ia rà tâa

wê, âna rà wâjué côwâ naa jaarà, â
dau tòina pwâranümarà. 49Napwa
naa goo wà tèpa bée Iésu, ma wà
mwara pa ilàri na ia rà pâra wiâê
gée Galilée, âna rà tà coo iti ma côo
pwiri.

Tòpòé naa na auipwàni
Mataio 27.57–61; Maréko
15.42–47; Ioane 19.38–42

50–51Pwa pwi jè âboro na nee
Ioséfa, pwi âboro gée Arimathée
wâ napô *Judée. É pwi âboro na
é pitòimiriê, ma ê pwi âboro na é
*tàrù na ara Pwiduée. Â é pwi a nye
tà gòo goro tapacîri ê pai tèepaame
kâra ê *Mwaciri kà Pwiduée. Â é pwi
jè a tâa na wâratûâ kà tèpa Juif, êco
na dau càcaa wâdé têe ê pwina rà
pwa tà Iésu wà tèpa wâratûâ bée.
52Â wà pwiibà, âna é pâra naa

jaa ukai Pilato, â é ilari jiié i naii
Iésu, [â é naa tàrù têe wà Pilato].
53Â é tapwùtù i naii Iésu gée gòro i
*kurucé. Â é târamiri goro imwaano
na gòri. Â é popaé, â é tòpòé naa
na ê auipwàni na bwaa âmuê, pé
pwêe na îri naa na pé atü, na bwaa
nye ticè âboro bà na tòpòé naa na.
54Diri ê pâ namuru bèepwiri, âna
pacoo na papwicî, tòotù béaa kâra
ê *tòotù pwicîri kà tèpa Juif. (Na pa-
pwicî, âna rà pwabwàti ê pi-ija târa
tòotù pwicîri.)
55 [Ûna é gére popa i naii Iésu

gée goro kurucé wà Ioséfa, â] wà i
†23:40 Wâgà na gà o jèe tàpo bà—Grec: Wâgà na ipaiwà ê wârimuru kàu.
‡23:43 Napô kôo na tâa wê pinaanapô—Grec: Paradis. Rà ina mwara wà
tèpa ijiao pâ: Paradaiso.
¶23:44-45 Pitiri ê napô—é, Pitiri ê gòropuu.
u23:44-45 Luka 8.2–3

pa ilàri gée Galilée, âna rà côoê, â
rà pâra wiâê. Â rà côo i auipwàni,
na tòpò Iésu naawê. 56 vÂ nabwé, â
rà wâjué côwâ naa pwârawâ, â rà
pwabwàti ê pâ wâi ma jawé ûrea, ba
na rà wicèpwiri naa gòro ê naii Iésu.
Êco na, [ûna bàrane, â] rà tàpo coo,
ba jèe tapoo i tòotù pwicîri. Â pwicîri
na rà wakè na pwi tòotù-bà.

É wâro côwâ gée na aubà
Mataio 28.1–10; Maréko
16.1–8; Ioane 20.1–10

24 Na pwapwicîri, [na dàuru
kâra *tòotù pwicîri kàra] na

bwaa gòropwaa, â rà pâra naa na
auipwàni wà i pa ilàri. Â rà popa pâ
i jawé ûrea na ia rà pwabwàti. 2Â
rà côo i atü, bécamoori i pwêe, âna
jèe pwùru tâjii. 3–4Â rà tò, â rà dau
pò, ba càra caa pâmari i naii Iésu.
Na rà gére pitawèerirà goro ê pwina
gére tèepaa, â ru nye piâpàparirà
kaa tupédu âboro, na ru coona ê
ârabwée na dau pwaa, ma pwâra§.
5Â rà cigòboo i pa ilàri, ba po dau
wâgotàra.
Êco na ru ina tàra pâ: «Gorodà

na guwà mudàra nacârü, pwi âboro
na é jèe wâro [côwâ]? 6 wJèe tiàu
Iésu ni! Ba é jèe wâro côwâ gée na
aubà**! Gona câguwà caa niimiri i
pwi ia é ina tàwà, na guwà bwaa
tâa ma wàé na Galilée? 7Ba ia é
ina pâ, o mwa panuâê tà tèpa âboro
èpà, wàé *Pwina naîri âboro. Â rà o
mwa tanamiriê naa goro *kurucé. Â,
naa na béâracié kâra tòotù gée na
càùé, âna ée mwa wâro côwâ gée
na aubà.»

8Â wà i pa ilàri, âna rà nye niimiri
kaa pâ, ia é jèe nye ina pwiri tàra wà
Iésu. 9Â rà nye itàa kaa gée na auip-
wàni, ba na rà piwiâ tà tèpa *câmu
kêe, ma êdiri pàra tèpa âboro ê
pwina tèepaa marirà. 10Napwa naa
goo wà pa ilàri bèepwiri, âna wà
Maria gée Magdala, ma Jeanne, ma
Maria tô nyaa kà Jacques, ma wà
pàra ilàri mwara.
Â rà pwa jèkutâ tà tèpa *apostolo.

11Êco na càra caa cèikî naa goorà,
ba rà niimiri pâ rà piwâmirà. 12Êco
na wà Pétéru, âna é cimadò, â é itàa
naa na auipwàni, [ba na é côo. Â
câé caa tò] â é nye po cùué boo co,
â é niâ dò naadò wâ, â é pò na é
côo ê pâ imwaano co na gére tâa-
boo naani napuu. Â é wâjué côwâ
naa pwârawâ, â é dau pinünüma
naa goro ê pwina gére tèepaa.

É ipaarié naa gòro
naigé Emmaüs
Maréko 16.12–13

13Na tòotù bèepwiri, âna ru pâra
wà tupédu ârailu bée Iésu, naa Em-
maüs, pwi village, wâpâ na 11 kilo-
mètres gée *Iérusaléma.
14–15Â wii naigé, âna ru gére pwa

jèkutâ goro ê pâ pwina gére tèepaa.
Â é pâmwünyabweriru wà pwi jè
âboro, â rà picaapâra. Nye wà Iésu
kaa, 16êco na càru caa côoinaê.
17Â é tawèeriru pâ: «Dà ê pwina

gàu gére pwa jèkutâ goo, co
tupéeni?»
Â ru coo, na ru nye dau pikîri. 18Â

wà pwi jèpwi (na nee Cléopas), âna
é tòpi têe pâ: «Wànau, co pwini?

§24:3-4 Tupédu âboro… Pai ina wèe pâ, tupédu angela. Côomwara Angela
naa na Neeremuru (Vocabulaire) naa pwâadàra tii.
**24:6 Jèe tiàu Iésu… Pâ popai bèepwiri, âna nye tiàu na pàra Tii Pwicîri
naa na grec.
v23:56 Exode 20.10; Deutéronome 5.14 w24:6 Luka 9.22

Gona câgà caa tâmogòori ê pwina
gére tèepaa na pâ tòotù bèeni? Diri
ê pâ âboro wâ Iérusaléma, âna rà
nye tâmogòori, â nye wâgà co?»
19Â é tòpi tàru pâ: «Gona dà?»
Â ru ina têe pâ: «Ê pwina tèepaa

dari Iésu gée Nazareth, pwi
*péroféta na é piwéna! Ba dau pwa
pàtàmara ê pwâratùra kêe, ma ê
pwina é pwa. Â é dau wâdé na ara
Pwiduée, â wâru tèpa âboro mwara
na rà picâdirié. 20Â wà tèpa pitûâ
kâjè, ma tèpa caa kà tèpa pwa
*ârapwaailò, âna rà tâjùrué, ma
panuâê [tà tèpa *Roma] ba na rà
pwa wârimuru têe, ma é bà. Â rà
nama tanamiriê naa goro *kurucé.
21 xÂ [wàibà-ni, âna bà nye po dau
pikîri kaa] ba bà nye tà wâari pâ,
wàé kaa [pwi *Mesia, na é] *pwi a
pa-udò ê Ba kâjè *Isaraéla. Â ni,
âna jèe âracié tòotù gée na càùru
pai bà kêe.
22«Â èri, âna wà pàra ilàri gée

jaabà, âna rà dau papòbà kaa [goro
jèkutâ kàra]. Ba, na bwaa po dàuru,
âna rà pâra naa na auipwàni. 23Â
càra caa pâmari i naiié, â rà ina pâ
rà côo du *angela, na ru ina tàra pâ,
é jèe wâro côwâ wà Iésu! 24 yÂ wà
pàra tèpa paao gée goobà, âna rà
itàa pâ naa na auipwàni, ba na rà
côo, â nye âjupâra pâ, tiàu naii Iésu!
[Nye dau ité kaa!]»

É tòpi tàru
25É ina tàru wà pwini pâ: «Au,

meaariwà! Ba nye ticè cèna guwà
tâmogòori! Po dau ipwâ ma guwà
cèikî naa goro ê pâ pwi ia rà wii wà
tèpa péroféta biu! 26 zBa rà ina pâ:

Wâdé na é pwamaagé côo wà pwi
Mesia naa na pai pwa wèe bèepwiri,
béaa kâra pai o paari ê pai maina
ma muugère kêe.»
27 aÂ, [na rà gére pâra wii naigé,

â] é napéaati tàru wà pwini, êdiri
pâ jèkutâ gooé na wii naa na *Tii
Pwicîri—tapoo naa goro pâ tii kà
*Moosé, tèepaa naa goro pâ tii kà
tèpa péroféta.
28Â nabwé, â rà tèepaa pâ naa na

village na ru pâra naawê wà tupédu
âboro. Â wà pwiibà, âna pwa na é
pâra jiiru. 29Êco na ru tacoo gooé,
â ru ina têe pâ: «Bwa, gà tàpo tâa
jaabu††, ba jèe bàrane.»
Â rà pàgà naa pwârawâ, â rà tâa

wê.

Ru côoinaê na é tubiti poloa
30Nabwé, ûna rà tâa goro taapà, â

é popa ê poloa wà pwini, â é pwaolé
tà Pwiduée, â é tubiti i poloa, â é
ipâdi tàru. 31Ûna wàrapwiri, â ru
nye côoina kaa pâ wà Iésu, êco na,
na ji pàara bèepwiri, âna é nye pò
ma tiàué jiiru kaa. 32Â ru pi-ina naa
gooru pâ: «Nye dau ité kaa ê pé ip-
wàdée, na tâa na pwâranümaju, na
ia é tàgére patùraju me wii naigé,
goro ê Tii Pwicîri!»
33Ru cimadò, â ru wâjué côwâ wài

naa Iérusaléma, ba na ru ina tà tèpa
11 a câmu na rà gére caatâa wê,
ma pàra tèpa bée Iésu. 34 bÊco na rà
mara ina tàru pâ: «Nye âjupâra kaa
pâ, é jèe wâro gée na aubà wà Pwi
Ukai! Ba é côoê wà Simona Pétéru!»
35Â wà i tupédu âboro, âna ru

piwiâ ê pwina tèepaa mariru wii

††24:29 Gà tàpo tâa jaabu—Rà ina mwara wà tèpa ijiao pâ: Jè jèe tâa ma
wàibu.
x24:21 Luka 19.11; Apostolo 1.6 y24:24 Ioane 20.3–10 z24:26 Luka
9.22 a24:27 Psaume 22.2–22; Ésaïe 53 b24:34 1 Korénito 15.4–5

naigé. Â ru ina mwara pâ: «Bu nye
côoinaê kaa, na é tubiti ê poloa.»
É ipaarié tà tèpa câmu kêe
Mataio 28.16–20; Maréko
16.14–18; Apostolo 1.6–8

36Wà tèpa câmu kà Iésu ma wà
tèpa béerà, âna rà pwa jèkutâ [goro
pai wâro côwâ kêe gée na aubà].
Na rà bwaa gére pi-ina pwiri, â é
nye coo kaa nabibiu kàra wà Iésu, â
é ina tàra pâ: «Bwàcu kàwà! Cidòri
nyuâawà!»
37 cÂ rà cau pò ma po dau wâ-

gotàra, ba rà niimiri pâ pé duée.
38Êco na é ina tàra wà Iésu
pâ: «Cina wâgotàwà ma gùmagù
pwâranümawà? Gorodà na câguwà
caa cèikî pâ wâgo?»
39–40Â é paari tàra ê du îê ma i du

âê, â é ina tàra pâ: «Guwà côo ê du
îô, ma ê du âô. Nye wâgo kaa! Guwà
côo naiio, â guwà tu naa goo! Ba ê
duée, âna nye ticè naiié!»
41Â rà po dau pò wà tèpa câmu

kêe. Â rà ipwàdée, [ba nümarà na
rà cèikî] êco na rà piwâ, ba càra
caa pâji cèikî bwàti. Â é pwa ma
tawèerirà Iésu pâ: «Nye pwa cè uti
kâjè?»
42Â rà naa têe jè noo kâra ârawéà

na cîri, 43â é uti na ararà.

É tàpiri pai côoina kàra ê Tii Pwicîri
44 dÉ pwa ma ina tàra pâ: «Guwà

niimiri, na jè bwaa tâa ma wâgo, â
ia go ina tàwà pâ: O mwa coo diri ê
pâ pwina rà wii naa gooò, wàMoosé,

ma wà tèpa péroféta, ma naa na tii
*Salamo.»
45Â é tàpiri pai côoina kàra ma pai

tâmogòori kàra ê Tii Pwicîri. 46 eBa
é ina pâ: «Jèe wii naa na Tii Pwicîri
pâ, wà pwi Mesia, âna wâdé na é
pwamaagé côo, ma bà. Â naa na
béâracié kâra tòotù‡‡, â ée mwa
wâro côwâ gée na aubà.
47«Â [go panuâwà, ba na guwà]

picémara târa diri ê Ba, tapoo
na Iérusaléma, ê popai goro pai
pinünüma. [Â guwà ina tàra] naa na
neeô pâ: “Guwà biiwà ma pitòotéri
ê wâro kàwà, â ée mwa pwanauri
tàwà ê pâ èpà kàwà wà Pwiduée!”
48 f«Ba nye wâguwà, na guwà

tèpa *paâjupâra ê pwiibà! 49 gÊco
na guwà bwaa tàpo tâa ni, na ville,
tapacîri cè pai tòpi kàwà ê pàtàma
Pwiduée. Ba go o mwa panuâ me
tàwà ê [Nyuâaê Pwicîri] âraimeai na
ia é ina béaa wà Caa.»
É too jiirà naa napwéretòotù
Maréko 16.19–20; Apostolo 1.9–11
50Wà Iésu, âna é popa tèpa câmu

kêe, naa na jè ére na wâmwünyab-
weri Bétani. Â é tòpò naa gòrà ê du
îê, â é *pwényunyuâarirà. 51Ûna é
gére wàrapwiri, â dàgòtùé too jiirà
naa napwéretòotù. 52Â rà dau pwa-
mainaê. Â nabwé, â rà wâjué côwâ
naa Iérusaléma, â nye dau maina
kaa ê ipwàdée kàra. 53Â rà gòo goro
picâdiri Pwiduée taaci naa na *Wâra
pwapwicîri.

‡‡24:46 Naa na béâracié kâra tòotù—É bà wà Iésu na papwicî, â é wâro
côwâ na pwapwicîri. Nabà, âna jè ina pâ, ârailu tòotù gée na càùé. Êco
na wiâra ê pai pûra tòotù kà tèpa Juif, âna papwicî, âna pwi pâbéaa kâra
tòotù; â capàto, âna pwi béârailu kêe; â pwapwicîri, âna pwi béâracié kêe.
c24:37 Mataio 14.26 d24:44 Luka 9.22 e24:46 Psaume 16.10; Ésaïe
49.6, 53.10–11 f24:48 Ioane 15.27; Apostolo 1.8
g24:49 Ioane 14.16, 15.26; Apostolo 1.4

Picémara Wâdé
na é wii wà

Ioane
Bétapoo popai

Wàilàapà na wii tii bèeni?

Wà Ioane, pwi *apostolo. Êco na
câé caa ina ê nee naa na ê tii bèeni.
Â nye po ina co pâ ‘pwi jè a *câmu’,
ma ‘wà pwi na ia dau wânüma Iésu
gooé’. (Côo 13.23; 19.26; 21.24.)

É wii wiidà?

Nabibiu kâra *naja 70 ma 100
(munaa 80–85), na pàara na wà
Ioane, âna é tâa na province Asia
(naa napô Turquie nabà). É wii gée
na càù wà Mataio, ma Maréko ma
Luka.

É wii tâî?

Tà diri tàpé na rà mudàra ê naigé,
ma ê âjupâra, ma ê wâro (14.6).

Cina é wii?

Nüma wà Ioane na é popa me
tèpa âboro na rà têre ê popai, ba
na rà tâmogòori pâ wà Iésu, âna é
pwi *Mesia, wà *Pwina naî Pwiduée,
na ia rà jèe inapàpari biu wà tèpa
*péroféta.

Dà êre ê tii bèeni?

Câé caa ipaiwà pai wiâ kà Ioane
bau ê pai wiâ kà Mataio, ma Maréko,
ma Luka. Ba câé caa wiâ diri ê pâ
popai ma wakè kà Iésu. Â é in-
apàpari co ê pâ muru, na tâa na
wâbinyiri, wâna ê pâ popai ma wakè

kà Iésu. Wàéni êre ê tii: Wà Iésu
Kériso, âna é pwi Popai na é wâ-
jaa Pwiduée, béaa kâra pai tapoo
diri pâ muru. Â é biié ma é âboro, â
é wâro nabibiu kâjè naani gòropuu.
Wàé, âna wàé ê âji pwéelaa; wàé
na é pwi naigé, ma ê goropwârawâ
târa ê *âji wâro jaa Pwiduée. Â wàé
mwara ‘pwi a wéaari mutô’, na é
popajè tèpa âboro pâdari wà Caa.

7 câmu ma 7 pai ina wèe
naa na Tii kà Ioane

Wà Ioane, âna é popa ê nimaro 7
(na câmu kêe goo ê pwina tâbawêe)
ba na é paari pâ wà Iésu, âna é
Pwina naî Pwiduée:
7 câmu kâra pàtàma Iésu

É bii jawé ba na dipâa (2.1–12)
É nama tiàu maagé kà pwi âboro
(4.43–54)

É pwa ma é wâdé pwi a pitàb-
wamwa na tòotù pwicîri (5.1–
18)

É pa-ija pâ âboro na wâru (6.1–15)
É pâra gòro parawére jawé (6.16–
21)

É nama é niâ pwi a bwi (9.1–7)
É nama é wâro côwâ Lacaro
(11.1–44)
7 ucina côwâ naa gooé

na é ina wà Iésu

É ina wà Iésu pâ: *Wâgo, âna go:
Poloa târa wâro (6.35,51)
Pwéelaa kâra gòropuu (8.12)
Goropwârawâ kâra ê pâ mutô
(10.7,9)

A piwéaari ê pâ mutô (10.11,14)
Pwina é naa ê wâro, ma pawâro
côwâ tèpa âboro gée na aubà
(11.25)

Naigé, ma *âjupâra, ma Wâro
(14.6)

Âji majoro vigne (15.1,5)
Jè wàrani târa pai wii wèe «Wâgo»

ba târa paari pâ, wà Iésu, âna é
popa ê nee Pwiduée, «Wâgo pwi
a tâa napwiri, nabà, â dàra gòiri
awé.» (Côo Ioane naporomee 8 ma
13, ma Exode 3.14.) É wàrapwiri ba
na é paari tâjè pâ, câé caa pwi âboro
co, ba é me gée goo Pwiduée Caa.

Pai pitàgoo tii kà Ioane

Iésu, âna é pwi Popai na me gée
goo Pwiduée (1.1–18)
Opaâjupâra ma ipwabwàti (1.19–

51)
Wakè kêe naa jaa tèpa âboro (2.1–

12.50)
Wakè kêe naa Judée ma Samaria

(2.13–4.54)
Rà tapoo cicaraé wà tèpa pitûâ

(5.1–6.71)
Wakè kêe naa Iérusaléma (7.1–

12.50)
Ipicijii ma ipagòo kêe tèpa câmu

(13.1–17.26)
Bénabwé pi-ija (13.1–30)
Bénabwé ipagòo (13.31–16.33)
Bénabwé pwâra pwapwicîri (17.1–

26)
Pai bà ma wâro côwâ kêe (18.1–

21.25)
Rà tâjùrué ma nama é bà (18.1–

19.42)
É wâro côwâ gée na aubà (20.1–

21.25)

Pwi Popai na é tâa jaa Pwiduée

1 hÉ jèe nye tâa ê Popai
naa na autapoo goo

[ê gòropuu].
É tâa jaa Pwiduée.
Ba nye tàgére wàé
Pwiduée.
2É nye wâjaa Pwiduée
naa na autapoo goo.
3 iÉ nama é pwa diri
pâ namuru wà Pwiduée.
Diri ê pâ muru,
âna wàé na pwa.
4 jÉ wâjaaé *âji wâro,
na nama rà wâro
na pwéelaa pâ âboro.
5 kÊ pwéelaa, âna é èù
naa nanaara ê bàutê.
Â ê bàutê, âna câé caa
câtàmwereê¶¶.

Pai paâjupâra pwéelaa
6 lWà Pwiduée, âna é cùru me pwi
jè âboro na nee Ioane. 7É pwi a
*paâjupâra ê pwéelaa, ba na é pwi
naigé mara ê cèikî kà tèpa âboro
diri. 8Càcaa wàé ê pwéelaa, â é
tèepaa, ba na é *paâjupâra ê pwée-
laa. 9mWàépwiri ê âji pwéelaa, na é
tèepaa naa gòropuu, ba na é nama
pwéelaa goo tèpa âboro diri.
10É jèe nye tâa gòropuu ê Popai,

â é tòpò ê gòropuu wà Pwiduée
goo ê Popai. Êco na càra caa câ-
mogòorié wà tèpa âboro gòropuu§§.
11É jèe tèepaa [naa napô kêe] naa
jaa tèpa bée; â càra caa tòpié wà

¶¶1:5 Câé caa câtàmwereê—é, Câé caa tâmogòorié, é, câé caa tòpié.
§§1:10 Tèpa âboro gòropuu—Grec: Gòropuu. Wà Ioane (pwi awii tii bèeni),
âna é ina diri tèpa âboro na tàutàra goo wà Pwiduée, â na rà cicara Iésu
ma wà tàpé na rà pâra wiâê.
h1:1 Ioane 17.5; 1 Ioane 1.1–2; Auinapàpari 19.13
i1:3 1 Korénito 8.6; Kolosé 1.16–17; Hébéru 1.2 j1:4 Ioane 5.26
k1:5 Ioane 3.19 l1:6 Mataio 3.1; Luka 1.13–17,76 m1:9 Ioane 8.12

tèpa jènereê. 12Êco na wà tàpé na
rà tòpié ma cèikî naa gooé, âna é
nama rà tèpa naî Pwiduée. 13 nWà
tèpa naîê, âna càra caa tèepaa gée
goro ê câbawâdé kâra âboro. Ba rà
nye tèepaa gée goro ê câbawâdé kà
Pwiduée.

É pa naiiri âboro ê Popai
14É pa naiiri âboro ê Popai, â

é wâro nabibiu kâjè. Po tâbawêe
naa gooé ê *pimeaari imudi, ma ê
*âjupâra. Â bà jèe côo ê pai maina
ma muugère kà Pwina naîê, na é
caapwi co, na é tòpi jii Caa.
15É tomara too wà Ioane, ba na é

pamogòorié tà tèpa âboro, â é ina
pâ: «Wàé kaa pwiri i pwi âboro na ia
go jèe picémaraê tàwà, na ia go ina
pâ, é bwaa pwicò kôo wà pwi âboro
na dau pwamuru naa gooé jiio, ba é
jèe nye wâro béaario*.»
16 Jè pitòpi naa gò ê pâ wâdé

ma *aupwényunyuâari, gée goo
pimeaari imudi kêe. 17 oBéaa, âna é
pinaigé mara ê *Naèà wà *Moosé.
Â nabàni, âna é pinaigé mara ê

pimeaari imudi ma *âjupâra, wà
Iésu *Kériso. 18 pNye ticè pwi jè
âboro cèna é mu jèe côo Pwiduée.
Êco na wà Pwina naîê na caapwi co,
âna wàé kaa na pamogòorié tâjè.
Ba é nye tà tâa jaa Pwiduée, â nye
tàgére wàé côwâ mwara Pwiduée.

Opaâjupâra kà Ioane
Pwi a piupwaa

Mataio 3.1–12; Maréko
1.1–8; Luka 3.1–18

19–20Wà tèpa caa kà tèpa *Juif†
gée *Iérusaléma, âna rà panuâ
pâ pàra tèpa ênawéna kâra Wâra
pwapwicîri‡, ma pàra tèpa pwa
*ârapwaailò dari Ioane. Â rà
tawèerié pâ: «Wâgà wàa?»
Â nye ticè na é naapwàniri goorà,

ba é ina ba pwéelaa tàra pâ: «Càcaa
wâgo pwi *Mesia, [na ée mwa pa-
udò ê Ba].»
21 qÂ rà tawèerié pâ: «Â gona

wâgà wàa? Gona càcaa wâgà Élia,
pwi *péroféta [na ée mwa pâbéaa
kêe]?»
«Bwa¶.»

*1:15 Béaario—Béaa kôo.
†1:19-20 Tèpa caa kà tèpa Juif—Wà Ioane, âna é pwa wâru wii pâ, tèpa
Juif, naa na tii bèeni, âna pai ina wèe pâ, tèpa pitûâ kà tèpa Juif. É, na pàra
pwi, âna pai ina wèe pâ, diri tèpa âboro na rà gére tàmaari Iésu (par ex.
naa na pâ nee tii 6.41, ma 8.22, ma 12.9). Â bà wii pâ, tèpa âboro naawê.
‡1:19-20 Ênawéna kâra Wâra pwapwicîri—Lévite. Pwi âboro gée na wâao
kà Lévi na é pitu tà tèpa pwa ârapwaailò.
¶1:21 Câé caa pâji tâmogòori wà Ioane ê pai maina kâra ê wakè kêe. Ba
é ina wà Iésu naa na Mataio 11.14 pâ, nye wà Ioane kaa, na é pwa ê wakè
kà Élia. Côo mwara Mesia ma Élia naa na Neeremuru (Vocabulaire) naa
pwâadàra tii.
n1:13 Ioane 2.11, 3.3–6; Filipi 2.7; 1 Pétéru 1.23
o1:17 Exode 34.28; Roma 6.14
p1:18 Exode 33.20; Ioane 6.46; 1 Timotéo 6.16
q1:21 Deutéronome 18.15,18; Malachie 3.23; Mataio 11.14

«Â gona câgà caa i pwi Péroféta [na
é inaê wà Moosé]§?»

«Bwa.»
22«Â gona wâgà wàa? Gà ina tâbà,
ba na bà ina tà tàpé na rà panuâbà
me.»
23 rÂ é tòpi tàra pâ: «Wâgo wà pwi

âboro na ia é inaô wà Isaia, pwi
péroféta, na ia é wii pâ:
Pwi âboro naa namaré
na é tomara too:
“Ée me Pwi Ukai!
Patàrù naigé kêe!”» Ésaïe 40.3
24Rà tâa nabibiu kà tèpa âboro
bèepwiri cùrurà, pàra tèpa *Fara-
saio. 25Â rà tawèerié mwara pâ:
«Wiàna càcaa wâgà pwi Mesia, é,
Élia, é, pwi Péroféta, â gorodà na gà
*piupwaa?»
26Â é tòpi tàra wà Ioane pâ:

«Wâgo, âna go piupwaa goro jawé.
Êco na é wânabibiu kàwà, ê pwi
âboro na câguwà caa câmogòorié.
27 sWàé, âna ée mwa pwicò kôo. Êco
na po dau càcaa pâriô, ma go tipi ê
otàpwe goro du wâraâê**, [ba é Pwi
Ukai].»
28Ê pwâra pitùra kàra bèepwiri,

âna rà pwa na Bétani, pwi village
na wâdò côwâ kâra nairiwâ Iori-
dano, wâna na é piupwaa naawê wà
Ioane.

É Pwina naî Pwiduée wà Iésu
29 tNa dàuru kêe, â é côo Iésu

wà Ioane, na é me burèe, â é ina
pâ: «Wàéni i *Pwi nari mutô kà
Pwiduée! Wàé na é patâjii ê èpà
kâra pâ âboro gòropuu! 30 uWà i pwi
âboro, na ia go inaê tàwà napwiri
pâ: É bwaa pwicò kôo wà pwi âboro,
na dau pwamuru naa gooé jiio, ba é
jèe nye wâro béaario.
31«Béaa, âna câgo caa

câmogòori†† pâ wàilàapà pwi âboro
na ia go picémaraê tàwà. Â go me
nau piupwaa goro jawé, ba na rà o
câmogòorié wà tàpé *Isaraéla.»
32 vÂ é paâjupâra mwara wà Ioane

pâ: «Go côo ê *Nyuâaê Pwicîri,
na é boo gée napwéretòotù, wàra
déamu, â é boo naa gòé. 33Béaa,
âna bwaa câgo caa pâji câmogòori
pâ pwiri wàilàapà. Êco na wà
Pwiduée, na é cùruo me, nau piup-
waa goro jawé, âna é jèe ina tôo
béaa pâ: “Gà mwa côo ê Nyuâaê
Pwicîri, na boo naa gò pwi jè âboro,
â é mwa tâa gooé. Âna wàé kaa,
pwi âboro na ée mwa piupwaa goro
Nyuâaê Pwicîri.”
34 w«Â wàé kaa pwiri ê pwina go

côo, â go nye paâjupâra pâ, wà
pwi âboro bèepwiri, âna Pwina naî
Pwiduée.»

§1:21 Pwi Péroféta na é inaê wà Moosé—Pwi Péroféta na dau imaina, na
ée mwa pwi apa popai nabibiu kà Pwiduée ma tèpa âboro. Càra caa tâ-
mogòori wà tèpa Juif pâ, wà pwi âboro bèepwiri, âna wàé kaa pwi Mesia na
rà tapacîê. Â càra caa tâmogòori pâ, tàgére wà Iésu Kériso. Côo Péroféta
naa na Neeremuru (Vocabulaire) naa pwâadàra tii.
**1:27 Tipi ê otàpwe goro du wâraâê—Ê wakè kà tèpa ênawéna na dau
kîri.
††1:31 Câmogòori—Reconnaître (cf tâmogòori, côoina).
r1:23 Ésaïe 40.3 s1:27 Ioane 1.15
t1:29 Ésaïe 53.6–7; 1 Pétéru 1.18–19 u1:30 Ioane 1.15
v1:32 Mataio 3.16 w1:34 Mataio 3.17

É tapoo todà tèpa câmu
35Na dàuru kêe, âna rà tâa wê

côwâ wà Ioane ma tupédu âboro
ârailu a *câmu kêe. 36 xÂ é côo Iésu
na é paé, â é ina pâ: «Wàéni i Pwi
nari mutô kà Pwiduée!»
37Â ru têreê, â ru pâra wiâ Iésu.

38Â é tabèreè wà Iésu, â é côoru,
na ru gére pâra wiâê, â é ina tàru
pâ: «Gàu mudà î?»
Â ru tòpi têe pâ: «Gà pitâa pà, co

pwi Rabbi?» (Ê popai Rabbi, âna pai
ina wèe pâ ‘Pwi a pwa pupûra’.)
39Â é ina tàru pâ: «Gàu me, ba na

gàu o côo.»
Jèe ârapàpé ineretòotù na càùru

ija. Â rà pâra naima, nau côo na é
pitâa wê, â rà jèe tà burà tâa wê.
40 yWà pwi jèpwi gée gooru, âna

wà André, pwi aéjii kà Simona
Pétéru. 41Â é pòma pâmari pwi aéjii
kêe, â é ina têe pâ: «Bu jèe pâmari
pwi Mesia!» (Ê popai ‘Mesia’, âna
pai ina wèe pâ ‘Kériso’.)
42 zÂ é popaé pâdari Iésu. Â é côo

wà Simona wà Iésu, â é ina têe pâ:
«Wâgà Simona, pwina naî Iona‡‡.
O mwa pituneegà pâ Céphas¶¶, é,
Pétéru.» (Ê pwi neere âboro bèeni,
âna pai ina wèe pâ ‘Atü’.)

É todà Filipo ma Natanaël
43–44Na dàuru kêe, â nüma Iésu

na é wâjué côwâ naa napô Galilée.
Ûna é pâra, â ipitiru ma Filipo, pwi
âboro gée Bethsaïda, village kà An-

dré ma Pétéru. Â é ina têe wà Iésu
pâ: «Me wiâô!»
45 aÂ wà Filipo, âna ipitiru ma

Natanaël§§, â é ina têe pâ: «Gà côo,
bà jèe côo pwi âboro, na ia é inaê wà
Moosé naa na i Naèà kêe—wà pwi
âboro na ia rà picémaraê mwara wà
pàra tèpa péroféta. Wà pwiibà, âna
wà Iésu, pwi âboro gée Nazareth,
pwina naî Ioséfa.»
46Â é ina têe wà Natanaël

pâ: «Gona nye pâri ma me gée
Nazareth, cè jè muru cèna wâdé?
Auwa!»
Â é tòpi têe wà Filipo pâ: «Me, ma

gà côo!»
47Ûna é gére medari Iésu wà

Natanaël, â é côoê wà Iésu, â é ina
pâ: «Wàéni ê pwi âji Isaraéla, ba é
pwi âboro na é *tàrù ma âjupâra!»
48Â [é pò wà pwiibà, â] é ina têe

pâ: «Gà tâmogòorio géepà?»
Â é ina têe wà Iésu pâ: «Béaari ê

pai todàgà kà Filipo, âna go jèe tà
côogà na aranara i *upwâra wâi.»
49 bÂ é ina têe wà Natanaël pâ:

«Pwi a pwa pupûra, wâgà Pwina
naî Pwiduée, â gà Pwi Ukai naa
Isaraéla!»
50Â é tòpi têe wà Iésu pâ: «Gona

gà cèikî, gée goo na go ina tâgà pâ,
go côogà na aranara i upwâra wâi?
Tàpo coo, ba gà o mwa côo ê pâ na-
muru na dau maina jii pwiri!»
51 cÂ é ina [tàra diri] pâ: «Guwà

têre bwàti, ba go ina tàwà ê
âjupâra pâ: Guwà o mwa côo ê nap-
wéretòotù, wiàna tàpirié. Â guwà

‡‡1:42 Iona—é, Ioane.
¶¶1:42 Céphas—Nee naa na araméen, Pétéru naa na grec.
§§1:45 Natanaël—Nee Barthélemy naa na pâ tii kà Mataio, Maréko ma
Luka.
x1:36 Ioane 1.29 y1:40 Mataio 4.18–20 z1:42 Mataio 16.18 a1:45
Deutéronome 18.18; Ésaïe 7.14, 9.5; Jérémie 23.5; Ézékiel 34.23
b1:49 Mataio 14.33, 16.16; Maréko 3.11 c1:51 Genèse 28.12

o mwa côo wà tèpa *angela kà
Pwiduée, na rà too ma tàbàtù,
wâgò-o *Pwina naîri âboro.»

É tâa goro piéa na Kana wà Iésu

2 Gée na càùru ârailu tòotù, âna
pwa jè piéa na Kana, jè village

gée Galilée. Â é tâa goo wà nyaa
kà Iésu. 2Â rà todà mwara Iésu ma
tèpa *câmu kêe, naa goro piéa.
3 [Bwaa càcaa pâji pwâadàra i

tòotù, â] jèe pâ nau ticè dipâa*. Â
é todà Iésu wà nyaa kêe, â é ina têe
pâ: «Au, meaarirà, ba jèe ticè dipâa
kàra.»
4 dÂ é ina têe wà Iésu pâ: «Naa cà-

caa wâgà, na pitûâri tôo, cè pwina
go o pwa†. Ba bwaa càcaa pâji
tèepaa me ê pàara kôo‡.»
5Â é ina wà nyaa kêe tà tèpa

ênawéna pâ: «Guwà pwa diri ê
pwina ée mwa ina tàwà.»
6Â tâa wê ê tèpa wâra jawé atü

na po 6, na piwâpâ na 100 litres.
Wà tèpa *Juif, âna rà mu pa ê jawé
gée na, târa ê ‘pwapwicîri târa pai
*pinuwa’, wiâra ê nyamanya kàra.
7Â é ina tà tèpa ênawéna wà Iésu
pâ: «Pwaai mawâbé tèpa wâra jawé
bèepwiri, goro jawé.»
Â rà pwaai ma wâbé diri.
8Â é pwa ma ina tàra côwâ pâ:

«Guwà cia côwâ, â guwà popa pâ-
dari wà pwi apooro pi-ija.»
Â rà cia pâdarié. 9Nabwé, â é

nacai i jawé wà pwini [â é pò, ba]

jèe pâra nau dipâa. Â câé caa tâ-
mogòori wâna name géewê, i dipâa
bèepwiri. (Êco na wà tèpa ênawéna,
âna rà nye tâmogòori.) Â é todà pwi
a piéa, 10â é ina têe pâ: «Naa na
ê pai pwa kâjè, âna jè ipâdi béaa
ê dipâa na dau wâdé. Ûna rà jèe
dau wâdo, â jè mwa pâdi ê dipâa na
câé caa po dau wâdé. Êco na wâgà,
âna gà nye tàgére wéaari dipâa na
wâdé, tiagoo ni!»
11Wàé kaa pwiri tapoo pàtàmara

wakè, na é tapoo wà Iésu na Kana
wâ Galilée. Ba ê câmu bèepwiri, âna
é paari ê pai maina ma muugère
kêe. Â rà cèikî naa gooé wà tèpa
câmu kêe.
12 eGée na càùé, â é boo naa Ca-

pernaümwà Iésu, wàilà ma wà nyaa
kêe, ma tèpa aéjii kêe, ma wà tèpa
câmu kêe. Â càcaa wâru pâ tòotù na
rà tâa wê na.

É tü tà tèpa pi-icu gée na
Wâra pwapwicîri
Mataio 21.12; Maréko
11.15; Luka 19.45

13 fJèe tàpo wâmwünyabwe ê
tòotù *Paséka, tòotù maina kà
tèpa Juif. Â é too naa *Iérusaléma
wà Iésu¶. 14Â ûna é tò naa na
[gòroigé kâra] ê *Wâra pwapwicîri,
â é pâdari ê pâ âboro, na rà gére
pi-icu paaci ma mutô ma déa,
â é côo mwara tèpa pitòotéri

*2:3 Ticè dipâa—Dau maina kamu kà tèpa apooro ê tòotù.
†2:4 Naa càcaa wâgà, na pitûâri tôo… é, Dà cèna pwina nümagà goo?
Grec: Târa dà'gà ê pwina kôo?
‡2:4 Pàara kôo—Ê pàara na o mwa paari ê pai muugère ma maina kà Iésu.
¶2:13 Munaa wà Iésu, âna é wailu pacòobé tèpa pi-icu gée na Wâra
pwapwicîri—naa na pai tapoo tâa kêe na Iérusaléma, na wii ni na Ioane
2.13–22; ma naa na béâracié kâra pai tâa kêe wê, na wii na Mataio 21, ma
Maréko 11, ma Luka 19.
d2:4 Ioane 7.30, 8.20 e2:12 Mataio 4.13 f2:13 Exode 12.1–27

mwani§, na rà tâaboo naa goro
taapà kàra. 15Â é bàpi ê otàpwe,
ba na ubati, â é cau tütürà** gée
na Wâra pwapwicîri—cau wàilà
mara pâ mutô ma paaci kàra. Â
é tawicèpwiri tâjii ê pâ mwani
atü kà tèpa pitòotéri mwani, ma
pugòboori ê pâ taapà kàra. 16Â
é tûâri tà tèpa pi-icu marü, pâ:
«Guwà patâjii géeni ê pâ muru
bèeni! Â guwà nabwé na guwà pwa
ma wâra pi-icu ê wâ kà Caa kôo!»
17 gÂ wà tèpa câmu kêe, âna

rà mwa niimiri ê jè auwii naa
na *Tii Pwicîri, pâ: Dau maina ê
pwâranümoo goo ê Wâra pwap-
wicîri'gà.Psaume 69.10

Ucina goo pai wâro côwâ kêe
18Rà ina têe wà tèpa pitûâ kà tèpa

Juif pâ: «Dà cè câmu kêe, na gà pwa,
târa paari tâbà pâ ê pwina gà pwa,
âna muru me gée jaa Pwiduée?»
19 hÂ é ina tàra pâ: «Téura tâjii ê

wâra pwapwicîri bèeni, â go mwa
pacima côwâ naa na âracié tòotù!»
20Â rà ina têe pâ: «A?! Po 46 naja

goro pai bari wàra ê Wâra pwap-
wicîri bèeni! Â wànau? Wâgà, âna
gà ina pâ gà o pacima côwâ naa na
âracié tòotù?!»
21 iÊco na ê ‘wâra pwapwicîri’ na é

ina wà Iésu, âna é ina ê naiié. 22 jÛna
ée mwa wâro côwâ gée na aubà, â
rà mwa niimiri wà tèpa câmu kêe,
pâ, ému jèe nye [pwawâru] ina tàra
ê pwi bèepwiri. Â rà cèikî naa goo ê

Tii Pwicîri, ma pâ pwina é jèe nabwé
ina wà Iésu.

É tâmogòori pwâranümara âboro
23 kÛna é bwaa tâa Iérusaléma

wà Iésu, na tòotù Paséka, â dau
wâru âboro na rà cèikî naa gooé.
Ba rà jèe côo pâ câmu kâra pàtàma
Pwiduée na é pwa. 24Êco na câé
caa po cèikî naa goorà, ba é jèe
nye cau câmogòorirà diri. 25Ba cà-
caa âjimuru têe, wiàna ina têe ê pai
pwa kâra âboro, ba é nye tâmogòori
pwâranümarà.

Pitùra kà Iésu ma Nicodème

3 lPwa pwi jè âboro na nee
Nicodème, pwi jè ârapàara

[tèpa pwapwicîri gée jaa] tèpa
*Farasaio. Â é pwi âboro imaina kà
tèpa *Juif. 2Â é pâra dari Iésu na jè
ne, â é ina têe pâ: «Pwi ukai, bà jèe
tâmogòori pâ, gà pwi a pwa pupûra
na gà me gée goo Pwiduée. Ba nye
ticè pwi âboro, na pâri ma é pwa ê
pâ *câmu kâra pàtàma Pwiduée na
gà pwa, wiàna câé caa wâjaaé wà
Pwiduée.»

Wâdé na jèu pitèpawà côwâ
3mÉ tòpi têe pâ: «Gà têre bwàti,

ba go ina tâgà ê âjupâra pâ: Wiàna
càcaa jèu pitèpa côwâ†† wà pwi
âboro, â o càcaa pâri ma é côo ê
*Mwaciri kà Pwiduée.»
4Â é ina têe wà Nicodème pâ: «A?

É wànau târa cè pai pitèpaé côwâ,
wà pwi jè âboro na é jèe maina?

§2:14 Pitòotéri mwani—Côo note goo Mataio 21.12.
**2:15 Tütürà—Tü tàra.
††3:3 Pitèpa côwâ—é, Pitèpa gée goo Pwiduée na é wânidò.
g2:17 Psaume 69.10 h2:19 Mataio 26.61, 27.40
i2:21 1 Korénito 6.19 j2:22 Luka 24.6–8; Ioane 12.16
k2:23 Ioane 7.31 l3:1 Ioane 7.50, 19.39
m3:3 Mataio 18.3; 1 Pétéru 1.23

Gona nye pâri ma é tò côwâ naa
nanaa nyaa kêe, ma omwa jèu pitè-
paé côwâ?»
5 nÂ é tòpi têe wà Iésu pâ: «Go

ina tâgà ê âjupâra pâ: Wiàna càcaa
jèu pitèpa côwâ wà pwi âboro, goro
jawé ma ê Nyuâaê Pwicîri, â o cà-
caa pâri ma é tò naa na Mwaciri
kà Pwiduée. 6 oWà pwina pitèpaé
gée goro âboro, âna nye pwi âboro.
Â wà pwina pitèpaé gée goo ê
Nyuâaê Pwicîri, âna nye pwi âboro
kà Pwiduée. 7Gà cibwaa pò, na go
gére ina tâgà pâ, wâdé na jèu pitè-
pawà côwâ. 8Gà côo, ê pwéretòotù,
âna é nye pâ naa, na nye nümee na
é pâ wê. Â gà têre aié, â câgà caa tâ-
mogòori na é me géewê, ma wâna
é pâ naawê. É wàrapwiri mwara naa
goo pwi âboro na pitèpaé naa na ê
Nyuâaê Pwicîri.»

O cipa too wà Pwina naîri âboro
9É ina têe wà Nicodème pâ: «[Ê

‘pitèpa bèeni naa na ê Nyuâaê
Pwicîri’ na gà ina, âna] o wànau târa
cè pai pwa wèe?»
10Â é tòpi têe wà Iésu pâ: «Gà

pwi *dotée goro ê Naèà, â gà pwi
âboro imaina na *Isaraéla. Â gona
câgà caa tâmogòori ê pâ pwi bèep-
wiri? 11Go ina tâgà ê âjupâra pâ:
Bà‡‡ ina pâ pwina bà tâmogòori,
â bà *paâjupâra ê pwina bà côo.
Â câguwà caa tòpi ê pwina bà
paâjupâra. 12Na go ina tàwà pwina

tèepaa naa na gòropuu, â câguwà
caa cèikî naa goo. Â guwà mwa wà-
nau târa cè pai cèikî kàwà, wiàna go
ina tàwà ê pâmuru na wânidò *nap-
wéretòotù? 13Nye ticè pwi jè âboro
cèna é too naa napwéretòotù; â
wâdé co wâgo *Pwina naîri âboro¶¶,
na go boome gée napwéretòotù.
14 p«[Gà pitaniimiri ê pai pwa kà]

*Moosé, naa namaré. Ba é cipa too
naa goro ê bàra upwâra, ê dòèa
na pwa goro paò. Â o wàrapwiri ê
pai cipa too wà *Pwina naîri âboro§§,
15 qba na wà pwina é cèikî naa gooé,
âna o tà têe ê *wâro dàra gòiri jaa
Pwiduée.

Dau wânüma Pwiduée goojè
16 r«Ba po dau wânüma Pwiduée

goo ê pâ âboro gòropuu, êkaa na
é panuâ me wà Pwina naîê na é
caapwi co, ba na wà pwina é cèikî
naa gooé, âna câé caa bà, êco na
o tà têe ê wâro dàra gòiri. 17 sBa
câé caa cùru me Pwina naîê, wà
Pwiduée, ba na é pitèi tèpa âboro
gòropuu. Â é cùruéme, ba na rà udò
ê pâ âboro gée gooé, [ma tâa tàra ê
*âji wâro jaaé]. 18 tWà pwina é cèikî
naa goo wà Pwina naîê, âna càcaa
pitèié; â wà pwina câé caa cèikî naa
gooé, âna jèe pitèié. Wàrapwiri, ba
câé caa cèikî naa goro *Pwina naî
Pwiduée, na é caapwi co.
19 u«Â ê aupitèi bèepwiri, âna êni:

É jèe tèepaa me ê pwéelaa naa
‡‡3:11 Bà—Munaa wà Ioane, âna é popa ê popai kà Iésu, ba na popai kâra
diri ê wâra pwapwicîri.
¶¶3:13 Pwina naîri âboro—Pwina naîri âboro na é wânidò napwéretòotù na
pàra Tii Pwicîri naa na grec.
§§3:14 Pwiri popai kà Iésu, é, pwiri popai kà Ioane.
n3:5 Ézékiel 36.25–27 o3:6 Ioane 1.13
p3:14 Nombres 21.9; Ioane 8.28, 12.32 q3:15 Ioane 20.31
r3:16 Ioane 3.36, 10.28; Roma 5.8, 8.32; 1 Ioane 4.9–10
s3:17 Luka 19.10 t3:18 Ioane 5.24 u3:19 Ioane 1.5,9, 8.12

gòropuu, êco na wà tèpa âboro, âna
wâdé tàra ê bàutê jii ê pwéelaa. Ba
ê pâ càrarà ma tûâ kàra, âna nye
taaci èpà. 20Ba wà pwina é pwa
taaci na èpà, âna é èpàri ê pwée-
laa. Â câé caa me naa na pwée-
laa. Ba péa o côo ê pâ tûâ kêe na
èpà. 21Â wà pwi âboro na é wakè na
*âjupâra, âna é me naa na ê pwée-
laa, ba na inapàpari diri pâ wakè
kêe, na me gée goo Pwiduée.»

É inapàpari Iésu wà Ioane
22 vGée na càùé, â rà pâra wà Iésu

ma wà tèpa *câmu kêe, naa napô
*Judée. Â rà tàpo tâa wê, â é *upwaa
tèpa âboro. 23Â wà Ioane mwara,
âna é *piupwaa naa na ére wâ Énon,
wâmwünyabweri Salim, gée goro
na wâru najawé wê. Â rà pâra wiâê ê
pâ âboro, ba na é upwaarà naawê.
24 (Ba bwaa câé caa pâ pwa kara-
puu, na pàara bèepwiri.)
25Na jè tòotù, âna wà pwi jè Juif,

âna é tapoo pitùra ma wà tèpa
câmu kà Ioane. Â rà pâ nau pitòo-
cia goro ê ‘pwapwicîri târa *pinuwa’
wiâra ê nyamanya kàra. 26Â rà pâ-
dari Ioane, â rà ina têe pâ: «Pwi
ukai, gà niimiri i pwi âboro na ia gà
paâjupâraê, na ia gàu caatâa na ére
gée côwâ kâra Ioridano? Â gà côo,
nabàni, âna é jèe gére piupwaa! Â
jèe po dau wâru ê pâ âboro na rà
gére pâra darié!»
27Â é tòpi tàra wà Ioane pâ: «Nye

ticè jè muru cèna é tòpi wà pwi
âboro, wiàna câé caa naa têe wà
Pwiduée. 28 wBa wâguwà kaa, âna
guwà jèe nye têreô, na go ina pâ,

càcaa wâgo *Mesia [na ée mwa pa-
udò ê Ba]. Ba wâgo, âna cùruo me,
ba na go pâbéaa kêe.
29«Guwà côo, wà pwina é tâa jaa

wà tô a piéa, âna wà pwi a piéa. Â
napwa naa goo wà pwi bée pwi a
piéa; âna é tà coo goro jènereê, â
é tàmaariê. Â é dau ipwàdée goro ê
pwâratùra kêe. Â ipaiwà naa gooò,
ba nye tâbawêe nabà ê ipwàdée
kôo. 30Â wâdé na é pimaina too; â
go pikîri boo.»

Wà Pwina é me géenidò
napwéretòotù

31 xWà pwi âboro gée gòropuu,
âna é nye gée gòropuu. Â é nye tùra
pwacèwii pwi âboro gée gòropuu.
Êco na wà pwina é me géenidò nap-
wéretòotù, âna é nye wâjaijè diri.
Üu, é wâjaijè diri kaa*. 32 yÂ é nye
paâjupâra ê pâ muru na é jèe côo
ma têre. Â nye ticè âboro cèna é
tòpi ê pâ muru na é ina. 33Â wà pwi
âboro na é tòpi ê pipaâjupâra kêe,
âna é inapàpari pâ, wà Pwiduée,
âna é ina ê âjupâra. 34Ba wà pwi
âboro na é cùrué wà Pwiduée, âna
é ina ê popai kà Pwiduée. Â wà
Pwiduée, âna é naa bamwara têe ê
Nyuâaê Pwicîri.
35 zWà Pwiduée Caa, âna

wânümee goo Pwina naîê, â é naa
têe pitûâ naa gòro diri pâ muru.
36 aWà pwi âboro na é cèikî naa
goo Pwina naîê, âna tà têe ê wâro
dàra gòiri jaa Pwiduée. Â wà pwi
âboro na tàutêe na é cèikî, âna o
câé caa wâro. Â ê pwâra putàmu
kà Pwiduée, âna o nye tà tâa gooé.

*3:31 Pwiri popai kà Ioane Pwi apiupwaa, é pwiri Iésu, é pwiri Ioane pwi
awii ê tii bèeni.
v3:22 Ioane 4.1–2 w3:28 Mataio 11.10; Ioane 1.20
x3:31 Ioane 8.23 y3:32 Ioane 3.11
z3:35 Mataio 11.27; Ioane 5.20 a3:36 Ioane 3.16–18; 1 Ioane 5.12

Pwâra pwa jèkutâ kà Iésu ma
tô jè ilàri gée Samaria

4 1–3 bRà têre wà tèpa *Farasaio
pâ, wâru ê pâ âboro na é todàra

wà Iésu, ma *upwaarà, jii wà Ioane.
(Êco na câé caa *piupwaa wà Iésu; â
wà tèpa *câmu kêe co na piupwaa.)
Ûna é têre pwiri wà Iésu, â é pâra
gée napô *Judée, naa Galilée. 4Â é
pitapàgà pâ napô *Samaria.
5 cÂ é tèepaa naawê, â é pâra naa

na pwi jè village, na nee Sikar, na
é wâmwünyabweri ê napuu, na ia
é jèe naa wà Iakobo† tà pwina naîê
Ioséfa, [na pàara biu]. 6É tâa wê ê
pwârajawé kà Iakobo‡. Â é tàpo tâa-
boo naawê wà Iésu, ba dau oratêe,
goro ê pai pâra kêe, â jèe gopaé.

Pwârajawé târa wâro
7–8Wà tèpa câmu kêe, âna rà pâra

naa na village nau wâri cè èrà. É
tèepaa naa goro pwârajawé wà tô
jè ilàri gée Samaria, nau cia jawé.
Â é ina têe wà Iésu pâ: «Tôoni, go
ilagà na gà naa cè wâdooò.»
9 dÂ é tòpi têe i tô ilàri pâ: «Ée!

Cina gà ila jawé jiio, wâgà pwi *Juif?
Ba wâgo, âna go tô Samaria.» (Ba
càra caa piwâdé wà tèpa Juif ma
tèpa Samaria¶.)

10 eÂ é tòpi têe pâ: «Câgà caa câ-
mogòorio, wâgo pwi a gére ila jawé
jiigà. Â câgà caa câmogòori mwara
ê uràpâra kà Pwiduée. Ba wiàna gà
côoinari, â pwiri gére wâgà na ila
jawé jiio; â pwiri go gére naa tâgà
cè jawé târa wâro!»
11Â é ina têe wà tôobà pâ: «Gà o

wànau târa cè pai pa wàra i jawé
târa wâro, na gà gére ina? Ba nye
ticè wâra cia, â é po dau tâgòro i
pwârajawé. 12 fWànau? Gà piwéna
jii Iakobo, pwi caa kâbà§? Ba wàé
na naa tâbà i pwârajawé bèeni. Â
rà wâdo ni, ma tèpa naîê, ma ê pâ
macii kêe diri.»
13Â é tòpi têe wà Iésu pâ: «Ê

pâ âboro na rà wâdo na pwâra-
jawé bèeni, âna o bwaa nye tà nü-
marà dàra wâdo côwâ. 14 gÊco na
wà pwi âboro na é wâdo ê jawé na
go naa têe, âna o càcaa mwa caa
nümee dàra wâdo. Ba ê jawé na go
o mwa naa têe, âna ée mwa pâra
nau pwârapò gooé—pwi pwârapò
na ée mwa tà ciburà pò, tia naa na
ê wâro dàra gòiri jaa Pwiduée!»
15Â é ina têe wà tôoni pâ: «Naa

tôo ê jawé bèepwiri! Naa tôo, ba
na o câ mwa caa nümoo dàra wâdo
côwâ! Â o câgo mwa caa me côwâ
nau cia jawé wâni!»

†4:5 Iakobo—Pwi jojooro diri tèpa Juif. Côo mwara Abéraama, ma Isaaka,
ma Iakobo naa na Neeremuru (Vocabulaire) naa pwâadàra tii.
‡4:6 Pwârajawé kà Iakobo—É dau tâgòro, â jè panuâ boo ê cio na tòo goro
otàpwe, târa cia jawé.
¶4:9 Ba càra caa piwâdé… é, Wà tèpa Juif, âna càra caa ija ma wâdo na ê
ngapò ma wârado na rà jèe ija na, tèpa Samaria.
§4:12 Kâbà—é, Kâjè. Ba wà Iakobo, âna é pwi jojooro Iésu ma diri tèpa
Juif. Êco na wà i tô ilàri, âna nümee na é pinadàrù ê nyamanya kà tèpa
Samaria, jii ê nyamanya kà tèpa Juif.
b4:1-3 Ioane 3.22 c4:5 Genèse 33.19; Josué 24.32
d4:9 Esdras 4.1–5 e4:10 Ioane 7.37–38; Auinapàpari 21.6
f4:12 Ioane 8.53 g4:14 Ioane 6.35

Wâgo pwi Mesia na patùragà
16É tòpi têe pâ: «Pâra nau todà

pwi éagà; â gàu me naani.»
17«Nye ticè éao.»
«Nye âjupâra ê pai ina'gà pâ nye

ticè éagà. 18Ba jèe po 5 éagà. Â
wà pwina gàu gére pitâa ma wàéni,
âna càcaa pwi éagà mwara. Üu, nye
âjupâra kaa ê pai tòpi'gà!»
19Â é ina têe wà tô ilàri pâ:

«Go côo pâ gà pwi *péroféta, [na
gà pame ê popai me gée jaa wà
Pwiduée]! 20 hWà tèpa ijiao kâbà,
âna rà pwamaina Pwiduée gòro ê
jaa bèeni. Â napwa naa goowà
tèpa Juif, âna guwà ina pâ ê ére
na jè pwamainaê naawê, âna wâ
*Iérusaléma.»
21Â é ina têe wà Iésu pâ: «Tôoni,

gà cèikî naa gooò, na go ina pâ:
O mwa tèepaa me ê pwi pàara,
na o jèe nabwé na pwamaina Caa,
naa gò pwi jaa bèeni, ma wâ
Iérusaléma mwara. 22 iBa wâguwà
tèpa Samaria, âna câguwà caa
tâmogòori wà Pwina guwà pwa-
mainaê. Wâdé wàibà tèpa Juif, ba
bà nye tâmogòorié. Ba ê pai udò
kà tèpa âboro, âna me gée goo
tèpa Juif. 23Êco na o mwa tèepaa
ê pwi pàara, â jèe wàé kaa ni, na
rà o mwa pwamaina wà Caa wà
tèpa âboro, naa na nyuâa** ma na
*âjupâra. Ba wàé kaa pwiri ê pai
pwamaina, na é ilari wà Caa. 24 jBa
wà Pwiduée, âna é nyuâa. Â wâdé
na wà tèpa âboro na rà pwamainaê,
âna rà pwamainaê naa na nyuâama
na *âjupâra.»

25Â é ina têe wà tô ilàri pâ: «Go
tâmogòori pâ ée mwa tèepaa wà
pwi *Mesia, jè nee mwara Kériso. Â
wiàna ée mwa tèepaa, â ée mwa in-
apàpari tâjè diri ê pâ muru.»
26 kÂ é ina têe wà Iésu pâ: «*Wâgo

pwini na tàgére patùragà!»

É inaê tà pàra tàpé wà tô ilàri
27Ûna ru bwaa gére pitùra, â rà

tèepaa me côwâ wà tèpa câmu kêe.
Â rà dau pò, na rà côoê na ru ipwa
jèkutâ ma tô jè ilàri. Êco na nye ticè
gée goorà cèna tawèeri tô ilàri pâ:
«Dà cè pwina na gà ina tà pwini?»
Â ticè na tawèeri Iésu pâ: «Cina gà
pwa jèkutâ ma wà tôoni?»
28Â é panuâ naawê i wâra cia

jawé kêe wà tô ilàri. Â é pâra côwâ
naa na village, â é ina târa ê pâ
âboro pâ: 29«Ée! Guwà me nau côo
pwi âboro na é cau inapàpari tôo
diri ê pâ muru na go pwa! [Pwiri
wàilàapà?] Pwiri wà Mesia?»
30Â rà cau pâra diri nau côo Iésu.

Âji utimuru âna pai pitêre dà Caa
31Na pwi pàara-bà, â rà tàgére

tacoo goo wà Iésu wà tèpa câmu
kêe pâ, na é pa cè uti kêe: «Pwi
Ukai, gà jèe tàpo ija!»
32Êco na é ina tàra pâ: «Wâgo,

na pwa ê uti kôo, na câguwà caa
tâmogòori.»
33Â rà pitawèerirà pâ: «Pwiri jèe

pwa cè âboro cèna pame cè uti
kêe?»
34 lÂ é tòpi tàra pâ: «Ê uti kôo, âna,

na go pwa ê câbawâdé kà Pwina é

**4:23 Nyuâa—Pai ina wèe pâ, ê Nyuâaê Pwicîri.
h4:20 Deutéronome 12.5–14; Psaume 122.1–5 i4:22 2 Rois 17.29–41;
Ésaïe 2.3; Roma 9.4–5 j4:24 Roma 12.1; 2 Korénito 3.17; Filipi 3.3
k4:26 Maréko 14.61–62 l4:34 Ioane 6.38

cùruo me, â go tubanabwé diri ê pâ
wakè†† na é naa tôo.
35m«Guwà [tâmogòori ê auina na]

ina pâ: “Bwaa dàra ârapàpé parui
târa piûnya.” Êco na go ina tàwà pâ:
Côo bwàti ê pâ aupwanapô, ba jèe
pàara târa piûnya‡‡!
36«É tàgére tòpi ê wâriê wà pwina

é piûnya, ba é piûnya dàra ê *wâro
dàra gòiri jaa Pwiduée. Êkaa na ru
cau ipwàdée, wà pwina é câmi, ma
wà pwina é piûnya. 37Â êna âjupâra
ê pai ina wèe pâ: “Jè âboro, âna é
câmi, â jèpwi, âna é piûnya.”
38«Wâgo na go cùruwà nau

piûnya ê pwina câguwà caa câmi.
Ba wà pàra tàpé, âna rà wakèri,
â wâguwà, âna guwà mwa caa
piûnya.»

Wâru tàpé na rà cèikî naa gooé
39Wâru tèpa Samaria gée na vil-

lage Sikar, na rà cèikî naa goo Iésu,
gée goo jèkutâ kà tô ilàri, na ia é ina
tàra pâ: «É po cau ina tôo diri ê pâ
muru na go pwa.»
40Â rà pâmari Iésu, â rà tacoo

gooé pâ, na é bwaa tàpo tâa jaarà.
Â é tâa jaarà naa na ârailu tòotù.
41Mwa dau wâru âboro côwâ, na

rà cèikî naa goo Iésu, gée goro
ê pai tùra kêe. 42 nÂ rà ina tà tô
ilàri pâ: «Câbà caa cèikî gée goro
ê jèkutâ'gà co. Ba nabàni, âna bà
jèe têreê. Â bà tâmogòori pâ wàé
kaa, âna é *pwi a pa-udò pâ âboro
gòropuu!»

É nama tiàu maagé kà pwi
naî pwi jè âboro imaina

43Gée na càùru du tòotù bèep-
wiri [na napô Samaria] â é wâjué
côwâ wà Iésu naa Galilée. 44 oÉ
nye tàmara ina béaa pâ: «Wà pwi
péroféta, âna càra caa papwicîriê,
naa na ê âji napô kêe.»
45 pÊco na, ûna é tèepaa naa

Galilée, â rà tòpié bwàti. Ba rà
jèe côo ê pâ muru na é pwa na
Iérusaléma, na rà tâa wê ma wàé
naa goro i *Paséka.
46 qÂ é wâjué côwâ naa Kana, i pwi

village gée Galilée, wâ na ia é bii
i jawé ma dipâa. É tâa wê ê pwi
jè âboro imaina kà ukai *Héroda,
na é maagé ê pwi naîê, naa na
village Capernaüm. 47 rÂ é têre pâ
é jèe tèepaa wà Iésu naa Galilée,
me gée Judée. Â é pâdarié, â é
tacoo gooé, ma é boo naa Caper-
naüm, nau pwa ma é wâdé pwina
naîê. Ba jèe tòina maagé kêe. 48 sÂ
é ina wà Iésu [tà tàpé na rà tâa
wê] pâ: «Wiàna câguwà caa côo ê
pâ *câmu kâra pàtàma Pwiduée naa
gooò na guwà pò goo, â o câguwà
caa cèikî!»
49Â é ina têe wà pwi âboro pâ:

«Gà wàcî, co Pwi Ukai, â gà me naa
jaao, ba ée jèe pwa na é bà wà pwi
naîô!»
50 tÂ é ina têe wà Iésu pâ: «Gà

wâjué côwâ, ba é jèe wâdé i pwi
naîgà.»
Â é cèikî wà pwiibà naa goro i

popai kà Iésu, â é pâra.
††4:34 Wakè—Rà ina mwara wà tèpa ijiao pâ: Pwâranyere.
‡‡4:35 Aupwanapô; Piûnya—Pai ina wèe pâ, êdiri pâ âboro na jè naarà too
naa na Mwaciri kà Pwiduée.
m4:35 Luka 10.2 n4:42 1 Ioane 4.14 o4:44 Mataio 13.57
p4:45 Ioane 2.23 q4:46 Ioane 2.1–11 r4:47 Mataio 8.5–6
s4:48 Ioane 2.18; 1 Korénito 1.22 t4:50 Mataio 8.13

É jèe wâdé côwâ pwina naîê
51Ûna é bwaa gére pâra, â ipitirà

ma tèpa ênawéna kêe, â rà ina têe
pâ, é jèe wâdé i pwi naîê.
52Â é tawèerirà goro ê ineretòotù

na tiàu i maagé kêe na. Â rà ina têe
pâ: «Tiàu ê pai pitòoka kêe, géecaa
na caapwi ineretòotù na càùru ija.»
53Â é côo pâ, wàé kaa pwiri i pwi

ineretòotù na ia é ina têe wà Iésu
pâ: «É jèe wâdé ni i pwi naîgà.» Â
rà cèikî naa goo Iésu, wàilà ma êdiri
pwârawâ kêe.
54 uWàépwiri ê béârailu kâra câmu

kâra pàtàma Pwiduée, na é pwa wà
Iésu naa napô Galilée, na é me gée
Judée.

É nama é wâdé pwi a
pitàbwamwa na tòotù pwicîri

5 Gée na càùé, â rà pwa ê pi-ija
na *Iérusaléma wà tèpa *Juif. Â

é too naawê wà Iésu.
2Â, naa Iérusaléma, âna pwa ê jè

na auipitoo, na nee Béthesda¶¶ naa
na *hébéru. Â é wâmwünyabweri ê
pwi jè goropwârawâ goro ê ville, na
rà ina goo pâ Goropwârawâ kâra
mutô. Â naa goo ê pwi auipitoo-
bà, âna pwa 5 goropwârawâ. Â naa
na jèpa goropwârawâ, âna jè pâra
nabibiu kâra du nee âra wâ. 3Â
po dau wâru tèpa maagé na rà tà
puu wê na curuu—wà tèpa bwi, ma
wà tèpa bee, ma tèpa pitàbwamwa.
{Ba rà tà tapacîri ê pai gù kâra i
jawé. 4Ba é boome na pàra pàara
ê jè *angela kà Pwi Ukai, nau gù na
i jawé. Â wà pwi âboro maagé na é
êgò boo béaa naa na auipitoo, gée

na càùru pai gù kâra jawé, âna jèe
tiàu ê maagé kêe.}
5É tâa wê wà pwi jè âboro, na jèe

po 38 naja kêe goro maagé. 6Â é
côoê wà Iésu, na é gére puu. Â é
jèe tâmogòori pâ jèe po dau gòiri ê
pai maagé kêe. Â é ina têe pâ: «Nü-
magà na tiàu ê maagé'gà?»
7Â é tòpi têe pâ: «Üu kaa! Êco na

ticè âboro cèna tüô boo naa najawé,
na é bwaa gére gù! Ba ûna go pwa
ma go êgò boo, â é jèe êgò béaario
wà pwi jèpwi.»
8 vÂ é ina têe wà Iésu pâ: «Gà

cimadò, â gà pa aupuu'gà, â gà
pâra!»
9É nye wâdé kaa. Â é pa ê aupuu

kêe, â é pâra.

Càcaa wâdé tà tèpa pitûâ
Napwa tòotù bèepwiri, âna *tòotù

pwicîri [kà tèpa Juif]. 10 wÂ rà ina
têe wà tèpa caa kà tèpa Juif pâ:
«Ée! Tòotù pwicîri nabà, â [wiâra
ê *Naèà] âna pwicîri na gà pa
aupuu'gà!»
11Â é tòpi tàra pâ: «Bwa, wà

pwina é pwa ma go wâdé, âna é ina
tôo pâ, na go popa aupuu kôo, ma
go pâra.»
12Â rà ina pâ: «Kaa! Wàilàapà cè

pwi a gére ina tâgà pwiri?»
13Êco na câé caa tâmogòori pâ

pwiri wàilàapà. Â càcaa pâri ma é
paari tàra Iésu, naa nabibiu kâra pâ
âboro, ba rà po dau wâru§§.
14Mwa gée na càùé, â wà Iésu,

âna é côo wà pwi âboro-bà naa na
*Wâra pwapwicîri, â é ina têe pâ:
«Gà côo, jèe tiàu ê maagé'gà. Gà
cibwaa pwa côwâ ê pwina èpà. Ba

¶¶5:2 Béthesda—é, Bethzatha.
§§5:13 Rà po dau wâru—Rà ina mwara wà tèpa ijiao pâ: Rà dau wâru wàilà.
u4:54 Ioane 2.11 v5:8 Mataio 9.6
w5:10 Néhémie 13.19; Jérémie 17.21



Ioane 5:15 220 Ioane 5:29

o péa tèepaa darigà cè pwina o po
dau èpà na dau maina.»
15Â é wâjué côwâ wà pwiibà dari

tèpa caa kà tèpa Juif, â é ina tàra pâ
wà Iésu na é pwa ma é wâdé. 16Â
géewê, â rà mudàra ma rà tubaèpà
tà Iésu, gée goro ê pai pwa ma tiàu
ê maagé, na tòotù pwicîri.
17Êco na é ina tàra pâ: «Wà Caa

kôo, âna é nye tà ciburà wakè.
Tèepaa naa goro tòotù nabà, â o câé
caa coo. Â go nye wàrapwiri mwara
wâgo.»
18 xÂ gée goo ê pai ina kêe pwiri,

âna rà nye dau pibu naigé kaa ma
rà pòtàmwereê. Càcaa gée goro co
pai êgòjai ê tòotù pwicîri, â gée
goo mwara ê pai ina kêe pâ, wà
Pwiduée, âna é pwi âji Caa kêe. Ba
ûna é wàrapwiri pai ina kêe, â é
nama ipaiwàilu ma Pwiduée.

É tòpi tà tèpa pitòtié wà Iésu

Pwiduée na é naa têe tàrù
19 yÉ ina tàra wà Iésu pâ: «Guwà

têre bwàti, ba go ina tàwà ê âjupâra
pâ: Go côo ê pwina é pwa wà Caa
kôo, â go pwa, ba càcaa pâri ma
go pwa jè muru gée gooò. Üu, ê
pâ muru na é pwa wà Caa, âna go
pwa mwara wâgo, Pwina naîê. 20Ba
wânüma Caa gooò, â é paari tôo diri
pâ muru na é pwa*. Â ée mwa paari
tôo mwara ê pâ pàra muru na dau
maina, na go o mwa pwa. Â o dau
dàpàgà tàwà wiàna guwà mwa côo.
21Ba wà Caa, âna é pacimadò côwâ
wà tàpé na rà jèe bà, ma pawârorà
côwâ. Â go wàrapwiri mwara, wâgo

Pwina naîê, ba go naa ê *âji wâro tà
tàpé na nümoo na go pawârorà.
22 z«Napwa wà Caa, âna câé caa

pitèi tèpa âboro. Â é nye naa
tôo, Pwina naîê, diri ê tàrù ma go
pitèirà. 23 aÂ, na wàrapwiri, â rà
o cau pwamainaô diri ê pâ âboro
wàra ê pai pwamaina kâra wà Caa.
Ba wà pwina câé caa ipwamainaô,
Pwina naîê, âna câé caa ipwamaina
mwara wà Caa na é cùruo me.
24 b«Guwà têre bwàti, ba go ina

tàwà ê âjupâra pâ: Wà pwi âboro
na é pitêre dàra ê popai kôo, â é
cèikî naa goo wà Pwina é cùruo me,
âna é jèe tòpi ê *wâro dàra gòiri
jaa Pwiduée. Â o jèe càcaa pwa
wârimuru têe, ba é jèe pâra gée na
bà, naa na wâro.

Rà o pitêre dòo wà tèpa bà
25«Go ina tàwà ê âjupâra pâ: O

mwa tèepaa ê jè tòotù, â jèe wàéni
kaa, na rà têre ê pwâratùra kôo,
wâgo *Pwina naî Pwiduée, wà tàpé
na rà bwaa bà. Â wà tàpé na rà
pitêre dòo, âna o tâa tàra ê âji wâro.
26Ba wà Caa, âna tà têe ê pàtàma
târa ma é naa wâro, â é naa tôo
mwara, wâgo Pwina naîê. 27Â é naa
tôo mwara ê tàrù, ba na go pwi
a pitèimuru, gée goo na go Pwina
naîri âboro. 28Guwà cibwaa pò na
go ina tàwà pâ: O mwa me ê tòotù,
na rà o têre ê pwâratùra kôo wà diri
tàpé na rà jèe bà. 29 cÂ rà o cau wâro
côwâ gée na aubà. Â wà tàpé na rà
pwa na wâdé, âna rà o cimadò côwâ
naa na âji wâro. Â wà tàpé na rà pwa
na èpà, âna rà o cimadò côwâ nau
pwa wârimuru.»

*5:20 Muru na é pwa—Rà ina mwara wà tèpa ijiao pâ: Pwâranyere.
x5:18 Mataio 26.4; Ioane 7.1, 10.30 y5:19 Ioane 5.30
z5:22 Ioane 5.27; Apostolo 10.42 a5:23 Filipi 2.10–11; 1 Ioane 2.23
b5:24 Ioane 3.15–18 c5:29 Daniel 12.2; Mataio 16.27; Apostolo 24.15

Tèpa paâjupâra
Pwina naîri âboro

30 d[É ina tàra mwara wà Iésu pâ]:
«Càcaa pâri ma go pwa cè jè muru
gée gooò. Â go pitèi wiâra na é ina
tôo wà Caa. Â napwa pitèimuru kôo,
âna *tàrù. Ba câgo caa mudàra ma
go pwa ê câbawâdé kôo. Â go pwa
ê câbawâdé kà Pwina é cùruo me.
31«Wiàna wâgo na go

pipa-âjupâraô côwâ, â o ticèmuru
naa goo ê pwina go ina. 32Êco
na nye pwa mwara Pwi jèpwi na
é *paâjupâraô†. Â go tâmogòori
pâ nye âjupâra ê pwina é ina naa
gooò.

Ioane
33«Guwà cùru pâ tèpa âboro dari

*Ioane Pwi a piupwaa, â ê jèkutâ
gooò na é wiâ tàwà, âna âjupâra.
34«Wâgo, âna càcaa âjimuru tôo

ê pai paâjupâra kà pwi âboro. Êco
na go ina tàwà ê pâ muru bèepwiri,
ba na guwà udò, [ma tâa tàwà ê âji
wâro]. 35Ba wà Ioane, âna é wàra
ê ânye na udàrù, â pwa pwéelaa
kêe. Â guwà ipwàdée naa na pwée-
laa kâra ê pâ popai kêe, naa na jè ji
pàara na càcaa gòiri.»

Wakè kà Iésu
36 e«Êco na pwa ê bépaâjupâraô,

na piwéna jii Ioane. Ba ê pâ namuru
na é nama go pwa wà Caa, âna rà
paâjupâraô, â rà paari pâ é cùruo
me.»

Pwiduée Caa
37 f«Wà Caa, na é cùruo me, âna

é jèe paâjupâraô diri. Â câguwà
caa pâji têre ê pwâratùra kêe,
ma côo mwara ê naporomee. 38Â
câguwà caa tòpi ê popai kêe naa
na pwâranümawà. Ba câguwà caa
cèikî naa gooò, wâgo na é cùruome.

Tii Pwicîri
39 g«Guwà mudàra na ê *Tii

Pwicîri, ba guwà niimiri pâ, guwà
o pâmari ê wâro dàra gòiri jaa
Pwiduée. Â êkaa pâ popai bèepwiri,
na rà paâjupâraô! 40Êco na
tàutàwà na guwà me mariô, ma
guwà tòpi ê âji wâro!
41«Câgo caa mudàra ma rà pwa-

mainaô wà tèpa âboro. 42Â go nye
tâmogòori pâ, nye càcaa wânü-
mawà goo Pwiduée. 43Go jèe me
na nee Caa kôo, â câguwà caa tò-
pio. Êco na, wiàna é tèepaa cè
pwi jè âboro na é nye me na
nee, wàé pwi âboro, â guwà nye
tòpié! 44Guwà ipwamainawà gée
goowà côwâ, wâguwà tèpa âboro.
Â câguwà caa mudàra ê âji ipwa-
maina, na me gée goo Pwiduée
na é caapwi co. Guwà mwa wànau
târa cè pai cèikî kàwà? 45Êco na
guwà cibwaa niimiri pâ go o mwa
pitòtiwà‡, na ara wà Caa. Bwa, cà-
caa wâgo, â nye wà *Moosé, wà
pwina guwà wâari pâ ée mwa pitu
tàwà!
46 h«Wiàna âjupâra pâ, guwà cèikî

naa gooé, â pwiri guwà gére cèikî
†5:32 Paâjupâra—Témoigner, attester. Côo mwara Neeremuru (Vocabu-
laire) naa pwâadàra tii.
‡5:45 Pitòti (é, pitòtiri, tòti)—Accuser.
d5:30 Ioane 5.19, 6.38 e5:36 Ioane 3.2, 14.11
f5:37 Mataio 3.17; Ioane 5.32, 8.18 g5:39 Luka 24.27
h5:46 Apostolo 3.22

naa gooò mwara! Ba é wii ê popai
gooò naa na ê pâ tii kêe. 47Â wàra
na jèe câguwà caa cèikî naa goo
ê auwii kêe, â guwà o mwa wànau
târa pai cèikî kàwà, naa goo ê pâ
popai kôo?»

É pa-ija pâ âboro na wâru
Mataio 14.13–21; Maréko
6.30–44; Luka 9.10–17

6 Tàpo pwa ji pàara, â gée na
càùé, â rà tapàgà ê *nawià

Galilée, wà Iésu [ma wà tèpa *câmu
kêe]. (Ê nawià bèepwiri, âna jè nee
mwara Tibériade.) 2Â rà nye tà pâra
wiâê ê pâ âboro na wâru, ba rà côo
*câmu kâra pàtàma Pwiduée naa
gooé na é nama tiàu maagé kà tèpa
âboro. 3Â rà too naa gòrojaa wà
Iésu ma wà tèpa câmu kêe, â rà tâa-
boo. 4–5Â ûna é tagòtùé wà Iésu, â
é côo diri tèpa âboro bèepwiri na
rà gére me burèe. [É tâmogòori pâ]
jèe tàpo wâmwünyabwe ê *Paséka,
tòotù kâra pi-ija kà tèpa *Juif. Â é ina
tà Filipo pâ: «Jè o mwa wâri géepà
cè poloa, târa ma jè pa-ijarà diri?»
6 (É ina pwiri, ba na é têre cè

pwina é ina wà Filipo. Ba wà Iésu,
âna é jèe nye tà tâmogòori ê pwina
ée pwa.)
7Â é tòpi têe wà Filipo pâ: «Wiàna

pwa tâjè pâ miliô¶, ma jè wâri poloa
goo, â o càcaa pâri ma jè naa tàra
diri cè nyi nari noo kâra poloa!»
8Êco na é medari Iésu wà pwi jè

a câmu kêe, wà André, pwi aéjii kà
Simona Pétéru. Â é ina têe pâ: 9«É
wâni pwi nari âboro èpo, na wâjaaé
5 poloa§, ma ârailu ârawéà. Êco na

o târa dà, naa goro pé jéûru âboro
bèeni?»

É patâaboorirà â é pa-ijarà
10É ina wà Iésu pâ: «Guwà

patâaboorirà.»
Â rà tâaboo wà tèpa âboro naa

gòro nuruga. Â ê jéû tèpa paao
maina na rà ija, âna wâmwünyabw-
eri 5 000. 11Â é popa i pâ poloa wà
Iésu, â é pwaolé tà Pwiduée goo. Â é
pwama rà ipâdi, târa diri ê pâ âboro
na rà tâaboo. Â é wàrapwiri naa goo
i du ârawéà mwara. [Â é pâdi naa
goorà diri, â rà nye ija] tiagoro na
rà jèe po cau pwàro diri.
12Â nabwé, â é ina tà tèpa câmu

kêe pâ: «Guwà panaimari ê dàra
utimuru, ba na o nye ticè cèna tà
pwatéreri târa.»
13Â rà panaimari ê pâ dàra uti

kàra. Â rà pwaai ê 12 nakébò goro ê
dàra noo kâra i tèpa 5 poloa!
14Ûna rà côo ê pàtàma Pwiduée

naa goo Iésu, â rà ina pâ: «Âjupâra
pâ wàé kaa i pwi Péroféta, na ia
[ina pâ] ée mwa tèepaa me naani
gòropuu!»
15 iÂ é jèe tà tâmogòori wà Iésu

pâ, rà o me nau popaé, ba na rà
pacimaê ma é pwi ukai kàra. Êkaa
na é pâra côwâ acari naa gòrojaa.
É pâra gòro parawére jawé

Mataio 14.22–33; Maréko 6.45–52
16Na bàrane, â rà boo naa

bàrawià wà tèpa câmu kà Iésu.
17Â rà pa wànga, â rà tapàgà i
nawià, â rà pâra cima Capernaüm,
na ére gée côwâ. Ûna ne, â bwaa
câé caa tèepaa darirà wà Iésu.

¶6:7 Pâ miliô—Grec: 200 mwani pwaa (deniers). Wâri pwi caapwi âboro
naa na 8 parui.
§6:9 Poloa—Poloa na pwa goro orge. (Orge, âna pwacèwii ê pwâra mai.)
i6:15 Ioane 18.36

18Â é uu ba maina ê pwéretòotù,
â maina wià. 19Ûna rà tapwauru
naa na 5 é 6 kilomètres, â rà
côo Iésu, na é câwiârà na é po
pâra gòro parawére jawé. Â é
pâmwünyabweri i wànga. Â po dau
wâgotàra.
20Êco na é ina tàra pâ: «Guwà

cibwaa pwa ma wâgotàwà, ba
*Wâgo!»
21Â pwa na rà nama é too darirà

naa gòro wànga. Êco na rà jèe pò
ma tèepaa gée, wâna na rà gée
naawê.

Iésu âna poloa târa wâro
22–24Napwa naa goo wà tèpa

âboro na ia é pa-ijarà wà Iésu, âna
rà nye tà tâa bàrawià, na ére gée
côwâ kâra nawià. Na dàuru kêe, âna
rà pò na tiàu Iésu jaarà**. Ba rà tâ-
mogòori pâ, câé caa pâra wiâ tèpa
câmu kêe gòro i pwi wànga. Â, [na
rà gére mudèe, â] rà tèepaa me
pàra wànga na rà me gée na ville
Tibériade, â rà tâdòo†† naawê. Â wà
tèpa âboro, âna rà tò naa gò, ba
na rà pâ naa Capernaüm, nau mudà
Iésu naawê.

Mudàra poloa na tâa cawi
25Rà pâmari Iésu wà tèpa âboro,

na ére nawià gée côwâ. Â rà ina
têe pâ: «Pwi ukai, gà tèepaa naani
wiidà?»
26Â é tòpi tàra pâ: «Guwà têre

bwàti, ba go ina tàwà ê âjupâra

pâ: Câguwà caa mudòo, gée goo
i pwina go pwa [goro ê pàtàma
Pwiduée]. Bwa. Guwà medario ba
ia go naa èwà na ia guwà copwa!
27 jÊco na go ina tàwà pâ, guwà cib-
waa wakè târa utimuru na o wai
tiàu. Wâdé na guwà wakè dàra ê
utimuru na tâa cawi—utimuru na é
naa ê *wâro dàra gòiri jaa Pwiduée.
Â nye wâgo, *Pwina naîri âboro, na
go naa tàwà ê utimuru bèepwiri. Ba
é naa tôo ê tàrù kêe ma pàtàmee
wà Pwiduée Caa.»
28Â rà ina têe pâ: «Dà cè pâ

wakè na bà pwa, ba na bà pacoo ê
câbawâdé kà Pwiduée?»
29 kÂ é tòpi tàra pâ: «Wàéni co ê

wakè na nümee na guwà pwa: Na
guwà cèikî naa goo pwina é cùrué
me.»

Poloa târa wâro gée goo Caa
30 lRà tawèerié mwara pâ: «Dà

cè câmu kêe, cèna gà o pwa, ma
bà côo ê pàtàma Pwiduée naa
googà, â na bà o cèikî naa googà?
31mNapwa wà tèpa jojoorojè, âna
rà ija manne‡‡ naa namaré. Ba jèe
wii naa na Tii Pwicîri pâ: É naa tàra
poloa me gée napwéretòotù, ba na
rà ija.» Psaume 78.24
32Â é tòpi tàra pâ: «Go ina tàwà ê

âjupâra pâ: Càcaa wà *Moosé na é
naa tàwà ê poloa na me gée nap-
wéretòotù. Â wà Caa kôo. 33Ba ê
âji poloa kà Pwiduée, âna wà Pwina
é boome gée *napwéretòotù. Â é

**6:22-24 Na dàuru kêe… Ina mwara naa na grec pâ: Rà côo pâ, nye
caapwi co wànga.
††6:22-24 Tâdòo—Accoster (bateau).
‡‡6:31 Manne—Utimuru na pwacèwii nyi nara mwünyaté, na é naa wà
Pwiduée tà tèpa Juif naa namaré.
j6:27 Ioane 6.48–58 k6:29 1 Ioane 3.23
l6:30 Mataio 16.1; Ioane 2.18
m6:31 Exode 16.14–15; Nombres 11.7–9; Psaume 78.24

naa ê *âji wâro tà diri tèpa âboro
gòropuu.»
34Â rà ina têe pâ: «Pwi Ukai, gà

ciburà naa tâbà ê poloa bèepwiri!»

Wâgo âna go pwi poloa
35 nÉ tòpi tàra wà Iésu pâ: «*Wâgo

âna go pwi poloa târa wâro! Wà pwi
âboro na é medario ma cèikî naa
gooò, âna o câ mwa caa nümee
dàra ija ma wâdo. 36Êco na, ia go
jèe nabwé ina tàwà pâ: Guwà jèe
côoô, êco na câguwà caa cèikî naa
gooò. 37Â rà o medario diri ê pâ
âboro na é naa tôo wà Caa, â câgo
caa naa còobé wà pwina é medario.
38«Ba go boome gée nap-

wéretòotù, nau pwa ê câbawâdé
kà Pwina é cùruo me, â càcaa
ê câbawâdé kôo. 39 oÂ wàéni ê
câbawâdé kêe: Na go cibwaa caa
tubatiàu cè pwi jèpwi, gée goo
tàpé na é jèe naarà tôo; â na go
mwa pawâroé côwâ gée na aubà
na Tòotù pwicò¶¶. 40Â wàéni ê
câbawâdé kà Caa kôo: Wà pwi
âboro na é côoô, wâgo *Pwina naî
Pwiduée, ma cèikî naa gooò, âna
ée mwa tòpi ê wâro dàra gòiri jaa
Pwiduée. Â go mwa pawâroé gée
na aubà na Tòotù pwicò.»

Càcaa wâdé tà tèpa pitûâ
41Wà tèpa âboro, âna rà jèe tapoo

picocoori Iésu, gée goro ê pai ina
kêe pâ: «Wâgo ê pwi poloa na é
boome gée napwéretòotù.» 42 pÂ rà
bwaa nye tà pi-ina tàra pâ: «Kaa!
Gona câé caa wà Iésu, pwina naî
Ioséfa? Ba jè tàgére tâmogòori du

nyaa ma caa kêe! Â gorodà na é ina
pâ é boome gée napwéretòotù?»
43Â é ina tàra wà Iésu pâ:

«Tàpéeni, guwà cibwaa ipicocoo.
44 qNye ticè pwi jè âboro cèna é
medario, wiàna câé caa todèe me
wà Caa, wà pwi a cùruo me. Â go
mwa pawâroé côwâ gée na aubà na
Tòotù pwicò. 45 rÂ jèe wii naa na tii
kà pwi jè *péroféta pâ: Rà o cau
picòo jii Pwiduée.Ésaïe 54.13 Â êdiri
pâ âboro na rà tòpi ê pwina é ina
tàra wà Caa, âna rà cau medario.
46 sNye ticè pwi âboro cèna é mu
côo wà Caa; wàco wà Pwina é me
gée jaa Pwiduée.»

Wà pwina é cèikî âna tà têe wâro
47 t«Go ina tàwà ê âjupâra pâ: Wà

pwi âboro na é cèikî naa gooò, âna
o mwa tà têe ê wâro dàra gòiri
jaa Pwiduée. 48 uWâgo ê poloa târa
wâro. 49Rà ija manne wà tèpa jo-
joorowà, naa namaré. Êco na rà
jèe bà. 50Â napwa ê poloa na
é boome gée napwéretòotù, âna
wiàna é ija pwi jè âboro, â o câé caa
bà. 51Wâgo ê pwi poloa târa wâro,
na go boome gée napwéretòotù.
Wiàna é ija poloa bèepwiri wà pwi
jè âboro, â é wâro dàra gòiri awé. Â
ê poloa na go mwa naa, âna ê naiio,
na go naa tà tèpa âboro gòropuu, ba
na rà wâro.»

Naiio âna âji utimuru
52Géewê, âna rà pitòocia wà tèpa

pitûâ kà tèpa Juif, â rà pi-ina tàra pâ:
«Wà pwini, âna é wànau târa cè pai
naa tâjè ê naiié, ma jè ija?»

¶¶6:39 Tòotù pwicò—Tòotù na ée mwa wâjué côwâ wà Iésu Kériso. (Côo
note goo 1 Pétéru 1.5.)
n6:35 Ioane 4.14 o6:39 Ioane 10.28–29, 17.12
p6:42 Mataio 13.55 q6:44 Ioane 6.65 r6:45 Ésaïe 54.13
s6:46 Ioane 1.18 t6:47 Ioane 3.15–16 u6:48 Ioane 6.32,58

53Â é ina tàra wà Iésu pâ: «Guwà
têre bwàti: Wiàna câguwà caa ija ê
naii Pwina naîri âboro, ma wâdo ê
domii kêe, â o nye ticè âji wâro wâ-
goowà. 54Â wà pwina é ija ê naiio,
ma wâdo ê domii kôo, âna o mwa tà
têe ê wâro dàra gòiri jaa Pwiduée. Â
go mwa pawâroé côwâ gée na aubà
na Tòotù pwicò. 55Ba ê naiio, âna ê
âji utimuru; â ê domii kôo, âna ê âji
jawé. 56Â wà pwi âboro na é ija ê
naiio, ma wâdo ê domii kôo, âna é
wâro gooò, â go wâro gooé.
57 v«Wà Caa na é cùruo me, âna

é wâro, [â wàé, âna é Pwina é
naa ê wâro]. Â wâgo, âna go
wâro gée gooé. Â wàra mwara
pwina é ija naiio, âna é wâro gée
gooò. 58Wàéni ê pwi poloa na é
boome gée napwéretòotù. Càcaa
wàra ê poloa na ia rà ija wà tèpa
jojoorowà—ba rà cau bà. Â wà pwi
âboro na é ija ê pwi poloa bèeni, âna
é wâro dàra gòiri awé.»
59É ina ê pâ popai bèepwiri wà

Iésu, na é pwa pupûra naa na *wâra
pitapitiri wâ Capernaüm.

Pàra tàpé âna rà pâra jii Iésu
60Ûna rà têre ê pwina é ina wà

Iésu, â ê auwâru gée goo tàpé na
rà mu ciburà pâra wiâê, âna rà pi-
ina pâ: «Auwa! Po dau gòo ê popai
bèepwiri! O wàilàapà cèna pâriê ma
é tòpi?»
61Â é têre naa gooé pâ, rà tàgére

picocoorié goo, â é ina tàra pâ:
«Wànau? Po dau tanooriwà ê popai
bèepwiri? 62Â wiàna guwà côoô,
wâgo Pwina naîri âboro, na go too
côwâ naa na autâa kôo béaa, â

o dà cè pwina guwà niimiri? 63Ba
nye êkaa gée goo pâ popai kôo, na
é me ê Nyuâaê Pwicîri, wàé na é
naa wâro. Ba napwa [pâ wakè kà]
tèpa âboro, âna càcaa pâri [ma rà
naa wâro]. 64 wÊco na rà wânabibiu
kàwà pàra tèpa âboro na càra caa
cèikî naa goo ê pâ popai kôo.»
Ba é nye tâmogòori wà Iésu, gée

na autapoo tàpé na càra caa cèikî,
ma wà pwina é ipwa tûâ têe.
65 xÂ é ina tàra mwara pâ: «Wàép-

wiri ê majoroé ma go jèe ina tàwà
pâ: Nye ticè pwi jè âboro cèna é me
wiâô, wiàna câé caa todèe medario
wà Caa.»
66Â tapoo napwiri, âna wâru pàra

tèpa âboro kêe âna rà coo jiié, â jèe
càra caa pâra côwâ wiâê.

Rà tà cimwü wà tèpa apostolo
67É ina wà Iésu tà tèpa 12 a câmu

kêe, pâ: «Â wâguwà, âna nümawà
mwara na guwà wâjué côwâ?»
68 yÂ é tòpi têe wà Simona Pétéru

pâ: «Pwi Ukai, na bà pâra wiâ î? Ba
nye wâjaagà ê pâ popai târa wâro
dàra gòiri jaa Pwiduée. 69Ba bà nye
côoina pâ, wâgà Kériso, wà Pwina é
jèe pitòrigarigà ma cùrugà me wà
Pwiduée. Â bà jèe cèikî naa googà.»
70Â é ina tàra pâ: «Wâgo na

ia pitòrigariwà, wâguwà tèpa
12 a câmu kôo. Êco na pwi jè
ârapàarawà, âna pé pwi naî
*Caatana§§!»
71É ina pwiri naa goo wà Judas,

pwina naî Simona Iscariote. Ba wàé,
gée goo tèpa 12 *apostolo, âna ée
mwa ipwa tûâ tà Iésu.

§§6:70 Pwi naî Caatana—Grec: Pé duée.
v6:57 1 Ioane 3.24 w6:64 Ioane 13.11 x6:65 Ioane 6.44
y6:68 Mataio 16.16

É too naa goro tòotù
maina naa Iérusaléma

7 zGée na càùé, â é pâpitiri napô
Galilée wà Iésu. Ba nye càcaa

nümee dàra pâpitiri wâ *Judée. Ba
rà pibu naigé wà tèpa caa kà tèpa
*Juif, ba na rà pòtàmwereê.
2 aJèe pâmwünyabwe ê *tòotù

maina kà tèpa Juif. Â, na pâ tòotù
bèepwiri, âna rà tâa nacapè*. 3Â wà
tèpa aéjii kà Iésu, âna rà ina têe pâ:
«Gà pâra géeni naa Judée, [ba na
gà too naa goro i tòotù maina]. Ba
wâdé na rà côo mwara ê pâ muru
na gà pwa wà tèpa âboro'gà [na
tâa Judée]. 4Ba nye ticè pwi âboro
cèna é naapwàniri ê pwina é pwa,
wiàna nümee na picagòtùé. Â wiàna
gà pwa ê pâ muru bèepwiri [goro ê
pàtàma Pwiduée] â gà ipaarigà, ba
na rà côogà wà tèpa âboro.»
5 bBa wà tèpa aéjii kêe, wàilà

mwara, âna bwaa càra caa pâji cèikî
naa gooé.

Càcaa pâji pàara kôo
6É tòpi tàra pâ: «Wâdé naa

goowà, ba nye pâri ma guwà nye
tà pâra imudi. Â napwa naa gooò,
âna càcaa pâji pàara kôo. 7Ba tèpa
âboro gòropuu, âna ticè pai pwa
wèe ma rà èpàriwà. Â napwa naa
gooò, âna rà nye èpàrio, ba go in-
apàpari ê pâ tûâ kàra na èpà. 8Bwa,
guwà too naa goro pi-ija, wâguwà.
Â wâgo, âna câgo caa too, ba càcaa
pâji tèepaa ê pàara kôo.»
9Ûna é jèe ina pwiri tàra, â é bwaa

tàpo tâa Galilée.

10Êco na, ûna rà jèe too naa goro
tòotù maina, â ée mwa tà pwicò
kàra, â câé caa pipaarié.

Rà mudèe tèpa caa kà tèpa Juif
11Napwa wà tèpa caa kà tèpa Juif,

âna rà imudà Iésu na aupwa-ija. Â
rà pitawèeri pâ: «Wâpèe?» 12Â rà
dau pwa jèkutâ gooé wà tèpa âboro.
Ba rà ina pàra pwi pâ: «É pwi âboro
wâdé.»
Â rà ina pàra tàpé pâ: «Bwa, é pwi

a pwa ma rà imwüru tèpa âboro.»
13Êco na nye ticè âboro cèna inapà-
parié, ba wâgotàra goo tèpa pitûâ
kàra.

É ipaarié â é pwa pupûra
14Na po nabibiu kâra pwa-ija, â

é too naa na *Wâra pwapwicîri wà
Iésu, â é tapoo ipupûra tà tèpa
âboro wê.
15 cÂ rà dau pò gooé wà tèpa Juif,

â rà pi-ina tàra pâ: «É tâmogòori
géepà ê pâ *Naèà wà pwini, na nye
ticè caa kâra câmu kêe?»

É cùruo wà Pwiduée
16 dÉ ina tàra pâ: «Ê pwina go ina

tàwà, âna càcaamurume gée gooò,
â gée goo Pwiduée na é cùruo me.
17Ba wiàna nümawà na guwà pwa ê
câbawâdé kà Pwiduée, â guwà mwa
tâmogòori pâ, wiàna ê pwina go ina,
âna me gée jaa Pwiduée, é, me gée
gooò. 18 eWà pwina é ina ê pwina é
nye niimiri wàé, âna é mudàra pai
pwa wèe ma picâdirié. Â wà pwina
é imudàra ma é ipwamaina pwina é

*7:2 Rà tâa nacapè—Fête des huttes. Côo mwara Tòotù maina naa na
Neeremuru (Vocabulaire).
z7:1 Ioane 5.18 a7:2 Lévitique 23.34 b7:5 Apostolo 1.14
c7:15 Mataio 13.54; Luka 2.47 d7:16 Ioane 12.49, 14.10
e7:18 Ioane 8.50

cùrué me, âna é *tàrù, ba é nye ina
co pwina âjupâra.

Wâdé na guwà tèi wiâra tàrù!
19 f«Gona câé caa naa tàwà ê

Naèà wà *Moosé? Â nye ticè pwi jè
âboro cèna é pâra wiâra! Cina nü-
mawà na guwà pòtàmwaraô?»
20 gÂ rà ina têe pâ: «Kaa! Pwa

duée wâgoogà! Wàilàapà na
mudàra ma pòtàmwaragà?»
21Â é tòpi tàra pâ: «Nye caapwi

co ji muru na go pwa [goro pàtàma
Pwiduée na *tòotù pwicîri] â guwà
dau pò goo. 22 hÊco na wâguwà
mwara, âna [guwà wakè] na tòotù
pwicîri, na guwà pwa *kamaî tà pwi
nari èpo. Ba [guwà ina pâ] ê pwa
kamaî, âna me gée goo wà Moosé.
(Êco na càcaa me gée gooé, â wà
tèpa jojoorojè béaa kêe, na rà pwa.)
23 iÜu, guwà pwa kamaî na tòotù
pwicîri, ba na câguwà caa êgòjai
ê Naèà kà Moosé. Â wâgo, âna go
pwa ma tiàu awé maagé kà pwi jè
âboro, na tòotù pwicîri. Â cina guwà
putàmu naa gooò? 24Guwà cibwaa
tèi wiâra ê pai côo kàwà. Wâdé na
guwà tèi wiâra tàrù!»

Pwiri é pwi Mesia wà Iésu?
25Rà ina pàra âboro gée

*Iérusaléma pâ: «Gona càcaa
wà i pwi ia rà mudàra ma rà

pòtàmwereê? 26Guwà côo! Câé
caa picârü, â rà nye tàgére pitùra
ma pàra tàpé, â nye gére ticè na rà
ina têe wà tèpa pitûâ! Gona pwiri
rà côoinaê pâ wàé pwi *Mesia, [pwi
ukai na jè tapacîê]? 27 jÊco na, wà
pwi Iésu bèeni, âna jè tâmogòori
wâna na é me géewê. Â napwa wà
pwi Mesia, âna nye ticè jè âboro
cèna o tâmogòori wâna na ée me
géewê†.»
28 kÛna é bwaa gére pwa pupûra

wà Iésu, naa na Wâra pwapwicîri, â
é tomara too pâ: «Gona guwà nye
niimiri kaa pâ guwà jèe tâmogòo-
rio? Â guwà tâmogòori wâna na go
me géewê? Bwa! Ba câgo caa me
gée gooò. Â wà Pwi a cùruo me, âna
pwina pâriêma guwà tòpò naa gooé
ê cèikî kàwà. Êco na guwà nye âji
càcaa tâmogòorié. 29Â wâgo, âna
go nye tâmogòorié, ba go me jiié,
â wàé na é cùruo me.»
30 lÂ wà tèpa âboro, âna rà

imudàra cè naigéma rà tâjùrué, êco
na nye ticè pai pwa wèe. Ba bwaa
càcaa pâji tèepaa ê pàara.
31Êco na rà jèe dau wâru gée goo

tàpé na rà têreê, na rà cèikî naa
gooé. Â rà ina pâ: «[Munaa wàé pwi
Mesia. Ba] nye dau wâru kaa pâ
câmu kâra pàtàma Pwiduée na é
pwa. Â wiàna càcaa wàé pwi Mesia,
â pwiri càcaa wàrapwiri‡.»

†7:27 Rà pitanami wà tèpa âboro-bà, ba ia é inapàpari wà Michée, pwi
péroféta, pâ, wà pwi Mesia, âna ée mwa me gée na village Bétéléma.
(Côo nee tii 42 ma Michée 5.1 ma Mataio 2.6.)
‡7:31 Dernière phrase—Grec: «Wiàna éemwa tèepaa cè pwi Mesia, â pwiri
ée mwa pwa cè pâ câmu kâra pàtàmee na wâru, jii ê pâ pwina é pwa wà
pwini?»
f7:19 Apostolo 7.53; Roma 2.21–24 g7:20 Ioane 8.48, 10.20
h7:22 Genèse 17.9–13; Lévitique 12.3 i7:23 Ioane 5.8–10,16
j7:27 Ioane 7.41, 9.29 k7:28 Mataio 11.27; Ioane 8.55
l7:30 Ioane 7.44

Rà bu naigé ba na rà tâjùrué
32Wà pàra tèpa *Farasaio, âna rà

têre ê pai picocoo naa goo Iésu. Â
rà pitêrerà ma wà tèpa caa kà tèpa
pwa *ârapwaailò, ba na rà cùru wà
tèpa wéaari Wâra pwapwicîri nau
tâjùrué.
33Â é ina tàra wà Iésu pâ: «O cà-

caa gòrio jaawà, â go o mwa pâra
côwâ naa jaa Pwina é cùruo me.
34mÂ guwà o mwa pimudòo, â o
câguwà caa pâdario, ba càcaa pâri
ma guwà pâra naa na, na go pâ
naawê.»
35Â rà pi-ina tàra pâ: «Gona wâpà

na, na é pâra naawê, ma o càcaa
pâri ma jè o pâmariê? Wànau? Gona
é còobé jii ê napô kâjè, târa ma é
pacâmuri tèpa jènerejè, na rà wâro
naa nabibiu kà tàpé na càra caa
tèpa Juif? 36Dà ê pwina é pwa na é
ina tâjè, na é gére ina pâ: “Guwà o
mwa pimudòo, â o câguwà caa pâ-
dario, ba càcaa pâri ma guwà pâra
naa, na go pâ naawê”?»

Go naa tàwà jawé târa wâro
37 nJèe pwi bénabwé tòotù kâra pi-

ija kà tèpa Juif, pwi tòotù na dau
pwamuru naa goo. Â é cimadò wà
Iésu, na ara diri ê pâ âboro. Â é
tomara too pâ: «Wiàna pwa cè pwi
âboro na nümee dàra wâdo, â wâdé
na é medario ma é wâdo! 38 oBa wà
pwina é cèikî naa gooò, âna o mwa
pò gée gooé ê pwârajawé târa wâro,
wàra ê pai ina naa na *Tii Pwicîri.»

39 pÉ ina pwiri goo ê Nyuâaê
Pwicîri, na rà o mwa tòpi ê pâ âboro
na rà o mwa cèikî naa gooé. Êco na,
na pwi pàara-bà, âna càcaa pâji naa
ê Nyuâaê Pwicîri, ba bwaa câé caa
pâ too naa na muugère kêe wà Iésu.

Càra caa pitêrerà gooé
40 qÛna rà têre ê pâ popai bèep-

wiri, â wâru ê pâ âboro na rà ina pâ:
«Âjupâra pâ wà pwini, âna nye wàé
kaa i Pwi Péroféta na jè tapacîê!»
41 rÂ rà ina wà pàra tàpé pâ: «Wàé

kaa wà pwi Mesia!»
Êco na rà ina wà pàra tàpé pâ:

«Gona ée mwa me gée Galilée wà
pwi Mesia? Bwa! 42 sBa jèe wii naa
na ê Tii Pwicîri pâ, ée mwa tèepaa
wà pwi Mesia gée na wâao kà pwi
ukai *Davita. Â ée mwa me gée
Bétéléma, village kà Davita¶.»
43Êkaa na rà pitadàrùrà goo Iésu.

44Â nüma pàra tàpé na rà tâjùrué,
êco na nye ticè pai pwa wèe.

Càra caa cèikî tèpa pitûâ
45Napwa wà tèpa wéaari Wâra

pwapwicîri [na ia cùrurà pâ, ba na
rà tâjùrué] âna rà wâjué côwâ. Â
rà tèepaa dari tèpa caa kà tèpa
pwa ârapwaailò ma tèpa Farasaio.
Â wà tàpéebà, âna rà tawèerirà pâ:
«Gorodà na câguwà caa popa me
Iésu?»
46 tÂ rà tòpi tàra pâ: «Nye

ticè âboro cèna mu tùra bwàti
pwacèwiié!»
47Â rà ina tàra wà tèpa Farasaio

pâ: «Wànau, é ipa-imwüruwà
¶7:42 Càra caa tâmogòori pâ, wà Iésu, âna pitèpaé naa Bétéléma.
m7:34 Ioane 8.21, 13.36
n7:37 Lévitique 23.36; Ésaïe 55.1; Ioane 4.14 o7:38 Ésaïe 58.11
p7:39 Ioane 16.7, 20.22; Apostolo 2.4 q7:40 Ioane 6.14 r7:41 Ioane
1.46 s7:42 2 Samuel 7.12; Psaume 89.4–5; Michée 5.1–2
t7:46 Maréko 1.22

mwara? 48 uNye ticè pwi jè
ârapàarajè, wàijè tèpa pitûâ ma
tèpa Farasaio, na cèikî naa gooé.
49Â napwa diri ê nyi tèpa âboro
bèeni na rà cèikî naa gooé, âna
càra caa tâmogòori ê Naèà kà
Moosé. Â jèe tojiirà!»
50 vÊco na wà Nicodème, pwi

jè béerà—wà i pwi a pâmari
Iésu [na ne]—âna é ina tàra pâ:
51«Pwicîri naa na ê Naèà kâjè, na
jè pwa wârimuru tà wà pwi âboro,
béaari ê pai [pitèié. Wâdé na jè
mara] tàmaari ê pwina é ina târa
ipwamuruê.»
52 wÂ [rà tapàgà têe, â] rà ina

pâ: «Kaa! Gà pwi âboro me gée
Galilée, wâgà mwara? Mudàra cai
na ê Tii Pwicîri, â gà o pâ nau côo
pâ, nye ticè *péroféta cèna me gée
Galilée!»
{ 53Â nabwé, â rà jèpa ipiina naa

na jèpa pwârawâ kàra.}
Naporomee 8.1–11, âna nye tiàu

na pâ Tii Pwicîri naa na grec na
muru béaa.

Tô a mura paao

8 Â é pâra wà Iésu, naa gòro-
jaa Élaio§. 2Â, na dàuru kêe,

na bwaa dau dàuru, â é wâjué
côwâ naa na *Wâra pwapwicîri. Â rà
medarié, ê pâ âboro na wâru. Â é
tâaboo**, â é tapoo pacâmurirà. 3Â
wà pàra tèpa *dotée goro ê Naèà,
ma wà pàra tèpa *Farasaio, âna rà
dàti medarié ê tô jè ilàri. Ba rà pâ-
mariê, na ru gére ipuu ma pwina cà-

caa pwi éaé. Â rà popaé me, na ara
diri ê pâ âboro. 4Â rà ina tà Iésu pâ:
«Pwi a pwa pupûra, wà tôoni, âna
tâjùrué na é bwaa gére mura paao.
5 xJèe wii naa na ê *Naèà kà Moosé,
pâ, o caamwara goro atü ê tô ilàri na
é wàrapwiri. Â wâgà, âna dà cèna
gà ina naa goo?»
6Rà ina pwiri têe, ba na rà tacaié.

Ba nümarà na rà pa ê pai tòpi kêe,
ma bépiciapwâ gooé. Êco na é cùué
boo wà Iésu, â é pwa tii goro ê man-
gadaîê, naa napuu.

Wàilàapà pwina ticè èpà kêe?
7 yÛna rà nye tà ciburà tawèerié, â

é cimadò, â é ina tàra pâ: «Wâdé na
wà pwi âboro, namu nye ticè èpà na
é pwa, âna é tapoo èié goro atü.»
8Â é jèu cùué boo côwâ, ma pwa

tii na napuu. 9Â rà jèpa ipiina, tapoo
gée goo tèpa ijiao, tèepaa naa goo
tèpa âboro kîri. Â ru mwa tà tâa
acari, wà Iésu ma wà i tô ilàri.
10Â é tagòtùé wà Iésu, â é ina têe

pâ: «Tôoni, rà wâpà, tàpé na ia rà
pitòtigà? Gona nye ticè âboro cèna
é tâa, ma é naa cè wârimuru tâgà?»
11 zÂ é tòpi têe pâ: «Nye ticè.» Â é

ina têe wà Iésu pâ: «Â wâgo mwara,
âna câgo caa naa cè wârimuru tâgà.
Gà pâra, â gà cibwaa pwa côwâ cè
tûâ cèna èpà!»

Iésu âna é pwi pwéelaa
kâra gòropuu

12 aÉ ina mwara tà tèpa âboro wà
Iésu pâ: «*Wâgo kaa ê pwéelaa kâra

§8:1 Gòrojaa Élaio—Mont des Oliviers.
**8:2 Â é tâaboo—Naa jaa wà tèpa Juif, âna rà tâaboo wà tèpa pwa pupûra
na rà pacâmuri âboro.
u7:48 Ioane 12.42 v7:50 Ioane 3.1–2 w7:52 Ioane 7.41–42
x8:5 Lévitique 20.10; Deutéronome 22.22–24
y8:7 Deutéronome 17.7 z8:11 Ioane 5.14
a8:12 Ésaïe 49.6; Ioane 1.4–9, 9.5, 12.46

gòropuu. Â wà pwi âboro na é me
wiâô, âna o mwa pwa ê pwéelaa na
wâgooé na naa têe ê âji wâro. Â o
câé mwa caa pâ naa ê bàutê.»
13Â rà ina têe wà tèpa Fara-

saio pâ: «Nye piticèmuru naa goo
ê pwina gà ina, ba gà nye pi-
paâjupâragà côwâ††!»
14 bÂ é tòpi tàra pâ: «Bwa. Wiàna

go nye pipaâjupâraô côwâ, â nye
âjupâra ê pai pipaâjupâraô kôo.
Ba go tâmogòori wâna na go me
géewê, ma wâna na go pâra naawê.
Â napwa wâguwà, âna câguwà caa
tâmogòori wâna na go me géewê,
ma wâna na go pâra naawê. 15 cBa
guwà pitèi wiâra ê tûâ kà tèpa
âboro. Â wâgo, âna nye ticè pwina
go tèié. 16 dÊco na, wiàna go nye tèi,
â o nye âjupâra ê pai tèi kôo. Ba
càcaa wâgo co, â nye wàibu naima
ma Pwiduée Caa, na é cùruo me.
17 eBa ia wii naa na ê Naèà kàwà pâ,
ê aupaâjupâra kâra ârailu âboro,
âna nye âjupâra kaa. 18 fÂ *Wâgo,
âna go nye *paâjupâraô, â é nye
paâjupâraô mwara wà Caa, Pwina é
cùruo me.»
19Â rà tawèerié pâ: «Gona wâpà

Caa'gà?»
Â é tòpi tàra pâ: «Câguwà caa tâ-

mogòoribu ma Caa kôo. Ba wiàna
guwà gére tâmogòorio, â pwiri
guwà gére tâmogòori mwara wà
Caa kôo.»
20 gÉ ina ê pâ popai bèepwiri wà

Iésu, ûna é bwaa gére pwa pupûra

wâna Wâra pwapwicîri, wâna
autòpò âraimeai tà Pwiduée. Â nye
ticè jè âboro cèna é tâjùrué, ba
bwaa càcaa tèepaa ê pàara kêe.

É inapàpari pai
còpòo kêe dari Caa

21 hÉ ina mwara wà Iésu pâ: «Go
o jèe pâra, â guwà o mwa mudòo.
Â guwà o bà naa na èpà kàwà. Ba
wâna na go pâra naawê, âna o cà-
caa pâri ma guwà pâra naawê.»
22Â rà pi-ina tàra wà tèpa âboro

pâ: «[Dà pai ina wèe ni?] Pwiri ée
mwa pipòtàmwereê côwâ? Ba é ina
pâ càcaa pâri ma jè pâra naa na é
pâra naawê.»
23 iÂ é tòpi tàra pâ: «Wâguwà

âna guwà tèpa âboro géeniboo, â
wâgo, âna go me géenidò. Ba guwà
tèpa âboro gòropuu, â câgo caa pwi
âboro géeni gòropuu. 24Gée goro
pwiri, na ia go ina tàwà pâ, guwà o
bà naa na èpà kàwà, wiàna câguwà
caa cèikî pâ, ‘*Wâgo [na go napwiri,
nabà, â dàra gòiri awé]’.»
25Â rà ina têe pâ: «Gona wâgà

wàa?»
Â é tòpi pâ: «I pwi ia go jèe ina

tàwà, gée na autapoo goo‡‡. 26Â
wâru pâ muru na pâri ma go ina naa
goowà, ma pitèiwà goo. Êco na go
inapàpari [tàwà co] ê pwina go têre
jii wà Pwina é cùruo me naa jaawà.
Ba wàé na é ina ê âjupâra.»
27Êco na càra caa têreina pâ é

pwa jèkutâ goo [wà Pwiduée] Caa.
††8:13 Pipaâjupâragà côwâ—Rendre témoignage de toi-même. Côo
mwara Paâjupâra naa na Neeremuru (Vocabulaire) naa pwâadàra tii.
‡‡8:25 I pwi ia go jèe ina tàwà, gée na autapoo goo—é, Gorodà na go tòpi
tàwà?
b8:14 Ioane 5.31–32, 7.28 c8:15 Ioane 12.47
d8:16 Ioane 5.30, 8.29 e8:17 Deutéronome 19.15
f8:18 1 Ioane 5.9 g8:20 Ioane 7.30 h8:21 Ioane 7.34, 13.33
i8:23 Ioane 3.31

28 jÂ é ina tàra pâ: «Wiàna guwà
mwa naaô too naanidò¶¶, wâgo
*Pwina naîri âboro, â guwà o mwa
côoinari pâ, ‘Wâgo [na go napwiri,
nabà, â dàra gòiri awé]’. Â guwà o
mwa côoina mwara pâ, câgo caa po
pwa cè jè muru gée gooò. Ba go ina
co ê pwina é ina tôo wà Caa. 29Â wà
Pwina é panuâô me, âna é nye tà
wâjaao, â càcaa mu nama tà wâgo
acari. Ba go pwa taaci ê pâ muru na
wâdé têe.»
30Ûna é wàrapwiri pai tùra kêe

tàra, â wâru tàpé na rà cèikî naa
gooé.

âjupâra âna ée mwa tipiwà!
31É ina wà Iésu tà tèpa Juif na rà

cèikî naa gooé, pâ: «Guwà tèpa âji
a *câmu kôo, wiàna guwà tà cimwü
goo ê popai kôo. 32Â géewê, na
guwà mwa tâmogòori ê *âjupâra, â
ê âjupâra âna ée mwa tipiwà.»
33 kÂ rà ina têe [wà pàra tàpé]

pâ: «Cina gà ina pâ, o mwa tip-
ibà? Ba wàibà, âna bà tèpa gòobàra
*Abéraama, â nye ticè pwi âboro
cèna é mu caa nama bà tèpa
*ênawéna kîri kêe!»
34 lÂ é tòpi tàra pâ: «Guwà têre

bwàti, ba go ina tàwà ê âjupâra
pâ: Wà pwi âboro na é pipanuâê
târa èpà, âna é pwi ênawéna kîri
kâra èpà. 35Â wà pwi ênawéna kîri,
âna càcaa pwâraê naa na tâa kà
pwi a pitûâ kêe. Â wâdé co naa
goo ê pwi èpo naa pwârawâ. 36Â
wiàna go tipiwà, wâgo Pwina naîri
âboro, â o nye ticè kaa cèna câguwà
mwa caa èrà goo. 37Go tâmogòori
pâ guwà tèpa gòobàra Abéraama.

Êco na guwà pimudàra ma guwà
pòtàmwaraô, ba câguwà caa tòpi ê
popai kôo. 38Go ina ê pâmuru na go
côo naa jaa wà Caa kôo. Â wâguwà,
âna guwà nye pwa ê pwina guwà
têre jii pwi caa kàwà.»
39mÂ rà tòpi têe pâ: «Nye pwi âji

caa kâbà, âna wà Abéraama!»
Â é ina pâ: «Wiàna guwà tèpa

âji naîê, â pwiri guwà gére pwa
pâ wakè na ia é pwa. 40Â nabà,
âna guwà pimudàra ba na guwà
pòtàmwaraô, wâgo na go ina tàwà
ê âjupâra na go têre jii Pwiduée! Wà
Abéraama âna câé caa mu pwa na
wàrapwiri! 41 nBwa, guwà nye pwa ê
pâ wakè kà pwi caa kàwà.»
Â rà ina têe pâ: «Câbà caa tèpa

èbwi! Ba nye caapwi co pwi caa
kâbà, âna wà Pwiduée!»

Câguwà caa tèpa naî Pwiduée
42É tòpi tàra pâ: «Wiàna é pwi

caa kàwà wà Pwiduée, â pwiri gére
wânümawà gooò. Ba go me gée
jaa Pwiduée, â go wâni gée gooé.
Ba câgo caa me imudi, â é cùruo
me. 43Gorodà na câguwà caa tâ-
mogòori ê pwina go ina tàwà? Ba
nye tàutàwà na guwà tòpi ê popai
kôo.
44 o«Bwa, wà pwi caa kàwà, âna

wà *Caatana, wà Pwi âboro èpà!
Êkaa na nye nümawà na guwà pwa
ê câbawâdé kêe. Wà pwiibà, âna
é pwi a pòtàmwara âboro, gée na
autapoo goo. Â câé caa tâa na
âjupâra, ba nye ticè âjupâra gooé.
Ba é nye tà pwâ, ba é nye pwi a
wàrapwiri, ba é pwi caa kà tèpa
pwâ.

¶¶8:28 Naaô too naanidò—É ina wà Iésu goro ê pai ténamiriê naa goro sa-
tauro, â goro ê pai wâjué côwâ kêe naa jaa wà Pwiduée naa napwéretòotù.
j8:28 Ioane 3.14 k8:33 Mataio 3.9 l8:34 Roma 6.16,20
m8:39 Mataio 3.9 n8:41 Ésaïe 63.16 o8:44 1 Ioane 3.8

45«Â wâgo, âna go ina ê âjupâra,
êkaa na câguwà caa cèikî naa goo.
46 pWàilàapà gée goowà cèna ée
paari pâ pwa cè èpà na go pwa?
Â wiàna go ina tàwà ê âjupâra, â
cina câguwà caa cèikî naa gooò?
47 qWà tèpa âboro na rà me gée
goo Pwiduée, âna rà têre ê popai kà
Pwiduée. Êco na câguwà caa têre ê
popai kêe, ba câguwà caa me gée
goo Pwiduée.»

Iésu ma Abéraama
48 rRà ina tà Iésu wà pàra tèpa

Juif pâ: «Bà nye âjupâra pâ gà pé
pwi *Samaria, â pé pwi a pwa duée
googà!»
49Â é tòpi tàra pâ: «Bwa, cà-

caa pwa duée gooò! Êco na go
pitòimiri Caa kôo, â wâguwà, âna
câguwà caa pitòimiriô. 50Câgo caa
pimudàra cè pai pwamainaô. Êco
na pwa Pwi a pitèimuru, na é pwi
a-imudàra ba kôo. 51 sGo ina tàwà
ê âjupâra pâ: Wà pwi âboro na é
pitêre dàra ê popai kôo, âna o cà-
caa pâri ma é bà [dàra gòiri].»
52Â rà ina têe pâ: «Bà jèe tâ-

mogòori ni, pâ, gà pé wâra duée! Ba
é jèe bà wà Abéraama, â rà jèe bà
mwara wà tèpa *péroféta. Â wâgà
âna gà ina pâ: “Wà pwi âboro na é
pitêre dàra bwàti ê popai kôo, âna o
câé caa bà.”
53«Pwiini, wâgà ilàapà?! Gona gà

maina jii Abéraama, pwi caa kâbà?
Wàé na é jèe bà, â rà jèe bà mwara
wà tèpa péroféta!»

Go mara tâa béaa kà Abéraama
54É tòpi tàra wà Iésu pâ: «Wiàna

go ipwamainaô, â napwa ê pâ popai
kôo, âna piticèmuru naa goo. Êco
na wà Caa kôo, âna é nye ipwa-
mainaô ma paari ê pai muugère
kôo. Wàé na guwà ina gooé pâ é
Pwiduée kàwà! 55Êco na câguwà
caa tâmogòorié, â wâgo, âna go tâ-
mogòorié. Ba wiàna go ina tàwà pâ
câgo caa tâmogòorié, â go pwi a
pwâ, pwacèwiiwà. Êco na go nye tâ-
mogòorié, êkaa na go pâra wiâra ê
popai kêe. 56Wà Abéraama, pwi caa
kàwà, âna é jèe tàmara côo ê pwi
pàara kôo, â é dau ipwàdée, goo pai
mwa tèepaa me kôo.»
57Â rà ina pâ: «A? Bwaa cà-

caa pâ 50 naja'gà, â gà jèe côo
Abéraama?!»
58 tÂ é tòpi tàra wà Iésu pâ: «Guwà

têre bwàti, ba go ina tàwà ê âjupâra
pâ: Na bwaa nye tiàu Abéraama,
âna go jèe tâa, ba ‘Wâgo [na go nap-
wiri, nabà, â dàra gòiri awé]’.»
59Â ûna rà têre [pâ, é nama ipai-

wàilu ma wà Pwiduée] â rà nye tòri
kaa pâ atü, ba na rà èié goo. Êco
na é picârü goorà, â é còobé gée na
Wâra pwapwicîri.

É nama é niâ pwi a bwi

9 Ûna é pâra wii naigé wà Iésu, â
é côo pwi jè âboro, na é pwi a

bwi gée na aukîri kêe§§.
2 uÂ rà tawèerié wà tèpa *câmu

kêe pâ: «Pwi ukai, cina é bwi wà
pwini? Pwiri gée goro cè èpà kêe, é,
gée goro cè èpà kà du nyaa ma caa
kêe?»

§§9:1 Aukîri kêe—Sa naissance. Rà ina mwara wà tèpa ijiao pâ: Pai pitèpaé.
p8:46 2 Korénito 5.21; 1 Pétéru 2.22 q8:47 1 Ioane 4.6
r8:48 Maréko 3.21–22 s8:51 Ioane 5.24 t8:58 Ioane 1.1
u9:2 Ézékiel 18.20; Luka 13.2,4

3 vÂ é tòpi tàra pâ: «Bwa, càcaa
gée goro èpà kêe, â càcaa gée goro
cè èpà kà du nyaa ma caa kêe. Ê
pai bwi kêe, âna pwa, ba na paari ê
pàtàma Pwiduée naa gooé. 4Ba, na
pàara naa bwaa pwaa, âna wâdé na
jè pacoo ê pâ wakè kà Pwina é cùruo
me. Ba é wâmwünyabwe ê bàutê, â
o jèe nye ticè âboro na pâri ma é
wakè na bàutê. 5 wBa, na go bwaa
wâni gòropuu, âna go pwéelaa kâra
ê gòropuu.»
6 xÂ é èdu boo naa napuu, â é bi-

inaimari ê nüru èdu kêe ma puu. Â
é tâmi ê du parawére âraporomee i
pwi a bwi. 7Â é ina têe pâ: «Gà pâra
nau nuwagà naa najawé Siloé.»
(Siloé, âna pai ina wèe pâ ‘Cùrué’.)
Â é pwa wà pwini, â ûna é wâjué

me côwâ [naa pwârawâ] â é jèe nye
niâ!

Rà pò gooé tèpa âboro
8Wà tèpa âboro na rà wâro goro

jènereê, ma wà tàpé na rà mu côoê
na é mu ila, âna rà pò ma pi-ina tàra
pâ: «Gona càcaa wà i pwi âboro na
ia é mu nye tà tâaboo burà ila?»
9Â rà ina wà pàra tàpé pâ:

«Akaé.» Êco na rà ina wà pàra
tàpé mwara pâ: «Bwa! Pwacèwii
naa wàé.»
Â wà pwiibà, âna é tòpi tàra pâ:

«Bwa, nye wâgo kaa.»
10Â rà tawèerié pâ: «Ico pwini, gà

wànau târa ê pai pwa wèe ma gà
côojè?!»
11Â é tòpi tàra pâ: «Wà pwi jè

âboro na nee Iésu, âna é pwa ma
go côojè. Ba é bii ê puu, â é tâmi
ê du parawére âraporomeeô goo. Â

é ina tôo pâ, na go nuwao naa na-
jawé Siloé. Ûna go wàrapwiri, â go
nye niâ kaa!»
12Â rà ina têe pâ: «Â é wâpà wà

pwi âboro-bà?»
Â é tòpi pâ: «Îi, câgo caa

tâmogòori.»

Rà tawèerié tèpa Farasaio
13Rà popa wà i pwi a bwi, pâ-

dari tèpa *Farasaio. 14Ba napwa ê
tòotù bèepwiri ia é bii i puu na* wà
Iésu, ma é pwa ma é niâ, âna tòotù
pwicîri. 15Â rà tawèerié mwara wà
tèpa Farasaio, goro ê pai niâ kêe.
Â é tòpi tàra pâ: «É tâmi i du

parawére âraporomeeô goro dùuru,
â go nuwa, êkaa na go niâ.»
16Â jèe pâra nau pitadàrù ê pai

tâa kàra. Ba rà ina wà pàra tàpé pâ:
«Wà pwi âboro na é pwa pwiri, âna
câé caa me gée goo Pwiduée! Ba
câé caa papwicîri ê *tòotù pwicîri!»
Â rà ina wà pàra tàpé pâ: «Bwa,

wiàna é pwi âboro èpà, â pwiri cà-
caa pâri ma é pwa ê pâ *câmu kâra
pàtàma Pwiduée.»
17 yÂ rà tawèeri mwara i pwi âboro

a bwi pâ: «Dà cè pai niimiri'gà naa
gooé, na é nama gà niâ?»
Â é tòpi tàra pâ: «É pwi *péroféta

[na é me gée goo wà Pwiduée].»

Rà todà du nyaa ma caa kêe
18Wà tèpa pitûâ kà tèpa *Juif, âna

càcaa nümarà na rà cèikî pâ, wà
pwiibà, âna pwi a bwi béaa. Â rà
bwaa nye pwa mwara ma ru me,
wà du nyaa ma caa kêe. 19Â rà
tawèeriru pâ: «Pwi naîu wà pwini? Â

*9:14 Ê tòotù…ia é bii i puu na—Rà ina pâ, pai bii ê puu, âna ‘wakè’, â
pwicîri na tòotù pwicîri.
v9:3 Ioane 11.4 w9:5 Mataio 5.14; Ioane 8.12 x9:6 Maréko 8.23
y9:17 Ioane 4.19

âjupâra pâ é bwi gée na aupitèpaé?
Â gorodà na é niâ nabà?»
20Â ru tòpi tàra pâ: «Üu kaa, é

pwi naîbu. Â é pwi a bwi gée na
aupitèpaé. 21Â é jèe niâ nabà, êco
na câbu caa tâmogòori cè majoroé.
Â câbu caa tâmogòori mwara cè
pwi âboro, cèna é nama wâdé ê
du âraporomee. Wâdé na guwà nye
tawèerié cai, ba jèe nye pwi âboro
maina, â jèe nye pâri ma é ina
tàwà!»
22Ru ina pwiri, ba wâgotàru goo

tèpa pitûâ kà tèpa Juif. Ba rà jèe
pitêrerà pâ na rà o pacoo gée na
*wâra pitapitiri kàra, êdiri pâ âboro
na rà ina pâ wà Iésu, âna é pwi
*Mesia [na é me nau pa-udò ê Ba].
23Wàépwiri ê majoroé ma ru ina wà
du nyaa ma caa kêe pâ: «Guwà jèe
nye tawèerié cai, ba jèe nye pwi
âboro maina.»

Rà jèu tawèeri pwi a bwi
24Rà jèu todà côwâ wà i pwi a bwi

wà tèpa Farasaio. Â rà ina têe pâ:
«Gà ina ê âjupâra na ara Pwiduée!
Ba bà tâmogòori pâ wà pwi âboro na
é nama gà wâdé, âna é pwi âboro
èpà.»
25Â é tòpi tàra pâ: «Câgo caa tâ-

mogòori pâ, pwiri pwi âboro èpà. Â
caapwi co ê pwina go tâmogòori,
âna, béaa, âna go pwi a bwi, â
nabàni, âna go jèe niâ.»
26Â rà ina têe mwara pâ: «Gona

dà na é pwa tâgà? É wànau târa ê
pai pwa wèe, ma gà niâ?»
27Â é tòpi tàra pâ: «Ia go jèe ina

tàwà, â tàutàwà na guwà têre! Â
gorodà na guwà bwaa jèu tawèeri
mwara? Pwiri nümawà na guwà
tèpa âboro kêe mwara?»

28Â rà pwaé, ma ina têe pâ: «É!
Pwiini! Nye wâgà na gà pwi âboro
kêe! Ba wàibà, âna bà tèpa pâra
naa goo wà *Moosé! 29Bà nye tâ-
mogòori pâ é patùra Moosé wà
Pwiduée. Â wà pwiibà, âna ji pwi a
me géepà?!»

É paâjupâra tàra pàtàma Iésu
30É ina tàra wà pwiibà pâ:

«Nye ité, ba é nama go niâ, êco
na wâguwà, âna câguwà caa
tâmogòori na é me géewê! 31 zÂ
jè jèe cau tâmogòori pâ, câé caa
têre tèpa âboro èpà wà Pwiduée.
Â é têre tàpé na rà papwicîriê, â
na rà pwa ê câbawâdé kêe. 32Mu
nye ticè âboro na é nama é niâ
cè pwi jè âboro, na é bwi gée na
aupitèpaé! 33Â wiàna câé caa me
jii Pwiduée wà pwi âboro bèepwiri,
â pwiri càcaa pâriê ma é pwa cèna
wàrapwiri.»
34 aÂ rà putàmuriê wà tèpa Fara-

saio ma ina têe pâ: «Pwiini! Gà
pwa na gà pacâmuribà, wâgà na
gà pé pwi a pwa na èpà, gée na
aupitèpagà?»
Â rà tü têe† gée na wâra pitapitiri.

É cèikî naa goo Iésu
35É têre wà Iésu pâ rà tü tà i pwi

ia é bwi, â é pâmariê. Â é ina têe pâ:
«Gà nye cèikî naa goo wà *Pwina
naîri âboro?»
36«Pwi ukai, wàilàapà pwiri, ba na
go cèikî naa gooé?»

37«Gà jèe tàgére côoê, ba wàé na é
tàgére patùragà!»

38«Üu, co Pwi Ukai, go cèikî naa
googà!»

Â é cigòboo ma tùu jùrué na ara
Iésu.

†9:34 Tü têe—Rà ina mwara wà tèpa ijiao pâ: Tütüê.
z9:31 Psaume 34.16 a9:34 Psaume 51.7

Tàpé na tàutàra na rà côo
39É ina wà Iésu pâ: «Go tèepaa

me naani gòropuu, na pinaaitiri
tèpa âboro—ba na rà niâ tèpa âboro
na rà bwi; â na rà bwi tèpa âboro na
rà niâ.»
40 bNa rà têre pwiri wà pàra tèpa

Farasaio, na rà gére tâa wê, â rà ina
têe pâ: «Wànau? Wàibà mwara âna
bà tèpa bwi?»
41Â é tòpi tàra pâ: «Wiàna guwà

gére tèpa bwi, â pwiri nye gére ticè
èpà kàwà. Êco na guwà ina pâ guwà
niâ. Êkaa na guwà tà tâa na ê èpà
kàwà.»

Iésu âna é pwi âji a wéaari mutô

10 É ina tàra mwara wà Iésu
pâ: «Guwà têre bwàti, ba go

ina tàwà ê âjupâra: Wà pwi âboro
na é too wii iti jii ê goropwiinawâ
goo nababé kâra mutô, âna é pé
pwi a mura, ma pé pwi bâadi. Ba
câé caa tò naa ê goropwârawâ. 2Â
napwa wà pwina é tò naa ê gorop-
wârawâ, âna wàé na é pwi âji a pi-
wéaari mutô. 3 [Â, naa dàuru, âna]
wà pwi âboro na é wéaari gorop-
wârawâ [naa ne] âna é tàpiri têe. Â
wà diri tèpa mutô kêe, âna rà nye
têreina ê pwâratùra kà pwi âji a pi-
wéaari mutô‡. Â é ina jèpa neerà,
â é pacòobérà naa gòroigé. 4Ûna
é cau pacòobérà diri, â é pâbéaa
kàra. Â rà nye cau pwicò kêe, ba rà
têreina ê pwâratùra kêe. 5Pwacoé
ma rà pâra wiâra cè pwi jèpwi. Ba
càra caa têreina pwâratùra kêe. Â
rà o upié.»

6Êco na wà tàpé na rà têre ê ucina
bèepwiri kà Iésu, âna càra caa tâ-
mogòori ê pai ina wèe.

Go pwi goropwârawâ
7É ina tàra mwara pâ: «Go ina

tàwà ê âjupâra pâ: *Wâgo pwi
goropwârawâ kâra ê pâ mutô.
8 cWâru tàpé na rà tèepaa me
béaario, na rà tèpa mura, ma tèpa
bâadi. Â wà tèpa mutô âna càra
caa pitêre dàra. 9 *Wâgo pwi gorop-
wârawâ. Wà pwi âboro na é tòme
gooò, âna ée udò, [â o tâa têe ê *âji
wâro]. Â o pâri ma é pâra naa na
nümee goo wê¶, â ée mwa tà pâdari
uti kêe.
10«Napwa wà pwi a mura, âna é

nye tèepaa co, ba na é mura, ma
pòtàmwara, ma ténoori. Â wâgo,
âna go me, ba na rà wâro wà tèpa
âboro, wàilà tèpa mutô kôo. Â o tà
tàra ê âji wâro na tâbawêe.»

Go pwi âji a wéaari mutô
11 d«Wâgo, âna go pwi âji a pi-

wéaari ê pâ mutô. Â wà pwi âji
a piwéaari ê mutô, âna é panuâ
ê wâro kêe ba kàra. 12 eÂ wà pwi
âboro na é nye po wakè co târa
mwani, âna câé caa pwi âji a pi-
wéaari mutô. Ba wiàna é côo ê loup
na é tèepaa me, â é panuâ i pâ
mutô, â é uru, ba càcaa mutô kêe.
Â o utirà ma tadidirirà. 13Â é uru wà
pwi âboro bèepwiri, ba é pwi a wakè
târa mwani co, â càcaa wânümee
goo ê pâ mutô.»

‡10:3 Tèpa mutô kêe, âna rà nye têreina… Naa jaa tèpa Juif, âna pâ mutô
kà tèpa âboro na wâru, âna rà pitànaima naa na caapwi nababé naa ne.
¶10:9 É pâra naa na nümee goo wê—Grec: É tà tò ma còobé.
b9:40 Mataio 15.14 c10:8 Jérémie 23.1–2; Ézékiel 34.2–3
d10:11 Psaume 23.1; Auinapàpari 7.17 e10:12 Apostolo 20.29

Go panuâ wâro kôo ba kàra
14«Üu, wâgo, âna go pwi âji a pi-

wéaari mutô. Â go nye tâmogòori
ê pâ mutô kôo, â rà nye tâmogòo-
rio mwara. 15 fIpaiwà naa goobu ma
Caa. Ba wà Caa, âna é tâmogòorio,
â wâgo, âna go tâmogòori wà Caa.
Â go panuâ ê wâro kôo, ba kâra ê
pâmutô kôo. 16 gÂ bwaa pwamwara
ê pàra mutô kôo§, na càra caa pâ
toome naa na ê nababé bèeni. Â
wâdé na go mudàra mwara. Â rà o
mwa têre ê pwâratùra kôo. Â o mwa
caapwi pubu goorà diri, ma caapwi
cè pwi a piwéaarirà.
17 h«Dauwânüma Caa gooò, ba go

panuâ ê wâro kôo. Go panuâ, ba go
o mwa nye tòpi côwâ. 18Nye ticè
pwi jè âboro cèna é popa jiio, â go
nye naa, gée gooò. Ba pwa tàrù kôo
ma go naa ê wâro kôo, â nye pwa
tàrù kôo ma go nye popa côwâ. Ba
wàépwiri ê aupitûâri kà Caa kôo.»

Rà pitadàrùrà mwara gooé
19Rà pitadàrùrà mwara wà tèpa

*Juif, gée goro ê pâ popai bèep-
wiri. 20Ba wâru gée goorà na rà ina
pâ: «Pwa duée gooé, â é pigù! Cina
guwà gére pitêre dèe?!»
21Êco na rà ina wà pàra tàpé pâ:

«Bwa, ba càcaa wàrapwiri ê pai tùra
kà pwi âboro na pwa duée gooé! Ê
duée, âna càcaa pâri ma é pwa ma
rà niâ** ê pâ âboro na rà bwi!»

Tàutàra na rà cèikî naa goo Iésu
22Pwa ê pwi *tòotù maina na

*Iérusaléma—pwi tòotù na pitani-
imiri ê pai tàpiri côwâ ê *Wâra
pwapwicîri, na pàara aumoo. 23Â é
tâa goo wà Iésu, â é nye tàgére
ipokâa na i Wâra pwapwicîri, naa na
‘Wâ kà *Solomona’††, wâ cikòmaa.
24Â rà tapitirirà naa gooé wà pàra

tèpa Juif, â rà ina têe pâ: «Gà tà
ciburà nama bà pibu âboro naa
googà, tiagoro wiidà? Wiàna wâgà
wà pwi *Mesia, [*pwi a pa-udò na
bà tapacîê] â wâdé na gà inapàpari
tâbà!»
25Â é tòpi tàra pâ: «Ia go jèe nye

ina tàwà, â câguwà caa tòpi. Rà
*paâjupâraô ê pâ muru, na ia go
pwa naa na nee Caa kôo. 26Êco na
tàutàwà na guwà cèikî naa gooò, ba
câguwà caa tèpa mutô kôo.

Rà côoinaô tèpa mutô kôo
27«Ba rà nye têre ê pwâratùra

kôo wà tèpa mutô kôo, â go nye
côoinarà, â rà nye pâra wiâô. 28 iÂ
go naa tàra ê *wâro dàra gòiri jaa
Pwiduée. Â o càra caa tâmogòori
ma rà o bà. Â o nye ticè pwi jè
âboro cèna o pâriê ma é poparà gée
na-araraîô‡‡. 29Ba wà Caa kôo na é
panuârà tôo, âna é dau maina awé
jii diri ê pâ muru. Â nye ticè pwi
jè âboro cèna o pâriê ma é popa
cè jè muru, gée na-araraî Caa. 30Â

§10:16 Â bwaa pwa mwara ê pàra mutô kôo—Tèpa cèikî na càra caa tèpa
Juif.
**10:21 Pwa ma rà niâ—Rà ina mwara wà tèpa ijiao pâ: Paniâ.
††10:23 ‘Wâ kà Solomona’—Pé wâ cikòmaa na dau maina ê pâ âê. (Côo
note goo Apostolo 3.11.)
‡‡10:28 Na-araraî (é, na-araî)—Paume.
f10:15 Mataio 11.27; 1 Ioane 3.16 g10:16 Ésaïe 56.8; Ézékiel 34.23
h10:17 Filipi 2.8–9 i10:28 Ioane 3.16, 6.39

napwa wàibu ma Caa, âna bu nye
caapwi.»

Pwa na rà èié
31 [Ûna rà têre pwiri] wà tèpa

âboro, â rà jèu tòri côwâ ê pâ atü,
ba na rà catàmwereê goo. 32Â é
ina tàra wà Iésu pâ: «Dau wâru ê
pâ muru na wâdé, na go pwa na
arawà—muru na me gée goo wà
Caa. Â gona dà cè pwina gére nü-
mawà dàra catàmwaraô goo?»
33 jÂ rà tòpi têe pâ: «Pwiini, càcaa

goo cè wakè na wâdé na gà pwa.
Nye gée goo co na gà inabaèpà wà
Pwiduée. Ba gà nye pwi âboro, â nü-
magà naa wâgà Pwiduée!»

Go wâgoo Caa â é wâgooò
34 kÉ ina tàra pâ: «Jèe wii naa na

*Naèà kà Pwiduée pâ: Guwà tèpa
‘pwiduée’¶¶. Psaume 82.6 35Â é ina
pwiri [tà tèpa jojoorowà] na rà tòpi
ê Naèà! Â jè tâmogòori diri pâ cà-
caa pâri ma câtùra ê pwina jèe
wii naa na ê Naèà. 36Napwa wâgo,
âna é pitòrigario wà Pwiduée Caa,
â é cùruo me naa gòropuu, â go
ina pâ, go Pwina naîê. [Â wiàna é
ina wà Pwiduée Caa tà tèpa âboro
pâ, rà tèpa ‘pwiduée’] â cina guwà
putàmu naa gooò§§, wiàna go ina pâ
wâgo Pwina naîê?
37«Wiàna câgo caa pwa ê pâ

wakè kà Caa kôo, â guwà cibwaa
cèikî naa gooò! 38 lÊco na go nye

tàgére pwa; â wâdé na guwà cèikî.
Ba wiàna pwacoé tàwà ma guwà
cèikî naa gooò; â guwà cèikî naa
gooò gée goo ê pâ muru na go
pwa. Â, na wàrapwiri, â guwà tâ-
mogòori bwàti pâ go wâgoo Caa, â
é wâgooò.»
39Gée goo pwiri, â rà pimudàra

mwara cè naigé ba na rà tâjùrué.
Êco na é nye uru taaci.
40mGéewê, â é jèu pâra côwâ wà

Iésu, naa na ére gée côwâ kâra
nairiwâ Ioridano, wâna na ia é *pi-
upwaa béaa naawê wà Ioane. Â é
tàpo tâa wê.
41Â rà medarié pâ âboro na wâru,

â rà pi-ina tàra pâ: «Wà Ioane,
âna câé caa pwa cè jè *câmu kâra
pàtàma Pwiduée, êco na po coo diri
ê pâ popai, na ia é ina naa goo pwi
âboro bèeni!»
42Â dau wâru ê pâ âboro wê, na

rà cèikî naa goo Iésu.

Pai bà kà Lacaro

11 1–2 noPwa pwi jè âboro, na
nee Lacaro. Â rà tâa Bétani

ma du naigé kêe, wà Maria ma
Marthe. (Wà Maria, âna wà i tô ilàri
na ia é wicèpwiri ê jawé ûrea naa
gòro â wà Pwi Ukai Iésu, â câtùra*
goro wàrapûruê.)
É dau maagé wà Lacaro, 3â wà du

duajii ilàri, âna ru panuâ pâ pwi jè
âboro dà Iésu, nau ina têe pâ: «Pwi

¶¶10:34 Tèpa ‘pwiduée’—Élohim naa na hébéru. Du ârailu pai ina wàra
pwi popai bèepwiri: Pwiduée, é, pwi apitèimuru. Naa na tii Salamo, âna
popai goo wà tèpa pitèimuru kà tèpa Juif.
§§10:36 Cina guwà putàmu naa gooò—Grec: Cina guwà ina pâ, go inaê ba
èpà?
*11:1-2 Câtùra (é, cètùra)—Essuyer.
j10:33 Lévitique 24.16 k10:34 Psaume 82.6
l10:38 Ioane 14.10–11 m10:40 Ioane 1.28
n11:1-2 Luka 10.38–39 o11:1-2 Ioane 12.3

Ukai, [gà me wài, ba] wà i pwi âji
béegà, âna é maagé!»

Câé caa pò ma pâra
4–5 pWà Iésu, âna é dau wânümee

goo wà Marthe ma Maria, ma Lac-
aro. Êco na, ûna é têre ê popai, [â
câé caa pò ma pâra]. Â é ina pâ: «Ê
maagé kà Lacaro, âna o câé caa bà
goo. Gée goo pwiri, â o pwamaina
Pwiduée, ma paari ê pai muugère
kêe. Â o paari ê pai muugère kôo
mwara, Pwina naîê.» 6Â é bwaa nye
tâa wê, naa na ârailu tòotù mwara.
7Gée na càùé, â é ina tà tèpa

*câmu kêe pâ: «Wâdé na jè pâra
côwâ naa *Judée.»
8Â rà tòpi têe pâ: «Pwi Ukai, bwaa

càcaa pé gòiri, na rà pibu naigé
wà pàra tèpa *Juif naa Judée, ba
na rà catàmwaragà. Â nümagà dàra
wâjué côwâ naawê?»
9Â é ina tàra pâ: «Wànau, càcaa

12 ineretòotù na é té na tòotù? Wà
pwi âboro na é pâra na bwaa pwaa,
âna o câé caa cigòtù âê, ba bwaa
pwéelaa. 10Êco na, wiàna é pâra na
ne, â o cigòtù âê, ba bàutê.»

É maagé bà Lacaro
11Gée na càùé, â é ina tàra pâ: «É

jèe puu wà Lacaro, pwi béejè, â go
o pâra nau patàcîê.»
12Â rà ina têe pâ: «Wâdé, co Pwi

Ukai, ba wiàna é gére puu co, â ée
nye wâdé!»
13Ba càra caa tâmogòori pâ, é ina

tàra pâ é bà wà Lacaro. Rà niimiri
pâ é nye âji puu. 14Â é inapàpari
tàra pâ: «Bwa, é jèe maagé. 15Êco
na go ipwàdée goowà, na câgo caa
tâa jaaé napwiri. Ba na wàrapwiri â

guwà o mwa [côo ê pwina go pwa,
â guwà mwa] cèikî naa gooò. Guwà
me! Ma jè pâra darié!»
16 qÂ é ina wà Toma (jè nee

‘Bérepidu’) tà tèpa câmu bée pâ:
«Jè pâra mwara, ba na jè cau bà
naima ma wà Pwi Ukai†.»

Ru dau tòina du naigé kêe
17Ûna é pâmwünyabweri Bétani

wà Iésu, â é têre pâ jèe ârapàpé
tòotù kà Lacaro na auipwàni. 18–19Â
ru imuru pwi bàraru wà Marthe
ma Maria, â dau wâru tèpa âboro
gée *Iérusaléma, na rà medariru
ba na rà patàmarù-ru. (Ba Bé-
tani, village kàru, âna wâmwünyab-
weri Iérusaléma, wâpâ na âracié
kilomètres.)
20É têre wà Marthe pâ é jèe

tèepaawà Iésu, â é cimadò, â é pâra
caraé [naa gòro naigé]. Â wà Maria,
âna é nye tà tâa wâ. 21Â é ina tà
Iésu wà Marthe pâ: «Au! Pwi Ukai,
wiàna gà nye gére tâa ni, â pwiri câé
caa gére bà wà pwi bàrao! 22Êco na
go tâmogòori pâ é nye naa tâgà wà
Pwiduée êdiri pâ muru na gà o mwa
ilari jiié ni.»

Wâgo pwina é naa wâro
23É tòpi têe pâ: «Ée jèe wâro côwâ

gée na aubà wà pwi bàragà.»
24 rÂ é ina têe wà Marthe pâ: «Üu,

go cèikî pâ ée mwa wâro côwâ gée
na aubà, na rà wâro côwâ wà tèpa
bà, na pwi Tòotù pwicò.»
25Â é ina têe wà Iésu pâ: «*Wâgo

[pwina é naa] ê wâro, ma pawâro
côwâ tèpa âboro. Wà pwi âboro na
é cèikî naa gooò, âna wiàna é bà, â
ée mwa nye wâro côwâ. 26Â wà pwi

†11:16 É tâmogòori wà Toma pâ, wiàna rà pâ naa Iérusaléma, â péa rà
catàmwara Iésu wà tèpa Juif.
p11:4-5 Ioane 9.3 q11:16 Maréko 14.31 r11:24 Ioane 6.40

âboro na é wâro ma cèikî naa gooò,
âna o câé mwa caa bà [dàra gòiri].
Gona gà nye cèikî naa goro ê popai
bèepwiri?»
27 sÂ é tòpi têe pâ: «Üu kaa, co

Pwi Ukai, go nye cèikî pâ, wâgà pwi
*Mesia, wà *Pwina naî Pwiduée, na
ée mwa tèepaa naani gòropuu.»

Ru pitùra ma Maria
28Nabwé, â wàMarthe, âna é pâra

nau pitodà pwàniri Maria, tô jiié. Â é
ina têe pâ: «É jèe tèepaa wà pwi a
pwa pupûra, â é todàgà.»
29Â é nye cimadò kaa wà Maria,

â é pâdari Iésu. 30Ba bwaa câé caa
pâ tèepaa me naa na village, â é
bwaa tâa, wâna na ipitiru naawêma
Marthe. 31Wà tèpa Juif na rà tâa wâ,
na rà patàmarù Maria, âna rà côoê
na é piwàcî còobé. Â rà pâra wiâê.
Ba rà niimiri pâ é pâra nau i, nacârü.
32Ûna é tèepaa medari Iésu wà

Maria, â é cigòboo ma tùu jùrué na
araé, â é ina têe pâ: «Au! Pwi Ukai,
wiàna gà nye gére tâa ni, â pwiri câé
caa gére bà wà pwi bàrao!»

É imuru pwi bée
33É côoê wà Iésu, na rà gére i

ma tèpa Juif na rà pâra wiâê. Â dau
gùmagù pwâranümee, â é watàu‡.
34Â é tawèerirà pâ: «Guwà pwàniriê
naapà?»
Â rà ina têe pâ: «Pwi Ukai, me ma

gà côo.»
35Â é i wà Iésu. 36Â rà ina wà tèpa

Juif pâ: «Au! Guwà côo, é po dau ni-
imiri wà Lacaro!»
37 tÊco na rà picocoorié wà pàra

tàpé ma pi-ina tàra pâ: «Wà pwiibà,

âna é pwi a nama é niâ wà pwi a
bwi. Â gona càcaa pâriê ma é pwa
ma câé caa bà wà Lacaro, pwi bée?»

É pawâroé côwâ gée na aubà
38–39Dau gùmagù pwâra-nüma

Iésu. Â é pâra naa goo pé
pwâramara-atü, wâna na ia
ipwàniri wà Lacaro naawê. Â é ina
tàra pâ: «Pwùru tâjii ê atü.» Ba i
pwâramara-atü, âna târi goro atü.
Êco na é ina wà Marthe, wà tô

naigé kà pwi a bà, pâ: «Ai! É jèe gére
wâbu, co pwi ukai, ba jèe ârapàpé
tòotù kêe wê!»
40Â é ina têe wà Iésu pâ: «Gona

câgo caa ina tâgà pâ, wiàna gà
cèikî, â gà o côo ê pai maina ma
muugère kà Pwiduée?»
41Â rà pwùru tâjii i atü. Â é niâ

too naa napwéretòotù wà Iésu, â é
ina pâ: «Caa wée, go ipwaolé tâgà,
ba gà têreô! 42Wâgo, âna go nye
tâmogòori pâ gà nye têreô taaci. Â
go ina pwiri, goo tàpé na rà cibèe-
pio, ba na rà o cèikî pâ, wâgà pwi a
cùruo me.»
43Â é tomara too pâ: «Lacaro,

còobé boome!»
44Â é còobé wà i pwi a bà! Â

napwa ê du îê ma du âê, âna pii
târamiri goro noo kâra imwaano na
gòri. Â ê naporomee, âna târamiri
goro pwi jè imwaano. Â wà Iésu, âna
é ina tà tèpa âboro wê pâ: «Guwà
tipié ma panuâê, ma é pâra.»

Rà pitêrerà ma rà pòtàmwereê
45 uWà tèpa Juif na rà tèepaa dari

Maria, âna rà côo ê pwina é pwa wà

‡11:33 Dau gùmagù pwâranümee, â é watàu—Grec: É putàmu. Pwiri é
putàmu goo wà tèpa Juif na tàutàra na rà cèikî (nee tii 37), é, pwiri é
putàmu goo ê pwâra bà na tatée tèpa âboro.
s11:27 Ioane 6.69 t11:37 Ioane 9.6 u11:45 Ioane 7.31

Iésu. Â wâru gée goorà na rà cèikî
naa gooé.
46 vÊco na wà pàra tàpé, âna rà

pâdari tèpa *Farasaio, â rà piwiâ
tàra ê pwina é pwa. 47Â wà tèpa
caa kà tèpa pwa *ârapwaailò ma wà
tèpa Farasaio, âna rà panaimari ê
*wâratûâ maina, â rà pi-ina tàra pâ:
«Jè o pwa dà? Gà côo, jèe po dau
wâru ê pâ *câmu kâra pàtàmee na
é pwa wà pwini.
48«Â wiàna jè nye tà panuâê, â rà

jèe nye po cèikî diri naa gooé ê pâ
âboro. Â rà o tèepaa wà tèpa coda
*roma, â rà o ténoori ê *Wâra pwap-
wicîri kâjè, ma ê Ba kâjè¶!»

Wâdé na é bà pwi caapwi âboro
49Â é tapoo tùra wà pwi jè âboro

gée goorà, na nee Caïphe. Wàé
na é pwi *ukai kà tèpa pwa ârap-
waailò na naja bèepwiri. Â é ina tàra
pâ: «Tàpéeni! Po dau ticè na guwà
tâmogòori! 50Wànau? Câguwà caa
côoina ê pwina é âjimuru ba kâjè?
Wâdé na é bà pwi caapwi âboro, ba
kâra ê Ba, ba na o cibwaa ténoori
diri ê Ba kâjè!»
51 (Ûna é ina pwiri, âna [câé caa

tâmogòori pâ] é nye tàmara ina
béaa pâ, ée mwa bà wà Iésu ba kâra
ê Ba. Ba [nye wà Pwiduée kaa na é
tùra gooé] gée goo na é pwi ukai kà
tèpa pwa ârapwaailò na naja bèep-
wiri. 52 wÂ jèpwi mwara, âna ê pai
bà kà Iésu, âna càcaa ba kâra ê Ba
kà tèpa Juif co. É bà, ba na é dà-
naimari ma rà caapwi, êdiri wà tèpa
naî Pwiduée, na rà jèpa tâa pâ.)
53 xGée na càùru ê ipitiri kàra

bèepwiri, âna rà tapoo pibu naigé

wà tèpa pitûâ kà tèpa Juif, ba na
rà pòtàmwara Iésu. 54Â géewê, â
é tàpo coo, goro pâra naa nabibiu
kà tèpa âboro. Â é pâra naa
Éfraïm, wâmwünyabweri namaré. Â
rà caatâa wê ma tèpa câmu kêe.

Rà tapacîê naa Iérusaléma
55Ûna jèe wâmwünyabwe ê

*Paséka, tòotù maina kà tèpa Juif, â
dau wâru ê pâ âboro na rà me gée
na pâ jèpa ére, naa Iérusaléma. Ba
nümarà na rà pwa ê pâ ‘pwapwicîri
târa pai *pinuwa’, béaari i tòotù
maina. 56Ûna rà tâa na Wâra
pwapwicîri, â rà mudà Iésu, [êco
na càra caa pâmariê] â rà pi-ina
tàra pâ: «Dà cèna guwà niimiri?
Gona ée mwa me naa goro i *tòotù
maina, é…?»
57Ba wà tèpa caa kà tèpa pwa

ârapwaailò ma wà tèpa Farasaio,
âna rà ina ba gòo tà diri tèpa âboro
pâ: «Wiàna guwà côo na é wêe wà
Iésu, â guwà nama inapàpari tâbà,
ba na bà tâjùrué.»

É nuwa du â Iésu wà Maria
Mataio 26.6–13; Maréko 14.3–9

12 yBwaa 6 tòotù béaari ê
*Paséka, tòotù maina kà

tèpa *Juif. Â é pâra wà Iésu naa Bé-
tani. Bétani, âna village kà Lacaro,
wà pwi ia é pawâroé côwâ gée na
aubà wà Iésu. 2 zÂ rà ija wê ma wà
Lacaro, na é pwi bée tèpa tâa goro
taapà. Â wà Marthe, âna é tô a pi-
cia èrà ma wâdoorà. 3 aÂ napwa naa
goo wà Maria, âna é popa jè wâra

¶11:48 Wà tèpa pitûâ kà tèpa Juif, âna wâgotàra pâ wà tèpa cèikî naa goo
wà Iésu, âna rà cicara tèpa Roma, wàilà na rà pitûâ naa napô kàra.
v11:46 Luka 16.31 w11:52 Ioane 10.16 x11:53 Ioane 5.18
y12:1 Ioane 11.1,43 z12:2 Luka 10.40 a12:3 Luka 7.37–38

jawé, na pwaai goro jawé ûrea§—
pwi jawé na dau maina ê wâri wèe.
Â é wicèpwiri naa gòro ê du â Iésu, â
é câtùra goro wàrapûruê. Â po dipi-
tiri i wâ i ûraaê.
4Â càcaa wâdé tà Judas Iscari-

ote, pwi jè ârapàara tèpa *câmu kà
Iésu—wà pwina ée mwa ipwa tûâ tà
Iésu. Â é ina pâ: 5«Gorodà na càcaa
icuri i jawé ûrea bèeni, ma o naa ê
wâri wèe tà tàpé na ticè kàra? Ba
wâri wèe, âna pâ miliô**!»
6Câé caa ina pwiri gée goro cè pai

meaari kêe tàpé na ticè kàra. Â é ina
ba pé pwi a mura. Ba é pwi a tà pa
wàra i wâra mwani kàra, â é mu nye
tàpo pa gée goro ê mwani na tòpò
naa na.
7Â é ina wà Iésu pâ: «Naaê! Ba

é jèe tàmara pwa ê pwi bèepwiri,
târa ê pwi tòotù na o ipwàniriô na.
8 bGuwà o nye tà ciburà tâa ma tàpé
na ticè kàra, êco na wâgo, âna o
câgo caa tà ciburà tâa jaawà.»

Nümarà na rà
pòtàmwara Lacaro

9Dau wâru tèpa âboro na rà têre
pâ é tâa Bétani wà Iésu, â rà pâra
naawê, ba nümarà na rà côoê. Â
rà pâra mwara ba na rà côo Lac-
aro, wà pwi ia é pawâroé côwâ gée
na aubà. 10Â rà pitùra wà tèpa caa
kà tèpa pwa *ârapwaailò, ba na rà

pwa ma pòtàmwara mwara wà Lac-
aro. 11 cBawàrapwiri gooé, â jèe dau
wâru wà tèpa Juif, na rà pâra jiirà, â
rà cèikî naa goo Iésu.

Rà pwamaina Iésu na é
tò naa Iérusaléma
Mataio 21.4–9; Maréko
11.7–10; Luka 19.38–38

12Na dàuru kêe, âna wà tèpa
âboro na rà me naa *Iérusaléma
naa goro ê pwapwicîri kâra Paséka,
âna rà têre pâ wà Iésu âna é gére
toome mwara. 13 dÂ rà còobé jii ê
ville, â rà dàciò ê pâ îri upwâra†† [ba
na rà pwamainaê] â rà pâra caraé.
Â rà uu ma ina pâ:
«Hosana‡‡ ma cidòri!
Pwamaina Pwiduée!
Cidòri nyuâa pwi âboro,
na é me na neePsaume 118.26
—wà Pwi Ukai naa *Isaraéla!»
14 eÂ é popa ê nari buriko wà Iésu, â
é tâa gòé. Wàra na jèe wii naa na ê
*Tii Pwicîri pâ:
15Cibwaa nama wâgotâgà,
co tô èpo *Siona,
[ville Iérusaléma]!
É tèepaa me wà Pwi Ukai'gà.
É tâa gò ji nari buriko.Zakarie 9.9
16 fBa diri ê pâ muru-bà, na rà pacoo
[wà tèpa âboro] ba kà Iésu, âna jèe
tàmara ina béaa naa na Tii Pwicîri.
Êco na, na pwi tòotù-bà, âna càra

§12:3 Jawé ûrea—Nee nard.
**12:5 Pâ miliô—Grec: 300 mwani pwaa (deniers). Wâri pwi caapwi âboro
naa na caapwi naja.
††12:13 Îri upwâra—Îri upwâra na pwacèwii nu. Rà tòpò naa gòro naigé na
ara Iésu wiâra pai pwa kàra na rà pwamaina ê jè ukai kàra. (Côo Mataio
21.9.)
‡‡12:13 Hosana—Popai naa na hébéru, na rà ina wà tèpa Juif na rà pwap-
wicîri. Wâni, âna pai ina wèe pâ: Jè pwamaina Pwiduée!
b12:8 Deutéronome 15.11 c12:11 Ioane 11.45
d12:13 Psaume 118.25–26; Ioane 1.49 e12:14 Zakarie 9.9
f12:16 Ioane 2.22

caa tâmogòori wà tèpa câmu kêe.
Â rà mwa nye tà tâmogòori gée na
càùé—na pàara na é wâro côwâ wà
Iésu gée na aubà, ma paari ê pai
maina ma muugère kêe.
17–18Dau wâru tèpa âboro na rà

pâra mariê [na pwi tòotù-bà]. Ba
wà tàpé na rà côoê na ia é pawâro
côwâ wà Lacaro, âna rà nye dau
pwa jèkutâ goo.
19Napwa naa goo wà tèpa *Fara-

saio, âna rà pi-ina tàra pâ: «Gà côo,
o jèe nye ticè cè pwina pâri ma jè
pwa. Ba rà jèe nye pâra wiâê diri ê
pâ âboro!»

Pwi âji ênawéna kà Iésu
20Na Iérusaléma, âna pwa pàra

tàpé na càra caa tèpa Juif, na rà jèe
tòpi ê pwapwicîri kà tèpa Juif. Â rà
me nau pwamaina wà Pwiduée na
pwi tòotù Paséka. 21Â rà me burà
wà Filipo, pwi âboro gée Bethsaïda,
wâ Galilée. Â rà ina têe pâ: «Pwi
ukai, nümabà na bà côo Iésu.»
22Â é pâra wà Filipo, â é ina tà

André, â ru pâra nau ina tà Iésu.
23 gÂ é ina tàra diri wà Iésu pâ: «O
jèe tèepaa ê tòotù na ipwamaina
*Pwina naîri âboro. 24 hGuwà têre
bwàti, ba go ina tàwà ê âjupâra pâ:
Ê pwi pwâra blé na é tûuboo naa na-
puu, âna wâdé na é wai, ba na é naa
cè pwâra blé na wâru. Ba wiàna cà-
caa wai, â o nye tà wàé co.
25 i«Wà pwi âboro na wânümee

târa ê wâro kêe, âna é tubatiàu.
Â wà pwi âboro na dau wânümee
goo Pwiduée, jii ê wâro kêe naani
gòropuu, âna wà pwiibà, âna câé
caa tubatiàu ê wâro kêe. Â o mwa

tâa têe ê *wâro dàra gòiri jaa
Pwiduée.
26«Wà pwi âboro na nümee na é

piênawéna kôo, âna wâdé na é me
wiâô. Â wâna na go tâa wê, âna bu
caatâa wê ma wàé. Â ée mwa nye
tòpi ê pumara wakè kêe jii Caa.»

É ina pai bà kêe wà Iésu
27 j[É ina mwara wà Iésu pâ]: «É

pikîri nabà ê pwâranümoo. Gona
go mwa ina pâ: “Caa, upao jii ê
picâri kâra ê tòotù bèeni”? Bwa,
ba go jèe tèepaa naani gòropuu,
ba na go pacoo ê pwi tòotù bèeni.
28–29Caa, paari pâ wâgà Pwiduée na
gà maina!»
Wà tàpé na rà tâa wê, âna rà

têre ê pwâratùra gée napwéretòotù
na ina pâ: «Go jèe paari pâ, wâgo
Pwiduée naa na pai maina ma
muugère kôo. Â go bwaa nye tà
wàrapwiri mwara.» Â rà niimiri wà
pàra pwi pâ, é kûu i tikakara. Êco
na rà ina pàra tàpé pâ: «Bwa! É
patùraé ê jè *angela!»
30Â é ina tàra wà Iésu pâ: «I

pwâratùra bèepwiri, âna càcaa me
ba kôo, â wàrapwiri goowà. 31O jèe
nabàni, na é pitèi pâ âboro gòropuu
bèeni wà Pwiduée. Â é tü còobé
naaboo gòroigé wà *Caatana, pwi
ukai kâra gòropuu bèeni. 32 kÂ
wiàna naaô too géeni gòropuu, â go
mwa dàti medario ê pâ âboro diri.»
33 lÛna é ina pwiri, â é jèe gére in-

apàpari tàra ê pai pwa kàra têe, ma
rà o nama é bà.

Tòpi pwéelaa
34mRà ina têe ê pâ âboro pâ:

«Ina naa na pâ tii goro *Naèà pâ

g12:23 Ioane 13.31–32, 17.1 h12:24 1 Korénito 15.36 i12:25 Mataio
16.25 j12:27 Psaume 6.4, 42.6; Mataio 26.38 k12:32 Ioane 3.14
l12:33 Ioane 19.6 m12:34 Psaume 110.4; Ésaïe 9.6; Daniel 7.14

wà pwi *Mesia, âna é nye tà wâro
dàra gòiri awé. Â cina gà ina pâ, o
wâdé naa naatoo géeni gòropuu wà
Pwina naîri âboro? Â gére wàilàapà
ê Pwina naîri âboro bèepwiri?»
35 nÂ é tòpi tàra pâ: «O jèe cà-

caa tà gòiri, na bwaa tà tâa jaawà
i pwéelaa. Â wâdé na guwà pâra,
ûna é bwaa tâa jaawà, ba na o câé
caa papòwà¶¶ ê bàutê. Ba wà pwi
âboro na é pâra na ê bàutê, âna câé
caa tâmogòori wâna na é pâ naawê.
36 oTòpi ê pwéelaa, ûna é bwaa tâa
jaawà, ba na guwà tèpa âboro kâra
pwéelaa.»
Ûna é ina pwiri wà Iésu, â é pâra

jiirà, â é picârü goorà.

Càra caa cèikî naa
gooé tèpa Juif

37Wâru pâ *câmu kâra pàtàma
Pwiduée na é pwa wà Iésu, na ara
tèpa Juif. Êco na càcaa wâru tàpé
na rà cèikî naa gooé. 38 pÂ jèe coo
ê popai na é ina biu wà Isaia, pwi
*péroféta, pâ:
Pwi Ukai, Pwiduée,
wàilàapà na cèikî
naa goo popai kâbà?
Gà paari tâî
pàtàma'gà ma nii'gà?Ésaïe 53.1
39Â o pwacoémwarama rà cèikî, ba
é jèe nabwé ina wà Isaia, pâ:
40Âraporomeerà na bwi;
pwâranümarà na gòo.
Ba wakè kà Pwi Ukai
—Pwi Ukai Pwiduée
na nama rà wàrapwiri.
Ba péa rà biirà,
ma medarié côwâ.

Péa nama tiàu
pâ maagé kâra Ba.Ésaïe 6.10
41 qÉ ina pwiri wà Isaia goo Iésu, ba
é jèe tàmara côo ê pai maina ma
muugère kêe.
42 rÊco na pwa pàra tàpé na rà

cèikî naa gooé, tiagoo pàra tèpa
pitûâ kà tèpa Juif mwara. Caapwi
co na càra caa inapàparirà, ba wâ-
gotàra goo tèpa Farasaio. Ba rà péa
pacòobérà gée na *wâra pitapitiri.
43 sBa wâdé tàra, ê pai pwamainarà
kà tèpa âboro, jii ê pai pwamainarà
kà Pwiduée.

O pitèi tèpa âboro goro
pâ popai kà Iésu

44É tomara too wà Iésu pâ: «Wà
pwina é cèikî naa gooò, âna câé caa
cèikî naa gooò co, â é cèikî mwara
naa goo Pwina é cùruo me. 45 tÂ
wà pwi âboro na é côoô, âna é côo
mwara Pwina é cùruo me. 46Wâgo,
âna go pwi pwéelaa, na go me naa
na gòropuu, ba na câé caa tâa na
bàutê cè pwi jèpwi cèna é cèikî naa
gooò.
47 u«O càcaa wâgo na go pwa

wârimuru tà tàpé na rà têre ê popai
kôo, â càra caa pâra wiâra. Ba câgo
caa me nau pwa wârimuru târa pâ
âboro gòropuu. Â go me nau pa-
udòrà [ma naa tàra ê *âji wâro].
48«Wà pwi âboro na tàutêe gooò,

ma câé caa tòpi ê pâ popai kôo,
âna o pitèié na Bénabwé tòotù§§,
gée goro ê pâ popai na go ina.
49Ba câgo caa po ina gée gooò ê
pâ popai-bà. Â wà Caa na é cùruo

¶¶12:35 Papò (é, papòri)—Surprendre.
§§12:48 Bénabwé tòotù—Côo note goo 1 Pétéru 1.5.
n12:35 Ioane 8.12 o12:36 Éféso 5.8 p12:38 Ésaïe 53.1
q12:41 Ésaïe 6.1 r12:42 Ioane 9.22 s12:43 Ioane 5.44
t12:45 Ioane 14.9 u12:47 Ioane 3.17

me, âna é nye dàbacoo* tôo pâ na-
muru, na go me nau ina ma picé-
mara. 50Â go nye tâmogòori pâ ê
aupitûâri kêe, âna naa ê wâro dàra
gòiri jaaé. Üu, ê pâ popai na go ina,
âna ê pwina é ina tôo wà Caa.»

É nuwa â tèpa câmu kêe

13 1–2 vJèe pwi bénabwé tòotù
béaari ê tòotù *Paséka. Â rà

ija na bàrane wà Iésu ma wà tèpa
*câmu kêe.
É jèe tâmogòori wà Iésu pâ,

é jèe tèepaa ê pàara na na é
pâra na, géeni gòropuu naa jaa
[wà Pwiduée] Caa. Â mu nye dau
wânümee goo pâ âboro kêe na rà
tâa ni gòropuu. Ba nye tà wânümee
goorà tia pwâadèreè.
Napwa naa goo wà Judas Iscar-

iote, pwina naî Simona, âna wà
*Caatana, âna é jèe nabwé tòpò naa
na pwâranümee jè auniimiri târa
ma é pwa tûâ tà Iésu.
3 wWà Iésu, âna é jèe nye tâ-

mogòori pâ é nye me gée jaa Caa,
â ée mwa wâjué côwâ naa jaaé. Â
é tâmogòori mwara pâ é jèe tòpi
jii Pwiduée ê pitûâ naa goro diri ê
pâ muru. 4Na rà bwaa gére ija, â
é cimadò, â é tòpwùtù ê ârabwée
kêe [na tâa géeme côwâ] â é pa ê jè
imwaano, â é piié goo. 5Â é wicèp-
wiri ê jawé naa na wâra jawé, â é
pwa ma nuwa ê â† tèpa câmu kêe.
Â é câbaigé goro i imwaano na ia é
piié goo.

Go nuwa â pwina pwa kêe jaao
6Ûna é tèepaa pâ naa jaa Simona

Pétéru, â é ina têe wà Pétéru pâ:
«Bwa, Pwi Ukai, càcaa pâri naa gooò
na gà nuwa ê du âô.»
7Â é tòpi têe pâ: «Câgà caa tâ-

mogòori nabà ê pwina go pwa tâgà,
êco na gà omwa nye tà tâmogòori.»
8«Bwa! O câgà mwa caa nuwa ê du
âô!»

«Wiàna câgo caa nuwa ê du âgà, â
o nye ticè kâgà jaao.»

9«Wiàna wàrapwiri, co Pwi Ukai, â
càcaa êco ê du âô na gà nuwa, â
wâdé mwara na ê du îô, ma pûruô
mwara!»

10 xÂ é tòpi têe wà Iésu pâ: «Wà
pwi âboro na é jèe ipitoo, âna é
jèe pwéelaa diri, â càcaa pâri ma jè
nuwaé diri. Jè po nuwa co ê du âê‡. Â
wâguwà âna guwà jèe pwéelaa diri.
Êco na càcaa wâguwà diri.»
11Ba é jèe tâmogòori wà pwina ée

mwa ipwa tûâ têe. Êkaa na é ina pâ:
«Câguwà caa cau pwéelaa diri.»

Guwà piênawéna kàwà
12Ûna é jèe cau nuwa diri ê pâ

ârà, â é coona côwâ ê ârabwée kêe,
â é tâaboo côwâ naa goro taapà, â
é ina tàra pâ: «Gona guwà nye câ-
mogòori ê pwina go pwa tàwà? 13Ba
guwà ina tôo pâ ‘pwi a pwa pupûra’
ma ‘Pwi Ukai’, â guwà nye âjupâra,
ba nye wâgo kaa. 14 yÂ wiàna go
nuwa ê âwà, wâgo Pwi Ukai ma pwi
a pwa pupûra, â wâdé mwara na
guwà mwa tà pinuwa ê âwà jècaa.

*12:49 Dàbacoo—Décider, définir.
†13:5 Nuwa ê â—Wakè kâra ênawéna na dau kîri naa jaa wà tèpa Juif.
‡13:10 Jè po nuwa co ê du âê—Pâ popai bèepwiri, âna nye tiàu na pàra Tii
Pwicîri naa na grec.
v13:1-2 Luka 22.3; Ioane 13.27 w13:3 Ioane 3.35, 16.28
x13:10 Ioane 6.64,70–71, 15.3 y13:14 Mataio 20.28; Luka 22.27

15 zBa go naa tàwà nabà ê câmu, ba
na guwà ipwacèwii ê pwina go paari
tàwà. 16 aGuwà têre bwàti: Wà pwi
ênawéna âna câé caa piwéna jii pwi
ukai kêe. Â càcaa pwamuru naa goo
wà pwi âboro na cùrué, jii wà pwi a
cùrué.
17«Â nabà, âna guwà jèe tâ-

mogòori ê pâ pwi bèepwiri. Â wâdé
na guwàwârori, â guwà o ipwàdée.»

Càcaa cau wâguwà diri
18 b«Câgo caa ina pwiri naa goowà

diri, ba go nye câmogòori tàpé na
go nye càwairà¶. Êco na wâdé na
é coo ê auwii naa na ê Tii Pwicîri,
pâ: Wà pwina bu pi-ija naima ma
wàé i poloa, âna wàé na é jèe ci-
carao§.Psaume 41.10
19 c«Nabàni, âna go ina pwiri

tàwà, na bwaa càcaa pâji tèepaa.
Ba wiàna coo, âna guwà o cèikî
pâ, ‘*Wâgo [na go napwiri, nabà,
â dàra gòiri awé]’. 20 dGo ina tàwà
ê âjupâra pâ: Wà pwina é tòpi pwi
âboro na go cùrué, âna é tòpio
mwara. Â wà pwina é tòpio, âna é
tòpi mwara Pwina é cùruo me.»
É inapàpari pai icurié kà Judas

Mataio 26.20–25; Maréko
14.17–21; Luka 22.14–23

21Ûna é ina diri pwiri wà Iésu, â
dau gùmagù ê pwâranümee. Â é ina
tàra pâ: «Guwà têre bwàti: Wà pwi

jè ârapàarawà âna ée mwa pwa tûâ
tôo.»
22Â rà piucârirà wà tèpa câmu

kêe, â rà pitawèerirà pâ wàilàapà
na é inaê. 23–24Â wà Simona Pétéru,
âna é pwa ineremuru tà pwi a câmu
na wânüma Iésu gooé**, ba na é
tawèeri Iésu pâ, wàilàapà na é inaê.
Ba wà pwiibà âna é tâa goro jènere
Iésu, naa goro taapà. 25Â é tabiié pâ
dà Iésu, wà pwi a câmu bèepwiri, â
é ina têe pâ: «Pwi Ukai, wàilàapà?»
26Â é tòpi têe pâ: «Wà pwi âboro

na go o naa têe ê noo kâra poloa na
go nuwa.»
Â é pa i noo kâra poloa, â é nuwa,

â é naa tà Judas, pwi naî Simona
Iscariote. 27 eÛna é pa i noo kâra
poloa wà Judas, â é nye tò kaa naa
gooé wà Caatana.
Â é ina têe wà Iésu pâ: «Ê pwina

gà pwa, âna gà pwa wài!»
28Â nye ticè ârapàararà, cèna é

tâmogòori pâ cina é ina wàrapwiri
tà Judas. 29Ba rà niimiri wà pàra
tàpé pâ é ina têe wà Iésu pâ: «Gà
wâri cè muru cèna pârijè târa i
*tòotù maina» é, «Gà pa ê mwani,
â gà naa tà tàpé na ticè kàra.» Ba
wà Judas, âna pwi a tà pa wàra ê
wâra mwani kàra. 30Ûna é ija diri i
noo kâra poloa na ia é naa têe wà
Iésu, â é nye còobé kaa wà Judas,
na jèe bàutê.

¶13:18 Càwai—Choisir. Pitòrigari.
§13:18 Cicarao—Naa na hébéru ma grec, âna ina pâ: É pagòtù ê waraaé
târa cicarao.
**13:23-24 Tà pwi acâmu na wânüma Iésu gooé—Munaa wà Ioane, pwi
awii tii bèeni. (Côo mwara Ioane 19.26; 20.2; 21.7,20.)
z13:15 Filipi 2.5; Kolosé 3.13; 1 Pétéru 2.21 a13:16 Mataio 10.24
b13:18 Psaume 41.10 c13:19 Ioane 14.29, 16.4
d13:20 Mataio 10.40 e13:27 Ioane 13.2

bénabwé ipagòo
tèpa câmu kêe
(Naporomee 14–16)

31–32 fgÛna é còobé wà Judas, â é
ina tàra wà Iésu pâ: «Nabàni, âna o
jèe paari ê pai maina ma muugère
kôo, wâgo, *Pwina naîri âboro, â
o côo naa gooò ê pwényuâa†† kà
Pwiduée. Â wiàna wàrapwiri, â nye
wà Pwiduée kaa, na ée mwa paari ê
pwényuâa kôo. Â ée jèe nye tapoo
paari.»

Guwà pimeaariwà
33 h«Tèpa âji naîô, jèe càcaa gòiri

ji pàara na go bwaa tâa jaawà. Â
guwà o mudòo, êco na càcaa pâri
ma guwà tèepaa pâ naa na go
pâra naawê. Êkaa pwiri i pwi ia go
jèe ina mwara tà tèpa *Juif. 34 iGo
naa tàwà ê naèà na bwaa âmuê,
pâ, guwà pimeaariwà, pwacèwii ê
pai mu meaariwà kôo. 35Ba wiàna
guwà pimeaariwà, â rà mwa tâ-
mogòori diri ê pâ âboro pâ, guwà
tèpa câmu kôo.»

Gà mwa pitütôowâriô, co Pétéru
36É ina têe wà Simona Pétéru pâ:

«Pwi Ukai, gona gà pâ naapà?»
Â é tòpi têe wà Iésu pâ: «Wâna

go pâra naawê, âna càcaa pâ pâri
nabà, ma ju capai pâra naawê. Êco
na gà mwa nye tà me wiâô na cè jè
pàara.»
37Â é ina mwara wà Pétéru pâ:

«Pwi Ukai, gorodà na càcaa pâri ma
go pâra wiâgà nabàni? Ba o câgo

caa piwâ na go panuâ wâro kôo ba
kâgà.»
38Â é tòpi têe wà Iésu pâ: «Gona

gà o panuâ wâro'gà ba kôo? Go ina
tâgà ê âjupâra pâ: Wiàna bwaa câé
caa to ê ja, âna gà o jèe wacié pigòo
pâ, câgà caa tâmogòorio.»

Go pwabwàti cè autâa kàwà

14 É ina mwara wà Iésu tà
tèpa *câmu kêe pâ: «Guwà

cibwaa nama gùmagù ê pwâranü-
mawà. Wâdé na guwà cèikî naa goo
Pwiduée, â guwà cèikî naa gooò
mwara. 2Ba dau wâru pâ wâ wânidò
na pwârawâ kà Caa kôo. Â go pâ
nau pwabwàti cè autâa kàwà. Ba
wiàna càcaa gére âjupâra, â pwiri
câgo caa gére ina tàwà.
3 j«Wiàna go jèe pwabwàti cè

autâa kàwà, â go mwa me côwâ.
Â go mwa popawà, ba na guwà
caatâa ma wâgo, wâna na go tâa
wê. 4Â guwà jèe tâmogòori ê naigé
pâ naawê.»

Wâgo naigé, âjupâra ma wâro
5É ina wà Toma pâ: «Bwa, Pwi

Ukai, câbà caa tâmogòori wâna,
na gà pâra naawê. Â bà o wànau
târa cè pai tâmogòori ê naigé pâ
naawê?»
6 kÂ é tòpi têe wà Iésu pâ: «*Wâgo

ê naigé, ma *âjupâra, ma wâro. Â
nye ticè pai pwa kà pwi âboro ma
é pâdari wà Caa, wiàna câé caa me
jaao. 7 lÂ wiàna guwà jèe câmogòo-
rio, â guwà jèe câmogòori mwara
wà Caa kôo. Â tapoo nabàni, âna

††13:31-32 Pwényuâa—Gloire. Pai maina ma muugère.
f13:31-32 Ioane 12.23 g13:31-32 Ioane 17.5
h13:33 Ioane 7.33–34
i13:34 Ioane 15.12,17; 1 Ioane 3.23; 2 Ioane 1.5 j14:3 Ioane 12.26
k14:6 Ioane 11.25; Roma 5.1–2 l14:7 Ioane 8.19

guwà jèe tâmogòorié, â guwà jèe
côoê.»

Wà pwina é côoô âna é côo Caa
8É ina têe wà Filipo pâ: «Pwi Ukai,

gà paari tâbà wà Caa, â bà o ip-
wàdée‡‡!»
9mÂ é tòpi têe pâ: «Jèe nye gòrio

kaa jaawà, â câgà caa pâji câ-
mogòorio kaa, co Filipo? Â cina gà
bwaa ina pâ: “Nama bà côo wà
Pwiduée Caa”? Ba wà pwi âboro na
é côoô, âna é côo mwara wà Caa.
10 nGona bwaa câgà caa cèikî pâ,
go wâro goo Caa, â é wâro gooò?
Napwa ê pâ popai kôo, âna câgo
caa ina gée gooò. Ba wà Caa na
é wâgooò, â wàé na é gére wakè.
11 oCèikî naa goo ê pwina go ina
tàwà pâ go wâro wâni goo wà Caa,
â é wâro wâni gooò wà Caa. Wiàna
câguwà caa cèikî goo ê pâ popai
bèepwiri, â wâdé na guwà cèikî goo
ê pâ muru na go pwa.»

O dau maina pâ wakè kàwà
12 p«Guwà têre bwàti, ba go ina

tàwà ê âjupâra pâ: Wà pwi âboro na
é cèikî naa gooò, âna ée mwa pwa
ê pâ wakè [goro ê pàtàma Pwiduée]
na go pwa. Â jèpwi mwara, âna o
mwa wâru¶¶ ê pwina ée pwa, jii ê
pwina go pwa. Ba wâgo, âna go
pâra dari wà Caa. 13 qÂ diri ê pâ
muru cèna guwà ilari naa na neeô,
âna go mwa pwa, ba na go paari
ê pai maina ma muugère kà Caa,
wâgo Pwina naîê. 14Üu, wiàna guwà

ilari cè muru naa na neeô, â go o
pwa.»

O naa tàwà Nyuâaê Pwicîri
15 r«Wiàna wânümawà gooò, â

guwà o pâra wiâra ê pâ aupitûâri
na go ina tàwà. 16 sÂ go o mwa ilari
jii Caa cè pwi Bépitu tàwà, ba na é
tà tâa jaawà, diri na pâ tòotù, dàra
gòiri kaamwara. 17 tÊ pwi bépitu-
bà, âna ê Nyuâaê Pwicîri; wà pwi
Nyuâaê na é paari ê âjupâra.
Càra caa tâmogòori tòpié pâ âboro
gòropuu, ba càra caa côoinaê ma
tâmogòorié. Êco na wâguwà, âna
guwà câmogòorié, ba é tâa jaawà,
â é nye tà wâro awé wâgoowà.

É pitêre dòo pwi âboro kôo
18«Â o câgo caa nama tà wâguwà

acari. Ba go o mwa me mariwà
côwâ. 19Càcaa gòiri, â o jèe càra
mwa caa côoô wà tèpa âboro
gòropuu. Êco na wâguwà, âna guwà
mwa côoô na go mwa wâro [côwâ].
Â guwà o wâro mwara. 20 uWiàna
mwa tèepaa ê pwi tòotù-bà, â
guwà o mwa tâmogòori pâ go wâro
goo wà Caa kôo. Â wâguwà âna
guwà wâro gooò, â go wâro goowà
mwara. 21Wà pwi âboro na é tòpi
ê pâ aupitûâri kôo, ma pâra wiâra,
âna wàé kaa pwiri pwina wânümee
gooò. Â wà pwina é wânümee gooò,
âna o mwa wânüma Caa kôo gooé.
Â o mwa wânümoo gooé, â go o
mwa ipaario têe.»

‡‡14:8 Bà o ipwàdée—é, O pâri.
¶¶14:12 O mwa wâru—é, O mwa maina.
m14:9 Ioane 12.45; Kolosé 1.15; Hébéru 1.3 n14:10 Ioane 12.49
o14:11 Ioane 10.38 p14:12 Maréko 16.19–20
q14:13 Mataio 7.7; Ioane 15.16 r14:15 Ioane 15.10; 1 Ioane 5.3
s14:16 Ioane 14.26, 15.26, 16.7 t14:17 Ioane 16.13
u14:20 Ioane 17.21–23

22Â é tawèerié wà Jude§§ (càcaa
wà Judas Iscariote, â nye pwi jèpwi),
â é ina pâ: «Pwi Ukai, wiàna gà
o ipaarigà tâbà, â gorodà na càra
caa côogà mwara, wà pàra tèpa
âboro*?»
23Â é tòpi têe pâ: «Wà pwi âboro

na wânümee gooò, âna é pâra wiâra
ê pâ popai kôo. Â wânüma wà Caa
gooé. Â bumwamemariê wàibuma
Caa. Â bu mwa pitâa jaaé. 24 vÂ wà
pwi âboro na càcaa wânümee gooò,
âna câé caa pâra wiâra pâ popai
kôo. Napwa ê pwina na go ina tàwà,
âna càcaa popai kôo; â popai me
gée jaa Caa na é cùruo me.

Go naa tàwà pinaanapô
25«Go jèe nye tàmara ina tàwà

pwiri, na go bwaa tâa jaawà. 26Â ée
mwa cùru me ê Nyuâaê Pwicîri wà
Caa, ba na é pwa ê wakè kôo†. Â ée
mwa pitu tàwà ê Nyuâaê Pwicîri, â
ée mwa pacâmuriwà goo diri pâ na-
muru. Â ée mwa taniimiri tàwà diri
ê pâ popai na ia go jèe ina tàwà.
27«Go tòpò naa jaawà ê pinaa-

napô; üu, go naa tàwà ê pinaanapô
kôo. Câgo caa naa pwacèwii ê pai
naa kà tèpa âboro gòropuu. Êkaa
na guwà cibwaa pidumapiê ma wâ-
gotàwà [goo cè pwina o tèepaa].
28 wBa guwà jèe têre ê pai ina kôo
tàwà pâ: Go o jèe pâra, â go o mwa
me mariwà côwâ.
«Wiàna âji wânümawà gooò, â

guwà o dau ipwàdée na go pâ-

dari Caa. Ba [wàé, na ia é cùruo
medariwà, ba] é dau maina jiio.
29 xNabàni, âna go ina pwiri tàwà,
na bwaa càcaa pâji tèepaa, ba,
wiàna coo, âna guwà o cèikî naa
goo. 30O jèe càcaa wâru ê pwina
go ina tàwà. Ba ée jèe tèepaa me
wà *Caatana, pwi ukai kâra gòropuu
bèeni. Napwa wâgo, âna nye ticè
pwina pâri ma é pwa tôo. 31Êco na
[ê pwina tèepaa mariô, âna, naa]
kâra pâ âboro gòropuu, ba na rà tâ-
mogòori pâ, wânümoo goo Caa. Â ê
pwina go pwa, âna go pwa ê pwina
é tûâri tôo. Nabwé.
«Â ni, cimadò, ma jè pâra géeni!»

Wâgo âji majoro vigne

15 [Gée na càùé, âna é ina tàra
wà Iésu pâ]: «*Wâgo ê pwi

âji majoro vigne, â wà pwina é
pwabwàti ê vigne, âna wà Caa kôo.
2 yÊdiri pâ ditàra upwâra âna rà wâ-
gooò. Â wiàna câé caa pwâ ê ditèe,
â é tapàgà tâjii wà Caa kôo. Â wiàna
é pwâ, â é tédità pàra ditèe wà Caa
kôo, â é tòimiri pàra pwi, ba na o
dau wâru ê pwêe.
3«Wâguwà, âna guwà pwacèwii

pâ ditàra vigne na tòimiri, [ba jèe
patâjii èpà gée na pwâranümawà]
goro ê pâ popai na go jèe ina
tàwà. 4Wâdé na guwà tà tâa gooò,
pwacèwii na go tà tâa goowà. Ba
pwacoé ma é pwâ ê ditàra upwâra,
wiàna câé caa tâa goo ê majoroé. Â
wàrapwiri mwara naa goowà, âna o

§§14:22 Jude—Du nee Judas ma Jude, âna ipaiwà naa na grec. Pwi Jude
bèeni, âna munaa nee mwara Thaddée. (Côo Luka 6.16.)
*14:22 O càra caa côogà mwara, wà pàra tèpa âboro—Grec: Càcaa
{ipaarigà} târa ê gòropuu.
†14:26 Ba na é pwa wakè kôo—é, Gée goo na guwà tèpa âboro kôo, é,
Gée goo na go ilari jii Caa. Grec: Naa na neeô.
v14:24 Ioane 7.16 w14:28 Ioane 20.17 x14:29 Ioane 13.19
y15:2 Mataio 3.10

nye ticè pwâra wakè kàwà‡, wiàna
câguwà caa tà tâa gooò.
5«*Wâgo, âji majoro vigne, â

guwà pâ ditèe. Â wà pwi âboro na
é tà tâa gooò, â go tà tâa gooé,
âna o dau wâru pwêe. Ba càcaa pâri
ma guwà pwa cè jè muru, wiàna
tiàuo jiiwà. 6 zWà pwina câé caa tâa
gooò, âna o tüê còobé, pwacèwii
pwi ditàra upwâra na tapàgà. Â é
mwari, â jè tòri, â jè tüê naa na
ânye, â tòo.»

Wâdé na guwà tâa gooò
7«Wiàna guwà tâa gooò, â wiàna

ê pâ popai kôo âna tâa goowà, â
guwà ilari diri cè pwina nümawà
goo, â o naa tàwà. 8 aWâdé na dau
pwa pwâra wakè kàwà. Â wiàna
wàrapwiri, â guwà paari pâ guwà
tèpa *câmu kôo. Â guwà paari
mwara ê pai maina ma muugère kà
Caa.
9«Wânümoo goowà pwacèwii pai

wânüma Caa gooò. Wâdé na guwà
tà mwü naa na pimeaari kôo.
10 bÂ wiàna guwà pitêre dàra ê pâ
aupitûâri kôo, âna guwà tà mwü na
pimeaari kôo. Guwà pwacèwiio, ba
go pitêre dàra ê pâ popai kà Caa
kôo. Â go tà mwü naa na pimeaari
kêe.
11«Go ina tàwà ê pâ namuru

bèepwiri, ba naa tâa goowà ê ip-
wàdée kôo, â na o tâbawêe ê ip-
wàdée kàwà.»

Guwà mwa tà pimeaariwà
12 c«Wàéni ê aupitûâri kôo: Guwà

mwa tà pimeaariwà, pwacèwii ê pai

jèe meaariwà kôo. 13 dÂ wàéni ê
pimeaari na dau imaina: Na é panuâ
ê wâro kêe wà pwi jè âboro ba
kà tèpa bée. 14 eGuwà tèpa béeò,
wiàna guwà pitêre dàra pâ muru
na go ina tàwà. 15Â o câgo mwa
caa ina goowà côwâ pâ guwà tèpa
ênawéna kôo. Ba pwi ênawéna, âna
câé caa tâmogòori ê pwina é pwa
wà pwi ukai kêe. Â go ina goowà
nabà pâ, guwà tèpa béeò.
«Ba go jèe pwa ma guwà tâ-

mogòori diri pâ muru na é ina tôo
wà Caa kôo. 16Ba càcaa wâguwà
na pitòrigario. Â wâgo na pitòri-
gariwà. Â go cùruwà, ba na o pwa
pwâra wakè kàwà—ê pwâra wakè
na o tà tâa. Êkaa na ée mwa
naa tàwà wà Caa êdiri pâ namuru
na guwà ilari jiié, naa na neeô.
17 fWàéni ê aupitûâri kôo tàwà: Na
guwà pimeaariwà.»

Rà o mwa èpàriwà gée gooò
18«Wiàna rà èpàriwà tèpa âboro

gòropuu, â wâdé na guwà mwa tà
niimiri pâ, rà jèe mara èpàrio. 19 gBa
wiàna guwà bwaa tâa jaarà, â rà
nye wâdéariwà. Êco na câguwà caa
tâa jaarà, ba go jèe pitòrigariwà
jii ê gòropuu. Êkaa na rà èpàriwà.
20 hGuwà pitaniimiri ê popai na ia go
jèe ina tàwà pâ: Wà pwi ênawéna
âna càcaa piwéna jii pwi ukai kêe.
«Â wiàna rà tubaèpà tôo, â rà o

nye tubaèpà tàwà mwara. Ba càra
caa tòpi ê popai kôo, â o càra caa
tòpi mwara ê popai kàwà.
21«Rà o pwa tàwà ê pâ muru [na

èpà] ba wàrapwiri gooò, â wàrap-
‡15:4 Pwâra wakè kàwà—Résultat de votre travail, fruit de votre travail.
z15:6 Mataio 7.19, 13.42 a15:8 Mataio 5.16
b15:10 Ioane 14.15; 1 Ioane 2.5 c15:12 Ioane 13.34
d15:13 Ioane 10.11; 1 Ioane 3.16 e15:14 Mataio 12.50
f15:17 Ioane 13.34 g15:19 Ioane 17.14 h15:20 Ioane 13.16

wiri mwara ba càra caa tâmogòori
wà Pwina é cùruome. 22Wiàna câgo
caa gére ina tàra ê pâ namuru bèep-
wiri, â pwiri nye gére ticè èpà kàra.
Êco na go jèe me kaa, â go jèe ina
tàra. Â gée goo kaa pwiri, â o ticè
pai tòpi kàra, [na tòotù na o pitèirà]
goro ê muru na èpà na rà pwa.
23 i«Wà tèpa âboro na rà èpàrio,

âna rà nye èpàri mwara wà Caa
kôo. 24Go pwa naa naporomeerà ê
pâ muru, na câé caa pâji pwa cè
pwi jèpwi. Ba wiàna câgo caa pwa ê
pâ muru bèepwiri, â pwiri nye gére
ticè èpà kàra. Êco na rà jèe côo,
â rà èpàribu ma wà Caa kôo. 25 jÂ
rà wàrapwiri, ba na o coo ê auwii
naa na tii goro *Naèà kàra, pâ: Rà
èpàrio, âna nye ticè majoroé.Psaume
35.19

Go panuâ me pwi a pitu tàwà
26 k«Napwa naa goowà, âna go o

mwa panuâ me pwi a pitu tàwà na é
me gée jaa wà Caa—âna ê Nyuâaê
Pwicîri, na é [paari ê] Âjupâra. Ba,
ûna é tèepaa medariwà, â ée mwa
paâjupâraô. 27Â wâguwà mwara
âna guwà o mwa paâjupâraô, ba
guwà mu tèpa tâa jaao gée na
autapoo.»

Go ina tàwà ba na guwà cimwü

16 «Go jèe ina tàwà ê pâ muru
bèepwiri, târa ma guwà cib-

waa pwa ma tiàu cèikî kàwà. 2 lBa
o pacoowà gée na pâ *wâra pitapi-
tiri. Â o me cè pàara na rà o

pòtàmwarawà tèpa âboro. Ba rà ni-
imiri pâ rà piênawéna tà Pwiduée.
3mRà o wàrapwiri tàwà, ba càra caa
câmogòoribu ma Caa. 4Â go ina
tàwà ê pâ muru bèepwiri, ba wiàna
o mwa tèepaa ê pwiibà, â guwà
mwa tà niimiri, ba go jèe tàmara ina
tàwà.»

Wâdé na go pâra jiiwà
«Câgo caa inapàpari tàwà ê popai

bèepwiri, na ia go tapoo todàwà, ba
go bwaa tâa jaawà. 5Â nabà, âna go
o jèe pâra dari Pwina é cùruo me, â
nye ticè pwi jè ârapàarawà cèna é
[niimiriô na é] tawèerio pâ: “Gona
gà pâ naapà?”
6«Â po dau pikîri ê pwâranü-

mawà, gée goro ê pwina go gére
ina tàwà. 7 nÊco na go ina tàwà ê
âjupâra pâ: Wâdé ba kàwà na go
pâra. Ba wiàna câgo caa pâra, â o
câé caa tèepaa medariwà wà pwi a
pitu tàwà. Ba go pâra, â go o mwa
cùrué medariwà.

Wakè kâra Nyuâaê Pwicîri
8«Wiàna ée mwa tèepaa me,

â ée mwa paari târa pâ âboro
gòropuu pâ, rà pitanami [naa na
pai tâmogòori kàra. Ba càra caa tâ-
mogòori ê pai pwa] goo ê èpà ma ê
*tàrù¶, bau ê pitèimuru kà Pwiduée
[na o mwa tèepaa]. 9Rà pitanami
naa goo ê èpà; ba ê èpà kàra na
dau maina, âna pai càcaa cèikî kàra
naa gooò§. 10Â rà pitanami naa goo
ê tàrù; ba go o jèe pâra mari wà

¶16:8 Tàrù—Justice. Côo mwara Neeremuru (Vocabulaire) naa pwâadàra
tii.
§16:9 Ê èpà kàra na dau maina, âna pai càcaa cèikî kàra naa gooò—Grec:
Càra caa cèikî naa gooò.
i15:23 Luka 10.16 j15:25 Psaume 35.19, 69.5
k15:26 Ioane 14.26 l16:2 Mataio 24.9; Luka 6.22; Ioane 9.22
m16:3 Ioane 15.21 n16:7 Ioane 14.16

Caa, [wâgo ê Tàrù]. Â o jèe câguwà
mwa caa côoô côwâ. 11 oÂ rà pi-
tanami mwara, naa goo ê pitèimuru
kà Pwiduée. Ba wà Pwiduée, âna ée
jèe pitèi diri [wà *Caatana] pwi ukai
kâra gòropuu bèeni.
12 p«Bwaa nye dau wâru ê pâ

muru na nümoo na go ina tàwà
mwara. Êco na o bwaa dau tòina
tàwà** wiàna guwà têre ni. 13Wiàna
ée mwa tèepaa wà Nyuâaê Pwicîri††
na é [paari ê] *âjupâra, â ée mwa
pwa ma guwà tâmogòori diri ê
âjupâra. Ba o câé caa po ina cè pâ
muru cèna me gée gooé, êco na
ée mwa ina tàwà diri ê pâ pwina é
têre [jiibu ma wà Caa]. Â ée mwa in-
apàpari tàwà ê pâ muru na o mwa
tèepaa. 14Â ée mwa paari ê pai
maina bau ê muugère kôo. Ba ée
mwa inapàpari tàwà ê pâ pwina go
ina têe. 15Ba diri ê pâ pwina kà Caa
âna kôo. Â wàé kaa pwiri na go ina
pâ: Ê Nyuâaê Pwicîri âna ée mwa in-
apàpari tàwà diri ê pâ pwina go ina
têe‡‡.»

Ê pikîri âna o pâra nau ipwàdée
16 q«Càcaa tà gòiri, â o jèe câguwà

caa côoô. Â càcaa gòiri mwara
gée na càùé, â guwà o mwa côoô
côwâ¶¶.»
17–18Â rà pi-ina tàra wà pàra tèpa

*câmu kêe pâ: «Gona cina é ina
pwiri? Â cina é ina mwara pâ càcaa

tà gòiri â o câjè caa côoê, â o cà-
caa gòiri côwâ gée na càùé, â é pâra
dari wà Caa kêe? Gona dà ê pwina
nümee na é ina tâjè, na é gére ina
tâjè pâ: “Càcaa gòiri”?»
19–20É jèe tâmogòori wà Iésu

pâ nümarà na rà tawèerié, â é
ina tàra pâ: «Tàpéebà, guwà gére
pitawèeriwà goro ê pwina go ina
tàwà. [Guwà têre bwàti, ba] nye
âjupâra pâ: Càcaa tà gòiri, â o jèe
câguwà caa côoô. Â càcaa gòiri
mwara gée na càùé, â guwà o mwa
côoô côwâ. Â guwà o i ma pijinünü,
êco na pâ âboro gòropuu, âna rà
mwa ipwàdée. Â guwà o pikîri, êco
na ê pikîri kàwà âna omwa pâra nau
ipwàdée.
21«Wàra ê jè ilàri na ée jèe picôo

èpo. Ba ûna é tapacîri ê tòotù kêe,
â é dau maagé. Â wiàna é jèe picôo
èpo, â jèe câé caa niimiri côwâ ê pai
maagé kêe. Ba é jèe ipwàdée goro
ê pai tèepaa kâra pwi nari èpo, naa
gòropuu. 22Â wàrapwiri, na guwà o
bwaa pikîri nabà. Êco na go o mwa
tèepaa me mariwà côwâ, â o mwa
ipwàdée ê pwâranümawà. Â o nye
ticè pwi jè âboro cèna é popa jiiwà
ê ipwàdée kàwà.

Guwà ilari, ba guwà o tòpi
23 r«Na pwi tòotù bèepwiri, âna

o jèe câguwà caa me nau tawèe-
rio goo cè jè muru. [Ba ê Nyuâaê

**16:12 O bwaa dau tòina tàwà—é, Ticè nii kàwà.
††16:13 Wà Nyuâaê Pwicîri—Wiâra ê naèà goro ê pai ina wèe naa na grec
(la grammaire), âna wâdé na jè wii pâ ê Nyuâaê Pwicîri. Êco na wà Ioane,
âna é wii ni pâ, wà Nyuâaê Pwicîri, ba na é paari tâjè pâ ê Nyuâaê Pwicîri,
âna é pwacèwii Pwiduée, ma Iésu, â pwa pwâranümee.
‡‡16:15 Ê pâ pwina go ina têe—é, Ê pâ pwina tâa tôo.
¶¶16:16 Pàra Tii Pwicîri naa na grec, âna rà naagée pâ popai bèeni: Ba go
wâjué côwâ naa jaa Caa.
o16:11 Ioane 12.31 p16:12 1 Korénito 3.1–2 q16:16 Ioane 14.19
r16:23 Mataio 7.7

Pwicîri, âna ée mwa pacâmuriwà].
Â go ina tàwà ê âjupâra pâ: Diri
ê pâ muru na guwà o ilari naa na
neeô, âna é naa tàwàwà Caa. 24Tia-
goo ni, âna bwaa nye ticè jè muru
cèna guwà ilari naa na neeô. Wâdé
na guwà ilari, ba guwà o tòpi, â o
tâbawêe ê ipwàdée kàwà.»

Go o jèe pâra côwâ dari Caa
25«Go mu pwa ucina tàwà na ia

go patùrawà. Êco na o mwa tèepaa
me ê tòotù, na o câgo caa pwa ucina
côwâ tàwà. Ba go o nye inapàpari
tàwà ê popai goo Caa. 26Na tòotù
bèepwiri, âna guwà o pwapwicîri tà
Caa naa na neeô.
«Câgo caa ina tàwà pâ go o pwap-

wicîri tà Caa ba kàwà. 27 sBa wà Caa
âna dau wânümee goowà, gée goro
ê pai wânümawà gooò ma pai cèikî
kàwà pâ go me jiié. 28Go nye me jii
Caa, â go tèepaame naani gòropuu.
Â nabàni, âna go o jèe pâra côwâ
géeni gòropuu, dari wà Caa.»

Go jèe piétò jii gòropuu!
29Rà ina têe wà tèpa câmu kêe

pâ: «Gà côo, gà jèe po inapàpari
nabà, â jèe câgà caa pwa ucina.
30Nabà, âna bà jèe côoinari pâ, gà
tâmogòori diri pâ muru. Â câgà caa
tapacîri ma bà tawèerigà goo cè jè
muru, [ba gà mara tâmogòori ê au-
niimiri kâbà]. Êkaa na bà nye cèikî
kaa pâ gà me jii wà Pwiduée.»
31Â é tòpi tàra pâ: «Gona guwà

cèikî ni? 32 tGuwà côo, o mwa
tèepaa ê pàara, â é jèe tàgére
tèepaa, na o mwa nama guwà jèpa

ipiina jiio, â o mwa tà wâgo acari.
Êco na càcaa wâgo acari, ba wàibu
ma Caa. 33 uGo ina tàwà pwiri, ba
na tâa goowà ê pinaanapô, wiàna
guwà tà tâa gooò. Ba guwà mwa
dau picâri naani gòropuu. Êco na
guwà gòo, ba go jèe piétò jii ê
gòropuu.»

Pwâra pwapwicîri kà Iésu

17 Ûna é nabwé ina pwiri wà
Iésu, â é niâ too naa nap-

wéretòotù, â é ina pâ: «Caa wée,
jèe wàéni i pwi pàara kôo. Paari ê
pai maina ma muugère kôo, Pwina
naîgà, ba na go paari mwara ê pai
maina ma muugère'gà. 2Ba gà jèe
naa tôo ê pitûâ naa gò diri tèpa
âboro. Êkaa na go naa ê *wâro dàra
gòiri, tà diri tàpé na gà panuârà
tôo. 3 vÂ wàéni ê wâro: Na rà câ-
mogòorigà, wâgà Pwiduée, na gà
nye caapwi co; â na rà câmogòorio,
wâgo Iésu Kériso, na gà cùruo me.
4 w«Go jèe paari ê pai maina

ma muugère'gà naani gòropuu. Ba
go jèe tubamwara diri pâ wakè,
na gà panuâ tôo ba na go pwa.
5 xÊni, co Caa, âna gà naa tôo
côwâ ê pai maina ma muugère kôo,
pwacèwii na nye tà tôo béaa na go
bwaa wâjaagà béaari ê pai tòpò ê
gòropuu§§.»

É pwapwicîri ba kà tèpa câmu kêe
6«Go jèe inapàparigà tà tèpa

âboro—tà tàpé na ia gà pitòrigarirà
gée na ê gòropuu, â gà naarà tôo.
Ba rà nye tèpa âboro'gà, â gà jèe
panuârà tôo. Â rà jèe pâra wiâra

§§17:5 Pai tòpò ê gòropuu—Rà ina mwara wà tèpa ijiao pâ: Pai tòpò wàra
ê gòropuu.
s16:27 Ioane 14.21,23 t16:32 Mataio 26.31,56
u16:33 Ioane 14.27; Roma 5.1; 1 Ioane 5.4 v17:3 1 Ioane 5.20
w17:4 Ioane 4.34 x17:5 Ioane 1.1

ê pâ popai'gà. 7Â rà jèe tâmogòori
nabà pâ, êdiri pâ muru na tâa tôo,
âna nyemuru me gée jaagà. 8Ba go
naa tàra ê pâ popai na gà naa tôo,
â rà jèe cau tòpi. Â rà jèe nye câ-
mogòorio bwàti pâ go nye me jiigà,
ba rà cèikî pâ wâgà na gà cùruo me.
9«Go pwapwicîri ni ba kàra, â cà-

caa ba kà tèpa âboro gòropuu. Üu,
go nye pwapwicîri ba kà tàpé na gà
naarà tôo, ba rà nye tèpa âboro'gà.
10Ba diri ê pwina kâgà, âna kôo
mwara. Â ipaiwà mwara naa goo ê
pwina kôo, âna kâgà. Â naa goorà,
âna gére paari ê pai maina ma
muugère kôo.
11«Nabà, âna jèe câgo caa tâa na

ê gòropuu bèeni, ba go o jèe tòpaé
darigà. Êco na wàilà, âna rà o tà
tâa ni. Caa, wâgà na gà dau maina
awé*, go ilari pâ gà wéaarirà, naa
na ê pàtàmara neegà, i pwi neegà
na gà naa tôo. Üu, gà wéaarirà, ba
na rà o caapwi pwacèwiiju na ju
caapwi. 12 yNa go bwaa tâa jaarà, â
go wéaarirà, naa na i neegà na gà
naa tôo. Â go jèe nye wéaarirà, â
càcaa pwa cè pwi jèpwi cèna tiàué
jiirà, êco, wà pwi âboro caapwi. Ba
wàé, âna pitòrigarié†, ba na o tiàué
[dàra gòiri awé] ba na o coo ê auwii
naa na *Tii Pwicîri.»

Gà wéaarirà na rà tâa gòropuu
13«Caa wée, go o jèe paé darigà.

Â go ina ê pâ popai bèeni, na go
bwaa tâa ni gòropuu. Go ina pwiri,
ba na tâa goorà ê ipwàdée kôo, pwi
ipwàdée na tâbawêe. 14Go jèe naa
tàra ê popai'gà.

«Wà tèpa âboro gòropuu, âna rà
èpàrirà [ba càra caa pwacèwiirà].
Ba ê gòropuu bèeni, âna càcaa âji
napô kàra. Ba rà pwacèwiio, ba
câgo caa pwi âboro ni gòropuu.
15 zÊco na câgo caa ilari jiigà pâ, na
gà poparà géeni gòropuu. Go ilari ji-
igà pâ, na gà piwéaarirà jii wà Pwi
âboro èpà, wà *Caatana. 16Üu, ba
càcaa tèpa âboro ni gòropuu, ba rà
pwacèwiio, na câgo caa pwi âboro
ni.
17«Pacâmurirà goro ê popai'gà,

ba na rà wâgoogà bwàti. Ba ê
popai'gà, âna é âjupâra‡.
18 a«Go cùrurà pâ naa na gòropuu,

pwacèwii na gà jèe cùruome naa na
gòropuu. 19Â go nye ipanuâô tâgà
bwàti, ba na rà tèpa âji âboro'gà
mwara goro ê popai'gà na âjupâra.»

É ila ba kà diri tàpé na rà o cèikî
20«Câgo caa pwapwicîri ba kàra

co, â ba kâra mwara ê pâ âboro na
rà o mwa tà cèikî naa gooò, gée
goro ê popai kàra. 21Wâdé na rà
caapwi. Ba ju caapwi, co Caa, ba gà
wâro gooò, â go wâro googà. Â go
pi-ila ba kàra diri, pâ, wâdé na rà
caapwi naa gooju. Êkaa na rà mwa
cèikî pâ âboro gòropuu pâ, gà cùruo
me naa jaarà.
22 b«Go jèe naa tà tèpa âboro'gà

ê pai maina ma muugère na gà naa
tôo. Êkaa na rà o caapwi, wàra pai
caapwi kâju— 23wâgo naa goorà,
ma wâgà naa gooò—ba na rà o
caapwi bwàti. Â wà tèpa âboro
gòropuu, âna rà mwa tâmogòori pâ
gà cùruo me, â wânümagà goo tèpa

*17:11 Caa, wâgà na gà dau maina awé—é, Caa na gà pwicîri.
†17:12 Pitòrigarié—é, É pitòrigari naigé kêe.
‡17:17 Grec: Papwicîrirà goro ê âjupâra; ê popai'gà, âna é âjupâra.
y17:12 Ioane 6.39, 13.18 z17:15 Mataio 6.13; 2 Tésalonika 3.3
a17:18 Ioane 20.21 b17:22 Apostolo 4.32

âboro kôo, pwacèwii ê pai wânü-
magà gooò.
24«Caa, gà jèe naarà tôo. Â nü-

moo na rà tâa na ê pwi ére na go
o tâa wê, ba na rà o côo ê pai
maina ma muugère na gà naa tôo.
Ba wânümagà gooò na bwaa càcaa
tòpò ê gòropuu. 25Caa, wâgà na gà
*tàrù, âna càra caa câmogòorigà ê
pâ âboro gòropuu. Êco na wâgo âna
go câmogòorigà. Â wà tèpa *câmu
kôo, âna rà tâmogòori pâ gà cùruo
me. 26Â go jèe inapàparigà tàra, â
go bwaa inapàparigà tàra mwara.
Wàépwiri, ba na o wâgoorà ê pwi
pimeaari na gà meaario goo, â go
wâgoorà mwara.»

É popa tèpa coda wà
Judas ba na rà tâjùru Iésu
Mataio 26.47–56; Maréko
14.43–52; Luka 22.47–53

18 Ûna é pwapwicîri diri wà
Iésu, â rà tapàgà napwé Cé-

dron, wàilà ma tèpa *câmu kêe. Â rà
pâ naa na jè ére na câmi goro up-
wâra, â rà tò naawê. 2Â wà Judas,
wà pwina ée mwa pwa tûâ tà Iésu,
âna é nye tâmogòori bwàti ê pwi
ére-bà. Ba rà mu nye ciburà pâra
naawê ma wà Iésu. 3Â é popa me
naawê ê pâ coda na wâru, wàilà bau
pàra tèpa wéaari *Wâra pwapwicîri.
Ba rà cùrurà wà tèpa caa kà tèpa
pwa *ârapwaailò, ma tèpa *Fara-
saio. Â rà popa pâ ê pâ wâra ânye,
bau pâ uèù, bau pâ neemuru paa.

Wâgo Iésu gée Nazareth
4Wà Iésu, âna é jèe nye tâ-

mogòori diri ê pâ muru, na o tèepaa

mariê. Â é pâra cararà, â é ina tàra
pâ: «Wàilàapà na guwà mudèe?»
5–6«Wà Iésu, pwi âboro gée
Nazareth.»

«*Wâgo kaa.»
Â rà ti côwâ¶, ma tûuboo naa na-
puu. Napwa naa goo wà Judas, âna
é bwaa tâa jaarà. 7Â é tawèerirà
mwara wà Iésu pâ:
«Wàilàapà na guwà mudèe?»
«Wà Iésu gée Nazareth.»
8Â é tòpi tàra pâ: «Go jèe ina tàwà
èri pâ wâgo kaa. Â wiàna nye wâgo
kaa na guwà mudòo, â wâdé na
guwà panuâ tàpéeni, ma rà pâra.»
9 cÉ ina pwiri, ba na pâ nau coo ê

popai, na ia é jèe tàmara ina pâ: «O
càcaa tiàu cè pwi jè âboro gée goo
tàpé na gà naarà tôo.»
10Â wà Simona Pétéru, âna pwa ê

tàuwa kêe, â é càù dò gée na wêe. Â
é pwa na é tüboo kaa naa gòro pûru
Malkus, pwi ênawéna kà pwi *ukai
kà tèpa pwa ârapwaailò. [Êco na] é
tépàgà co i doronyüruê étò.
11 dÂ é ina tà Pétéru wà Iésu pâ:

«Gà tùu boo côwâ i tàuwa'gà naa
na i wêe! Gona gà niimiri pâ, o
tàutôo na go wâdo ê na wârado kâra
maagé côo, na é pwabwàti ba kôo
wà Caa?»

Naa jaa pwi ukai kà tèpa
pwa ârapwaailò

Mataio 26.57–75; Maréko
14.55–72; Luka 22.54–71

12Rà tâjùru Iésu wà tèpa coda—
wà tèpa coda kà tèpa *Roma, ma
wà pwi caa kàra; wàilà ma wà tèpa
coda kà tèpa *Juif. Â rà piié goro
ê pâ utàpwe§. 13Â rà popaé béaa
pâdari Hanne, pwi caa kà wâdà

¶18:5-6 Ti côwâ—Reculer.
§18:12 Utàpwe—Rà ina mwara wà tèpa ijiao pâ: Otàpwe.
c18:9 Ioane 17.12 d18:11 Mataio 26.39

Caïphe. (Wà Caïphe âna é pwi ukai
kà tèpa pwa ârapwaailò, na pwi
naja-bà. 14 eÂ wàé kaa, na ia é ina
tà tèpa Juif pâ: «Wâdé na é bà wà
pwi caapwi âboro ba kâra ê Ba.»)

Ru picâwiâê tupédu a câmu kêe
15Ru picâwiâ Iésu wà Simona

Pétéru, ma pwi jè a câmu mwara.
Wà pwi ukai kà tèpa pwa ârap-
waailò, âna é tâmogòori bwàti wà
pwi a câmu bèepwiri. Êkaa na, ûna é
tò wà Iésu, â é jèe nye tò mwara wà
pwini naanidò gòroigé kà pwi ukai.

É pitütôowâriê Pétéru
16Wà Pétéru âna é jèe tà coo

boo gòroigé, goro goropwârawâ. Â é
còobé côwâ i pwi jèpwi. Â é patùra i
tô ilàri na é piwéaari goropwârawâ,
ba na é nama é tòmwara wà Pétéru.
17Â é ina tà Pétéru wà tôoni pâ:

«É! Pwiini, gà pwi jè bée Iésu?»
Â é ina pâ: «Bwa, bwa.»
18Rà tà tâa wê wà pàra tèpa

ênawéna, ma wà tèpa wéaari Wâra
pwapwicîri. Â rà pwa ê pé na ânye,
â rà pwacârau, ba dau maina kaa
ê moo. Â é tà coo burà pwacârau
jaarà wà Pétéru.

É pitawiâ Iésu wà Hanne
19Wà [Iésu, âna é coo ara Hanne]

pwi ukai kà tèpa pwa ârapwaailò
[béaa. Â wà Hanne] âna é pitawiâê
naa goo tèpa câmu kêe ma pai pwa
pupûra kêe.
20Â é ina têe wà Iésu pâ: «Go mu

nye tùra na ara diri ê pâ âboro. Â go
mu ipupûra na ê Wâra pwapwicîri,
ma wâna ê pâ *wâra pitapitiri. Â nye
ticè jè popai cèna go pinaapwàniri.
21Â gorodà na gà bwaa pitawiâô?
Wâdé na gà tawèeri ê pâ âboro na

rà têre ê popai kôo. Ba rà tâmogòori
ê pâ muru na go ina.»
22Â é tamagérié wà pwi jè a

wéaari Wâra pwapwicîri, na é
cimwünyabwerié, â é ina têe
pâ: «Kaa! Gà wàrapwiri târa pai
tòpi'gà tà pwi ukai kà tèpa pwa
ârapwaailò?!»
23Â é ina tà Hanne wà Iésu pâ:

«Wiàna èpà cè pai tòpi kôo, â gà
paari tôo cai cè popai èpà na go
ina. Â wiàna *tàrù, â cina gà nama
tamagério?»
24Â é panuâê pâ wà Hanne, dari

wà Caïphe, gée goo na é pwi ukai kà
tèpa pwa ârapwaailò, na pwi pàara-
bà. Â bwaa nye tàgére pii wà Iésu.

É jèu pitütôowâriê Pétéru
25Na bwaa gére wàrapwiri, â rà

tàgére pwacârau wà Simona Pétéru
ma wà pàra tàpé. Â rà jèu ina têe
pâ: «Pwiini, gà pwi jè a câmu kà Iésu
mwara?»
Â é pitütôowâri wà Pétéru, â é

ina pâ: «Bwa, [câgo caa tâmogòori
pwiibà].»
26Â é tâa jaarà mwara wà pwi

jè ârapàara tèpa ênawéna kà pwi
ukai kà tèpa pwa ârapwaailò. Wà
pwi ênawéna-bà, âna pijènereru ma
wà i pwi ia é tépàgà i doronyüruê wà
Pétéru. Â é ina têe pâ: «Pwiini, akaé!
Wâgà kaa na go côogà naa jaa wà
Iésu, na i ére na câmi goro upwâra.»
27 fÂ é pitütôowâri mwara wà

Pétéru. Â é nye to kaa i ja.
Iésu naa jaa Pilato

Mataio 27.11–31; Maréko
15.2–20; Luka 23.1–25

28Bwaa nye dau dàuru kaa, â
rà popa Iésu wà tèpa coda, jii
wà Caïphe. Â rà dàtié pâ naa na

e18:14 Ioane 11.49–51 f18:27 Ioane 13.38

pwârawâ kà *Pilato, pwi kupénoo
roma. Â wà tèpa caa kà tèpa Juif,
âna càra caa too naa na i pwârawâ;
[wàrapwiri ba câé caa pwi Juif wà Pi-
lato]. Ba péa rà tà piwâtàmurirà**,
[wiâra ê naèà kâra pwapwicîri kàra]
â o càcaa pâri ma rà ija ê utimuru
pwicîri na tòotù *Paséka.
29Êkaa na é còobé cararà wà pwi

kupénoo Pilato. Â é ina tàra pâ:
«Gona dà cè pwina èpà cèna é pwa
wà pwi âboro bèeni, na guwà me
nau piciapwâ gooé?»
30Â rà ina têe pâ: «Wiàna ticè cè

pwina é pwa na èpà, â gona gà ni-
imiri kaa pâ bà o popaé medarigà?»
31 gÂ é tòpi tàra wà Pilato pâ:

«Guwà popaé côwâ, â guwà pitèié
wiâra ê naèà kàwà.»
Â rà ina têe pâ: «Nye ticè tàrù

kâbà [wiâra ê naèà kàwà] ma bà
pòtàmwara cè pwi jè âboro.»
32 hTèepaa me ê pâ bèepwiri, târa

ma coo ê popai na é jèe ina wà Iésu,
na é inapàpari ê pai o bà kêe††.

Càcaa wâni Mwaciri kôo
33É tò côwâ wà Pilato naa na i

wâ. Â é todà Iésu, â é tawèerié pâ:
«Gona gà pwi ukai kà tèpa Juif?»
34Â é tòpi têe pâ: «Gà ina gée

googà ê popai bèepwiri, é, pwa cè
jè âboro cèna é inaô tâgà?»
35 iÂ é ina têe wà Pilato pâ:

«Gona go pwi Juif mwara, wâgo?
Rà panuâgà tôo wà tèpa jèneregà,
ma wà tèpa caa kà tèpa pwa ârap-
waailò. Ba dà cèna gà pwa?»

36Â é tòpi têe wà Iésu pâ: «Cà-
caa wâni gòropuu ê Mwaciri kôo. Ba
wiàna wâni gòropuu, â pwiri rà gére
ipwamuruô wà tèpa ênawéna kôo,
ma càcaa panuâô tà tèpa pitûâ kà
tèpa Juif. Bwa, càcaa wâni gòropuu
ê Mwaciri kôo.»
37Â é tawèerié mwara wà Pilato

pâ: «Gona gà pwi jè ukai?»
Â é tòpi têe wà Iésu pâ: «Âjupâra

ê pai ina'gà! Ba go Pwi Ukai. Â go
tèepaa naani gòropuu, ba na go
picémara ê *âjupâra. Â wà diri tàpé
na rà tâa na ê âjupâra, âna rà tà-
maari ê pâ popai kôo.»
38Â é ina wà Pilato pâ: «Â gona dà

‘âjupâra’?»

Nümarà goo Barabbas
É còobé côwâ wà Pilato, â é ina

tà tèpa Juif pâ: «Câgo caa pâmari
cè pwina pâri ma é pwa wârimuru
goo, ê pwi âboro bèeni. 39Nye câ-
maajé tâjè, na go panuâ côwâ tàwà
ê pwi jè a pwa wârimuru, na tòotù
Paséka. Â wànau, nümawà na go
panuâ côwâ Iésu, ‘pwi ukai kà tèpa
Juif’?»
40Â rà nye cau ina too kaa pâ:

«Bwa! Càcaa wàé! Gà panuâ Barab-
bas!» (Napwa wà pwini Barabbas,
âna pwi a mura‡‡.)

Rà tubaèpà têe

19Wà *Pilato âna é panuâ Iésu
ma pâdié goro ubati.

**18:28 Piwâtàmuri—Devenir impur.
††18:32 Pai o bà kêe—Ténamiriê naa goro satauro (kurucé), wiâra pai
pòtàmwara âboro kà tèpa Roma.
‡‡18:40 Pwi amura—Pwiri wà Barabbas, âna é pwi apaa dà tèpa Roma
(tèpa pârame na rà pwa kûu tà tèpa apooro napô). Êkaa na wâdé tà tèpa
âboro-bà wàé.
g18:31 Ioane 19.6–7 h18:32 Ioane 3.14, 12.33 i18:35 Ioane 1.11

2 jÂ wà tèpa coda, âna [rà piè-
caarié]. Rà pàti ê bwe goro ê îri up-
wâra na dau pwa daaé. Â rà tòpò
naa gòro pûru Iésu, wàra pé bwe ko-
rona [kà pwi jè ukai]. Â rà pwa ma é
coona ê pé ârabwée na dau mii¶¶.
3Â rà pime burèe, â rà pitaurèe
gooé ma ina têe pâ: «Wée! Cidòri
nyuâagà, co pwi ukai kà tàpé Juif!»
Â rà dau tamagérié.

Ténamiriê naa goro satauro!
4É còobé côwâ wà Pilato, â é ina

tà tèpa âboro pâ: «Guwà côo, go
jèe panuâê tàwà, ba na guwà tâ-
mogòori pâ, nye ticè pwina é pwa
na pâri ma é pwa wârimuru goo.»
5Â é pacòobé wà Iésu, âna é bw-

eri i bwe kêe na pwa daaé, â jèe
wâgooé i ârabwée mii. Â wà Pilato,
âna é ina tàra pâ: «Wàépwiri i ji pwi
âboro.»
6Ûna rà côoê wà tèpa pitûâ kà

tèpa Juif, â rà uu ma tomara too pâ:
«Ténamiriê naa goro *satauro! Té-
namiriê naa goro satauro!»
Â é ina tàra wà Pilato pâ:

«Tàpéebà, [wiàna nümawà na]
guwà ténamiriê, â guwà nye popaé
côwâ. Ba wâgo, âna nye ticè èpà
kêe cèna go côo.»
7Êco na rà tòpi têe pâ: «É ina pâ

é *Pwina naî Pwiduée, muru na dau
pwicîri wiâra ê naèà kâbà. Â wâdé
na é bà!»

É tawèerié mwara Pilato
8Na é têre bèepwiri wà Pilato, â

dau wâgotêe. 9 kÂ é too côwâ naa na
i wâ, â é tawèeri Iésu pâ: «Gà pwi a
me géepà, co pwini?»

Êco na câé mwa caa tòpi têe wà
Iésu. 10Â é ina têe mwara wà Pilato
pâ: «Pwini, câgà caa tòpi tôo? Gona
câgà caa tâmogòori pâ, tà tôo pitûâ
ma go panuâgà, é, ma go pwa ma
ténamirigà naa goro satauro?»
11 lÂ é tòpi têe wà Iésu pâ: «O

nye ticè tàrù'gà naa gooò, wiàna
câé caa panuâ tâgà wà Pwiduée
géenidò. Napwa naa goo wà pwi
âboro na ia é icurio tâgà, âna é dau
pwa na èpà jiigà.»

Nümee na é panuâê côwâ
12mWà Pilato, âna é tàgére bu

naigé ba na é panuâ Iésu côwâ. Êco
na wà [tèpa pitûâ kà] tèpa Juif, âna
rà ina têe pâ: «Wiàna gà panuâ pwi
âboro bèeni, â câgà caa pwi bée wà
César, ukai'gà. Ba wà pwi âboro na
é ina pâ é pwi ukai, âna é pwi a ci-
cara César.»
13Â wà Pilato, âna é pacòobé wà

Iésu naa gòroigé. Â é tâaboo naa
gòro ê autâa kà pwi a pitèimuru,
naa na ji ére na ina goo pâ Gab-
batha naa na *hébéru (pai ina wèe
pâ ‘Naigé na pwa goro atü’).
14Napwa ê tòotù bèepwiri,

âna tòotù na pibwéka târa tòotù
*Paséka, â po gopaé. Â é ina wà
Pilato tà tèpa âboro pâ: «Wàéni i
pwi ukai kàwà!»
15Â rà tomara too pâ: «Caamw-

ereê! Caamwereê! Ténamiriê naa
goro satauro!»
Â é ina tàra wà Pilato pâ: «Gona

nümawà na go pwa ma ténamiri wà
pwi ukai kàwà?»
Â rà tòpi têe wà tèpa caa kà tèpa

pwa *ârapwaailò pâ: «Nye caapwi
¶¶19:2 Ârabwée na dau mii—Na pàara bèepwiri, âna rà coona ârabwée
mii wà tèpa ukai.
j19:2 Luka 23.11 k19:9 Mataio 27.12 l19:11 Ioane 10.18; Apostolo
2.23; Roma 13.1 m19:12 Luka 23.2; Apostolo 17.7

co, wà César, pwi ukai kâbà! Nye
ticè pwi jèpwi mwara!»
16Â é panuâê tàra ma ténamiriê

naa goro satauro. Â rà popa Iésu wà
tèpa coda.
Rà ténamiriê naa goro satauro

Mataio 27.33–50; Maréko
15.22–37; Luka 23.33–46

17Wà Iésu, âna é nye kâa i satauro
kêe, â é còobé jii i ville. Â é pâra
dàra ê pwi ti kâra jaa, na ina goo wê
pâ Golgota naa na hébéru, âna pai
ina wèe pâ ‘Goro pwiripûru âboro’.
18Â rà ténamiriê§§ naa goro sa-
tauro naawê. Â rà ténamiri mwara
ê tupédu ârailu âboro, naa goro du
jènereê.
19É nama rà wii ê jè aupwa tii wà

Pilato, â rà tòpò naa goro i satauro
kà Iésu. Â wàéni ê pwina wii naa gò:
iésu, pwi âboro gée nazareth, pwi
ukai kà tèpa juif.
20Âna wii goro pwa hébéru, ma

roma, ma grec. Wâru tèpa âboro na
rà pûra, ba ê ére na rà ténamiri
Iésu naawê, âna é tàmwünyabweri
ê ville.
21Wà tèpa caa kà tèpa pwa ârap-

waailò, âna rà pwa ma ina tà Pilato
pâ: «Gà cibwaa wii pâ: “Pwi ukai kà
tèpa Juif”. Â gà wii pâ: “É ina pâ é
pwi ukai kà tèpa Juif.”»
22Êco na é tòpi tàra wà Pilato pâ:

«Ê pwina go wii, âna o jèe càcaa
tòotéri.»

Rà ipâdi ârabwée kêe
23Wà tèpa ârapàpé coda, na ia

rà ténamiri Iésu, âna rà popa ê pâ

ârabwée kêe. Â rà ipâdi naa goorà
ma ipârirà. Â rà popa mwara i ârab-
wée kêe na gòri, na nye ticè autaa*
na. 24 nÂ rà pi-ina tàra pâ: «Jè cib-
waa pidàdàrù. Wâdé na jè picàù noo
kâra tii naa goo, ba na jè tâmogòori
cè pwina kêe.»
Êkaa na jèe pâra nau coo ê auina

naa na *Tii Pwicîri, na ina pâ:
Rà ipâdi ârabwée kôo.
Rà picàù noo kâra tii
naa goro ârabwée gòri.Psaume

22.19
Ba wàépwiri ê tûâ kà tèpa coda.

Rà côoê pa âboro kêe
25 oPwa ârapàpé ilàri na rà

cimwünyabweri i satauro—wà
nyaa kà Iésu, ma tô ilàri aéjii
kà nyaa kêe, ma wà Maria, tô
wâdà Cléopas, ma wà Maria gée
Magdala. 26 pÂ é tâa wê mwara wà
pwi jè a *câmu na dau wânüma
Iésu gooé†. Âna é coo goro jènere
nyaa kà Iésu.
Ûna é côoru wà Iésu, â é ina tà

nyaa kêe pâ: «Nyaa, wàépwiri ê
pwina naîgà.»
27Â é ina mwara tà pwi a câmu

kêe pâ: «Wàéni wà nyaa'gà.»
Â tapoo napwiri, â é popaé pâ naa

na pwârawâ kêe wà pwi a câmu kêe
bèeni.

§§19:18 Ténamiri (é, pònamiri, tanamiri)—Clouer.
*19:23 Ticè autaa na—Sans couture.
†19:26 Pwi jè acâmu na dau wânüma Iésu gooé—Munaa wà Ioane. (Côo
note goo Ioane 13.23.)
n19:24 Psaume 22.19 o19:25 Mataio 27.55–56 p19:26 Ioane 13.23

É maagé bà Iésu
28 qÉ tâmogòori wà Iésu pâ é jèe

tubamwara diri ê wakè kêe, â é ina
pâ: «Nümoo dàra wâdo.» Êkaa na
pacoo ê auina naa na Tii Pwicîri.
29 rÂ tâa wê jè wâra jawé, na pwa

dipâa na maga na. Â wà tèpa coda,
âna rà popa jè imwaano, â rà tòo
naa goro pé bàra upwâra hysope. Â
rà tùu boo naa na i dipâa, â rà cipa
too na pwâ Iésu. 30Â é nacai.
Â nabwé, â é ina pâ: «Go jèe po

cau pacoo diri.»
Â é cigòboo, â êgò ôomaa kêe.

É tòtée jènereê pwi jè coda
31 sBwaa papwicî, tòotù béaa kâra

ê *tòotù pwicîri kà tèpa Juif. Â rà ilari
jii wà Pilato wà tèpa pitûâ kàra pâ
na rà téciò ê pâ duuru â tàpé na rà
tâa goro i satauro [ba na o wàcî pai
bà kàra]. Ba nümarà na tapwùtùrà,
ba na o càra caa tà utòtòro goro sa-
tauro‡, na tòotù pwicîri. Ba wà pwi
tòotù pwicîri-bà, âna pwi tòotù na
dau ipwamuru naa goo.
32Â [é cùru pâ pàra tèpa] coda,

â rà téciò du duuru â wà tupédu
ârailu âboro na ru tâa goro jènere
Iésu. 33Êco na, ûna rà tèepaa pâ
naa goo wà Iésu, â rà côo pâ é jèe
bà, â càra caa burà téciò âê. 34Êco
na wà pwi jè coda, âna é tòtée i
jènereê¶, goro da, â nye joro kaa
domii ma jawé. 35 t(Wâgo, [pwi a wii
ê tii bèeni] âna go wiâ ê pwina go
côo, â jèkutâ na âjupâra. Â go wiâ,

ba na guwà cèikî naa goo, wâguwà
mwara.) 36–37 uvJèe pâra nau tèepaa
ê pâ muru bèepwiri, ba na coo ê du
auina naa na Tii Pwicîri, pâ: O nye
ticè duué na o téciò.Exode 12.46 Â:
Rà mwa côo wà pwina rà tòtée goro
da.Zakarie 12.10

Tòpòé naa na auipwàni
Mataio 27.57–61; Maréko
15.42–47; Luka 23.50–56

38Pwa pwi jè âboro na nee Ioséfa,
pwi âboro gée Arimathée. Wà pwi-
ibà âna é wâgoo wà Iésu, êco na
câé caa pâra wiâê pàpari, ba wâ-
gotêe goo tèpa pitûâ kà tèpa Juif. Â
é ilari jii wà Pilato i naii wà Iésu, â é
naa tàrù têe wà Pilato. Â é pâra wà
Ioséfa, ba na é popaé. 39 wÂ é pâra
wiâê wà Nicodème, wà i pwi âboro
na ia é pâra dari Iésu na ne. Â é pwa
ma pame ê jawé ûrea, na pwa goro
aloès ma myrrhe, na wâna 30 kilo.
40Ru popa ê naii Iésu, â ru

târamiri goro imwaano na gòri. Â ru
*upwaaé goro i jawé ûrea, wiâra ê
nyamanya kà tèpa Juif, na rà ipwàni.
41–42Â ru popaé pâ naa na jè ére na
câmi goro upwâra, na wâmwünyab-
weri i ére na ténamiri Iésu naawê.
Â ru tòpòé naa na pé pwi diopwaa
kâra pwâramara-atü, na bwaa nye
ticè âboro bà na tòpòé naa na. Ru
pwàniriê naawê, gée goo na, o jèe
tapoo tòotù pwicîri [naa bàrane, â
pwicîri na rà pwàniri âboro bà, na
pwi tòotù-bà].

‡19:31 Utòtòro goro satauro—Muru na miiri wiâra ê naèà kà tèpa Juif. (Côo
Deutéronome 21.22–23.) Utòtòro—Accrocher.
¶19:34 Jènereê—Rà ina mwara wà tèpa ijiao pâ: Gòrowâaê.
q19:28 Psaume 22.16 r19:29 Psaume 69.22
s19:31 Deutéronome 21.22–23 t19:35 Ioane 21.24
u19:36-37 Exode 12.46; Nombres 9.12; Psaume 34.21
v19:36-37 Zakarie 12.10; Auinapàpari 1.7 w19:39 Ioane 3.1–2

Jèe tiàu Iésu na auipwàni
Mataio 28.1–7; Maréko
16.1–8; Luka 24.1–12

20 Na pwapwicîri, [na dàuru
kâra *tòotù pwicîri§ kàra] na

bwaa gòropwaa, âna é pâra naa na
auipwàni wà Maria gée Magdala. Â
é côo i diopwaa kâra atü, bécamoori
i pwêe, âna jèe pwùru tâjii. 2Â é
itàa** wâjué côwâ, nau pâmari Si-
mona Pétéru, ma wà pwi jè a *câmu
na dau wânüma Iésu gooé. Â é ina
tàru pâ: «Rà jèe popa wà Pwi Ukai
gée na auipwàni, â câbà caa tâ-
mogòori cèna rà tòpòé naawê.»
3–4Â ru pò ma pâra wà Pétéru ma

pwi bée, â ru itàa naa na auipwàni.
Â é dau awài wà pwini jii wà Pétéru,
â é mara tèepaa pâ. 5Â câé caa tò,
â é nye po cùué boo, â é niâ dò
naadò wâ, â é côo ê pâ imwaano co
na gére tâaboo naani napuu. 6Ûna
é tèepaa pâ wà Simona Pétéru, â é
nye tò kaa naadò wâ na auipwàni.
Â é côo pâ imwaano na tàgére tâa-
boo naani napuu. 7Napwa naa goo
ê imwaano bépii pûruê, âna càcaa
pitànaima bau ê pâ imwaano-bà. É
nye pwa-ité tâa naa na jè ére, na
nye cùu bwàti.
8Â ée mwa caa pwicò kà Pétéru

wà pwi bée. Â é côo, â é cèikî [pâ
wà Iésu, âna é jèe wâro côwâ gée
na aubà]. 9 x(Êco na càru caa pâji po
tâmogòori bwàti ê pâ auina naa na
*Tii Pwicîri, naa goro pai wâro côwâ
kà Iésu.) 10Nabwé, â ru pâra côwâ
wà tupéeni naa pwârawâ na ru pitâa
na.

É ipaarié wà Iésu
tà tèpa âboro kêe

Mataio 28.9–10; Maréko
16.9–11; Luka 24.35–49

—Tà Maria gée Magdala
11Napwa naa goo wà Maria, âna

é tà coo boo goo i pwâramara-atü,
âna é nye tà i wê. Â é cùué boo, ba
na é niâ dò naadò wâ. 12Â é nye côo
kaa du *angela, na ru coona ârab-
wée pwaa. Wà pwi jèpwi, âna é tâa
na na ia tâa wê i pûru wà Iésu; â wà
pwi jèpwi, âna é tâa na na ia tâa wê
i du âê. 13Â ru tawèerié pâ: «Tôoni,
cina gà i?»
Â é ina tàru pâ: «Go imuru

Pwi Ukai kôo, ba rà jèe popaé, â
câgo caa tâmogòori cèna rà tòpòé
naawê.»
14 yÉ ina pwiri, â é tabiié, â é côo

wà Iésu na é tàgére coo wê, êco na
câé caa côoinaê. 15Â é ina têe pâ:
«Tôobà, cina gà i? Gà mudà î?»
Êco na é tà niimiri wà Maria pâ, wà

pwiibà âna wà pwi âboro na é tòimiri
i na upwâra. Â é ina têe pâ: «Wiàna
wâgà pwi a popa [naii Pwi Ukai Iésu]
â gà paari tôo na gà tòpòé naawê,
ba na go pâ nau popaé.»
16Â é ina têe wà Iésu pâ: «Maria!»
Â é tabèreè wà Maria, â é nye

côoinaê kaa, â é ina têe naa na
pwâratùra *hébéru, pâ: «Au, Rab-
bouni!» (Pai ina wèe pâ ‘Pwi a pwa
pupûra’.) 17 zÂ é ina têe wà Iésu pâ:
«Gà cibwaa tu naa gooò, ba bwaa
câgo caa too dari Caa. Â gà pâra
naa jaa tèpa béeò. Â gà ina tàra pâ,

§20:1 Tòotù pwicîri—Côo mwara Neeremuru (Vocabulaire) naa pwâadàra
tii.
**20:2 Itàa—Rà ina mwara wà tèpa ijiao pâ: Itàtà.
x20:9 Apostolo 2.24–32; 1 Korénito 15.4
y20:14 Luka 24.16; Ioane 21.4 z20:17 Roma 8.29; Hébéru 2.11–12

go o jèe too dari Caa kôo, wà pwi
Caa kàwà mwara; wà Pwiduée kôo,
ma wà pwi Pwiduée kàwà mwara.»
18Â é pâra wà Maria, â é pâ-

dari tèpa câmu. Â é ina tàra pâ:
«Tàpéebà! Go jèe côo wà Pwi Ukai!»
Â é piwiâ tàra ê pwâra pitùra kàru.

—Tà tèpa câmu kêe
19Na bàrane kâra pwi pwapwicîri-

bà, âna rà pitànaima na jè pwârawâ
wà tèpa câmu. Â rà kiiri ê pâ gorop-
wârawâ, ba wâgotàra goo tèpa
pitûâ kà tèpa *Juif. Â é nye tèepaa
kaa naa nabibiu kàra wà Iésu. Â
é ina tàra pâ: «Cidòri nyuâawà!»
20 aÂ é paari tàra du na-araraîê ma ê
jènereê. Â rà nye dau ipwàdée kaa
na rà côo wà Pwi Ukai.
21Â é jèu ina tàra pâ: «Cidòri

nyuâawà! É cùruo me wà Caa
naa na gòropuu; â nabàni, âna go
cùruwà pwacèwii pai pwa kêe tôo.»
22Â é upirà, ma ina tàra pâ:

«Guwà tòpi ê Nyuâaê Pwicîri!
23 bWiàna guwà pwanauri ê pâ èpà
kâra ê pâ âboro, â é pwanaurirà
wà Pwiduée. Â wiàna câguwà caa
pwanaurirà, â ê pâ èpà kàra âna o
nye tà tâa.»

—Tà Toma
24Napwa naa goo wà Toma (pwi

ârapàara tèpa 12 a câmu, jè nee
mwara ‘Bérepidu’), âna tà tiàué
jaarà na ê pwi tòotù na é tèepaa
marirà wà Iésu. 25Â rà mwa tà ina
têe wà pàra tèpa câmu pâ: «É cipà-
paribà wà Pwi Ukai.»
Êco na é tòpi tàra pâ: «Auwa!

Pwacoé na go cèikî [pâ é wâro

côwâ]!Wâdé co wiàna go côo ê auru
paò goro du na-araraîê. Â wiàna go
tùu gée goo ê mangadaîô naa na
ê auru paò, ma tòpò mwara ê na-
araraîô naa goo i jènereê!»
26Gée na càùru caapwi nadàpàra

pwapwicîri, â rà pitànaima mwara
wà tèpa câmu naa na i wâ, â jèe
wàilà ma Toma. Â rà kiiri ê pâ gorop-
wârawâ, êco na é tèepaa marirà wà
Iésu. Â é coo nabibiu kàra, â é ina
tàra pâ: «Cidòri nyuâawà!»
27Â é ina tà Toma pâ: «Gà côo i du

na-araraîô. Â gà tòpò i mangadaîgà
naa na. Â gà pame i na-araraîgà, â
gà tòpò naa goo i jènereô. Â gà cib-
waa pidumapiê, â gà cèikî!»
28Â é tòpi têe wà Toma pâ: «Pwi

Ukai kôo ma Pwiduée kôo!»
29 cÂ é ina têe wà Iésu pâ: «Gà

mwa cèikî ba gà côoô. Cidòri nyuâa
tèpa âboro na rà cèikî, na càra caa
côoô.»

Gorodà na wii pwi tii bèeni?
30Dau wâru ê pâ *câmu kâra

pàtàma Pwiduée na é pwa wà Iésu,
na ara tèpa câmu kêe. Càcaa wii
diri naa na ê tii bèeni. 31 dÊco na
ê pâ popai bèeni gére wii, âna wii,
ba na guwà cèikî pâ, wà Iésu âna é
pwi *Mesia, *Pwina naî Pwiduée. Â
wiàna guwà cèikî naa gooé, â o tà
tàwà ê *âji wâro na wâgooé.

Na bàrawià Galilée

21 Gée na càùru pàra tòotù,
â é ipaarié mwara wà Iésu,

tà tèpa *câmu kêe, na bàrawià
Galilée††. Â wàéni ê pai ipaarié tàra:

††21:1 Galilée—Grec: Tibériade. Côo mwara Nawià Galilée naa na Neere-
muru (Vocabulaire).
a20:20 Ioane 16.22; 1 Ioane 1.1 b20:23 Mataio 16.19
c20:29 1 Pétéru 1.8 d20:31 Ioane 3.15; Roma 1.17; 1 Ioane 5.13

2Rà picaatâa [wà pàra tèpa câmu
kêe]—wà Simona Pétéru, ma Toma
(jè nee mwara ‘Bérepidu’), ma
Natanaël‡‡ (pwi âboro gée Kana
wâ Galilée), ma wà tupédu naî
Zébédée, ma tupédu ârailu mwara.
3 eÂ é ina tàra wà Simona Pétéru

pâ: «Go bwaa pâra nau pwa puà.»
Â rà ina têe pâ: «O wàijè.»
Â rà pâra, â rà too naa na i wànga,

â rà pâra nau pwa puà. Êco na, na
pwi ne-bà, âna nye ticè ârapokâa
kàra.
4Na pâra nau pwaa dòme, âna wà

Iésu, âna é nye tà tâa nidò bàrawià.
Êco na bwaa càra caa côoinaê. 5Â
é ina tàra pâ: «Ico tàpéeni, nye pwa
cè ârawéà kàwà?»
Â rà tòpi têe pâ: «Auwa, nye âji

ticè.»

Rà côoina Iésu
6É ina tàra pâ: «Guwà tòpò i puà

naa gòro étò kàwà, ma o pwa cè
ârawéà kàwà!»
Â rà tòpò, â jèe càcaa pâri ma

rà dàgòtù, ba dau tòina goro ê pai
wâru wàra pâ ârawéà. 7 fÂ wà i pwi a
câmu na ia dau wânüma Iésu gooé,
âna é ina tà Pétéru, pâ: «Ée! Wà Pwi
Ukai pwiri!»
Â wà Pétéru, âna é nye nama pòpii

i ârabwée kêe goro opiié, â é nye
êgò kaa naa nawià, [â é éoo too
dari Iésu]. 8Â rà gére me mariru wà
pàra tèpa câmu bée gòro i wànga.
Â rà jèe po tadàti i puà, goro ê pai
wâru wàra ê ârawéà na. Ba rà jèe tà
wâmwünyabweri ê bàrawià¶¶. 9Â rà

tâdòo, â rà boo gée na i wànga, [â
rà tòpaé]. Â rà pâmari ê poloa bau
ê pâ ârawéà na tâa na dàuru ânye.
10Â é ina tàra wà Iésu pâ: «Pame

cè pàra ârawéà gée goro ê pwina
guwà bwaa taa.»
11 gÂ wà Simona Pétéru, âna é

wâjué côwâ naa na i wànga ba na
é dàti dò naa gòromwari i puà. Â po
153 ârawéà maina na tâa na i puà,
êco na càcaa madàpa i puà.
12–13Â é ina tàra wà Iésu pâ: «Jè

ija.» Â é popa i poloa ma i ârawéà,
â é jèpa naa tàra jècaa.
Â nye ticè pwi jèpwi gée goorà,

cèna é tawèerié pâ «Gona wâgà
wàa?» Ba rà jèe nye tâmogòori pâ
wà Pwi Ukai.
14 hWàépwiri béâracié kâra pai

ipaarié kêe tà tèpa câmu kêe, gée
na càùru ê pai wâro côwâ kêe gée
na aubà.

Ru pitùra Iésu ma Pétéru
15Gée na càùru ê pai pi-ija

kàra, â wà Iésu, âna é tawèeri
Simona Pétéru pâ: «Simona, pwina
naî Iona§§, gona dau pimaina
ê pwâranümagà gooò, jii ê
pwâranüma wà tàpéeni gooò?»
Â é tòpi têe wà Pétéru pâ: «Üu

kaa, co Pwi Ukai, gà jèe nye tâ-
mogòori pâ go pwi gòrobéegà.»
Â é ina têe wà Iésu pâ: «Gà mwa

tà pa-ija i pâ nari mutô kôo.»
16 iÂ é wailu tawèerié pâ: «Si-

mona, pwina naî Iona, gona dau
wânümagà gooò?»

‡‡21:2 Natanaël—Nee Barthélemy naa na pâ tii kà Mataio, Maréko ma
Luka.
¶¶21:8Wâmwünyabweri… Napéaati naa na grec pâ: Wâpâ na 100 mètres.
§§21:15 Iona—é, Ioane.
e21:3 Luka 5.4–7 f21:7 Mataio 14.29; Ioane 13.23
g21:11 Luka 5.6 h21:14 Ioane 20.19,26 i21:16 Apostolo 20.28

Â é tòpi têe mwara pâ: «Üu kaa,
co Pwi Ukai, ba gà nye tâmogòori pâ
go pwi gòrobéegà.»
Â é ina têe wà Iésu pâ: «Gà mwa

tà wéaari i pâ mutô kôo.»
17Â é wacié tawèerié pâ: «Gona

gà nye pwi gòrobéeò?»
Â é nye dau pikîri kaa wà Pétéru,

gée goro na é jèe po wacié
tawèerié.
Â é tòpi têe pâ: «Pwi Ukai, gà nye

tâmogòori diri ê pâ muru, â gà nye
tâmogòori pâ go pwi gòrobéegà.»
Â é ina têe wà Iésu pâ: «Gà mwa

tà pa-ija i pâ mutô kôo. 18Gà têre
bwàti, ba go ina tâgà ê âjupâra pâ:
Na pàara na gà bwaa dopwa na,
âna gà nye ipii acari ê karapuu'gà.
Â gà nye pâra naa na ére na gà
câbawâdé. Êco na, wiàna gà mwa
ijiao, â gà o mwa patàrù ê du îgà,
â ée mwa pii ê karapuu'gà cè pwi
jèpwi. Â ée mwa popagà pâ naa
na ére na càcaa nümagà na gà pâ
naawê.»
19 j(É ina pwiri, ba na é inapàpari ê

pai o bà kà Pétéru*, târa ma o pwa-
maina wà Pwiduée.)
Ûna é jèe ina pwiri, â é ina têe wà

Iésu mwara pâ: «Gà me wiâô!»

Wà pwina wânüma Iésu gooé
20 k[Na gére wàrapwiri, â] wà pwi

a câmu na ia dau wânüma Iésu

gooé, âna é géremewiâru. (Wà pwi-
ibà, âna i pwi ia é tâa goro jènere
wà Iésu, na i pwi bénabwé pi-ija
kàra, na ia é ina têe pâ: «Pwi Ukai,
wàilàapà na o ipwa tûâ tâgà?»)
Â é tabiié wà Pétéru 21â é côoê, â

é ina tà Iésu pâ: «Pwi Ukai, âna wà
pwini na?»
22Â é tòpi têe wà Iésu pâ: «Wiàna

nümoo na câé caa bà, tiagoro cè pai
wâjué kôo côwâ; â ê pwiibà âna târa
dà'gà? Wàéni ê pwina go ina tâgà:
Gà me wiâô!»
23Gée goo pwiri, na ipâra ê jèkutâ

wânabibiu kà tèpa pâra wiâ Iésu,
pâ, pwiri o câé caa bà wà pwi a
câmu-bà. Caapwi co, na câé caa ina
wà Iésu pâ, o câé caa bà. Â é nye
po ina co pâ: «Wiàna nümoo na câé
caa bà, tiagoro cè pai wâjué kôo
côwâ, â târa dà'gà?»
24 lNapwa naa goo wà pwi a câmu-

bà, âna wàé na é *paâjupâra ê pâ
muru bèepwiri, ma wii naa na tii. Â
bà jèe nye tâmogòori pâ âjupâra ê
pai ina kêe.
25mNye dau wâru awé ê pàra

muru na é pwa wà Iésu. Êco na,
wiàna jè cau wii diri, â go niimiri pâ,
ê gòropuu âna é po dau kîri târa ma
tâa na! Nabwé!

*21:19 Pai o bà kà Pétéru—Pai ina wèe pâ, rà o tétàmwara Pétéru wà tèpa
cicaraé.
j21:19 Mataio 16.24–25; 2 Pétéru 1.14 k21:20 Ioane 13.23–25
l21:24 Ioane 19.35 m21:25 Ioane 20.30

Wakè kà tèpa

Apostolo
Bétapoo popai

Wàilàapà na wii tii bèeni?

Nye wà Luka, wà pwina é wii ê Tii
kà Luka. É tapoo pâra wiâ *apos-
tolo Paulo naa nabibiu kâra béârailu
kâra pai pâra kà Paulo. Tapoo gée
goro nee tii 16.10, âna é wii pâ «Bà
pâra…»

É wii wiidà?

Nabibiu kâra *naja 61 ma 65, gée
na càùru pai tapoo tâa kà Paulo
na karapuu wâ *Roma. (Côo na-
poromee 27–28.)

É wii tâî?

Tà pwi jè âboro na nee Théophile,
pwi jè âboro imaina naa jaa tèpa
Roma. Côo naa na autapoo goo ê Tii
kà Luka.

Cina é wii?

É tòobàra bétapoo tii kêe. Naa na
Tii kà Luka, âna é piwiâ wâro kà
Iésu, ma pai bà ma wâro côwâ kêe.
Â naa na tii bèeni, tii Apostolo, âna é
piwiâ pâ, é pibwiari pâ, ê *Picémara
Wâdé gée *Iérusaléma, tia diri napô
Judée, ma Samaria, ma tia Roma,
pwi ville na dau maina naa gòropuu
na pwi pàara bèepwiri. Ba é tâa gò
tèpa apostolo ê pàtàmara Nyuâaê
Pwicîri, ba na rà pwa i pwi ia é pwa
wà Iésu.
Munaa nüma Luka na é paari

mwara tà tèpa Roma (na rà tèpa
pitûâ na pâ napô na wâru) pâ, wà

tèpa cèikî naa goo Iésu, âna rà tèpa
âboro na pitòimiri wâro kàra, â cà-
caa nümarà na rà pagù ê napô.

Dà êre ê tii bèeni?

É tapoo goro pai boome kâra
Nyuâaê Pwicîri, naa gò tèpa
apostolo (naporomee 2). Naa
naporomee 3–12, âna é piwiâ wakè
kà Pétéru ma pàra tèpa bée naa na
ville Iérusaléma, ma napô *Judée,
tiagoro napô na tàmwünyabwerié,
wâ *Samaria.
Naa na autapoo goo, âna wà tèpa

cèikî naa goo Iésu, âna rà cau tèpa
*Juif. Â càcaa nümarà na rà piwiâ
popai tà tàpé na càra caa tèpa Juif.
Êco na wà Pwiduée, âna é paari tà
Pétéru pâ, ê Popai Wâdé, âna kâra
diri pâ Ba wâ gòropuu (naporomee
10–11, ma 15).
Jè pûra naa naporomee 9 ê pai

todà Paulo, pwi âboro na ia dau
tubaèpà tà tèpa cèikî béaa. Â é
biié, â é pâra wiâ Iésu. Naa na-
poromee 13–28, âna wà Luka, âna
é piwiâ wakè kà Paulo, naa na
âracié pai pâra kêe na pâ napô na
wâru. É picémara ê Picémara Wâdé,
ma tapoo pâ wâra pwapwicîri, ma
pagòo tèpa cèikî wê, tèepaa naa na
ville Roma, naa naporomee 28, na ê
naja 62.
Ê pâ tii kà Paulo (Roma—

Philémon), âna é wii tà tèpa cèikî
na pâ ére-bà na ia é mara tâa wê.
Êkaa na, ê tii bèeni, Apostolo, âna
târa pitòobàra diri pâ tii bèepwiri.
Na ê naja 51, é, 52, âna é tâa
Korénito naa napô Grèce (Apostolo
18.1–18). Â gée na càùé, na naja
53–55, âna é wii tii 1 Korénito
tà tèpa cèikî wê, na pàara na é
tâa na ville Éféso. (Côo Apostolo
19.8–10.) Â gée na càùé mwara,

na é tâa Roma (piwiâ na Apostolo
naporomee 28), â é wii tà tàpé
Éféso.
É piwiâ mwara wà Luka naa na tii
bèeni ê pâ pwi bèepwiri:
• Ê wâro na wâdé, ma ê picaatâa
ma pai pwapwicîri kà tèpa tapoo
a cèikî;

• Ê pai tubaèpà tà tèpa cèikî naa
Iérusaléma. Gée goo pwiri na
rà ipiina ma picémara pitiri ê
popai;

• Ê pâ ipwa pupûra kà Pétéru, ma
Paulo, ma Étienne.

Pai pitàgoo tii Apostolo

É cùru tèpa cèikî wà Iésu ba na rà
paâjupâraê pitiri (1.1–2.13)
Ipwabwàtirà (1.1–26)
Rà tòpi Nyuâaê Pwicîri (2.1–13)
Paâjupâra Iésu naa Iérusaléma

(2.14–7.59)
Pétéru (2.14–5.42)
Étienne (6.1–7.59)
Paâjupâra Iésu naa Judée ma

Samaria (8.1–9.43)
Todà Paulo (8.1–9.31)
Paâjupâra Iésu tà tàpé na càra caa

tèpa Juif (10.1–12.25)
Pétéru (10.1–11.18)
Tubaèpà tàra (12.1–25)
Pai pâra kà Paulo (13.1–21.26)
Paâjupâra Iésu tiagoo tèpa Roma

(21.27–28.31)
Tâjùru Paulo (21.27–23.35)
Paulo naa Césarée ma Roma

(24.1–28.31)

Gée na càùru pai
wâro côwâ kà Iésu

1 nThéophile†, naa na ê tapoo tii
kôo, âna go piwiâ tâgà diri ê

pwina é pwa wà Iésu, ma é pacâ-
muri gée na autapoo goo, 2 otiagoro
ê tòotù na dàgòtùé too naa *nap-
wéretòotù. Béaa kâra ê pai too kêe,
âna é naa tà tèpa âboro ê pâ naèà
kêe, goro ê pàtàmara ê Nyuâaê
Pwicîri. Wà tèpa âboro bèepwiri,
âna é jèe pitòrigarirà, ba naa tèpa
*apostolo kêe.

É ina pai me kâra Nyuâaê Pwicîri
3 pGée na càùru ê pai bà kêe, â é

piâpàparié tàra. Â wâru ê pâ muru
na é pwa, ba na é paari tàra pâ
é jèe wâro côwâ. Â é pipaarié tàra
na pàra pàara naa na 40 tòotù, â
é picémara ê *Mwaciri kà Pwiduée.
4 qÛna é bwaa tâa jaarà, â é ina
tàra pâ: «Guwà cibwaa pâra gée
*Iérusaléma, ba na guwà tapacîri i
pwi, na ia é jèe ina béaa wà Caa, â
ia go jèe ina tàwà mwara. 5 rBa wà
Ioane, âna é *piupwaa goro jawé. Â
napwa naa goowà, âna càcaa dàra
wâru cè pâ tòotù, â o *upwaawà
goro ê Nyuâaê Pwicîri.»

É too naa napwéretòotù
6 sÛna rà caatâa wà tèpa apostolo

ma wà Iésu, â rà tawèerié pâ: «Pwi
Ukai, o napwiri na gà o tòpò côwâ ê
mwaciri wâ *Isaraéla?»
7 tÂ é tòpi tàra pâ: «Càcaa

wâguwà na, na guwà tâmogòori
†1:1 Théophile—É wii ê tii bèeni wà Luka tà pwi jè âboro imaina na nee
Théophile.
n1:1 Luka 1.3 o1:2 Maréko 16.19; Luka 24.49–51
p1:3 Luka 24.36–49; Apostolo 10.41
q1:4 Luka 24.49; Ioane 14.16–17; Apostolo 2.33 r1:5 Mataio 3.11
s1:6 Luka 24.21 t1:7 Maréko 13.32



Apostolo 1:8 266 Apostolo 1:20

ê pâ pàara ma tòotù na é tòpò
wà Caa wiâra ê câbawâdé kêe.
8 uÊco na guwà o tòpi ê pàtàmara
ê *Nyuâaê Pwicîri, na ée mwa me
naa gòwà, ba na guwà o mwa tèpa
*paâjupâraô na Iérusaléma, ma
naa na diri ê pâ ére wâ napô *Judée
ma Samaria, ma tia pwâadàra ê
gòropuu.»
9Gée na càùru na é ina tàra pwiri,

â càùé too jiirà naa napwéretòotù.
Â tiàué naa na pé nee.
10Ûna rà bwaa nye tàgére niâ too

wiâê, â rà pò goo tupédu âboro na
ru coona ârabwée pwaa‡, 11 vâ ru
ina tàra pâ: «I tàpé Galilée, cina
guwà tàgére coo awé? Cina guwà
tàgére côo ê napwéretòotù? Guwà
nye côo ê pai too kà Iésu bèeni naa
napwéretòotù, â na o mwa wàrap-
wiri cè pai wâjué côwâ kêe¶.»

Pai tòotéri Judas
12 wWà tèpa apostolo, âna rà

wâjué côwâ gée gòrojaa Élaio§, pâ
naa Iérusaléma, tàpo wâna caapwi
kilomètre. 13 xÛna rà tèepaa pâ, â
rà too naa na ê pwi naditàrawâ
na tâdòiti wâna ê pwârawâ na rà
mu ciburà tâa wê. Wà tàpéebà, âna
wà Pétéru, Ioane, Jacques ma An-
dré, Filipo ma Toma, Barthélemy ma
Mataio, Jacques pwina naî Alphée,

Simona pwi Zélote**, ma wà Jude
pwina naî wà Jacques. 14Â rà caa-
jurirà, â rà nye tà pwapwicîri taaci,
wàilà ma pa ilàri, ma wà Maria nyaa
kà Iésu, ma wà tèpa jii Iésu.

É patùra tèpa cèikî wà Pétéru
15Na pwi jè tòotù, âna po 120

wàilà tèpa cèikî na rà picaatâa, â é
cimadò gée nabibiu kàra wà Pétéru,
â é ina tàra pâ: 16–17 y«Tèpa aéjii
kôo, wâdé na coo ê auinapopai naa
na Tii Pwicîri, na é pinaigé mee ê
Nyuâaê Pwicîri na ia é tùra goo wà
*Davita. Ba é jèe ina béaa pâ wà
Judas—pwi jè apostolo béebà—âna
éemwa pwi naigémee,ma rà tâjùru
wà Iésu.»
18 z(Napwa naa goo wà Judas, âna

é pa ê napuu goo wâri wàra pai icuri
kêe wà Iésu, â é tûu, â tabòaa ê
naaê, â tabaêgò ê pâ wâgooé. 19Ê
pwi jèkutâ bèepwiri, âna rà capai tâ-
mogòori diri wà tèpa âboro na ville
Iérusaléma, â rà pwa ma neere ê
pwi ére-bà pâ Hakeldama, na pai
ina wèe naa na pairà pâ ‘napuu na
pwa domii na’.)
20 a[Â é tòobàra pâ wà Pétéru, â

é ina pâ]: «Ba jèe wii naa na tii
Salamo pâ:
O ticia pwârawâ kêe.

‡1:10 Tupédu âboro… Pai ina wèe pâ, tupédu angela. Côo mwara Neere-
muru (Vocabulaire).
¶1:11 Pai wâjué côwâ kêe—Rà ina mwara wà tèpa ijiao pâ: Pai wâjué kêe
côwâ.
§1:12 Gòrojaa Élaio—Mont des Oliviers.
**1:13 Zélote—Pwi âji âboro Judée na nümee na é paêgò tèpa Roma gée
napô kêe. Côo mwara Judée, Roma naa na Neeremuru (Vocabulaire) naa
pwâadàra tii.
u1:8 Mataio 28.19; Luka 24.48 v1:11 Mataio 26.64; Luka 21.27
w1:12 Luka 24.50–53 x1:13 Mataio 10.2–4
y1:16-17 Psaume 41.10 z1:18 Mataio 27.3–8
a1:20 Psaume 69.26, 109.8

O ticè cèna ée mwa tâa wê.Psaume
69.26

«Â jèe wii mwara pâ:
É tòotérié pwi jèpwi.
É popa wakè kêe.
Â wâdé na wàra.Psaume 109.8
21–22 b«Êkaa na wâdé na pwa cè pwi
jè béebà, ba na pwi jè a *paâjupâra
ê pai wâro côwâ kà Iésu. Wâdé
na wà pwi âboro-bà, âna pwi jè
ârapàara tàpé na rà mu nye ciburà
pâra wiâjè, naa na pàara na é bwaa
tâa jaajè wà Pwi Ukai kâjè—tapoo
na é piupwaa wà Ioane; tiagoro ê
pai too kà Iésu naa napwéretòotù.»

Rà pitòrigari Matthias
23Rà pitòrigari tupédu ârailu—wà

Ioséfa na nee Barsabbas, jè nee
mwara Justus, ma wà Matthias. 24Â
rà capai pwapwicîri, â rà ina pâ:
«Pwi Ukai, wâgà na gà tâmogòori
ê pwâranümara diri ê pâ âboro;
gà paari tâbà cè pwi âboro na gà
jèe pitòrigarié naa na tupédu âboro
bèeni, 25ma é pa wakè kà Judas ma
pwi apostolo. Ba é jèe panuâ ê wakè
kêe wà Judas, â é jèe pâra naa na ê
pwi ére kêe. [Ba é jèe tòpi ê pumara
wakè kêe na èpà.]»
26Â rà càù noo kâra tii†† naa

gooru, â wâru noo kâra tii kà wà
Matthias, â rà naaê gée, ma pwi bée
wà tèpa 11 apostolo.

É me Nyuâaê Pwicîri
naa gò tèpa cèikî

2 cNa tòotù kâra Pentecôte,
[*tòotù maina kâra piûnya] âna

rà pitànaima na jè ére wà tèpa
cèikî. 2Â rà nye têre kaa ê pwina é
boome gée napwéretòotù na pwa
aié na pwacèwii ê airi pwéretòotù
na dau maina. Â é nye pwaai kaa
ê wâ na rà tâa na. 3 dÂ rà côo na
tèepaa me ê pâ pwina pwacèwii
ê doromara ânye, â jèpa ti gòrà
jècaa. 4 eÂ ê Nyuâaê Pwicîri, âna é
nye tûu kaa naa gòrà diri, â rà tùra
na ê na jèpapara pwâratùra, wiâra
na é naa tàra ê Nyuâaê Pwicîri.

Wâru tàpé na têre na jèpa pairà
5Na pwi pàara bèepwiri, âna rà

wâro wâ *Iérusaléma wà tèpa *Juif
na dau wânümarà tàra ê pwap-
wicîri, âna rà me gée na diri ê
gòropuu pitiri. 6Â wà tàpéebà, âna
rà cau itàa, ma caatâa naa, na rà
têre pâ naawê i pwi airimuru. Â po
tabaticè nümarà, ba rà têre tèpa
cèikî na rà tùra naa na jèpapara
pwâratùra.
7Po dàpàgà tàra, â rà pitawèerirà

pâ: «Gona wà tèpa âboro bèeni na
rà gére tùra, âna càcaa tèpa âboro
diri gée Galilée? 8Â gorodà na jè têr-
erà, na rà gére tùra na jèpa paijè jè-
caa‡‡?»
9Ba gée nabibiu kàra, âna pwa

tèpa âboro na rà me gée napô
*Judée. Â pwa pàra tàpé na rà me

††1:26 Noo kâra tii—Tirage au sort. Wâni Kalédoni, âna jè pwa goro noo
kâra tii, êco na wà tèpa ijiao kà tèpa Juif, âna rà pwa goro atü.
‡‡2:8 Nee tii 9–11 naa na grec, âna gòobàra popai na rà ina wà tèpa âboro
naa na nee tii 7 ma 8.
b1:21-22 Mataio 16.19; Maréko 1.9; Ioane 15.27
c2:1 Lévitique 23.15–21; Deutéronome 16.9–11 d2:3 Mataio 3.11
e2:4 Maréko 16.17; Apostolo 4.31, 10.44–46, 19.6

gée na pâ napô—gée Parthes, ma
Médie, ma Élam ma Mésopotamie.
Â pwa pàra tàpé na rà me gée
na jè province kà tèpa *Roma—
Cappadoce, ma Pont, ma Asia, 10â
gée na ére mwara wâ Phrygie ma
Pamphylie¶¶. Â wà pàra tàpé, âna
rà me gée napô *Aigupito, â gée
na nyi nari napô gée goo na ville
Cyrène wâ Libye. Â wà pàra tàpé
mwara, âna rà me gée Roma, 11â
gée gòropô wâ Crète; â gée napô
Arabie. Â pwa pàra tàpé gée jaarà,
âna rà nye tèpa âji Juif; ma wà tàpé
na rà cèikî naa goro ê pwapwicîri kà
tèpa Juif.
Â rà pitawèerirà pâ: «Gona dà

majoroé ma jè têre wà tèpa âboro
Galilée bèepwiri na rà gére ina naa
na ê jèpa paijè ê pâ muru na maina
na é pwa wà Pwiduée?»
12Â rà dau pò diri, â càra caa tâ-

mogòori cèna rà niimiri, â rà pi-ina
tàra pâ: «Dà pai ina wèe ni?»
13Êco na pwa pàra tàpé na rà piè-

caari tèpa cèikî, â rà ina pâ: «Bwa!
Rà nye dau ipwirié kaa goro dipâa!»

É patùra ê Ba wà Pétéru
14É cimadò wà Pétéru ma wà

tèpa 11 *apostolo bée, â é mwa
patùrarà, ba na rà tâmogòori bwàti.
«Bwa; guwà têre, co tèpa jènereô§§,
ma wâguwà diri na guwà wâni
Iérusaléma. Guwà tàpo tàmaa ma
go ina bwàti tàwà ê pwina gére
tèepaa. 15Wà tèpa âboro bèeni,
âna càra caa ipwirié pwacèwii ê
pai niimiri kàwà, ba mwa nye gére

9h* dàuru kaa. 16Bwa! Wàéni kaa i
popai kà [Pwiduée, na é naigé mee
wà] *péroféta Joël:
17 fGo o mwa naa boopaé
ê Nyuâaê kôo
naa gò tèpa Ba,
na tòotù pwicò.
Go o mwa naa popai kôo
tà pa èpo paao
ma èpo kàwà.
Rà mwa tomara too
târa inapàpari.
Go o mwa paari
pâ muru na nyuâa
tà pa èpo dopwa kàwà.
Go o mwa patùra
tèpa ijiao kàwà
naa na naurune.
18Go o naaboo Nyuâaô,
na pwi pàara-bà,
naa goo pâ ênawéna kôo,
pa ilàri ma paao.
Rà mwa picémara popai kôo.
19–20Go o nama tèepaa
pâ muru na ité
na càcaa mu côo
naa gopaérenao
ma naa gòropuu.
Too ânye ma mu.
O câé caa té tòotù.
Ba é biié ma bàutê
O mii parui
pwacèwii domii.
O cau coo diri
béaa kâra pwi tòotù
—tòotù kà Pwi Ukai.
Nyamu ma pwényuâa
pwi tòotù kôo-bà.
21Ée mwa udò awé

¶¶2:10 Cappadoce, Pont, Asia…Phrygie ma Pamphylie—Rà tâa napô na
ina goo pâ Turquie nabà.
§§2:14 Tèpa jènereô—Tèpa Juif.
*2:15 9h—Wà tèpa Juif, âna rà mwa ija ma wâdo na 10h dàuru gée na
càùru pwapwicîri.
f2:17 Joël 3.1–5

wà pwina ée mwa todòo
na pwi tòotù-bà!» Joël 3.1–5

É jèe wâro côwâ Iésu
22 [É ina mwara wà Pétéru pâ]:

«Tèpa âboro *Isaraéla, tàpo tàmaari
ê popai na go ina tàwà: Wà Iésu
pwi âboro Nazareth, âna wà pwi
âboro na é jèe tàmara pitòrigarié
wà Pwiduée. Â wà Pwiduée, âna
é jèe paarié tàwà, ba é nama é
pwa ê pâ *câmu kâra pàtàmee naa
nabibiu kàwà, na guwà pò goo.
23Wà pwiibà, âna pinaaê tàwà, â
guwà pwa ma é bà, ma guwà nama
rà tanamiriê naa goro *kurucé wà
tèpa âboro èpà. Êco na é mara tâ-
mogòori diri pwiibà wà Pwiduée, â
nye câbawâdé kêe na wàrapwiri.
24 [Â gée na càùru ê maagé côo kà
Iésu] â é upaé jii ê pwâra bà, â é
pawâroé côwâ. Ba nye ticè pàtà-
mara ê pwâra bà naa gooé. 25 gBa
é jèe tàmara picémaraê wà *Davita
na é ina pâ:
Go nye tà côo taaci
wà Pwi Ukai béaa kôo.
É tâa gòro âji îô,
â câgo caa gùmagù.
26Go ipwàdée ma picagòtùé!
Ba wiàna go bà,
â o nye tà wâdé naa gooò.
27 [Go ina têe pâ]:
Gà jèe pitòrigario
ma go pwi ênawéna'gà.
O câgà caa panuâ nyuâaô
ma é tâa na aubà†.
O câgà caa panuâ naiio
ma o wai ma botére.
28Gà jèe paari tôo

ê naigé mara wâro.
Go o mwa ipwàdée,
ba gà tà wâjaao!» Psaume 16.8–11
29 h[É tòobàra pâ wà Pétéru, â é
ina tàra pâ]: «Tèpa jènereô, câgo
caa piwâ‡ na go ina ba pwéelaa
tàwà pâ: Wà pwi jojoorojè Davita,
âna é bà, â pwàniriê, ba jè bwaa tà
côo nabàni ê bwàmu kêe, naa jaajè.
30 iÊco na é nye pwi péroféta, [ba é
pame ê popai gée jaa Pwiduée] â é
nye tâmogòori ê *auipwataâboro kà
Pwiduée na é ina têe pâ:
Go o mwa pitòrigari
cè pwi âboro caapwi
gée goo wà tèpa gòobàragà.
Ée mwa tâa na autâa'gà.
Ba wâgo na go o mwa pwa.Psaume

132.11
31 j«Ûna é ina pwiri wà Davita, â é
mara ina wà pwi *Mesia na ée mwa
me. Ûna é ina pâ, o câé caa panuâê
naa na aubà, â o càcaa wai ma
botére ê naiié, â é inapàpari ê pai
wâro côwâ kà pwi Mesia. 32Â wà pwi
Iésu na go gére ina tàwà, âna wàé
kaa pwiri, ba wà Pwiduée, âna é jèe
pawâroé côwâ gée na aubà. Â nye
wàibà kaa tèpa *paâjupâraê diri.
33 k«Â é naaê too wà Pwiduée

Caa naa gòro âji îê [ba na é pitûâ
kâra diri pâ muru] â é naa têe ê
Nyuâaê Pwicîri, na é jèe nabwé ina
béaa. Êkaa na naa boome naa gòbà
ê Nyuâaê Pwicîri, wàra na guwà
gére côo ma têre nabà. 34–35 lBa wà
Davita, âna câé caa too naa nap-
wéretòotù, êco na é ina pâ:
Popai kà Pwi Ukai,
Pwi Ukai Pwiduée

†2:27 Aubà—é, Napô kà tèpa bà.
‡2:29 Piwâ—Hésiter.
g2:25 Psaume 16.8–11 h2:29 1 Rois 2.10
i2:30 2 Samuel 7.12; Psaume 89.4–5, 132.11 j2:31 Psaume 16.10
k2:33 Apostolo 5.32, 7.55–56 l2:34-35 Psaume 110.1

na é patùra Pwi Ukai kôo:
“Gà me ma gà tâa ni.
Tâa ni gòro îô étò.
[Go naa tâgà ê pitûâ.
O pwamainagà awé.]
Go nama gà còogai
tèpa ipaa dàgà.”Psaume 110.1
36m«Wâdé na wâguwà ê Ba Is-
araéla, âna guwà câbaâjupâra¶ pâ,
wà i pwi Iésu na ia guwà tanamiriê
naa goro kurucé, âna é nama é pwi
Mesia ma Pwi Ukai wà Pwiduée.»

Dau wâru tàpé na rà cèikî
37Na rà têre ê popai bèepwiri,

â cau tatée ma tabagéaa diri ê
pwâranümarà, â rà ina tà Pétéru
ma tèpa apostolo bée pâ: «Tèpa
jènerebà, na bà pwa dà?»
38Â é ina tàra wà Pétéru pâ:

«Guwà pinünüma ma guwà biiwà.
Â guwà nama *upwaawà jècaa, naa
na nee wà Iésu *Kériso, ba na o
pwanauri ê pâ èpà kàwà, â na guwà
o tòpi ê âraimeai, i Nyuâaê Pwicîri.
39 nBa ê auinabéaa bèepwiri, âna
kàwà ma tèpa naîwà ma diri ê pâ
âboro na rà wâiti awé§ na ée mwa
todàra wà Pwiduée, Pwi Ukai kâjè.»
40Dau wâru mwara ê pâ popai na

é paâjupâra tàra ma pagòorà goo
wà Pétéru. Â é ina tàra mwara pâ:
«Guwà upiri ê pâ naneeâboro na

èpà tûâ kàra, [ba na o tâa tàwà ê
*âji wâro].»
41 oNye wâpâ na 3 000 âboro kaa,

na rà tòpi ê popai kà Pétéru na pwi
tòotù bèepwiri. Â rà cèikî naa goo
wà Iésu, â *upwaarà. Â mwa tèpa
bée tàpé na rà cèikî béaa.

Pai wâro kà tèpa cèikî
42 pWà tèpa cèikî, âna rà nye tà

ciburà pitànaima ma tèpa apostolo,
ba na rà têre bwàti ê pupûra kàra.
Â rà pitubiti naima ê poloa**, ma
pwapwicîri naima.
43Wâru pâ câmu kâra pàtàma

Pwiduée na rà pwa wà tèpa apos-
tolo. Â wà tèpa âboro, âna rà pò
goo, â rà pitòimirirà ma piaabòrirà.
44 qWà diri tèpa cèikî âna caapwi

pwâranümarà, â rà pwa ma ê jèpa
neemururà, âna capai kàra. 45Rà
icuri ê pâ napuu kàra ma ê pâ
wâdé kàra, â rà ipâdi naa goorà
ê wâri wèe, wiâra ê pwina tiàu ji-
irà. 46Na diri ê pâ tòotù, âna rà ca-
pai pwapwicîri naima wâna *Wâra
pwapwicîri. Â rà pi-ija naima naa
na ê pâ pwârawâ kàra, naa na ip-
wàdéema ipakîri. 47 rÂ rà pwamaina
wà Pwiduée, â rà ipwàdée goorà wà
tèpa âboro. Â wà Pwi Ukai, na diri
ê pâ tòotù, âna é nama piwâru too
tàpé na rà udò.

¶2:36 Câbaâjupâra—Reconnaître la vérité, être convaincu (cèikî, tòpi,
tâmogòori).
§2:39 Ê pâ âboro na rà wâiti awé—Wàijè diri tèpa âboro na câjè caa tèpa
Juif.
**2:42 Pitubiti naima ê poloa—Pi-ija kà Pwi Ukai. Jè ina mwara nabà pâ
Caanilo, é, Pa-utimuru (Sainte-Cène, eucharistie). Pi-ija bépitaniimiri i bén-
abwé pi-ija kà Iésu ma wà tèpa 12 apostolo kêe, béaa kâra ê pai bà kêe.
(Côo Mataio 26.26–29.)
m2:36 Apostolo 5.30–31 n2:39 Ésaïe 57.19
o2:41 Apostolo 2.47, 4.4 p2:42 Apostolo 20.7
q2:44 Apostolo 4.32–35 r2:47 Apostolo 6.7, 11.21

Pai wâdé kà pwi a pitàbwamwa

3 Na pàara kâra pwapwicîri na, na
âracié ineretòotù na càùru ija, â

ru too naa na *Wâra pwapwicîri wà
Pétéru ma wà Ioane.
2Wâgoro ê Wâra pwapwicîri bèep-

wiri, âna pwa pwina é pitàbwamwa
gée na ê pai pitèpaé. Â popaé me,
na diri ê pâ tòotù, â tòpòé naa
goro ê goropwârawâ, na ina goo pâ
Goropwârawâ Wâdé. Â é ila mwani
jii tèpa âboro na rà tò naadò wâ.
3Ûna é côo wà Pétéru ma Ioane na
pwa na ru tò naa na Wâra pwap-
wicîri, â é ilaru.
4 sÂ ru nye po ucâriê kaa, â é ina

têe wà Pétéru pâ: «Niâribu!»
5Â é nye po niâriru kaa, tapacîri

cè pwina ru naa têe.

Gà cimadò naa na nee Iésu!
6 tÊco na é ina têe côwâ wà Pétéru

pâ: «Ticè mwani mii ma mwani
pwaa†† kôo, êco na ê pwina tà tôo,
âna go o naa tâgà. Naa na nee
wà Iésu Kériso gée Nazareth, gà
cimadò, â gà pâra!»
7Â é tuboo naa goro îê étò wà

Pétéru, â é dàgòtùé. Â nye wâdé kaa
ê du âê. 8Â é too na coo, â é jèe
pâra. Â rà tò ma wàé naa na Wâra
pwapwicîri. Â é ipwàdée, â é êgò
ma pwamaina Pwiduée. 9Diri ê pâ
âboro na rà côoê na é pâra, âna rà
ipwamaina Pwiduée. 10Ba rà côoina
pâ, wà i pwi ia é mu nye tà tâaboo

goro Goropwârawâ Wâdé, ba na é
ila mwani. Â cau dàpàgà tàra goo ê
pwina tèepaa mariê.

Popai kà Pétéru tà tèpa Isaraéla
11Wà pwi âboro bèeni, âna é

tàgére tâa goo wà Pétéru ma wà
Ioane, â wà tèpa âboro na rà pò
gooé, âna rà itàa medarirà naa na
pwi wâ cikòmaa na ina goo pâ ‘Wâ
kà *Solomona’‡‡. 12Ûna é côo pwiri
wà Pétéru, â é ina tàra pâ:
«I tàpé *Isaraéla, gorodà na guwà

pò goo ê pai wâdé kà pwini? Cina
guwà gére côobu, pwacèwii na
wàibu na pwa? Câé caa pâra wà pwi
âboro bèeni, gée goo cè pàtàmabu,
ma cè aupitòimiri kâbu!
13 u«Wà Pwiduée kà *Abéraama,

ma Isaaka, ma Iakobo, wà Pwiduée
kà tèpa jojoorojè, âna é paari pâ é
daumaina, â é daumuugère wà pwi
ênawéna¶¶ kêe, wà Iésu. Â wâguwà
na guwà icurié tà tèpa ukai kàwà,
â guwà pitütôowâriê na ara wà pwi
kupénoo *Pilato. Wà Pilato, âna é
jèe nye niimiri pâ, na é panuâê
côwâ, 14êco na tàutàwà na panuâ
pwi âboro *tàrù na ia é pitòrigarié
wà Pwiduée, â guwàmwa nye nama
panuâ pwi a catàmwara âboro!
15«Êkaa na guwà pwa ma é bà

wà Pwi Ukai kâra wâro. Êco na wà
Pwiduée, âna é pawâroé côwâ jii
tàpé na rà jèe bà. Â wàibà kaa na
*paâjupâra.

††3:6 Mwani mii ma mwani pwaa—Or ma argent.
‡‡3:11 ‘Wâ kà Solomona’—Pé wâ cikòmaa na dau maina ê pâ âê, â pwa
naigé na, târa ipokâa. Pwiri wà ukai Solomona na é nama bari ê wâ
bèepwiri.
¶¶3:13 Ênawéna (kà Pwiduée)—Wà pwi Mesia. Côomwara Neeremuru (Vo-
cabulaire) naa pwâadàra tii.
s3:4 Apostolo 14.9 t3:6 Apostolo 4.10, 16.18
u3:13 Exode 3.6,15; Luka 23.13–25; Apostolo 2.23

16«Â nabàni, âna guwà cau côo
ê pwina tèepaa tà pwi a pitàb-
wamwa bèeni, pwi âboro na guwà
tâmogòorié. Ba é jèe wâdé na
arawà diri, goro ê nee wà Iésu, ba
bu cèikî naa gooé. [Üu, go ina tàwà
pâ]: Ê cèikî naa goo wà Iésu na é
nama é wâdé.

Guwà biiwà medari Pwiduée!
17 v«Êco, co tèpa jènereô, na go

tâmogòori pâ i pwi ia guwà pwa tà
Iésu, wâguwà ma tèpa ukai kàwà,
âna guwà pwa na câguwà caa tâ-
mogòori. 18Êco na wà Pwiduée,
âna é pacoo wàrapwiri ê auinabéaa
kà tèpa *péroféta kêe pâ, wà Pwi
*Mesia, âna ée mwa wâro na ê
picâri.
19 w«Guwà pinünüma ma guwà bi-

iwà medari Pwiduée, ba na o câtùra
ê pâ èpà kàwà. 20Ba ée mwa naa
tàwà ê pinaanapô kêe, â ée mwa
panuâ medariwà wà Iésu, pwi Mesia
kêe, na é jèe pitòrigarié béaa, ba
kàwà.
21«Êco na, ni, âna é bwaa wâ

*napwéretòotù tiagoro ê pàara
na o tòpò côwâ diri ê pâ namuru.
Wà Pwiduée, âna é jèe cùru
biu wà tèpa péroféta, ba na rà
picémara pwiri. 22 xBa é ina wà
*Moosé pâ: Wà Pwiduée ma Pwi
Ukai kàwà, âna ée mwa pacima
gée nabibiu kàwà cè pwi péroféta
na é pwacèwiio. Wâdé na guwà
mwa tà pitêre dèe naa na diri ê
pâ pwina é ina tàwà§§.Deutéronome
18.15 23Wà pwina câé caa pitêre
dàra pwi péroféta bèepwiri,

âna o naaê còobé jii ê Ba, â o
catàmwereê.Deutéronome 18.19
24«Wà diri tèpa péroféta na tapoo

gée goo wà Samuéla, âna rà pitòoté
goro inapàpari ê pwina tèepaa
nabàni.
25 y«Guwà tèpa naî tèpa péroféta,

â ê pwi auina bèeni, âna kàwà
mwara. Ba wà Pwiduée, âna é jèe
pwa ê *auipwataâboro kêe tà tèpa
caa kâjè, na é ina tà Abéraama
pâ: Gée goo tèpa gòobàragà, âna
go mwa *pwényunyuâari diri ê
pâ wâao ma tâa, na wâna ê
gòropuu.Genèse 22.18
26 z«Ba nye mara kàwà béaa, na

é panuâ me pwi ênawéna kêe wà
Pwiduée. Ba nümee na é naa tàwà ê
*aupwényunyuâari, ma dàbiiwà jè-
caa gée na ê pâ èpà kàwà.»

Pétéru ma Ioane na ara
wâratûâ kà tèpa Juif

4 Na ru gére patùra ê pâ âboro
bèepwiri wà Pétéru ma Ioane, â

rà nye tèepaa me kaa wà pàra tèpa
pwa *ârapwaailò, ma wà pwi caa kà
tèpa wéaari *Wâra pwapwicîri, ma
pàra tèpa *Sadukaio. 2Â rà po dau
putàmu, ba ru gére pacâmuri ê pâ
âboro pâ, é wâro côwâ wà Iésu. [Ba
càra caa cèikî naa] goo ê pai wâro
côwâ.
3Â rà nye tâjùruru kaa, â rà tòpòru

naa na karapuu, tiagoro dàuru, ba
jèe bàrane. 4 aÊco na dau wâru gée
goo tèpa têre ê popai na rà cèikî,
â ê jéû tèpa cèikî, âna é pitoo
wâmwünyabweri 5 000 âboro.

§§3:22 Naa na diri ê pâ pwina é ina tàwà—é, Wiâra ê pwina é ina tàra wà
Pwiduée.
v3:17 Luka 23.34; 1 Timotéo 1.13 w3:19 Apostolo 2.38
x3:22 Deutéronome 18.15,18–19 y3:25 Genèse 22.18
z3:26 Apostolo 13.46 a4:4 Apostolo 2.41

5Na dàuru kêe, âna wà tèpa
*wâratûâ kà tèpa *Juif—wà tèpa
ukai, ma tèpa ijiao, ma tèpa *dotée
goro ê *Naèà—âna rà pitapitirirà
na *Iérusaléma, 6wàilà ma Hanne*,
pwi *ukai kà tèpa pwa ârapwaailò,
ma diri tèpa âboro naa ê tâa kêe—
wà Caïphe, Jean, ma Alexandre, ma
pàra tàpé mwara. 7Â rà tòpò Pétéru
ma Ioane naa nabibiu kàra, â rà
tawèeriru pâ: «Gée goro pàtàma î,
ma naa na nee î, na gàu pwa ma é
wâdé côwâ wà pwi ia maagé?»
8Â wà Pétéru, âna nye dipitirié

kaa ê Nyuâaê Pwicîri, â é ina tàra
pâ: «Tèpa ukai ma tèpa ijiao kâra Ba
*Isaraéla, 9bu pwa na wâdé tà pwi
âboro na é pitàbwamwa, â nabàni,
âna guwà gére tawèeribu goro ê
majoro ê pai tiàu wàra êmaagé kêe.
10 b«Wâdé na guwà cau

tâmogòori, wâguwà ê Ba Isaraéla,
pâ: Wà pwi âboro bèeni na é
jèe wâdé, âna é gére coo arawà
gée goro ê nee Iésu Kériso
gée Nazareth, i pwi na ia guwà
tanamiriê naa goro *kurucé, êco na
é mwa pawâroé côwâ wà Pwiduée.
11 cÉ ina naa na Tii Pwicîri pâ:
I pwi atü na rà tétâjii
wà tèpa ba wâ,
âna nye wàé kaa pwiri
i âji êkêe!
[Tàutàra goo
pwi ò kâra wâao!]Psaume 118.22
«Wà pwi atü bèepwiri, âna wà Iésu.
Â wâguwà tèpa ba wâ na tétâjiié.
12 dÊco na nye ticè cè pwi neere
âboro wâni gòropuu, ma wânidò
*napwéretòotù, cèna naa tâjè tèpa

âboro, ba na jè udò goo. Nye gée
goo Iésu co, [na naa tâjè ê *âji
wâro].»

Ticè pai tòpi kàra
13Ûna rà côo wà tèpa wâratûâ ê

pai cimwü kà Pétéru ma Ioane, â rà
dau pò, ba rà tâmogòori pâ wàilu,
âna tupédu âboro gée na ê Ba, â
càru caa dau câmu. Â rà côoinari
pâ mu tupédu bée wà Iésu. 14Êco
na, ûna rà côo naa jaaru i pwi âboro
na ia é jèe wâdé, â jèe ticè pai tùra
kàra.
15Â rà nye ina tàru kaa pâ, na

ru còobé jii ê wâra pitùra, ba na rà
bwaa pitùra. 16Â rà pi-ina tàra pâ:
«Dà cèna jè pwa tà tupédu âboro
bèeni? Ba jèe po dau tàpàpaa na ara
tèpa âboro wâ Iérusaléma ê pàtà-
mara i pwi ia ru pwa. Â nye ticè pai
pwa wèe ma jè ina pâ pwâ. 17Êco
na càcaa wâdé na é dau ipâra pâ i
jèkutâ gooru. Wâdé na jè papwicîri
jiiru na ru pwa jèkutâ côwâ goo wà
Iésu Kériso.»
18 eÂ rà todàru côwâ, â rà ina ba

gòo tàru pâ, na ru cibwaa mwa caa
tùra goo ê nee Iésu, ma pacâmuri
tèpa âboro gooé.
19 fÊco na ru tòpi tàra pâ: «Guwà

jèe pwadàra pitèi cai na ara
Pwiduée pâ, pwiri *tàrù na bu
pitêre dàwà, é, na bu pitêre dèe?
20Ba wàibu, âna càcaa pâri ma
câbu caa ina ê muru na bu côo, ma
ê muru na bu têre.»
21Â rà jèu pwaru côwâ, êco na

rà panuâru, ba càra caa tâmogòori
cè pai pwa ma ru pwa wârimuru,

*4:6 Hanne; Caïphe—Wà Caïphe, âna pwi ukai kà tèpa pwa ârapwaailò na
pàara bèepwiri. Wà Hanne, âna pwi caa kà wâdà Caïphe. Wà Hanne, âna
é pwi ukai kà tèpa pwa ârapwaailò béaa kêe.
b4:10 Apostolo 3.6,13–16 c4:11 Psaume 118.22
d4:12 Mataio 1.21 e4:18 Apostolo 5.28 f4:19 Apostolo 5.29

wàrapwiri goo ê Ba, ba rà capai
pwamaina Pwiduée goo ê pwina
tèepaa. 22Ba wà pwi âboro bèepwiri
ia é wâdé, âna é jèe wâdò côwâ kâra
40 naja.

Pwapwicîri kà tèpa cèikî
23Panuâ Pétéru ma Ioane, â ru

nama pâra dari tèpa béeru, â ru pi-
wiâ tàra diri ê pâ pwina rà ina tàru
wà tèpa caa kà tèpa pwa ârapwaailò
ma wà tèpa ijiao.
24 gÂ wà tèpa cèikî, âna rà capai

pwamaina Pwiduée naa na ê caapwi
pwâranüma. Â rà ina pâ: «Pwi Ukai,
wâgà na tòpò ê napwéretòotù ma
gòropuu, ma nawià, ma diri ê pâ
pwina wâna. 25 hWâgà na cùru me
ê Nyuâaê Pwicîri, ma é tùra goo pwi
caa kâbà, pwi ênawéna'gà *Davita
pâ:
Cina rà putàmu pâ Ba?
Gorodà na rà bu tûâ
na piticèmuru naa goo?
26Rà paa dà Pwiduée
tèpa ukai maina;
rà caajurirà
tèpa ukai kîri—
cicara Pwi Ukai
ma pwi *Mesia†kêe.Psaume 2.1–2
27 i«Âjupâra, ba wà ukai *Héroda
Antipas ma wà kupénoo Ponce *Pi-
lato, âna rà picinaima ma tèpa
âboro, ma ê pâ wâao Isaraéla,
na napô bèeni. Â rà cicara pwi
ênawéna, wà Iésu, na gà pitòri-
garié, ba na é pwi Mesia. 28 jÊco

na, na wàrapwiri, â rà pacoo diri
ê pwina gà jèe tòpò béaa, wiâra ê
câbawâdé'gà ma pàtàmagà.
29 k«Â êni co Pwi Ukai, âna gà côo

ê pai pwa kûu kàra, â bà ilari jiigà
pâ, na gà nama bà gòo, wàibà tèpa
ênawéna'gà, ba na o câbà caa piwâ
na bà ina ê popai'gà. 30Wâdé na gà
naame ê pàtàmagà, ba na rà wâdé
tèpa maagé. Â gà pwa cè pâ *câmu
kêe na rà o pò goo wà tèpa âboro;
naa na nee Iésu, pwi ênawéna na gà
pitòrigarié.»
31Na rà pwapwicîri diri, â nye

céca kaa ê ére na rà tâa wê. Â ê
Nyuâaê Pwicîri, âna é nye tûu kaa
naa gòrà, â jèe càra caa piwâ na rà
picémara ê popai kà Pwiduée.

Pimeaari kà tèpa cèikî
32 lNye êdiri kaa tèpa cèikî na

caapwi pwâranümarà ma caapwi
auniimiri kàra. Nye ticè pwi jè
ârapàararà na é ina pâ, napwa ê
pâ wâdé kêe, âna nye kêe acari;
â capai kàra diri. 33Rà picémara
ba gòo wà tèpa *apostolo ma
*paâjupâra ê pai wâro côwâ kà
Ukai Iésu. Â é panuâ boo naa gòrà
diri ê *aupwényunyuâari kêe wà
Pwiduée. 34mNye ticè pwi jèpwi gée
nabibiu kàra, na pwa cè pwina tiàu
jiié. Ba wà diri tàpé na pwa na aup-
wanapô kàra, â pwa wâ kàra, âna rà
icuri. Â rà pame mwani goo, 35â rà
naa tà tèpa apostolo, â rà mwa jèpa
pâdi tàra, wiâra pwina tiàu jiirà.

†4:26 Mesia—Grec: Oint. Pwina é pitòrigarié wà Pwiduée. (Côo note goo
Luka 4.18.)
g4:24 Exode 20.11; Néhémie 9.6; Psaume 146.6
h4:25 Psaume 2.1–2
i4:27 Mataio 27.1–2; Luka 23.7–11; Apostolo 3.13
j4:28 Apostolo 2.23 k4:29 Éféso 6.19 l4:32 Apostolo 2.44
m4:34 Apostolo 2.45

36Pwacèwii naa goo wà Ioséfa
pwi Lévite‡ na pitèpaé naa gòropô
Chypre. Wà pwi âboro-bà, âna rà
pitunee têe wà tèpa apostolo pâ,
Barnabas, na pai ina wèe pâ ‘Pwi
a pagòojè’. 37Wà pwiibà, âna é
icuri na aupwanapô kêe, â é pame
ê mwani goo, â é naa tà tèpa
apostolo.

Ru pwâ Ananias ma Saphira

5 Pwa du duadà na ru icuri ê
napuu kàru—wà pwi paao âna

nee Ananias, â wà wâdèe âna nee
Saphira. 2 nÂ ru niimiri pâ, na ru naa
ê mwani tà tèpa *apostolo. Êco na
ru pitêreru pâ, na ru cégòtù ê jè
jènere mwani gée goo, [â càru caa
tà inapàpari tàra].
3 oÂ é ina têe wà Pétéru pâ: «Ana-

nias, cina gà pitêre dà wà *Caatana
ma gà pwâgàri ê Nyuâaê Pwicîri?
Cina gà cipa ê jè ére gée goo ê
wâri wàra i napuu? 4Béaa kâra ê
pai icuri'gà i napuu, âna, nye kâgà!
Â gée na càùru ê pai icuri'gà, âna
bwaa nye kâgà mwara ê mwani
goo! Cina gà wàrapwiri ê pai ni-
imiri'gà? Ba càcaa wà tèpa âboro
na gà pwâgàrirà, â gà pwâgàri wà
Pwiduée.»
5Ûna é têre pâ na popai bèepwiri

wà Ananias, â êgò ê ôomaa kêe, â é
tûuboo. Â nye dau maina kaa ê pai
wâgo tà tèpa têre wàra ê pwi jèkutâ-
bà. 6Â rà me wà tèpa âboro èpo â rà
târamiriê, â rà pwama popaé còobé
nau pwàniriê.

Ipaiwà naa goo tô wâdèe
7Wâpâ na âracié ineretòotù gée

na càùé, â é tèepaa me wà wâdà

Ananias, â na nye ticè na é tâ-
mogòori gée goo i pwi ia tàgére
tèepaa.
8Â é tawèerié wà Pétéru pâ: «Nye

êkaa ni wâri wèe i napuu na gàu
icuri?»
Â é tòpi têe pâ: «Üu, nye êkaa.»
9Â é ina têe wà Pétéru pâ: «Gàu

wànau târa ê pai pitêreu, ma gàu
bumuru goo ê Nyuâaê Pwicîri kà Pwi
Ukai? Gà côo, wà tàpé na rà me
gée aupwàniri pwi éagà, âna wàilà-
ni goropwârawâ, â rà o popagà
mwara.»
10Â nye êgò kaa ê ôomaa kêe, â é

nye tûuboo kaa naa goro â Pétéru.
Rà toome i tèpa âboro èpo, â rà pâ-
mariê na é jèe bà. Â rà popaé pâ
nau pwàniriê naa jaa wà pwi éaé.
11Nye dau maina kaa ê pai wâgo tà
tèpa cèikî, ma wà diri pàra tàpé na
rà têre ê jèkutâ bèepwiri.

Maina pàtàma Pwiduée
naa goo tèpa apostolo

12 pWâru ê pâ *câmu kâra pàtàma
Pwiduée na rà pwa wà tèpa apos-
tolo naa nabibiu kà tèpa âboro. Â rà
pò goo ê pwina rà côo. Napwa naa
goo wà tèpa cèikî, âna rà pitànaima
na wâ cikòmaa ‘Wâ kà Solomona’.
13Nye ticè gée jaa tàpé na càra caa
cèikî, na nümee na é pâdarirà. Êco
na rà dau pwamainarà wà pàra tèpa
âboro. 14Â é nye tà pitoo pâ ê jéû
tèpa paao ma ilàri na rà cèikî naa
goo Pwi Ukai, â rà pâdari wà tàpé
na rà jèe cèikî.
15Wà tèpa âboro [na Iérusaléma]

âna rà popa me tèpa maagé naa
gòro naigé, â tòpòrà naa gòro
aupuu tâdòiti ma aupuu pipîri, ba

‡4:36 Lévite—Pwi âboro gée na wâao kà Lévi, na é pitu tà tèpa pwa
ârapwaailò.
n5:2 Apostolo 4.34–35 o5:3 Ioane 13.2 p5:12 Apostolo 2.43, 14.3

wiàna émewà Pétéru, â, na o tii goo
cè pàararà ê ânuuê. 16Dau wâru
mwara ê pâ âboro na rà me gée
pàra village, naa *Iérusaléma. Â rà
popa me tàpé na rà maagé, ma pwa
duée goorà. Â rà po capai wâdé diri.

Wà tèpa apostolo âna tâjùrurà
17Na gére wàrapwiri, â wà pwi

*ukai kà tèpa pwa ârapwaailò ma
wà tèpa bée (ê gére pâra kà tèpa
*Sadukaio), âna rà nye dau piboo
goo tèpa apostolo, â rà cau cimadò.
18Â rà nye tâjùrurà kaa, â rà türà
dò naa na karapuu na ara diri ê pâ
âboro¶.
19 qÊco na, na ne, âna wà pwi *an-

gela kà Pwi Ukai, âna é tàpiri diri
ê pâ goropwârawâ kâra i na kara-
puu, â é pacòobérà. Â é ina tàra
pâ: 20«Guwà pâra nau tâa na *Wâra
pwapwicîri, â guwà picémara êdiri
pâ na popai goo ê pwi *âji wâro
bèeni.»
21–22Â rà pò ma too naa na Wâra

pwapwicîri na bwaa po dàuru, â rà
pacâmuri tèpa âboro.

Tiàurà naa na karapuu!
Na gére wàrapwiri, â wà pwi ukai

kà tèpa pwa ârapwaailò ma tèpa
bée, âna rà todà diri tèpa *wâratûâ,
wà tèpa ijiao kâra Ba *Isaraéla, ba
na rà ipitiri. Â rà panuâ pâ tèpa
wéaa, ba na rà popa me tèpa apos-
tolo, gée na karapuu.
Êco na, na rà tèepaa pâ naa na

karapuu, â càra caa pâmarirà. Â rà
wâjué côwâ, â rà ina târa wâratûâ
pâ: 23«Bà pâmari i na karapuu, âna

nye po târi bwàti ê pâ goropwârawâ
goo, â wà tèpa wéaari wèe, âna rà
nye jèpa coo na ê auwéaa kàra. Êco
na, na bà tàpiri pâ goropwârawâ,
âna jèe ticè âboro na!»
24Ûna rà têre pwiri wà pwi caa kà

tèpa wéaari Wâra pwapwicîri ma wà
tèpa caa kà tèpa pwa *ârapwaailò,
â càra caa tâmogòori cèna rà niimiri
naa goo ê pai tiàu tèpa apostolo, ma
cè pwi cèna o tèepaa.
25Na bwaa gére wàrapwiri, â é

tèepaa me pwi jè âboro na ina tàra
pâ: «Tàpéeni! Wà i tèpa âboro na ia
guwà tòpòrà naa na karapuu, âna rà
wâna Wâra pwapwicîri ni, â rà gére
pacâmuri ê pâ âboro!»
26Â rà nye pâra kaa naa na Wâra

pwapwicîri wà tèpa wéaa ma wà
pwi caa kàra, ba na rà tâjùru tèpa
apostolo. Êco na rà nye poparà me
bwàti, ba wâgotàra goo i Ba, ba é
péa tà èirà goro atü.

Na ara wâratûâ kà tèpa Juif
27Rà popa me tèpa apostolo, â rà

poparà pâdari ê wâratûâ maina. Â é
tawèerirà wà pwi ukai kà tèpa pwa
ârapwaailò pâ: 28 r«Tàpéeni! Gona
ia câbà caa dau papwicîri jiiwà na
guwà pacâmuri naa na pwi neere
âboro bèepwiri? Â côo, nabàni, âna
guwà nama pâra pitiri Iérusaléma
ê câmu kàwà! Â guwà inapàpari pâ
nye wàibà kaa na bà tèpa majoro ê
pai bà kêe§.»

Bà pitêre dà Pwiduée co!
29 sÉ tòpi tàra wà Pétéru, na

wàilà ma wà tèpa apostolo bée,

¶5:18 Türà dò naa na karapuu na ara diri ê pâ âboro—é, Türà dò naa na
karapuu kâra napô.
§5:28 Dernière phrase—Grec: «Nümawà na guwà nama tûu naa gòbà ê
domii kà pwi âboro-bà?»
q5:19 Apostolo 12.7–10 r5:28 Mataio 27.25 s5:29 Apostolo 4.19

pâ: «Bà pitêre dà wà Pwiduée, â
càcaa tèpa âboro! 30Wâguwà kaa
na tétàmwara wà Iésu, ba guwà
nama é utòtòro goro *kurucé. Êco
na é pawâroé** côwâ wà Pwiduée
kà tèpa caa kâjè. 31 tÂ é naatoo Iésu
naa gòro âji îê [ba na é pitûâ kâra
diri pâ muru]. Â é tòpòé ma é Pwi
Ukai, ma é *pwi a pa-udò. É wàrap-
wiri, ba na é tâmogòori ê Ba Is-
araéla pâ, pâri ma é pinünümama o
pwanauri ê èpà kêe. 32Â wàibà kaa
tèpa *paâjupâra wàra diri ê pâ na-
muru bèepwiri, wàibà ma ê Nyuâaê
Pwicîri, na é naa wà Pwiduée tà tàpé
na rà pitêre dèe.»
33Ûna rà têre pwiri wà tèpa

wâratûâ, â rà dau putàmu, â rà pwa
na rà tétàmwara wà tèpa apostolo.

É patêre tèpa bée wà Gamaliel
34Êco na é cimadò gée nabibiu

kàra ê pwi *Farasaio na nee
Gamaliel (na é pwi jè *dotée goro ê
Naèà mwara), na rà dau picâdirié
diri ê Ba. Â é ilari pâ, na rà tàpo
pacòobé tèpa apostolo. 35Â é ina
tà tèpa wâratûâ bée pâ: «Ico tèpa
béeò Isaraéla, guwà ipwacôowà
bwàti goo cè pwina guwà niimiri
pâ na guwà pwa tà tèpa âboro
bèepwiri. 36 uCàcaa pâ gòiri ê
pàara na é tèepaa na wà Theudas,
pwi âboro na é nye niimiri pâ dau
pwamuru naa gooé. Â wâpâ goro
400 âboro na rà pâra wiâê. Êco
na, ûna caamwereê, â rà jèe ipiina
diri, â jèe ticè airà. 37Gée na càùé,

na pàara na pûra jéûru âboro na,
â é cimadò wà Judas††, wà pwi
âboro me gée Galilée. Â wâru tèpa
âboro na rà pâra wiâê. Êco na, na é
bà, wàé mwara, â wà tèpa âboro
bèepwiri, âna rà jèpa ipiina mwara.
38Â nabàni, âna go ina tàwà pâ, na
guwà cibwaa kairi tàpé bèepwiri.
Bwa, guwà nama rà pâra, ba wiàna
ê pwina rà pwa, âna me co gée jaa
tèpa âboro, â o tiàu. 39Êco na, naa
muru me gée jaa wà Pwiduée, â o
càcaa pâri ma guwà pacoo. Guwà
cibwaa ipwaji ma guwà cicara
Pwiduée!»
Â wà tèpa pitûâ, âna rà pâra naa

goo ê pai ina kà wà Gamaliel. 40 vÂ
rà todà côwâ tèpa apostolo, â rà
nama pâdirà. Â rà panuârà, â rà
tûâri tàra pâ, na rà cibwaa mwa caa
tùra na nee Iésu.
41 wWà tèpa apostolo, âna rà

còobé jii ê wâratûâ, â rà dau ip-
wàdée, ba wà Pwiduée, âna é tèi pâ,
pâri ma pâdirà goo ê nee Iésu. 42Â
êdiri na tòotù, naa na Wâra pwap-
wicîri, ma ê pâ pwârawâ, âna rà
nye taaci pacâmuri tèpa âboro. Â
rà picémara ê *Picémara Wâdé goo
Iésu, pwi *Mesia, [pwi a pa-udòjè].

Tèpa pitu tà tèpa apostolo

6 xNa pwi pàara-bà, âna jèe pitoo
ê jéû tèpa cèikî. Â wà tàpé na

rà pwa grec‡‡, âna rà pikûuri wà
tèpa âboro *Juif na rà pwa *hébéru.
Ba wà pa dàpwà kàra, âna po dau
càcaa wâdé pai pwa tàra, naa na

**5:30 Pawâro—Faire vivre.
††5:37 Judas—Càcaa wà Judas, pwi acâmu kà Iésu, na ia é icurié (1.16–18).
‡‡6:1 Tàpé na rà pwa grec—Tèpa cèikî na rà tèpa Juif, â na rà pitâa gòroigé
jii napô Judée.
t5:31 Apostolo 2.33–34; Éféso 1.20; Hébéru 2.10, 12.2
u5:36 Apostolo 21.38 v5:40 Apostolo 4.18
w5:41 Mataio 5.10–12; 1 Pétéru 4.13 x6:1 Apostolo 4.35

ipâdimuru na rà pwa na diri ê pâ
tòotù.
2Wà tèpa 12 *apostolo, âna rà

todà diri tèpa cèikî, â rà ina tàra pâ:
«Càcaa wâdé na bà coo jii ê picé-
mara popai kà Pwiduée, ma bà pâdi
ê utimuru. 3Êni co tèpa cèikî béeò,
âna guwà pitòrigari cè tèpa 7 âboro
gée jaawà, tèpa âboro na guwà côo
pâ, nye wâdé kaa ê càrarà ma tûâ
kàra, na dipitirirà ê Nyuâaê Pwicîri
ma autâmogòorimuru kà Pwiduée.
Â bà o nama wakè kàra pwiri. 4Ba
wàibà, âna bà o jèe nye po tâa co
kaa naa goo ê pwapwicîri, ma picé-
mara ê popai.»
5Â wâdé târa diri tèpa cèikî, â rà

pitòrigari tèpa âboro bèeni:
Étienne (na dau maina ê cèikî kêe,
â dau tâa gòé ê Nyuâaê Pwicîri);

Filipo;
Procore;
Nicanor;
Timon;
Parménas;
Nicolas gée na ville Antioche. (Ia é
biié naa goro pwapwicîri kà tèpa
Juif.)

6Â rà poparà medari tèpa apostolo,
â rà pwapwicîri kàra wà tèpa apos-
tolo ma tòpò îrà naa gòrà.
7 yÂ napwa ê popai kà Pwiduée,

âna nye pâra ba maina kaa, â
é jèe dau pitoo ê jéû tèpa cèikî
na *Iérusaléma. Â wâru tèpa pwa
*ârapwaailò na rà cèikî.

Rà tâjùru Étienne
8Wà Étienne, âna pwi âboro na

dau maina naa gòé ê *aupwényun-
yuâari kà Pwiduée. Â é pwa ê pâ
*câmu kâra pàtàma Pwiduée naa

nabibiu kâra pâ âboro—muru na
maina, na rà pò goo. 9Êco na pwa
pàra tèpa âboro na rà cicaraé—pàra
tèpa Juif gée na du ville Cyrène
ma Alexandrie na rà me gée na
*wâra pitapitiri kà tèpa *ênawéna
kîri na jèe tipirà côwâ. Â pwa mwara
tèpa Juif gée na du province Cilicie
ma Asia na rà cicara Étienne. Â rà
pitùra ma wàé [ma pwaé]. 10 zÊco
na ticè na rà wà têe¶¶, ba é tùra
na autâmogòorimuru na é naa têe
ê Nyuâaê Pwicîri.
11Wà tàpéebà, âna rà wâri tèpa

âboro, ba na rà piciapwâ gooé ma
ina pâ: «Bà têre na é ina pâ popai
na èpà naa goo wà *Moosé ma wà
Pwiduée.» 12Â rà tubagùra nüma
tèpa âboro ma wà tèpa pitûâ kàra.
Â rà êgò gée paé, â rà tâjùru wà
Étienne, â rà popaé pâ naa na
*wâratûâ maina.
13Rà tòpò mwara tèpa âboro na

rà pwâ, na rà ina pâ: «Wà pwi
âboro bèeni, âna câé caa nao goro
dàbaèpà ê *Wâra pwapwicîri ma ê
*Naèà. 14Â bà têre na é gére ina pâ,
wà Iésu, ê pé pwi Nazareth bèep-
wiri, âna ée mwa ténoori ê Wâra
pwapwicîri bèeni, â ée mwa tòotéri
ê pâ nyamanya na é naa tâjè wà
Moosé!»
15Wà diri tèpa wâratûâ, âna rà

niâri pâ wà Étienne. Ba pé pwâra ê
naporomee, pwacèwii naporomara
*angela.

Pai pupûra kà Étienne

7 É tawèeri wà Étienne wà pwi
*ukai kà tèpa pwa ârapwaailò

pâ: «Nye âjupâra kaa ê pwina rà
gére ina naa googà?»

¶¶6:10 Ticè na rà wà têe—Ils ne pouvaient rien faire contre lui.
y6:7 Apostolo 2.41, 16.5 z6:10 Luka 21.15

É piwiâ jèkutâ goo tèpa
Isaraéla —Abéraama

2 aÂ é tòpi têe pâ: «Tèpa jènereô
ma tèpa caa, guwà têre, wà
Pwiduée na é maina ma muugère,
âna é pièpàparié tà pwi caa kâjè
*Abéraama, na é bwaa tâa napô
Mésopotamie, béaa kâra ê pai pâra
kêe nau tâa na ville Haran.
3«Â é ina têe wà Pwiduée pâ: Gà

pâra jii ê tâa'gà ma ê napô'gà, â gà
pâra naa na ê pwi napô na go mwa
tòcia tâgà.Genèse 12.1
4 b«Â é còobé wà Abéraama gée

napô kà tèpa Kaldé, â é tâa Haran.
Gée na càùé, â é bà wà caa kêe. Â
wà Pwiduée, âna é popaé me, naa
na ê pwi napô bèeni, na jè gére tâa
na nabà.
5 c«É tàmara ina têe wà Pwiduée

pâ: Go o mwa naa tâgà, ma wà
tèpa gòobàragà, ê pwi napô
bèeni.Genèse 17.8 Na pwi pàara
bèepwiri, âna é bwaa càcaa pâ
pipièrù wà Abéraama! Â ticè
caapwi ére na pwacèwii auduu goro
pwùruîjè, na é naa tà Abéraama wà
Pwiduée.
6 d«Â é ina têe mwara wà Pwiduée

pâ: Wà tèpa gòobàragà, âna rà o
mwa pwa pârame naa na pwi jè
napô, â rà o mwa piâboro kîri, â o
mwa tubaèpà tàra naa na 400 naja.
7 eÊco na go o mwa pwa wârimuru
târa ê pwi Ba, na é pwa ma rà tèpa
piâboro kîri kêe. Â gée na càùé, â
rà mwa còobé wà tèpa gòobàragà,

â rà o mwa pwamainaô, naa na pwi
ére bèeni.» Genèse 15.13–14

Isaaka ma Iakobo
8 f«Gée na càùé, â wà Pwiduée,

âna é pacoo ê *ipwataâboro
kàru ma Abéraama. Â é nama
câmu kêe—ê pwa *kamaî. Â wà
Abéraama, âna é pwa kamaî tà pwi
naîê Isaaka, na caapwi nadàpàra
pwapwicîri kêe. Â wà Isaaka, âna
é pwa kamaî tà pwi naîê Iakobo, â
wà Iakobo, âna é pwa tà tèpa 12
naîê, wà tàpé na rà mwa pâra nau
tèpa jojooro 12 wâao *Isaraéla.»

Ioséfa
9 g«Wà tèpa aéjii-bà, âna rà piboo

goo wà Ioséfa, pwi jè aéjii kàra. Â
rà icurié, â é pâra nau piâboro kîri
wâ napô *Aigupito. Êco na é nye
tà wâjaaé wà Pwiduée, 10 hâ é nye
popaé jii ê pâ aré ma tòina. Â é
naa têe ê autâmogòorimuru, â é
nama é wâdéari wà Ioséfa wà Faraô,
pwi ukai naa Aigupito. Wà Faraô,
âna é pwa ma é pwi a pitûâ naa
napô Aigupito, tèepaa naa goro ê
pwârawâ kêe.
11 i«Tèepaa me ê copwa na maina,

naa na diri ê napô Aigupito ma
*Kanana§§. Â dau pwaée kà tèpa
âboro. Â wà tèpa caa kâjè, âna jèe
ticè uti kàra. 12Ûna é tâmogòori pâ,
pwa utimuru wâ Aigupito wà Iakobo,
â é tapoo panuâ boo [tèpa naîê] wà
tèpa caa kâjè.

§§7:11 Kanana—Napô na ia é naa tà Abéraama ma tèpa gòobèreè
wà Pwiduée. (Côo nee tii 4.) Côo mwara Neeremuru (Vocabulaire) naa
pwâadàra tii.
a7:2 Genèse 11.31, 12.1 b7:4 Genèse 11.31–12.5 c7:5 Genèse 12.7,
15.18, 17.8 d7:6 Genèse 15.13–14; Exode 12.40 e7:7 Exode 3.12
f7:8 Genèse 17.9–14, 21.4 g7:9 Genèse 37.11,28, 39.2,21–23
h7:10 Genèse 41.37–44 i7:11 Genèse 41.54, 42.1–2

13 j«Naa na béwailu boo kàra, â
wà Ioséfa, âna é nama rà côoinaê
wà tèpa cièe. Géewê, â wà Faraô,
âna é mwa bàra tâmogòori ê tâa
kà Ioséfa. 14 kÂ wà Ioséfa, âna é
nama popa me wà caa kêe Iakobo,
ma diri ê tâa kêe, na rà po 75 diri.
15 lÂ é boo naa Aigupito wà Iakobo,
â é mwa bà naawê, wàilà ma tèpa
caa kâjè. 16mÂ nye popa dò côwâ ê
napwùrudòrà naa na ville Sikem. Â
tòpòrà naa na nacârü na é wâri goro
mwani wà Abéraama târa ê wâao kà
Hamor.
17 n«Â jèe pâmwünyabweri pwi

pàara na o jèe coo i auinabéaa na
é ina wà Pwiduée tà Abéraama. Ba
wà tèpa Isaraéla, âna rà pimaina
ma ipwénaî na Aigupito. 18 oÊco na
é pâra nau cimadò ê pwi jè ukai
naa Aigupito, na é câbapiticèmuru
naa goo ê wakè kà Ioséfa. 19Wà pwi
ukai-bà, âna é ipwa tûâ târa i Ba
kâjè, â é pwa ma tubaèpà tàra. Â
é tacoo goorà ma rà pâra jii ê tèpa
nari èpo kàra, ma panuârà, ba na rà
bà.»

Moosé
20 p«Na pwi pàara-bà, âna pitèpa

wà *Moosé, pwi nari èpo na dau
wâdé pai côoê, â wâdé tà Pwiduée
wàé. Â ipièrù gooé naa na âracié
parui naa jaa du nyaa ma caa
kêe. 21 qÂ ûna ru panuâê [wiâra ê
autûâri] â é pâmariê wà tô na naî
wà ukai Faraô. Â é popaé ma pwi
naîê. 22Â rà pacâmuriê naa na diri
ê tàmanga kà tèpa Aigupito, â pwi
a tùra bwàti, ma pwi a wakè bwàti.

23«Ûna 40 naja kêe, â me naa na
pwâranümee pâ, na é cai wà tèpa
aéjii kêe, ê Ba Isaraéla. 24 rÂ é pâ-
mari pwi jè Aigupito na é gére èi
pwi jè âboro Isaraéla. Â é pwamu-
ruê jii pwi a èié, â é tétàmwara wà
pwi Aigupito. 25É tà niimiri pâ wà
tèpa aéjii kêe, âna rà o tâmogòori
pâ, wà kaa Pwiduée na é cùrué pâ,
ba na pwi a pa-udòrà, êco na càra
caa tâmogòori.
26«Â, na pwi tòotù gée paé côwâ,

âna é côo wà tupédu âboro Is-
araéla na ru gére piokée. Â é pi-
coo nadàpàru, â é ina tàru pâ:
“Du âboro èpo, gàu tàgére tupédu
aéjii, cina gàu pipwa tàu na èpà?”
27Êco na wà pwi âboro na é pwa
na èpà tà pwi bée âna é cètùu wà
Moosé. Â é ina têe pâ: Wàilàapà
na pacimagà ma gà pwi ukai ma
gà pwi a pitèimuru? 28Wànau?
Pwa na gà tétàmwaraô pwacèwii
pai tétàmwaragà, géecaa, wà pwi
Aigupito?Exode 2.14 29 sÛna é têre
pwiri wà Moosé, â é nye uru kaa. Â
é pâra na pwa pârame naa na napô
Madian. Â pitèpa naawê wà tupédu
naîê.
30 t«Gée na càùru 40 naja, â

é tâa wà Moosé naa namaré,
wâmwünyabweri gòrojaa Sinaï. Â é
côo ê nari upwâra na tòo. Â wà pwi
jè *angela, âna é nye cipàparié kaa
na doromara ânye. 31É nye dau pò
kaa wà Moosé, â é me mwünyab-
weri, ba na é côo bwàti. Â é têre
ê pwâratùra kà Pwi Ukai, na é ina
têe pâ: 32Wâgo Pwiduée kà tèpa
caa'gà, wà Pwiduée kà *Abéraama,

j7:13 Genèse 45.1–4,16 k7:14 Genèse 45.9–11, 46.27 l7:15 Genèse
46.1–7, 49.33 m7:16 Genèse 23.2–20, 33.19; Josué 24.32
n7:17 Exode 1.7 o7:18 Exode 1.8–22 p7:20 Exode 2.2
q7:21 Exode 2.3–10 r7:24 Exode 2.11–15
s7:29 Exode 2.21–22, 18.3–4 t7:30 Exode 3.1–10

ma Isaaka, ma Iakobo.Exode 3.6 Â é
nye pwùkùru* kaa wà Moosé goo ê
pai wâgotêe, â pwacoé têe ma é
niâri.
33«Â é ina têe wà Pwi Ukai pâ:

Gà tòpwùtù du wâraâgà, ba napwa
ê pwi ére bèepwiri na gà gére coo
wê, âna ére na pwicîri. 34Go jèe
côo i aré ma tòina kâra i Ba kôo
Isaraéla, na Aigupito, â go têre ê
pwâra càwé kêe. Â go boome, ba
na go pacòobée. Êni, âna gà pâra,
ba go o mwa nama gà pâ naa
Aigupito.Exode 3.5–10
35«[É naa tà Moosé ê tàrù bèep-

wiri wà Pwiduée] êco na càra
caa côoinaê wà tèpa jènereê, â
rà ina pâ: Wàilàapà na pacimagà
ma gà pwi ukai ma gà pwi a
pitèimuru?Exode 2.14 Wàé kaa na é
panuâê wà Pwiduée ma pwi a pitûâ,
ma pwi a pipoparà†. Ba wàé na
ia é pitòrigarié wà pwi angela kà
Pwiduée na é cipàparié naa na i na
nari upwâra.
36 u«Â wà Moosé na é nama còobé

ê Ba kêe gée Aigupito. Naa na
40 naja, âna é pwa ê pâ *câmu
kâra pàtàma Pwiduée naa napô
Aigupito, naa nawià Mii, ma naa na-
maré. Â rà pò goo wà tèpa âboro.
37Wà kaa pwi Moosé bèepwiri na
é ina târa ê Ba Isaraéla pâ: Wà
Pwiduée, âna ée mwa pacimadò
gée nabibiu kàwà cè pwi *péroféta
na é pwacèwiio.Deutéronome 18.15
38 vNye wà mwara wà Moosé na é
tâa jaa tèpa caa kâjè, na rà caatâa
namaré. Â nye wàé mwara na ia é

patùraé i pwi angela, naa gòrojaa
Sinaï, â na ia é naa têe ê pâ popai
târa wâro, ba na ée mwa naa tâjè.»

Tàutàra goo Moosé
39«Êco napwa wà tèpa caa kâjè,

âna tàutàra na rà pitêre dèe, â
tàutàra gooé, â nümarà dàra wâjué
côwâ naa Aigupito. 40 wÂ rà ina
tà wà *Arona [pwi cièe] pâ: Gà
pwa cè pâ ânuuru duée kâjè cèna
rà pâbéaa kâjè. Ba pé pwi Moosé
bèepwiri, wà pwi a pacòobéjè
gée napô Aigupito, âna câjè caa
tâmogòori cèna gére tèepaa
mariê.Exode 32.1 41 xNa tòotù-bà,
âna rà pwa ê pé nari paaci, ba na
pé ânuuru duée kàra, â rà pwa
ma pwa *ârapwaailò têe. Â rà dau
ipwàdée kaa goo pwina rà pwa.
42 yNapwa naa goo Pwiduée, âna
é panuârà ma rà pwapwicîri târa
[ê tòotù ma parui ma] ê pâ îricò.
Ba jèe wii naa na ê tii kà tèpa
péroféta, pâ:
Tòpi tôo co, Isaraéla!
Guwà pwapwicîri tâî
na guwà tâa namaré?
Guwà pwa ârapwaailò tâî
naa na 40 naja?
43Nye càcaa wâgo!
Guwà popa wâ imwaano
kâra duée Molok‡!
Guwà popa ê îricò
kâra duée Réphan¶!
Guwà ipwamainaru
goro *ânuurumuru
na ia guwà pwa goro îwà.
Êkaa na guwà têre:

*7:32 Pwùkùru—Avoir la chair de poule, trembler de peur.
†7:35 Apipoparà—Leur dirigeant (a-pi-popa-rà).
‡7:43 Molok—Pwi jè duée kà tèpa Kanana.
¶7:43 Réphan—Pwi jè duée kà tèpa Babulona.
u7:36 Exode 7.3, 14.21; Nombres 14.33 v7:38 Exode 19.3
w7:40 Exode 32.1 x7:41 Exode 32.2–6 y7:42 Amos 5.25–27

Go nama guwà còobé awé
jii napô kàwà.
Guwà o pwa karapuu
naa napô *Babulona.» Amos 5.25–

27

Wâra pwapwicîri goro imwaano
44«Wà tèpa caa kâjè, âna rà pwa

ê wâra pwapwicîri goro imwaano,
ba na é wâjaarà wà Pwiduée. Rà
pagòtù i wâ-bà wiâra ê pai câmuri
kà Pwiduée, na ia é paari tà Moosé.
45 zGée na càùrà, â wà tèpa naîrà,
âna rà tòpi ê pwi wâra pwapwicîri-
bà. Â rà popa wiârà na rà pâra wiâ
wà Iosua. Â rà pa goro paa ê napô
[Kanana] â rà tâaboo naawê. Ba
wà Pwiduée, âna é pwâri tèpa Ba
na rà tâa wê béaa kàra. Â i wâra
pwapwicîri-bà, âna é tâa wê tiagoro
ê pàara kà ukai *Davita. 46 aÂ napwa
wà Davita, âna wâdé tà Pwiduée
wàé. Â é ilari jiié pâ, na é pacima cè
Wâra pwapwicîri kâra ê Ba Isaraéla§.
47 bÂ wà *Solomona na é mwa bari
ê wâ kà Pwiduée.
48«Êco na wà Pwiduée na é tâ-

jaijè, âna câé caa tâa na ê wâ
na pwa goro na-araraîri âboro. Ba
wàéni ê pwina é ina, na é naigé mee
wà pwi péroféta kêe:
49Ê napwéretòotù,
âna autâa kôo;
Ê gòropuu diri,
aucò kîri kôo.
Wâpà cè wâ

na guwà bari,
na pâri ma go tâa na?
Wâpà cè wâao
cèna go tâa wê?
50Ba nye wâgo kaa,
na go tòpò diri,
goo du na-araîô.» Ésaïe 66.1–2

Guwà tèpa cicara Pwiduée!
51 cÉ ina mwara wà Étienne tà tèpa
pitûâ pâ: «Po dau gòo ê pâ pûruwà!
Ba tàutàwà na guwà têre ê popai
kà Pwiduée! Guwà nye ciburà ci-
cara ê Nyuâaê Pwicîri, pwacèwii wà
tèpa caa kàwà. 52 dBa rà tubaèpà
ma pòtàmwara tèpa péroféta diri,
wàilà na rà tàmara** inapàpari ê pai
tèepaa kà Pwina é *tàrù.
«[Wà pwiibà, âna é pitòrigarié wà

Pwiduée] êco na guwà icurié, â
guwà tèpa pòtàmwereê. 53Wâguwà
tàpé na guwà tòpi ê Naèà kà
Pwiduée na rà pinaigé mee tàwà
ê pâ angela††, â câguwà caa pâra
wiâra.»

Rà tétàmwara Étienne
54Na rà têre ê popai-bà wà tèpa

pitûâ, â rà nye dau putàmu kaa, â rà
pitòngüru poropwârà, naa goo wà
Étienne.
55 eÊco na é boo naa gòé ê Nyuâaê

Pwicîri, â é niâ too naanidò *nap-
wéretòotù wà Étienne, â é côo ê
muugère kà Pwiduée, â é côo wà
Iésu na é coo gòro étò kà Pwiduée‡‡.

§7:46 Ba Isaraéla—Grec: Pwârawâ kà Iakobo.
**7:52 Tàmara—En avance. Tà-mara.
††7:53 Ê pâ angela—Rà ina wà pàra tèpa Juif pâ, ê Naèà, âna rà pinaigé
mee wà tèpa angela.
‡‡7:55 Gòro étò kà Pwiduée—Rà ina mwara wà tèpa ijiao pâ: Gòro âji î wà
Pwiduée.
z7:45 Josué 3.14–17 a7:46 Exode 25.40; 2 Samuel 7.1–16
b7:47 1 Rois 6.1–38 c7:51 Ésaïe 63.10 d7:52 Mataio 23.31
e7:55 Psaume 110.1

56 fÂ é ina pâ: «Guwà têre! Go côo
ê napwéretòotù na é tàpirié, â wà
*Pwina naîri âboro na é coo gòro étò
kà Pwiduée!»
57Â rà nye uu too kaa wà

tèpa pitûâ, burà cémoori ê
pwâranyürurà, â rà nye itàa me
kaa naa gòé. 58Â rà bèerié boo naa
gòroigé jii ê ville, â rà tòpwùtù
ârabwée kàra, ma tòpò naa goro
majoro â ê pwi âboro èpo, na nee
Saulo. Â rà èi Étienne goro atü, ba
na rà catàmwereê.
59Â é pwapwicîri burà ina pâ: «Pwi

Ukai Iésu, gà tòpi ê nyuâaô.»
60 gÂ é tùu jùrué, â é tomara too

pâ: «Pwi Ukai, gà cibwaa pitôowâri
tàra ê pwi èpà bèeni rà pwa tôo!» Â
é bà.

8Wà Saulo, âna é wâgoo ê pai
tétàmwara wà Étienne.

É tubaèpà tà tèpa
cèikî wà Saulo

Nye na kaa pwi tòotù-bà, na nye
maina pâ kaa ê pai tubaèpà tà tèpa
cèikî wâ *Iérusaléma. Â rà jèpa ipi-
ina pâ naa pâ ére gée goo *Judée
ma Samaria. Â wàco tèpa *apostolo
na rà nye tà tâa Iérusaléma. 2Wà
tèpa âboro na rà dau pitòimirirà naa
goro ê pwapwicîri, âna rà pwàniri
wà Étienne, â rà dau imuruê ba
maina.
3 hÊco napwa naa goo wà Saulo,

âna é nye dau tubaèpà kaa tà tèpa
cèikî, â é tédidirirà. Â é ipâra wii
pâ pwârawâ kàra, â é pwa ma dàti
còobé ê paao ma ilàri, â naarà dò
naa na karapuu.

Wakè kà Filipo na Samaria
4Wà tèpa cèikî na ia rà ipiina,

âna rà jèpa pâra naa ê pâ napô, â
rà picémara ê *Picémara Wâdé. 5É
pâra wà Filipo¶¶ naa na pwi ville gée
goo Samaria, â é picémara tà tèpa
âboro naawê [pâ, wà Iésu, âna é]
pwi *Mesia, [pwi a pa-udòjè]. 6Â rà
nye po cau tàmaari bwàti ê pwina
é ina tàra, [na pâ tòotù] ba rà têre
ma côo ê pâ câmu na é pwa, goro
ê pàtàma Pwiduée. 7Ba ê pâ duée,
âna rà uu too, na rà còobé gée goo
tàpé na rà wâru. Â wârumwara tèpa
pitàbwamwa ma tàpé na rà bee na
rà capai wâdé diri. 8Â dau maina ê
ipwàdée na ê pwi ville-bà.

Simona pwi a pwa tutê
9É nye mara tâa na ê pwi ville-bà

ê pwi âboro na ina gooé pâ Simona.
É pwi a pwa tutê, â é nama dau pwa-
muru naa gooé. Â wà tèpa âboro na
napô Samaria, âna rà dau pò goo ê
pwina é pwa.
10Wàilà diri, tapoo gée goo tèpa

nari èpo tiagoo tèpa ijiao, âna rà mu
nye po tàmaariê bwàti, â rà nye cau
ina diri kaa pâ: «Wà pwini, âna nye
tâa gooé kaa ê pàtàma wà Pwiduée,
na dau maina awé!» 11Rà nye dau
tàmaariê bwàti kaa, ba jèe dau gòiri
ê pàara, na é pwa ma rà pò goro ê
pai pwa tutê kêe.
12Êco na, [ûna é tèepaa me] wà

Filipo, â rà cau têreê, na é picé-
mara tàra ê Picémara Wâdé goo
wà Iésu Kériso, ma ê *Mwaciri kà
Pwiduée. Â rà cèikî naa goo, â rà

¶¶8:5 Filipo—Pwi jè ârapàara tèpa 7 apitu tà tèpa apostolo. (Côo Apostolo
6.5.)
f7:56 Kolosé 3.1 g7:60 Luka 23.34
h8:3 Apostolo 9.1,13, 22.4, 26.9–11

nama *upwaarà—wà tèpa paao ma
pa ilàri mwara.
13Napwa naa goo wà Simona, âna

é cèikî mwara, â *upwaaé. Gée na
càùé, â jèe câé caa pâra jii wà Filipo.
Â é côo ê pâ *câmu na maina kâra
pàtàma Pwiduée na gére coo, â po
dàpàgà têe, wàé mwara.
14Wà tèpa apostolo, na rà tâa

Iérusaléma, âna rà têre pâ rà jèe
tòpi ê popai kà Pwiduée wà tèpa
âboro Samaria. Â rà panuâ pâ wà
Pétéru ma Ioane. 15Ûna ru tèepaa
pâ naa jaarà, â ru pwapwicîri kàra,
ma rà tòpi ê Nyuâaê Pwicîri. 16Ba
câé caa pâji boo naa gò cè pwi
jè ârapàararà, ba bwaa nye po up-
waarà co naa na nee Pwi Ukai Iésu.
17–18 iÂ ru tòpò îru naa gòrà, â rà tòpi
ê Nyuâaê Pwicîri.
Ûna é côo pwiri wà Simona, [â é

pò] 19â é ina tà tupédu apostolo pâ:
«Gàu naa tôo mwara ê pwi pàtàma
bèepwiri, ba na go tòpò ê îô naa gò
pâ âboro, ba na rà tòpi ê Nyuâaê
Pwicîri.»
Â pwa na é naa mwani tàru.
20Êco na é ina têe wà Pétéru

pâ: «Pwiini! Wâdé na tiàugà bau ê
mwani'gà! Wànau? Gà tà niimiri pâ,
ê âraimeai kà Pwiduée, âna muru
wâri goro mwani? 21O nye ticè kâgà
gée goo ê wakè kâbu! Ba po dau
èpà ê pwâranümagà! 22Biigà jii ê pâ
auniimiri'gà na èpà, â gà pwapwicîri
tà Pwi Ukai, ba na é pwanauri tâgà ê
auniimiri'gà. 23Ba go côo pâ jèe dip-
itirigà ê èpà, â gà dau pwi a piboo.
Ba ê èpà, âna é pii ê pwâranümagà
ma auniimirigà.»

24Â é tòpi tàru wà Simona pâ:
«Tupéeni, gàu pwapwicîri ba kôo, ba
na o càcaa tèepaa mariô ê pâ na-
muru na gàu gére ina!»
25Ru picémara ê popai kà Pwi

Ukai wà Pétéru ma Ioane. Â gée
na càùé, â ru wâjué côwâ naa
Iérusaléma. Â wii naigé, âna ru picé-
mara ê Picémara Wâdé naa na ê pâ
village na wâru, gée goo Samaria.

É cèikî pwi âboro gée Éthiopie
26Napwa naa goo wà Filipo, âna é

patùraé ê pwi *angela kà Pwi Ukai, â
é ina têe pâ: «Gà cimadò, â gà pâra
wii naigé na é boo gée Iérusaléma
naa Gaza, pwi naigé na càra caa
ciburà wédò na.»
27Â é nye cimadò kaa wà Fil-

ipo, â é pâra. Ûna é pâra wii ê
naigé, â ipitiru ma pwi jè âboro gée
napô Éthiopie§§. Wà pwiibà, âna pwi
âboro imaina* naa na pitûâ goo ê pâ
mwani kà tô ilàri ukai naa Éthiopie.
Ba é wâjué côwâ gée goro aup-
wamaina Pwiduée na Iérusaléma.
28Â é gére pûra ê tii na é wii wà
*péroféta Isaia, na ê na wàtio kêe.
29É ina tà Filipo ê Nyuâaê Pwicîri

pâ: «Gà paé, ba na gà cimwünyab-
weri ê pwi na wàtio bèepwiri gére
me.»

É patùraé goo Iésu
30É itàa pâ wà Filipo, â é têre wà

pwi Éthiopie na é gére pûra ê tii kà
péroféta Isaia. Â é tawèerié wà Fil-
ipo pâ: «Gà nye tâmogòori ê pwina
gà gére pûra?»
31Â é tòpi têe pâ: «Na o wànau

târa cè pai tâmogòori kôo, wiàna
§§8:27 Éthiopie—Napô wâ Afrique, wâboo iti kâra Aigupito (Égypte).
*8:27 Pwi âboro imaina—Grec: Pwi eunuque, pwi âboro imaina. (Côo
Mataio 19.12.)
i8:17-18 Apostolo 19.6

nye ticè na paari tôo?» Â é ila wà
Filipo pâ, na é too ma é tâa jaaé.
32–33 jNapwa pwi ére na tii na é gére
pûra, âna wàéni:
Rà popaé pâ,
pwacèwii pwi mutô
na tapàgà na wàé.
É tà tâa, é tà cîô
na rà pwa têe na èpà.
Nye dau ticè *tàrù
kâra ê pwina rà pwa.
Rà dàtié pâ
dàra pwâra bà kêe,
pwacèwii pwi mutô
naa na wâra taa macii.
Rà wâpà pâ naîê?
Â dà cè jèkutâ
na piwiâ goorà?
Au, bwa, ba nye ticè!
Ba jèe patâjii
ê wâro kêe ni
na é tâa gòropuu.Ésaïe 53.7–8
34Â é tawèeri Filipo wà pwi a
pitûâ, pâ: «Pâri ma gà ina tôo, pâ,
wàilàapà na é inaê naani wà pwi
péroféta? É nye pi-inaê côwâ, é, é
ina cè pwi jèpwi?»
35Â, tapoo gée goo pwi

auinapopai-bà, â é inapàpari têe
wà Filipo ê Picémara Wâdé goo wà
Iésu.

É cèikî ma upwaaé
36 kNa ru pâra wii naigé, â ru pâ-

mari ê najawé, â é ina tà Filipo pâ:
«Dà cè pwina o pacoo wiàna up-
waao na jèe wàéni i najawé.»
{ 37Â é tòpi têe wà Filipo pâ:

«Wiàna gà cèikî gée na âji pwâranü-
magà, â pâri ma upwaagà.»
Â é tòpi têe pâ: «Go cèikî pâ,

wà Iésu Kériso âna *Pwina naî
Pwiduée.»}

38Â é nama pacoo i na wàtio, â
ru boo ma wà Filipo naa najawé, â
é upwaaé. 39Na ru tò côwâ gée na-
jawé, â é nye dàgòtù wà Filipo kaa ê
Nyuâaê kà Pwi Ukai, â câé mwa caa
côoê côwâ wà pwi a pitûâ. Êco na é
dau ipwàdée kaa, â é nye pâra wii
naigé kêe.
40 lÉ mwa tòpò wà Filipo naa na

ville Azot ê Nyuâaê kà Pwi Ukai. Â
géewê, â é pâra naa Césarée wà Fil-
ipo. Â wii naigé, â é picémara ê Picé-
mara Wâdé naa na diri ê pâ ére.

É todà Saulo Pwi Ukai Iésu

9 mNa pwi pàara-bà, âna é dau
putàmu wà Saulo naa goo wà

tèpa cèikî naa goo wà Iésu. Dau
nümee na é pòtàmwararà, â é
mudàra cè pai pwa wèe. Â é pâra
nau côo wà pwi *ukai kà tèpa pwa
ârapwaailò. 2Â é ilari jiié pâ, na é wii
cè tii, tà tèpa pitûâ kâra pâ *wâra
pitapitiri na ville Damas. Ê tii-bà,
âna é naa ê tàrù kêe ma é tâjùru diri
tèpa cèikî na é pâdarirà—wà tèpa
paao ma ilàri na rà wâgoo ê pai
*pâra wiâ Pwi Ukai—ba na é poparà
me naa *Iérusaléma.
3Â, na é gére pâra wii naigé pâ

naa Damas, â ûna é pâmwünyabw-
eri wê, â nye me kaa géenidò *nap-
wéretòotù ê pwi pwéelaa, â é pwée-
laa bèepié. 4É nye tûuboo kaa naa
napuu, â é têre pwi pwâratùra na
ina têe pâ: «Saulo, Saulo, cina gà
tubaèpà tôo?»
5 [Nye dau wâgo tà Saulo kaa] â é

tawèeri pâ: «É?! Wâgà wàa, co Pwi
Ukai?»
Â é tòpi têe wà Pwi Ukai pâ:

«Wâgo Iésu, na gà gére tubaèpà

j8:32-33 Ésaïe 53.7–8 k8:36 Apostolo 10.47 l8:40 Apostolo 21.8
m9:1 Apostolo 8.3

tôo†. 6Gà cimadò, â gà tò naa
Damas, ba o mwa ina tâgà naawê,
cè pwina gà pwa.»
7Wà tèpa âboro na rà pâra wiâê,

âna nye po dàpàgà tàra, â càra caa
tâmogòori cèna rà ina. Ba rà nye
têre ê pwâratùra, êco na nye ticè
âboro cèna rà côo.
8Ûna é cimadò gée napuu wà

Saulo, â é niâ, êco na jèe câé caa
côojè. Â rà mwa po tu naa goro îê, â
rà popaé pâ naa Damas. 9Â âracié
tòotù na é tâa, â câé caa côojè, â
câé caa ija ma wâdo.

É cùru Ananias pâdari Saulo
10É tâa Damas pwi jè a cèikî na

nee Ananias. Â é pièpàparié têe wà
Pwi Ukai, â é ina têe pâ: «Ananias!»
Â é tòpi têe pâ: «Wànau?»
11Â é ina têe wà Pwi Ukai pâ:

«Gà cimadò, â gà pâra naa na pwi
naigé na nee ‘Tàrù’ â gà mudàra
na pwârawâ kà Judas, wà pwi âboro
gée na ville Tarse, na nee Saulo. Ba
é gére pwapwicîri, â go nama é côo
naa na nyuâa 12ê pwi âboro na nee
Ananias na é gére tòme. Â é tòpò du
îê naa gòé, ba na é côojè côwâ.»
13Â é tòpi têe wà Ananias pâ:

«Au, Pwi Ukai, wà pwi âboro-bà, âna
wâru tèpa âboro na rà inaê ba èpà
tôo. Ba rà ina pâ: “Po dau wâru
pâ muru na èpà, na é pwa tà tèpa
âboro kà Pwiduée—tèpa cèikî naa
goo wà Iésu—na Iérusaléma.” 14Â
é gére wâni pa ê tàrù, na rà naa
têe wà tèpa caa kà tèpa pwa *ârap-

waailò, ba na é tâjùru diri wà tèpa
âboro na rà ipwamainagà.»
15 nÊco na é tòpi têe wà Pwi Ukai

pâ: «Gà pâra, ba go jèe pitòrigari
wà pwi âboro bèepwiri, ba na é
pwi neemuru wakè kôo. Ba ée mwa
pamogòori ê neeô na ara ê pâ
Ba ma tèpa ukai kàra, ma na ara
mwara ê Ba *Isaraéla. 16 oÂ go o
mwa paari têe diri ê pwina, na ée
pwa naa na aré ma tòina, ba kôo.»
17Â é nye còobé kaa wà Ananias,

â é pâra.

É pwapwicîri kêe Ananias
É tò wà Ananias naa na pwârawâ

na é tâa wê wà Saulo. Â é tòpò du îê
naa gòé, â é ina têe pâ: «Saulo, pwi
a cèikî béeò, é cùruo wà Pwi Ukai
Iésu—wà Pwi Ukai na ia é piâpà-
parié tâgà na naigé Damas. Â é
panuâô me, ba na gà côojè côwâ, â,
ba na dipitirigà ê Nyuâaê Pwicîri.»
18Â nye tûu kaa géeni na

âraporomee Saulo ê pâ pwina
pwacèwii ê upàra ârawéà, â é
côojè côwâ. Â é cimadò, â pwa ma
*upwaaé. 19Â é ija, â me côwâ ê nii
kêe.

É tapoo inapàpari Iésu wà Saulo
Bwaa tàpo pwa tòotù kà Saulo na

Damas jaa tèpa cèikî. 20Â géewê,
âna é nye picémara kaa ê popai, pâ
naa ê pâ wâra pitapitiri. Â é inapà-
pari tàra pâ wà Iésu, âna nye wàé
kaa *Pwina naî wà Pwiduée.
21 pWà diri tàpé na rà gére tà-

maariê, âna rà dau pò. Â rà ina pâ:

†9:5 Pàra Tii Pwicîri naa na grec, âna rà naagée pâ popai bèeni: «O dau
gòo naa googà, na gà cicara Pwiduée.» Po dau dàpàgà tà Saulo, â é dau
céca. Â é ina pâ: «Pwi ukai, dà na nümagà na go pwa?» Â é tòpi têe wà
Pwi Ukai pâ…
n9:15 Apostolo 25.13, 27.24; Roma 1.5 o9:16 2 Korénito 11.23–28
p9:21 Apostolo 8.3

«É! Gona càcaa wàé kaa, na ia é
dau gòo goro tubaèpà tà tèpa cèikî
naa goo Iésu, na Iérusaléma? Â é
me mwara naani nau tâjùrurà ma
poparà pâdari tèpa caa kà tèpa pwa
ârapwaailò!»
22 qÊco na pimaina too ê pàtàma

Pwiduée naa goo ê pai tùra kà
Saulo. Â é pamogòori tà wà tèpa
*Juif gée Damas pâ, wà Iésu, âna
é Pwi *Mesia, [pwi a pa-udò na rà
tapacîê gée na biu]. Â càra caa tâ-
mogòori cè pwina rà tòpi têe.

É uru jii tèpa pièpàrié
23 Jèe tàpo pwa pàara kà Saulo

wâjaarà, â rà ipitiri wà tèpa Juif, â
rà pitêrerà, ba na rà tétàmwereê.
24Â, na diri ê pâ ne ma pwaa, âna
rà wéaa dèe goo ê pâ goropwârawâ
goro napô, ba na rà catàmwereê.
Êco na é pâra nau tâmogòori pwiri
Saulo. 25 rÂ, na jè ne, âna rà nama
é uru wà tèpa bée. Ba rà tòpòé naa
na pé na ai, â rà panuâê boo wii ê
pé goropwiinawâ babé wâri napô.

É pitu têe Barnabas
26 sÉ pâra naa Iérusaléma wà

Saulo, â é mudàra cè pai pwa wèe,
ba na é pâra mari tèpa cèikî. Êco
na wâgotàra diri gooé, ba càra caa
wâari pâ é jèe pwi jè a cèikî.
27 tÊco na é pitu têe wà Barnabas‡.

Ba é popaé pâdari wà tèpa *apos-
tolo, â é piwiâ tàra pâ: «Wà Pwi Ukai,
âna é piâpàparié tà pwiibà naa gòro
naigé, â é patùraé. Â ni, âna câé caa
piwâ na é picémara naa na nee Iésu
na Damas.»

28Tapoo géewê, âna é jèe tâa
jaarà wà Saulo, â é pâra ma me
naa Iérusaléma, â é picémara ba
gòo naawê, naa na nee Pwi Ukai.
29Â é patùra mwara wà tèpa Juif na
rà pwa grec. Êco na rà pwaé goro
pwina é ina tàra, â wàilà mwara,
âna rà mudàra cè pai pwa wèe,
ba na rà catàmwereê. 30Ûna rà tâ-
mogòori pwiri wà tèpa cèikî, â rà
popaé pâ naa na ville Césarée. Â
géewê, âna rà pwa ma é pâra naa
Tarse.
31Na pwi pàara-bà, âna rà wâro

na ê tàbwàti wà tèpa cèikî wâna
diri ê pâ napô *Judée, Galilée ma
*Samaria. Rà pipagòorà, â rà pa-
pwicîri wà Pwiduée. Â dau pitoo
ê jéûrà ba é pitu tàra ê Nyuâaê
Pwicîri.

Wakè kà Pétéru na
Lydda ma Joppé

É pâra côwâ wà Énée
32Wà Pétéru, âna é cai pâ mwara

tèpa âboro kà Pwiduée na diri ê pâ
napô, â é pwa ma boo tia jaa wà
tàpé na rà tâa na village Lydda. 33Â
é pâmari naawê pwi jè âboro na nee
Énée, na jèe 8 naja kêe goro puu
gòro aupuu kêe, ba é pitàbwamwa.
34Â é ina têe wà Pétéru pâ: «Énée,

é pwa ma gà wâdé ni wà Iésu
Kériso! Cimadò, â gà pipîri ê aupu-
ugà!» Â é nye cimadò kaa.
35Ûna rà côoê [na é pâra] â rà

cèikî naa goo wà Pwi Ukai wà diri
tèpa âboro Lydda, ma Saron¶.

‡9:27 Barnabas—Côo Apostolo 4.36–37.
¶9:35 Saron—Nacê na maina, 80 km pai gòri wèe, ma 15 km pai maina
wèe.
q9:22 Apostolo 18.28 r9:25 2 Korénito 11.32–33
s9:26 Galatia 1.17–19 t9:27 1 Korénito 9.1

É pawâro côwâ Tabitha
36Wâjaa tèpa cèikî na ville Joppé,

âna pwa ê tô ilàri, na nee Tabitha
[naa na *hébéru] ma Dorcas naa
na grec. É tô a nye po wakè kêe
pwa pwina wâdé. Ba é pitu tà tàpé
na piticè neemururà. 37Êco na, na
pàara-bà, âna é maagé, â é bà. Gée
na càùru na rà papitooé, â rà popaé
too naa na pwi narawâ na tâdòiti.
38Ûna rà tâmogòori wà tèpa cèikî
wê pâ, wà Pétéru âna é tâa Lydda, â
rà cùru pâ tupédu ârailu béerà nau
ina têe pâ, na é wàcî medarirà. (Ba
càcaa wâiti Lydda pâ naa Joppé.)
39Â é nye pâra kaa wiâru wà Pétéru.
Ûna é tèepaa pâ, â rà popaé too naa
na pwi narawâ na tâdòiti. Â wà diri ê
pa ilàri dàpwà, âna rà cibèepié burà
i, â rà paari têe na jèpapara ârab-
wée na é pwa wà Tabitha, na é bwaa
wâro.
40Â é pacòobérà diri wà Pétéru,

â é tùu jùrué, â é pwapwicîri; â é
tabiié dàra i naiiri âboro bà, â é ina
têe pâ: «Tabitha, cimadò!»
Â é nye niâ kaa wà tôobà, â ûna

é côo wà Pétéru, â é nye too kaa
nau tâa! 41Â é tu pâ dèe wà Pétéru,
â é pacimadòé. Â nabwé, â é todà
pa ilàri dàpwà ma diri pàra âboro kà
Pwiduée, â é paari tàra wà Tabitha,
na é jèe wâro côwâ!
42Diri tèpa âboro wâ Joppé, âna

rà têre ê pwi jèkutâ-bà, â dau wâru
tàpé na rà cèikî naa goo wà Pwi
Ukai. 43Tàpo gòiri wà Pétéru wê, â é
pitâa jaa pwi âboro na nee Simona,
pwi a wakè goro parawére macii.

Pétéru ma Corneille

10 Pwa pwi âboro na é tâa
Césarée na nee Corneille,

pwi *Roma. Wà pwiibà âna é pwi
jè caa kâra 100 coda, gée nabibiu
kâra wâra coda kà tèpa Italie. 2Wà
pwi âboro-bà, âna wâdé têe ê pwap-
wicîri kà tèpa *Juif, wàé mara ê
pwârawâ kêe. É dau pwi a pimeai
tèpa Juif na ticè kàra, â é pwi a nye
tà pwapwicîri tà Pwiduée.

É patùra Corneille pwi angela
3Na jè tòotù, na âracié inere-tòotù

na càùru ija, â é pwapwicîri, â é nye
po côo bwàti kaa pwi *angela kà
Pwiduée na é tò mariê naa wâ, â é
ina têe pâ: «Corneille!»
4Â é nye po côoê kaa wà

Corneille, â dau wâgotêe, â é ina
pâ: «Dà, co Pwi Ukai?»
Â é ina pwi angela pâ: «Napwa ê

pâ pwâra pwapwicîri'gà, âna é têre
wà Pwiduée, â é côo ê pai imeaigà,
â câé caa imwüru jii. 5Gà naa pâ
ni naa Joppé cè tèpa âboro, ba na
rà pâ nau todà me wà Simona, na
ina gooé mwara pâ Pétéru. 6É pitâa
jaa wà Simona, pwi a wakè goro
parawére macii. Ê pwârawâ kà pwi-
ibà, âna tâa bàrawià.»
7Na é pâra côwâ i pwi angela,

â wà Corneille, âna é todà tupédu
ârailu âboro gée jaa tèpa ênawéna
kêe. Â é todà mwara pwi jè coda
kêe, gée nabibiu kà tèpa coda na
é pitûâ kàra—pwi coda na jèe dau
gòrié jaaé, â pwi a pitòimiriê naa
goro pwapwicîri. 8Gée na càùru na
é wiâ tàra diri ê pâ pwina tèepaa
mariê, â é cùrurà pâ naa Joppé.

É patùra Pétéru ê Nyuâaê Pwicîri
9Na tòotù gée paé côwâ, na po

gopaé bwàti, âna rà pâmwünyabw-
eri Joppé. Na pwi pàara-bà, âna é
too wà Pétéru naanidò gòrowâ§, nau

§10:9 Gòrowâ—Pwa goro puu, â po bàracaari bwàti, â pâri ma jè pâra gò.

pwapwicîri, 10na rà pwabwàti ê uti
kêe [wà tèpa âboro wâ pwârawâ].
Na é gére pwapwicîri, â me mariê
pwâra copwa, â nümee dàra ija. Â
wà Pwiduée, âna é paari têe naa
na nyuâa ê pâ muru. 11É nye côo
kaa ê napwéretòotù na é tàpirié, â
é boome géewê ê pwina pwacèwii
ê pwérela na dau maina na cipa pâ
ârapàpé naûruê. Â é tàbàtù boome
naa gòropuu. 12Â tâa na, diri ê pâ
na pwâra macii na ârapàpé ârà, ma
êdiri pâ âgòri ma âûtòo ma dòèa,
ma êdiri pâ marü mwara.
13Â é ina têe pwi pwâratùra pâ:

«Gà cimadò co Pétéru, â gà taa, â
gà uti.»
14 uÊco na é ina wà Pétéru pâ:

«Bwa! Tàutôo co Pwi Ukai, ba câgo
caa mu uti ê pwina papwicîri [ê
*Naèà kâbà].»
15 vÉ jèu têre mwara i pwâratùra,

na é ina têe pâ: «Gà cibwaa
câbaèpà ê pwina é ina wà Pwiduée
pâ muru na wâdé.»
16É wacié tèepaa ê pâ namuru

bèepwiri, â gée na càùé, â càù too
côwâ naa napwéretòotù.
17Â, na gére wàrapwiri, â wà

i tèpa âboro na ia é cùrurà wà
Corneille, âna rà jèe pitawèeri cèna
é wêe i pwârawâ kà Simona, â tò-
cia tàra i pwârawâ. Â rà tèepaa pâ
naa goropwârawâ, na pàara na wà
Pétéru na é bwaa gére pimudàra cè
pai ina wàra i pwi na ia é paari têe
wà Pwiduée. 18Â rà to, â rà tawèeri
pâ: «Gona nye wâni kaa na é pitâa
wê wà Simona, pwina nee Pétéru?»

Rà pâmariê wà tèpa
âboro kà Corneille

19Na é bwaa gére pinünüma wà
Pétéru naa goo i pwi na ia é côo, â é
ina têe ê Nyuâaê Pwicîri pâ: «Pwiini,
rà wâni wà tèpa âracié âboro na rà
mudàgà. 20Cimadò ma gà boo, â gà
cibwaa piwâ na gà pâra wiârà, ba
wâgo na naarà me.»
21Â é boo wà Pétéru, â é ina tà

tèpa âboro bèeni pâ: «Wà pwi âboro
na guwà gére mudèe, âna wâgo
kaa. Dà cè majoroé ma guwà me?»
22Â rà tòpi têe pâ: «É cùrubà me

wà Corneille, pwi caa kâra coda,
pwi âboro na é *tàrù, â wâdé têe
ê pwapwicîri kà tèpa Juif. Wà diri
mwara tèpa Juif, âna rà pi-inaê ba
wâdé. É piâpàparié wà pwi angela
kà Pwiduée, â é ina têe pâ, na é pwa
ma gà me naa pwârawâ kêe, ba na
é têre cè pwina gà ina têe.»
23Nabwé, â é ticiarà wà Pétéruma

rà bwaa puu.

É pâra wiârà naa jaa Corneille
Na dàuru kêe, âna é jèe pâra wiâ

tèpa âracié âboro bèeni wà Pétéru.
Â rà pâra wiâê mwara wà pàra tèpa
cèikî na tâa Joppé. 24Na pwi tòotù
gée paé côwâ, â rà tèepaa pâ naa
Césarée. Â é tà tapacîrà wê wà
Corneille, ma wà tèpa âboro gée na
tâa kêe ma tèpa âji bée, na é nye
todàra me. 25Na é tò wà Pétéru, â
é pâra caraé wà Corneille, â é tùu
jùrué burà cùué boo naa goro â wà
Pétéru.
26 wÊco na é dàgòtùé wà Pétéru, â

é ina têe pâ: «Gà cimadò, ba go nye
pwi âboro pwacèwiigà!»

u10:14 Lévitique 11.1–47; Ézékiel 4.14 v10:15 Maréko 7.15,19
w10:26 Apostolo 14.13–15; Auinapàpari 19.10

27É nye gére tùra burà too naa na
wâ wà Pétéru, â é pâmari pâ âboro
na wâru, na rà jèe tàgére tâa wê.
28Â é ina tàra pâ: «Guwà jèe nye
tâmogòori pâ muru pwicîri tà tèpa
Juif, na rà pabée tàpé na càra caa
tèpa Juif. Â papwicîri jiirà mwara na
rà tò naa jaarà. Êco na é jèe paari
tôo wà Pwiduée pâ, na go cibwaa
câbaèpà pwi âboro ma go cibwaa
miiriê. 29Êkaa na, na guwà todòo
me, â nye ticè pwina na go bwaa èrà
goo.»
«Â go tawèeriwà pâ: Dà cè ma-

joroé ma guwà nama go me?»
30Â é ina têe wà Corneille pâ:

«Jèe âracié tòotù nabà, gée na
càùru pwi tòotù na go pwapwicîri ni,
na âracié ineretòotù. Â pwi tòotù-
bà, âna é piâpàpario pwi âboro na
pwâra ê ârabwée kêe**, â é ina tôo
pâ: 31 “Corneille, wà Pwiduée, âna
é jèe tòpi ê pwâra pwapwicîri'gà.
Â câé caa imwüru ê pai imeaigà.
32Â ni, âna gà cùru pâ naa Joppé
cè tèpa âboro nau todà me wà Si-
mona, pwina nee mwara Pétéru, na
é pitâa na pwârawâ kà Simona, pwi
a wakè goro parawéremacii. Napwa
pwârawâ kêe, âna tâa bàrawià.”
33Êkaa na go panuâ wài paé tèpa
âboro, ba na rà todàgà, â nye dau
wâdé kaa na gà me. Êni, âna bà jèe
wâdiri ara Pwiduée, ba na bà têre
diri ê pâ namuru na é jèe naa tâgà
wà Pwi Ukai, ba na gà ina tâbà.»

É patùra tàpé na
càra caa tèpa Juif

34 xÉ inapàpari tàra wà Pétéru pâ:
«Go mwa nye tàgére tâmogòori kaa
pâ napwa wà Pwiduée, âna câé
caa pwaké goro âboro. 35Ba, naa
na diri ê pâ napô, âna wà pwi
âboro na é papwicîri wà Pwiduée
ma pwa ê pwina wâdé, ma imeai,
âna é wâdéarié wà Pwiduée. 36É jèe
panuâ ê popai târa ê Ba *Isaraéla—
ê Picémara Wâdé târa ê pinaanapô
na é naigé mee wà Iésu Kériso, Pwi
Ukai kâra diri ê pâ âboro.
37 y«Guwà jèe tâmogòori ê pwina

tèepaa béaa na Galilée, géewê, tia
na diri ê napô *Judée, gée na càùru
ê pai picémara ê *piupwaa kà Ioane.
38 zBa wà Pwiduée, âna é naaboo†† ê
pàtàmara ê Nyuâaê Pwicîri naa gò
wà Iésu, pwi âboro gée Nazareth.
É pâra diri naa pâ ére, â é pwa na
wâdé tà tèpa âboro, ba é wâjaaé wà
Pwiduée. Â é nama rà wâdé côwâ
wà [tàpé na rà maagé, ma] êdiri
wà tàpé na wâgoorà ê pàtàma wà
*Caatana.
39«Wàibà kaa tèpa *paâjupâra

wàra diri ê pâ pwina é pwa,
na *Iérusaléma, tia na pàra ére
napô gée goro Judée‡‡. Êco na rà
tanamiriê naa goro *kurucé, â é bà.
40«Êco na wà Pwiduée, âna é

nama é wâro côwâ, na pwi béâracié
kâra tòotù gée na càùé. Â é pwa ma
é piâpàparié tâbà co. 41 aWàibà tàpé
na pitòrigaribà béaa, ba na bà mwa
tèpa paâjupâraê. Wàibà tàpé na bà

**10:30 Pwi âboro na pwâra ê ârabwée kêe—Pai ina wèe pâ, pwi jè angela.
(Côo Apostolo 1.10.)
††10:38 Naaboo… Grec: Oint. Côo note goo Luka 4.18.
‡‡10:39 Pàra ére napô gée goro Judée—Grec: Napô kà tèpa Juif.
x10:34 Deutéronome 10.17; Roma 2.11 y10:37 Mataio 4.12–17
z10:38 Mataio 3.16; Luka 4.17–20 a10:41 Luka 24.42–43; Apostolo 1.8

picaaija ma wâdo ma wàé, gée na
càùru na é wâro côwâ jii tèpa bà. Ba
câé caa pwa ma piâpàparié târa diri
ê pâ âboro. 42 bÂ nye wà Iésu kaa na
é jèe cùrubà pâ, ba na bà pâra nau
picémara ê *Picémara Wâdé târa ê
Ba, ma inapàpari pâ, jèe wàé kaa
pwina é jèe tòpòé wà Pwiduée, ba
na ée mwa pwi a pitèi tàpé na rà
wâro ma tàpé na rà bà.
43 c«Â wà diri tèpa *péroféta, âna

rà jèe tàmara ina pâ, cè pwina é
cèikî naa goo Iésu, âna o pwanauri
ê èpà kêe, naa na nee.»

É boo Nyuâaê Pwicîri naa gòrà
44 dÛna é bwaa gére tùra wà

Pétéru, â é nye boome kaa ê
Nyuâaê Pwicîri naa gò diri tàpé na
rà tàmaari ê popai kà Pwiduée.
45Wà tèpa Juif na rà cèikî, na ia rà

me wiâ wà Pétéru¶¶, âna rà pò, na
naa boome mwara ê Nyuâaê Pwicîri
naa gò tàpé na càra caa tèpa Juif.
46 eBa rà têrerà na rà tùra naa ê
pâ pwâratùra na ité, ma pwamaina
Pwiduée. Â é ina wà Pétéru pâ:
47«Wànau, o nye pâri ma câjè caa
*upwaa tàpé na rà jèe tòpi ê Nyuâaê
Pwicîri, pwacèwiijè?»
48 fÂ é naa tàrù wà Pétéru, ba na

upwaarà naa na nee Pwi Ukai Iésu.
Gée na càùé, â rà ilaé pâ, na

é bwaa tàpo pwa cè pàra tòotù
wâjaarà.

É piwiâ tà tèpa
apostolo wà Pétéru

11Wà tèpa *apostolo ma tèpa
cèikî, na rà tâa napô *Judée,

âna rà têre pâ wà pàra tàpé na
càra caa tèpa *Juif, âna rà jèe
cèikî mwara naa goro ê popai kà
Pwiduée.
2Ûna é too naa *Iérusaléma wà

Pétéru, â wà tèpa cèikî na rà tèpa
Juif§§, âna rà cagòtù têe ê pwina é
pwa, â rà ina têe pâ: 3 g«Cina gà too
naa jaa tàpé na càra caa tèpa Juif,
ma guwà pi-ija naima ma wàilà?»

É patùrao Pwiduée
4Â wà Pétéru, âna é piwiâ tàra

bwàti ê pâ namuru na tèepaa
mariê, gée na autapoo goo ê pwi
jèkutâ-bà. Â é ina pâ: 5 h«Go tâa
Joppé, â na pàara na go bwaa
gére pwapwicîri na, âna go côo jè
muru, na é paari tôo naa na nyuâa
wà Pwiduée—pé pwina pwacèwii ê
pwérela na dau maina, na cipa ê
pâ ârapàpé naûruê. Â é boome
gée napwéretòotù tia jaao. 6Ûna go
ucâri ê pé pwérela bèepwiri, â go
côo naa na, pâ macii âraèrù, ma
macii a piugà, ma pâ âgòri, ma pâ
âûtòo, ma pâ dòèa, ma pâ marü
mwara. 7Â go têre ê pwâratùra, na
ina tôo pâ: “Gà cimadò co Pétéru, â
gà taa, â gà uti.”
8«Êco na go ina pâ: “Bwa! Tàutôo

co Pwi Ukai, ba muru pwicîri [naa na
ê *Naèà kâbà]. Â câgo caa mu uti
gée goo!”

¶¶10:45 Wà tèpa…cèikî na ia rà me wiâ wà Pétéru—Côo nee tii 23.
§§11:2 Tèpa Juif—Grec: Tàpé na pwa kamaî tàra. Ipaiwà naa na nee tii 3.
b10:42 Apostolo 17.31; 1 Pétéru 4.5
c10:43 Ésaïe 53.5–6; Jérémie 31.34 d10:44 Apostolo 11.15, 15.8
e10:46 Apostolo 2.4, 19.6 f10:48 Apostolo 2.38
g11:3 Apostolo 10.28; Galatia 2.12 h11:5 Apostolo 10.9–48

9«Â go jèu têre mwara i pwâra-
tùra na me gée napwéretòotù, na
ina pâ: “Gà cibwaa câbaèpà ê pwina
é ina wà Pwiduée pâ muru na
wâdé.” 10É wacié tèepaa ê pâ na-
muru bèepwiri, â gée na càùé, â
càùrà too côwâ naa napwéretòotù.

Go pâra wiârà naa Césarée
11«Â rà nye tèepaa medario kaa

wà tèpa âracié âboro me gée
Césarée naa na pwârawâ na bà tâa
na. 12Â é ina tôo ê Nyuâaê Pwicîri
pâ: “Gà cibwaa piwâ na gà pâra
wiârà*.” Â wà tèpa 6 béejè na wàilà-
ni†, âna rà me wiâô naa Césarée, â
bà capai too naa na ê pwârawâ kà
Corneille.
13«Â é piwiâ tâbà wà Corneille

ê pai côo kêe pwi *angela naa
pwârawâ na é ipaarié têe, ma ina
têe pâ: “Panuâ pâ cè âboro naa
Joppé nau mudà Simona, pwina
ina gooé mwara pâ Pétéru, 14 iba
ée mwa ina tâgà pâ, na popai na
gà o udò goo, wâgà ma diri ê
pwârawâ'gà, [ba na o tâa tàwà ê *âji
wâro.]”

É boome Nyuâaê Pwicîri
15 j«Ûna go tapoo tùra, â é

boome naa gòrà ê Nyuâaê Pwicîri,
pwacèwii naa gòjè naa na autapoo
goo. 16 kÂ go nye tà niimiri ê pwi

popai kà Pwi Ukai, na é ina pâ:
“Wà Ioane, âna é *piupwaa goro
jawé, êco na wâguwà, âna o mwa
*upwaawà goro ê Nyuâaê Pwicîri.”
17«Wà Pwiduée, âna é nye naa

tàra mwara ê âraimeai, i Nyuâaê
Pwicîri, ma pwacèwiijè, na jè cèikî
naa goo Pwi Ukai Iésu Kériso. Â
go pwi wàa, ma go cicara wà
Pwiduée?»
18 lGée na càùru ê pai têre kàra

pwiri, â rà jèe nabwé na rà putàmu,
â rà pwamaina Pwiduée, â rà ina pâ:
«Üu kaa! Âjupâra pâ wà Pwiduée,
âna é naa mwara ê âji wâro tà
tàpé na càra caa tèpa Juif, na rà
pinünüma ma biirà dèe.»

Tèpa cèikî wâ Antioche na Syrie
19mGée na càùru ê pai bà kà Éti-

enne, â tapoo pwa-imudiri tà tèpa
cèikî, â rà jèpa ipiina pâ naa ê pâ
napô, naa Phénicie, ma naa na ville
Antioche ma gòropô Chypre. Â rà
picémara ê popai naawê; êco na
rà nye picémara co tà tèpa Juif.
20Êco na wà pàra tàpé gée jaarà,
tèpa âboro gée Chypre ma na ville
Cyrène, âna rà me naa Antioche. Â
rà picémara ê *Picémara Wâdé kà
Pwi Ukai Iésu tà tàpé na càra caa
tèpa Juif. 21Nye tâa gòrà ê nii kà
Pwiduée, â wâru tèpa âboro, na rà
biirà naa goo wà Pwi Ukai, â rà cèikî.

*11:12 Gà cibwaa piwâ na gà pâra wiârà—é, Pâra wiârà, â gà cibwaa
pwaké goro âboro.
†11:12 Tèpa 6 béejè na wàilà-ni—Tàpé na rà me wiâ Pétéru gée Joppé.
(Côo Apostolo 10.23,45.)
i11:14 Apostolo 16.31 j11:15 Apostolo 2.4 k11:16 Apostolo 1.5
l11:18 Apostolo 13.48, 14.27 m11:19 Apostolo 8.1–4

22 nÛna rà têre pwiri wà tèpa cèikî
na wâra pwapwicîri‡ Iérusaléma, â
rà panuâ pâ wà Barnabas naa Anti-
oche. 23Ûna é tèepaa pâ, â é côo ê
*aupwényunyuâari kà Pwiduée naa
gò tèpa âboro, â é dau ipwàdée. Â é
pagòorà diri ma rà cimwü bwàti naa
goo Pwi Ukai.
24Ba wà Barnabas, âna pwi âboro

na é dau wâdé, â maina ê cèikî kêe.
Â dau tâa gòé ê Nyuâaê Pwicîri. Â
wâru mwara tàpé na rà cèikî naa
goo Pwi Ukai.
25 oGéewê, â é pâra naa na ville

Tarse, ba na é mudà wà Saulo.
26Ûna é pâmariê, â é popaé me naa
Antioche. Ru tâa wê naa na caapwi
naja. Ru pâra taaci naa na pâ ipitiri
kâra wâra pwapwicîri, â rà pacâmuri
pâ âboro na wâru. Nye tapoo kaa
na Antioche, na tapoo ina goo tèpa
cèikî pâ chrétiens, [pai ina wèe pâ
‘tèpa cèikî naa goo wà Kériso’].

Rà pitu tà tèpa cèikî naa Judée
27Na pàara bèepwiri, âna rà

boome gée Iérusaléma naa Anti-
oche pâ tèpa *péroféta [na rà pame
ê popai gée jaa wà Pwiduée]. 28 pPwi
jè ârapàararà, âna nee Agabus. Â
wâgooé ê pàtàmara Nyuâaê Pwicîri.
Â é cimadò, â é ina tàra pâ: «O mwa
pwa cè copwa na dau maina pitiri
gòropuu.» (Â nye coo pwi auina-bà
na pàara kà Claude, pwi ukai kà
tèpa *Roma.)
29Napwa naa goo wà tèpa cèikî,

âna rà pitêrerà, ba na rà panuâ pâ

cè bépitu kàra tà tèpa cèikî na rà tâa
Judée. Rà nye jèpa naa ê pwina pâri
ma rà naa [wiâra ê pumara wakè
kàra]. 30 qÂ wà Barnabas ma Saulo,
âna ru pa pâ i âraimeai dari tèpa
pitûâ kâra wâra pwapwicîri.

Rà tòtàmwara Jacques
ma tâjùru Pétéru

12 Na pàara-bà, âna é tubaèpà
tà pàra tèpa cèikî wà ukai

*Héroda Agrippa I. 2Â é naa tàrù,
ba na tòtàmwara goro tàuwa wà
Jacques, pwi aéjii kà Ioane. 3Ûna
é côo pâ wâdé tà tèpa *Juif, â é
nama tâjùru mwara wà Pétéru, na
pwi jè *tòotù maina kàra, pwi tòotù
na pi-ija poloa na ticè nyaa kêe. 4Â
é pwa ma tüê naa na karapuu, â é
nama wéaarié ê ârapàpé gomu na
piârapàpé coda naa na. Ba nümee
na pitèi Pétéru na ara diri ê pâ
âboro, gée na càùru tòotù *Paséka.
5Â rà wéaari wà Pétéru naa na kara-
puu. Â napwa wà tèpa cèikî, âna rà
gòo goro pwapwicîri taaci ba kêe.

É pacòobé Pétéru pwi angela
6Na pwi bàrane béaa kâra ê pai

pitèié, âna wà Pétéru, âna é puu
nabibiu kâra ârailu coda. Â tòoé
goro itùpaò, naa goo tupédu coda. Â
pwa mwara tèpa coda, na rà wéaari
ê goropwârawâ goro karapuu.
7Êco na é nye pwairi tèepaa kaa

pwi jè *angela kà Pwi Ukai, â nye po
pwéelaa kaa na karapuu. Â wà pwi
angela, âna é pitaci¶ gòro jènere wà

‡11:22 Tapoo gée na nee tii bèeni, â tiagoro tii Auinapàpari, âna ê popai
wâra pwapwicîri, âna pai ina wèe pâ, ê picaatâa kà tàpé na rà cèikî naa
goo Iésu, â càcaa ê auba maina na Iérusaléma na é pwi Wâra pwapwicîri
kà tèpa Juif. Côo mwara Wâra pwapwicîri naa na Neeremuru (Vocabulaire).
¶12:7 Pitaci—Toucher sur le côté.
n11:22 Apostolo 4.36 o11:25 Apostolo 9.30
p11:28 Apostolo 21.10 q11:30 Apostolo 12.25

Pétéru. Â é ina têe pâ: «Gà cimadò
wài!» Â nye tûu kaa gée goro ê du î
wà Pétéru i pâ itùpaò.
8Â é jèu ina têe côwâ wà pwi

angela pâ: «Gà piigà goro i kara-
puu'gà, â gà coona i du wâraâgà.»
Â é nye pitêre dèe wà Pétéru.
Â é ina têe mwara wà pwi angela

pâ: «Wâdé. Â gà coona i palito'gà, â
gà me wiâô.»
9Â é pâra wiâê gée na karapuu wà

Pétéru. Êco na câé caa tâmogòori
pâ ê pâ pwina é pwa têe wà pwi an-
gela, âna nye tàgére âjupâra. Ba é
niimiri pâ é pwa âcôwâ. 10 rÂ ru wé-
nari ê tèpa coda na rà wéaa béaa, â
ru wénari mwara wà tàpé na rà coo
wê. Â ru tèepaa pâ naa goo ê gorop-
wârawâ paò na babé wâri ê ville.
Â é nye pitàpirié acari béaa kàru,
â ru còobé, â ru pâ naa jè naigé.
Gée pwiri, â nye tàpo tiàu kaa i pwi
angela.
11Â pitâmogòo nüma wà Pétéru,

â é ina pâ: «Nye âjupâra kaa! Wà
Pwi Ukai, âna é nye panuâ me pwi
angela kêe, ba na é upao gée na-
araraî wà Héroda! Â é upao jii ê pâ
pwina èpà na rà pwa na rà pwa tôo
tèpa Juif [na rà cicarabà].»

É pâra naa jaa tèpa cèikî bée
12É pâra wà Pétéru naa na

pwârawâ kà Maria, nyaa kà Ioane
(na jè nee mwara Maréko). Rà
tàgére tâa wê ê jè auwâru goro tèpa
cèikî, â rà nye tàgére pwapwicîri.
13Â é cùu ê goropwârawâ na autò
wà Pétéru, â é me wà Rhode nau
tàpiri. (Wà tôoni, âna tô ênawéna
na pwi pwârawâ-bà.) 14Â é têreina

ê pwâratùra kà Pétéru, â naa na pai
wâdé têe, â é itàa pâ, na ina pâ: «É!
Wà Pétéru na é wâboo gòroigé!» Â é
imwüru na é tàpiri i goropwârawâ!
15Â rà ina têe pâ: «Gà ipwirié co

tôoni!» Êco na é nye gòo goro ina
pâ: «Akaé! Go nye âjupâra.» Â rà
ina mwara têe pâ: «Bwa! O gére
nyuâaê§.»
16Na rà gére wàrapwiri pai tùra
kàra, âna wà Pétéru, âna é nye
tàgére gòo goro cùu taaci i gorop-
wârawâ! Â rà mwa tàpiri, â rà nye
dau pò kaa.
17Â é pwa ineremuru tàra pâ,

na rà cibwaa tùra. Â é piwiâ tàra
ê pai pacòobée gée na karapuu.
Â é ina tàra pâ: «Guwà mwa ina
tà Jacques** ma pàra tèpa cèikî
béejè.» Â é còobé jiirà, â é pâra naa
na jè ére.
18 sÛna pwaa dòme, â rà paé ma

me wà tèpa coda. Â rà dau géaa, ba
càra caa tâmogòori cèna é wêe wà
Pétéru, â dau wâgotàra. 19Â é nama
rà mudèe bwàti wà Héroda, êco na
càra caa pâmariê. Â é pitawiâ wà
tèpa wéaa, â é nama catàmwararà.
Gée na càùé, â é boo wà Héroda

gée napô *Judée naa Césarée, ba na
é pitâa wê.

É bà ukai Héroda Agrippa I
20É dau putàmu wà ukai Héroda

naa goo wà tèpa âboro gée Tyr ma
Sidon. Êco na rà me nau côoê, ba
na rà ilari jiié ê pinaanapô. (Ba ê du
ville kàra, âna ru wâro goo ê napô
kà Héroda.) Â rà nama é pwi naigé
mee wà Blastus, pwi ênawéna kà

§12:15 Nyuâaê—é, Pwi angela kêe. Rà cèikî wà tèpa Juif pâ, rà wéaarijè
jècaa ê pâ angela.
**12:17 Jacques—Pwi jii wà Iésu. (Côo note goo Apostolo 15.13.)
r12:10 Apostolo 5.19 s12:18 Apostolo 5.22–24

pwi ukai, pwi a wéaari ê pwârawâ
maina kêe.
21Na pwi tòotù na é jèe dàbacoo

na wà Héroda, â é coona ê ârabwée
kâra ukai kêe. Â é too naa gòro ê
autâa kêe, â é patùra tèpa âboro.
22Â rà nye dau picâdirié, ma ina

pâ: «É! Càcaa pwi âboro na gére
tùra! Â pwi jè pwiduée!»
23 tÂ wâdé têe na rà pwamainaê jii

wà Pwiduée. Êkaa na é nye èié kaa
ê pwi angela kà Pwi Ukai, â rà iri ê
naparawée ê pâ âgù, â é bà.
24 uNapwa naa goo ê popai kà

Pwi Ukai, âna jèe dau picémara ba
maina pâ, â é pitoo ê jéû tèpa
cèikî. 25 vGée na càùru ê pai wakè
kà Barnabas ma Saulo, â rà wâjué
côwâ gée†† *Iérusaléma, wàilà ma
Ioane-Maréko.

bétapoo pai pâra kà paulo
(Naporomee 13.1–14.28)

Rà pitòrigari Barnabas ma Saulo

13 Naa na wâra pwapwicîri
naa Antioche wâna province

Syrie, âna pwa pàra tèpa *péroféta,
ma tèpa ipacâmu—wà Barnabas,
wà Siméon pwina ina gooé pâ ‘Pwi
âboro duu’; Lucius gée na ville
Cyrène; Manaën na ia ru pimaina
naima ma pwi kupénoo *Héroda
Antipas; ma wà Saulo.
2 wPwa pwi pàara na rà gére

ipwanya—ba rà panuâ ê ija, ba na
rà gére pwapwicîri tà Pwi Ukai.

Â é ina tàra ê Nyuâaê Pwicîri pâ:
«Guwà pitòpò naaiti wà Barnabas
ma wà Saulo, târa ê wakè na go
todàru naa goo.»
3 xGée na càùru ê ipwanya ma

pwapwicîri kàra, â rà tòpò îrà naa
gòru [ba na pwényunyuâariru] â rà
panuâru pâ.

Ru pâra naa gòropô Chypre
4–5 yÉ cùru pâ Barnabas ma Saulo

ê Nyuâaê Pwicîri. Â é pâra wiâru
wà Ioane-Maréko, ba na é pitu tàru.
Rà boo naa na ville Séleucie, â
géewê, â rà pâ gòro wànga naa
gòropô Chypre. Ûna rà tèepaa pâ
naa na ville Salamine, â ru picémara
ê popai kà Pwiduée wà Barnabas
ma Saulo, naa na pâ *wâra pitapi-
tiri kà tèpa *Juif.

É cicararu Élymas
6Ûna ru jèe pâra pitiri ê pô, tia

na ville Paphos, â ru pâmari pwi jè
Juif na nee Bar-Jésus (Élymas naa
na grec)‡‡. Wà pwi âboro-bà, âna
pwi a pwa tutê, â é ina pâ wàé pwi
péroféta kà Pwiduée [na é pame
popai kêe]. 7Wà pwiibà, âna pwi
bée Sergius Paulus, pwi kupénoo
kâra pô-bà, na pwi a tàmanga. Wà
pwi kupénoo-bà, âna é todà wà
Barnabas ma Saulo, ba dau nümee
na é têre ê popai kà Pwiduée. 8Êco
na wà Élymas, âna é mudàra, ba na
é dàbii ê aucèikî kà pwi kupénoo.

††12:25 Gée Iérusaléma—Pàra Tii Pwicîri naa na grec, âna rà ina pâ: Naa
Iérusaléma.
‡‡13:6 Élymas naa na grec—Popai gée na nee tii 8.
t12:23 Daniel 5.20 u12:24 Ésaïe 55.11
v12:25 Apostolo 11.29–30, 15.37 w13:2 Apostolo 9.15
x13:3 Apostolo 6.6 y13:4-5 Apostolo 12.12, 15.39

9Wà Saulo (na ina gooé mwara
pâ Paulo)¶¶, âna dipitirié ê Nyuâaê
Pwicîri, â é ucâri Élymas burà ina
têe pâ: 10«Pwina naî *Caatana! Gà
pwi a cicara ê pwina *tàrù! Dau pwi
a maina kaa ê pwa tûâ naa googà!
Wànau? Bwaa caa pâ nabwé kaa
ê pai cicaragà ê pâ naigé na tàrù
kà Pwi Ukai? 11 zÉe tatéegà wà Pwi
Ukai, â gà o bwi ni, â o tàpo pwa
pàara na o câgà caa côojè.»
Â nye me kaa ê bàutê naa gò wà

Élymas, â jèe câé caa côojè. Â é
mudàra ma cèi dàra pâ âboro, ba na
rà pipopaé.
12Napwa naa goo wà pwi

kupénoo, âna é pò goro ê pwina
gére tèepaa, ma ê pàtàmara ê
popai kà Pwiduée, â é nye cèikî
kaa.

Na Antioche goro jènere Pisidie
13 aGée na càùé, â wà Paulo ma

tèpa bée, âna rà pa wànga gée Pa-
phos, pâ naa na ville Perge gée
goo province Pamphylie. Â é pâra
jiiru naawê wà Ioane-Maréko, â é
wâjué côwâ naa *Iérusaléma. 14Â
gée Perge, âna ru pâra wà Paulo ma
Barnabas, â ru pâra wii ê naigé pâ
naa Antioche goro jènere pwi ére
napô Pisidie.
Ûna ru tèepaa pâ naawê, â ru

tò naa na wâra pitapitiri kà tèpa
Juif, na *tòotù pwicîri. 15Wà tèpa
âboro na rà pwapwicîri wê, âna rà

gére pûra i tii goro *Naèà kà Moosé,
ma i tii kà tèpa péroféta. Â rà ina
tàru wà tèpa pitûâ pâ: «Tupédu
jènerebà, wiàna pwa cè popai kàu,
târa pagòojè, â gàu cimadò ma gàu
tùra.»

É patùra tèpa jènereê Paulo
16É cimadò wà Paulo, â é pwa

ineremuru, ba na rà cibwaa tùra, â é
ina pâ: «Bwa; guwà têre diri, i tàpé
*Isaraéla, ma wâguwà mwara na
guwà gére pwapwicîri naima. 17 bWà
Pwiduée kâra ê pwi Ba kâjè Isaraéla,
âna é pitòrigari wà tèpa caa kâjè. Â
é pwa ma é pimaina too ê Ba, na
pwi pàara na rà bwaa pwa pârame
naa napô *Aigupito. Â é pwa ma rà
còobé, goro ê nii ma pàtàmee. 18 cÂ
é pa-ijarà§§ na wâpâ na 40 naja, naa
namaré.
19 d«É pwa ma rà pwâri ma

catàmwara ê 7 mwaciri naa napô
*Kanana, â é panuâ tàra ê napô, ba
na tèpa âji apooé. 20 eÊ pwi pàara-
bà, âna wâmwünyabweri 450 naja
[gée na càùru pai pitòrigarirà kêe
na Aigupito]. Â é naa tàra wà tèpa
ukai juges, târa pipoparà tiagoro ê
pàara kà péroféta Samuéla.
21 f«Nye, na pwi pàara-bà, na

wà tèpa ijiao kâjè, âna rà ilari jii
Pwiduée cè pwi ukai kàra. Â é naa
tàra wà Saül, pwina naî Kis gée na
wâao kà *Benjamin. Â wà Saül âna
é pwi ukai kàra naa na 40 naja.

¶¶13:9 Saulo; Paulo—Nee naa na hébéru pâ: Saulo, nee naa na grec pâ:
Paulo.
§§13:18 É pa-ijarà—é, É pidàpwicâariê naa goorà.
z13:11 Apostolo 9.8 a13:13 Apostolo 15.38 b13:17 Exode 1.7, 6.6,
12.51 c13:18 Nombres 14.34; Deutéronome 1.31
d13:19 Deutéronome 7.1; Josué 14.1
e13:20 Juges 2.16; 1 Samuel 3.20 f13:21 1 Samuel 8.5,19, 10.20–24

É pwi a pa-udòjè Iésu
22 g«Gée na càùé, â é tapwùtù

Saül wà Pwiduée, â é naa târa ê
Ba wà pwi ukai *Davita. É ina wà
Pwiduée gooé pâ: Go jèe pâmari wà
Davita pwina naî Jessé, pwi âboro
na wânümoo gooé, na ée mwa pa-
coo diri câbawâdé kôo.1 Samuel 13.14
23 h«Â ê autûâri kà Pwiduée, âna

na ée mwa còobé gée na ê tâa kà
Davita, wà Iésu pwi a-upa Isaraéla.
24 i«Béaa kâra ê pai tèepaa kà

wà Iésu, âna é me wà *Ioane Pwi
a piupwaa, â é picémara tà tèpa
Isaraéla. Â é ina tàra pâ: “Guwà
pinünüma ma guwà biiwà ma *up-
waawà.” 25 jÛna é pwa na é tuban-
abwé ê wakè kêe, â é mu nye tà
ciburà ina tàra wà Ioane pâ: “Gona
guwà gére niimiri pâ wâgo wàa? Ba
càcaa wâgo pwi *Mesia, [pwi ukai
na guwà tapacîê gée na biu]. Guwà
côo, ée mwa pwicò kôo wà pwiibà,
na po dau càcaa pâri ma go tipi ê
otàpwe goro du wâraâê.”»

Càra caa côoinaê tèpa pitûâ
26 [É ina mwara wà Paulo pâ]:

«Tàpo tàmaariô, co tèpa jènereô,
tèpa gòobàra *Abéraama, ma
wâguwà mwara na papwicîri wà
Pwiduée. Jèe panuâ medarijè diri ê
pwi popai bèeni, ba na jè udò, [ma
tâa tâjè ê *âji wâro]. 27Êco na wà
tèpa âboro Iérusaléma ma tèpa
ukai kàra, âna càra caa câmogòori
pâ, wà Iésu, âna é me, ba na jè

udò. Càra caa tâmogòori ê popai
na rà ina béaa wà tèpa péroféta;
ê popai na rà mu pûra diri na ê
pâ tòotù pwicîri! Êco na rà pacoo
ê popai-bà, na rà pwa ma é bà wà
Iésu.
28 k«Â rà nye tâmogòori pâ, nye

ticè na é pwa wà Iésu na pâri ma
tétàmwereê goo. Êco na rà nye ilari
jii wà *Pilato pâ, wâdé na é bà [naa
goro *kurucé]. 29 lBa rà pacoo diri ê
pâ namuru na ina naa gooé. Â gée
na càùé, â rà naaê boo gée goro ku-
rucé, â rà tòpòé naa na auipwàni.»

É pawâroé côwâ Pwiduée
30«Êco na wà Pwiduée, âna é

pawâroé côwâ, gée nabibiu kà tèpa
bà. 31mÂ naa na pâ tòotù na dau
wâru, â é ipaarié taaci wà Iésu tà
tèpa âboro na ia rà too ma wàé gée
Galilée naa Iérusaléma. Â nabàni,
âna rà jèe tèpa *paâjupâraê naa
nabibiu kâra ê Ba Isaraéla.
32«Â wàibà, âna bà picémara

tàwà ê pwi *Picémara Wâdé bèep-
wiri. Ba é jèe mara ina béaa wà
Pwiduée tà tèpa jojoorojè pâ ée
mwa pwa jè muru. 33 nÂ nabàni, âna
é pwa ba kâjè tèpa naîrà* [ma pàra
tàpé mwara]. Ba é pwa ma é wâro
côwâ wà Iésu.
«Jèe wii gooé, naa na béârailu

kâra salamo kà Davita pâ:
[Wàéni popai kôo,
na go ina] nabà:
Gà pwina naîô,

*13:33 Kâjè tèpa naîrà—é, Kà tèpa naîrà.
g13:22 1 Samuel 13.14, 16.12; Psaume 89.21
h13:23 2 Samuel 7.12–16 i13:24 Mataio 3.1–2
j13:25 Ioane 1.20,27 k13:28 Mataio 27.22–23
l13:29 Mataio 27.59–60 m13:31 Apostolo 1.3,8 n13:33 Psaume 2.7

â go pwi caa'gà†.Psaume 2.7
34 o«Â wà Pwiduée, âna é pawâroé
côwâ, gée nabibiu kà tèpa bà, ba na
é cibwaa wâjué côwâ naa na auip-
wàni, â é cibwaa wai ma botére. Ba
ée jèe mara ina wà Pwiduée pâ: Go
mwa naa tàwà ê *aupwényunyuâari
na go jèe mara ina tà Davita.Ésaïe
55.3
35 p«Â âjupâra, ba é wii mwara wà

Davita, naa na jè ére pâ:
Gà jèe pitòrigario
ma go pwi ênawéna'gà.
O câgà caa panuâ nyuâaô
ma é tâa na aubà.
O câgà caa panuâ naiio
ma o wai ma botére.Psaume 16.10
36«Wà ukai Davita, âna é nye tà piê-
nawéna kà Pwiduée, tiagoro ê pai
bà kêe, â é pacoo ê câbawâdé kà
Pwiduée. Êco na é bà, â pwàniriê
pwacèwii diri tèpa caa kêe, â é jèe
wai ma botére naa na auipwàni.
37Êco na wà pwina é jèe pawâroé
wà Pwiduée, âna câé caa wai ma
botére.»

É pame pai pwanauri èpà kâjè
38–39 q«Wâdé na guwà tâmogòori

bwàti, co tèpa jènereô, pâ, bà picé-
mara tàwà nabà ê pai pwanauri èpà
naa na nee Iésu. Â nye gée gooé
kaa, na tòpò pinaanapô naa nabibiu
kâjè ma wà Pwiduée‡, ba na jè tèpa
âboro na jè tàrù na araé. Ba càcaa
pâri, ê Naèà kà Moosé ma pwanauri
ê èpà, ma nama jè tàrù. 40Â guwà

pwacôoco, ba péa tà tèepaamariwà
ê pwina rà jèe ina tèpa péroféta:
41 rGuwà pwacôowà,
wâguwà tèpa ipwamainawà!
Go mwa papòwà,
â guwà jèpa ipiina!
Go o mwa pwa wakè kôo
na guwà bwaa wâro;
wakè na muugère
ma dau maina awé.
Â wiàna wiâ tàwà,
â câguwà caa wâari.» Habakuk 1.5
42–43 [Â ûna é ina diri pwiri wà Paulo,
â] jèe nabwé ê ipitiri, â ru còobé
ma Barnabas gée na i wâra pitapi-
tiri. Â rà ilari jiiru wà tèpa âboro pâ,
na ru mwa tòpò cè gòobàra ê popai
kàru, na ê tòotù pwicîri noowê. Â
wâru tàpé na rà pâra wiâru—wà
tèpa Juif, ma tàpé na rà biirà naa
goro ê pwapwicîri kà tèpa Juif. Â rà
ipwa jèkutâ naima, â ru pagòorà ba
na rà cimwü naa na *pimeaari imudi
kà Pwiduée.

Ru pâdari tàpé na càra caa tèpa Juif
44Na pwi tòotù pwicîri pâ côwâ,

âna ipiti êdiri tèpa âboro na ville
Antioche wâ Pisidie, ba na rà têre
ê popai kà Pwi Ukai. 45Ûna rà côo
pwiri wà [tèpa pitûâ kà] tèpa Juif,
â rà iboo goo wà Paulo, â rà to-
bapwâê ma inaê ba èpà. 46 sÊco na
ru ina ba gòo tàra wà Paulo ma
Barnabas pâ: «Bu mara me mariwà
ba wâguwà tàpé na, na guwà mara
têre ê popai kà Pwiduée. Ûna guwà

†13:33Wàéni popai kôo na go ina nabà… Grec: Nabà, âna gà jèe pwi naîô,
â go jèe pwi caa'gà. Naa na tii Salamo (Psaumes), âna é ina wà Pwiduée
ê popai bèepwiri tà pwi Mesia kêe, ûna é pwa ma é Pwi Ukai kâra diri ê pâ
muru. (Wà Paulo, âna é paari pâ wà Iésu Kériso, âna pwi Mesia.)
‡13:38-39 Tòpò pinaanapô naa nabibiu kâjè ma wà Pwiduée—Côo note
goo Roma 1.17.
o13:34 Ésaïe 55.3 p13:35 Psaume 16.10 q13:38-39 Roma 10.4
r13:41 Habakuk 1.5 s13:46 Apostolo 3.26, 18.6

tüma, êkaa na, bu o biibu dà tàpé
na càra caa tèpa Juif. Ba munaa
càcaa kàwà ê *wâro dàra gòiri jaa
Pwiduée?! 47 tBa wàéni ê pwina é
jèe ina tâbà wà Pwi Ukai pâ:
Go tòpògà ma cùrugà.
Gà mwa pwéelaa kâra pâ Ba.
Ina târa gòropuu:
“É jèe me wà Pwi Ukai;
me nau pa-udòwà!”» Ésaïe 49.6

Dau wâru tàpé na rà cèikî
48Ûna rà têre pwiri wà tàpé na

càra caa tèpa Juif, â rà dau ipwàdée.
Â rà ina pâ: «Nye dau wâdé kaa
ê popai kà Pwi Ukai!» Â rà cèikî
wà tàpé na é jèe pitòrigarirà wà
Pwiduée, ba na tà tàra ê wâro dàra
gòiri jaaé.
49Â napwa naa goo ê popai kà Pwi

Ukai, âna é pâpitiri napô.
50Êco na wà tèpa cicara Paulo ma

Barnabas, âna rà pinaa ârapûru wà
tèpa âboro, ba na rà tubaèpà tàru
ma pacòobéru. Wàilà âna tèpa ijiao
kâra napô, ma pàra ilàri na wâdé
tàra ê pwapwicîri kà tèpa Juif, â na
pi-inarà ba wâdé na pwi napô-bà. Â
rà pacòobéru gée napô kàra. 51 uÂ
ru tauri ê dàuru puu goro âru¶, â ru
pâra naa na ville Iconium.
52Â wà tèpa cèikî na rà tâa

Antioche, âna dipitirirà ê Nyuâaê
Pwicîri, â é nama rà dau ipwàdée.

Paulo ma Barnabas na Iconium

14 Ipaiwà ê pwina tèepaa na
Iconium ma wâ Antioche. Ba

ru too wà Paulo ma Barnabas naa
na *wâra pitapitiri kà tèpa *Juif; â

ru picémara ê popai kà Pwiduée;
â wâru tèpa âboro na rà cèikî—wà
tèpa Juif, ma wà tàpé na càra caa
tèpa Juif mwara. 2Napwa naa goo
wà pàra tèpa Juif, âna tàutàra dàra
cèikî naa goo ê popai na ru ina; â
rà pitoo naa na pûru wà pàra tèpa
tâa wê, ba na rà putàmu naa goo
wà Paulo ma Barnabas.
3 vÊco na càru caa pò ma pâra, â

ru bwaa nye tàpo tâa wê. Â càru caa
piwâ na ru picémara ê *pimeaari
imudi kà Pwi Ukai, ba tupédu a cèikî
naa gooé. Â é *paâjupâra ê pâ popai
na ru ina wà Pwiduée, na é nama
ru pwa ê pâ *câmu kâra pàtàmee
na rà pò goo wà tèpa âboro. 4Â rà
pitadàrùrà wà tèpa âboro na napô
bèepwiri. Ba ê jè ére gée goorà, âna
é pâra wiâ [tèpa caa kà] tèpa Juif;
â jè ére, âna é pâra wiâ wà tupédu
*apostolo.
5 wPwa mwara pàra tàpé na càra

caa tèpa Juif [na rà cicara Paulo ma
Barnabas]. Â rà pitêrerà ma wà tèpa
Juif, ma wà tèpa caa kàra§, ba na
rà catàmwararu goro atü. 6Êco na,
ûna ru tâmogòori pwiri, â ru uru
pâ naa napô Lycaonie—naa na du
ville Lystre, ma Derbe, ma ê pâ na
ére goro jènereru. 7Â ru picémara
naawê ê *Picémara Wâdé.

Na Lystre ma Derbe
8Na pàara bèepwiri, âna é tâa

Lystre ê pwi a pitàbwamwa. Gée
na aukîri kêe, âna càcaa pâri ma é
cimadò ma é pâra. 9Â, na jè tòotù,
âna é tàmaari wà Paulo na é gére
picémara ê popai. Â é nye po ucâriê

¶13:51 Tauri ê dàuru puu goro âru—Pai ina wèe pâ, o càcaa pûra naa
gooru cè pwina o tèepaa marirà.
§14:5 Tèpa caa kàra—Rà ina mwara wà tèpa ijiao pâ: Tèpa naporomeerà.
t13:47 Ésaïe 49.6 u13:51 Mataio 10.14; Apostolo 18.6
v14:3 Maréko 16.20; Hébéru 2.4 w14:5 Apostolo 14.19

kaa wà Paulo, ba é côo pâ é cèikî wà
pwiibà pâ o mwa wâdé du âê.
10Â é dau tùra too wà Paulo, â

é ina têe pâ: «Gà cimadò, â gà
citàrù!»
Â é nye êgò kaa, â é too na citàrù,

â é pâra!
11 xWâru ê pâ âboro gée Lycaonie

na rà côo pwiri, â rà uu burà ina naa
na pwâratùra kàra pâ: «É! Wà tèpa
duée kâjè, âna rà jèe pipwârürà**
naa goo tèpa âboro, â rà boome
darijè!»
12Â rà naa tàru ê nee tèpa duée

kàra. Ba rà ina goo Barnabas pâ
Zeus, nee pwi ukai kà tèpa duée; â
wà Paulo pâ Hermès†† ba nye wàé
na é pwi a pame ê popai.
13Pwa ê wâra pwapwicîri kà Zeus,

âna é wâni na jè tapoo tò naa na
ville‡‡. Â wà pwi a pwa ârapwaailò
kêe, âna é pame ê pâ paaci bau
pâ buké, â é tòpò boo naa goro ê
pâ goropwârawâ. Ba nümarà ma wà
tèpa âboro na rà pwa *ârapwaailò tà
tupédu apostolo.

Caapwi co pwi âji Pwiduée!
14Êco na, ûna ru têre pwiri, â dau

càcaa wâdé tàru, â ru tidàpa ê ârab-
wée kàru¶¶. Â ru itàa pâ naa nabibiu
kâra pâ âboro, â ru tomara too pâ:
15 y«Bwa! Tèpa béebu, dà na guwà
pwa? Wàibu, âna bu nye tupédu

âboro pwacèwiiwà! Â bu me nau
picémara tàwà ê Picémara Wâdé.
Wâdé na guwà panuâ ê pâ duée
kàwà na ticèmuru naa goorà. Guwà
biiwà naa goo wà Pwiduée na é
wâro. Ba wàé na é pwa ê nap-
wéretòotù ma gòropuu ma nawià,
ma diri ê pâ namuru na wâna.
16 z«Â wà pwi Pwiduée-bà, naa na

pâ pàara biu, âna é panuâ ê pâ Ba,
ma rà pwa ê pâ câbawâdé kàra.
17 aÊco na é mu nye tà paari tâjè ê
pimeaari kêe, na é pwa ê pâ muru
na wâdé ba kâjè. Ba é naa tâjè ê
popaa me gée napwéretòotù, ma ê
pàara na piûnya na. Â wàé na é naa
tâjè ê pâ utimuru na dau wâru, â é
naa mwara ma jè dau ipwàdée.»
18Â ru jèe nye ina tàra ê pâ popai

bèepwiri wà Paulo ma Barnabas,
êco na ru bwaa nye tàpo paa goro
ticia jiirà pâ, na rà cibwaa pwa ârap-
waailò tàru.

Rà èi Paulo goro atü
19 bÊco na rà tèepaame naawêwà

tèpa Juif na ia rà cicara Paulo ma
Barnabas naa Antiochema Iconium.
Â rà too naa na pûru wà pàra tèpa
âboro, ba na rà catàmwara Paulo.
Â rà dau èié goro atü, â rà bèerié
còobé gée na napô, ba rà tà niimiri
pâ é jèe bà. 20Êco na rà cibèepié wà

**14:11 Pipwârürà—Se transformer.
††14:12 Zeus; Hermès—Biu, âna wà tèpa Grec bèeni, âna dau wâru tèpa
duée kàra.
‡‡14:13Wâni na jè tapoo tò naa na ville—À l'entrée. Rà ina mwara wà tèpa
ijiao pâ: Wâna autò na ville.
¶¶14:14 Tidàpa ê ârabwée kàru—Rà tidàpa ê ârabwée kàra wà tèpa Juif
na rà po dau pikîri. É, na po dau dàpàgà tàra goo cè jè muru, pwacèwii na
rà pwa cèna èpà tà Pwiduée.
x14:11 Apostolo 28.6 y14:15 Psaume 146.6; Apostolo 10.26
z14:16 Apostolo 17.30 a14:17 Jérémie 5.24
b14:19 Apostolo 17.13; 2 Korénito 11.25

tèpa cèikî, â é cimadò â é tò naa na
ville.
Na pwi tòotù gée paé côwâ, â

ru pâra ma Barnabas naa na ville
Derbe.

Ru wâjué côwâ naa
Antioche wâ Syrie

21Géewê, âna ru picémara ê Picé-
mara Wâdé na Derbe, wà Paulo ma
Barnabas. Â wâru tèpa âboro na
rà cèikî. Â ru wâjué me côwâ naa
Lystre, ma Iconium, ma Antioche wâ
Pisidie. 22 cRu pagòo tèpa cèikî, ba
na rà cimwü naa na cèikî kàra naa
goo wà Pwi Ukai. Â ru ina tàra pâ:
«Jè wâro na ê pâ picâri, na jè pâra
wii ê naigé pâ naa na ê *Mwaciri kà
Pwiduée.»
23Ru pitòrigari wà pàra tèpa

âboro, ba na rà tèpa pitûâ naa
na jèpa wâra pwapwicîri. Â ru
ipwanya—ru panuâ ê ija na jè
pàara, ba na ru pwapwicîri kàra
bwàti. 24Â nabwé, [â ru picijiirà] â ru
tapàgà boo Pisidie, â ru tèepaa naa
na province Pamphylie. 25Â ru picé-
mara ê popai kà Pwiduée naa na du
ville wê—naa Perge, ma Attalie.
26 dGéewê, â ru pa wànga ba na ru

wâjué côwâ naa Antioche wâ Syrie.
Ba nye wà tèpa cèikî na pwi ére-
bà, na ia rà panuâru na aranara ê
pimeaari imudi kà Pwiduée, târa pwi
wakè na ru gére tubamwara.
27 eÛna ru tèepaa pâ, â ru

panaimari tèpa cèikî. Â ru piwiâ
tàra diri ê pâ namuru na é nama ru
pwa wà Pwiduée. Â ru piwiâ mwara
ê pai tàpiri ê goropwârawâ tà tàpé
na càra caa tèpa Juif, ma rà cèikî.
28Â bwaa tàpo gòiriru goro tâa wê.

Pwâra pitùra goro
Naèà kà Moosé

15 fPwa pàra tèpa âboro, na
rà me gée napô *Judée, na

rà pacâmuri tèpa cèikî pâ: «Wiàna
câguwà caa pipwa *kamaî tàwà
wiâra ê *Naèà kàMoosé, â o câguwà
caa udò.»
2 gÊco na wà Paulo ma Barna-bas,

âna ru dau pitakàna ma wàilà goro
ê pwi auniimiri-bà. Â rà pâ nau
pitêrerà pâ, wâdé na rà too naa
*Iérusaléma, wàilu ma wà pàra tàpé
gée goorà, ba na rà o pitùra wà
tèpa *apostolo ma wà tèpa pitûâ
kâra wâra pwapwicîri, goo ê pwi
auinapopai bèepwiri.
3Â êkaa, na é panuârà pâ ê wâra

pwapwicîri. Â rà pâra wà tàpéeni, â
rà tapàgà du ére napô Phénicie ma
*Samaria. Â rà piwiâ tà tèpa cèikî
wê ê pai cèikî kà tàpé na càra caa
tèpa *Juif. Â rà dau ipwàdée goo, wà
tàpé na rà têre ê pwi jèkutâ-bà.

Ipitiri na Iérusaléma
4 hÛna rà tèepaa pâ naa

Iérusaléma wà Paulo ma Barnabas
ma wà tèpa béeru, â é tòpirà ê
wâra pwapwicîri—êdiri wà tèpa
cèikî ma tèpa apostolo ma tèpa
pitûâ kâra wâra pwapwicîri. Â rà
piwiâ tàra diri ê pâ muru na é nama
rà pwa wà Pwiduée.
5Êco na rà wâjaarà wà pàra tèpa

*Farasaio na rà jèe cèikî naa goo
wà Iésu. Â rà cimadò, â rà ina tàra
pâ: «Wâdé na rà pwa kamaî tà tèpa
cèikî na càra caa tèpa Juif, â wâdé
na rà pâra wiâ bwàti ê Naèà kà
Moosé.»

c14:22 Apostolo 15.32; 1 Tésalonika 3.3 d14:26 Apostolo 13.1–2
e14:27 Apostolo 15.4,12 f15:1 Galatia 5.2 g15:2 Galatia 2.1
h15:4 Apostolo 14.27

6Rà ipitiri wà tèpa apostolo ma
tèpa pitûâ, ba na rà pitùra goo ê
popai bèepwiri.

É patùrarà Pétéru
7 iRà dau pièi popai goo, â jè

pàara, â é cimadò wà Pétéru â é
ina tàra pâ: «Bwa; tèpa cèikî béeò,
guwà tâmogòori pâ, jèe gòiri na é
pitòrigario wà Pwiduée gée nabibiu
kàwà, ba na go picémara ê popai
tà tàpé na càra caa tèpa Juif. Ba
nümee na rà têre ê popai goro
wâro, â na rà o cèikî naa goo.
8 jWà Pwiduée, âna é tâmogòori
ê pwâranüma tèpa âboro. Â é
naa tàra mwara ê Nyuâaê Pwicîri
pwacèwii naa goojè. É nye tàgére
paari tâjè pâ, é nye tòpirà mwara.
9Câé caa ipwaké goojè ma wàilà. É
cèitiri§§ ê èpà kàra, â é nama wâdé
ê pwâranümarà na araé, ba rà cèikî
naa gooé.
10 k«Â nabàni, âna guwà bwaa

gére bumuru goo Pwiduée? Gorodà
na guwà tòpò naa gò tèpa cèikî ê jè
nakake, na càcaa pâri ma rà kakeri
wà tèpa jojoorojè, ma wàijè mwara?
11 lBwa! Jè cèikî pâ, jè udò gée goo
ê *pimeaari imudi kà Pwi Ukai Iésu,
ipaiwàijè ma wàilà.»
12Â po tèepaa me ê tànana naa

na i ipitiri. Â rà tàmaari wà Barnabas
ma wà Paulo, na ru piwiâ tàra ê pâ
*câmu kâra pàtàma Pwiduée, na é

nama ru pwa, naa nabibiu kà tàpé
na càra caa tèpa Juif.

Aupitèi kà Jacques
13mÛna ru jèe tùra diri, â é tùra

wà Jacques*, â é ina pâ: «Bwa; tèpa
cèikî béeò, guwà tàmaariô. 14É pi-
wiâ wà Simona Pétéru ê pai tapoo
pitòrigari kà Pwiduée cè Ba kêe, gée
nabibiu kà tàpé na càra caa tèpa
Juif, ba na é pwi Ba kêe. 15Ba jèe
pwacèwii ê pwina é ina wà Pwiduée,
na rà naigé mee wà tèpa *péroféta
kêe. Ba jèe wii pâ:
16 nGée na càùru pwiri,
â go o mwa me côwâ.
Go o mwa bari côwâ
pwârawâ kà *Davita†,
pwâra ukai na jèe tûu.
Go mwa pacimadò côwâ.
17Rà o mwa mudòo
tèpa âboro diri;
pâmariô pâ Ba,
tàpé na go todàra,
ba na o pwi Ba kôo.
18Wàépwiri popai kôo,
wâgo Pwi Ukai.
Go jèe tàmara ina;
pacoo gée na biu.» Amos 9.11–12
19É ina mwara wà Jacques pâ: «Go
niimiri pâ, na cibwaa naa mwara
cè jè nakake kà tàpé na càra caa
tèpa Juif na rà jèe cèikî naa goo wà
Pwiduée. 20 oWâdé na jè pwa tii pâ-
darirà ma jè ina tàra pâ, na rà cib-
waa uti ê pâ macii na pwa *ârap-

§§15:9 Cèitiri—Patâjii, purifier de, éliminer.
*15:13 Jacques—Pwi jii wà Iésu. (Côo Maréko 6.3.) Câé caa pwi jè ârapàara
tèpa 12 apostolo, êco na é pâ nau pwi apostolo ma pwi âboro imaina naa
jaa tèpa cèikî wâ Iérusaléma. (Côo Galatia 1.19; 2.9.)
†15:16 Pwârawâ kà Davita—Ê Ba Isaraéla, wà tèpa Juif.
i15:7 Apostolo 10.1–43 j15:8 Apostolo 10.44, 11.15
k15:10 Mataio 11.30; Galatia 3.10 l15:11 Galatia 2.16; Éféso 2.5–8
m15:13 Galatia 2.9 n15:16 Amos 9.11–12
o15:20 Exode 34.15–17; Lévitique 17.10–16



Apostolo 15:21 303 Apostolo 15:33

waailò goo târa pâ ânuuru duée. Â
rà cibwaa ipuu imudi‡. Â rà cibwaa
uti ê domii, ma uti ê pâ macii na
dàûru nyarà¶ (ba jèe càcaa còobé ê
domii kàra). 21 [Diri ê pâ pwiibà, âna
rà tâmogòori] ba jèe gòiri na picé-
mara ê Naèà kà Moosé, naa na pâ
napô. Â wà tèpa Juif, âna rà pûra i
Naèà naa na ê pâ *wâra pitapitiri,
diri ê pâ *tòotù pwicîri.»

Rà wii tii tà tèpa
cèikî na Antioche

22Wà tèpa apostolo, ma wà tèpa
pitûâ, ma diri ê wâra pwapwicîri,
âna rà pitêrerà ma rà wii tà tèpa
cèikî naa Antioche. Â rà pitòrigari
wà Silas, ma wà Jude, na ina gooé
pâ Barsabbas—tupédu âboro na rà
cèikî naa gooru—ba na ru pâra wiâ
Paulo ma Barnabas ma popa pâ i tii.
23Wàéni ê pwina rà wii:

Bwàcu kàwà co tèpa cèikî
wâ Antioche, ma Syrie, ma
Cilicie! Wàibà—wà tèpa
apostolo ma tèpa pitûâ—na
wii ê tii bèeni. Câguwà caa
tèpa Juif, êco na [guwà cèikî
naa goo wà Kériso, êkaa
na] guwà tèpa aéjii kâbà
naa na nee.
24Bà têre pâ, pwa pàra tàpé

na rà pâra gée jaabà, â rà paé
nau tuba-imwüruwà goro ê pâ
popai kàra, â rà jèe nama gù
ê pwâranümawà. Êco na cà-
caa wàibà na naa tàrù tàra.
25Êkaa na bà pitapitiri, â bà ni-
imiri pâ, wâdé na bà pitòrigari
cè tupédu âboro gée jaabà, ma
bà panuâru paé dariwà. Â ru

paé wiâ tupédu a cèikî béebà,
tupé na dau wânümabà gooru,
wà Paulo ma Barnabas. 26Ba ru
panuâ wâro kàru, naa na nee
Pwi Ukai Iésu Kériso. 27Bà naa
paé wà Jude ma Silas, ba na ru
mwa po ina tàwà goro pwâruma
napéaati ê pwina wii naa na tii
bèeni. 28 pBa bà pitêrebà, wàibà
ma ê Nyuâaê Pwicîri, pâ, cà-
caa wâdé na bà tòpò côwâ naa
gòwà cè nakake. Êco na wàéni
ê pwina âjimuru:

29Guwà cibwaa uti ê pâ macii na
pwa *ârapwaailò goo târa ê pâ
ânuuru duée;

Guwà cibwaa uti ê domii, ma ê pâ
macii na dàûru nyarà (ba jèe cà-
caa còobé ê domii kàra);

Guwà cibwaa ipuu imudi.
Ê pâ namuru bèepwiri, âna
wâdé na guwà nabwé jii.

Topai tàwà.

Dau pagòo tèpa cèikî
30Êkaa na rà pâra naa Antioche

wà Paulo, Barnabas, Jude ma Silas.
Â rà papitiri diri tèpa cèikî, ba na
rà naa tàra i tii. 31Ûna rà pûra i tii
wà tèpa cèikî, â nye dau piwâdé nü-
marà kaa.
32Napwa naa goo wà Jude ma

Silas, âna ru tupédu péroféta, â
tàpo gòriru jaarà. Â ru pame ê popai
kà Pwiduée tà tèpa cèikî, â ru dau
pagòorà.
33Gée na càùru ê jè pàara, â rà

picijiiru wà tèpa cèikî wâ Antioche,
ba na ru wâjué côwâ dari tàpé na rà

‡15:20 Rà cibwaa ipuu imudi—é, Rà cibwaa pwa ê wârogòronaigé
(prostitution).
¶15:20 Dàûru nya (é, dàûru nye)—Étrangler.
p15:28 Mataio 23.4

naaru me. { 34Êco na é niimiri wà
Silas pâ wâdé na é bwaa tà tâa.}
35Wà Paulo ma Barnabas, âna ru

nye tà tâa Antioche. Â rà pacâmuri
tèpa âboro ma inapàpari ê popai
kà Pwi Ukai, wàilu ma pâ âboro na
wâru.

béârailu kâra pai
pâra kà paulo

(Naporomee 15.36–18.22)

Ru ipiina Paulo ma Barnabas
36Gée na càùru ê jè pàara, â é ina

wà Paulo tà Barnabas, pâ: «Ju wâjué
côwâ naa na ê pâ napô na ia ju picé-
mara pâ wê ê popai kà Pwi Ukai.
Wâdé na ju cai tèpa cèikî na rà jèpa
wâna, ba na ju côo pâ, pwiri rà gére
wànau.»
37 qNüma wà Barnabas na é popa

mwara wà Ioane-Maréko. 38 rÊco na
tàu tà wà Paulo, ba é nye pwa-
itépâra jiiru wà pwiibà, tapoo gée
na province Pamphylie. Â câé caa
pitu tàru tiagoro ê pwâadàra wakè
kàru. 39Ru dau pitùra, â ru iputàmu,
tiagoro na ru ipiina. Â é popa Ioane-
Maréko wà Barnabas, â ru pâra gòro
wànga naa gòropô Chypre.
40Napwa naa goo wà Paulo, âna

é popa Silas. Â wà tèpa cèikî, âna
rà panuâru, na aranara ê pimeaari
imudi kà Pwi Ukai, â ru pâra. 41Â
ru tapàgà ê du province Syrie ma
Cilicie, â ru pagòo pâ ê pâ wâra
pwapwicîri.

É pâra wiâ Paulo wà Timotéo

16 sÉ pâra wà Paulo géewê naa
Derbe, ma naa Lystre (du

ârailu ville). Naa Lystre, âna é pâ-
mari pwi a cèikî na nee Timotéo, pwi
naîri tô ilàri Juive, na tô a cèikî naa
goo wà Iésu. Â napwa naa goo wà
caa kêe, âna câé caa pwi *Juif. 2 tWà
tèpa cèikî gée na du ville Lystre ma
Iconium, âna rà ina pâ, é dau pwi
âboro wâdé wà Timotéo.
3Â é todèe wà Paulo, ba na é pâra

wiâê. É mara pwa *kamaî têe, ba
naa wâdé tà tèpa Juif na rà tâa na
ére bèepwiri. Ba rà nye tâmogòori
diri pâ, wà caa kêe, âna câé caa pwi
Juif§.
4 uNa pâ napô na rà pâ naa, âna

ru ina tà tèpa cèikî, wà Paulo ma
Silas, na rà pâra wiâra bwàti ê pâ
aupitûâri kà tèpa *apostolo ma tèpa
pitûâ gée *Iérusaléma.
5Wà tèpa âboro kà Pwiduée, âna

rà pimaina too naa na cèikî, â é
pitoomwara ê jéûrà diri na pâ tòotù.

Todà Paulo naa Macédoine
6 vÊ Nyuâaê Pwicîri, âna é côwâri

wà Paulo ma Silas, na ru pwa na ru
picémara ê popai kà Pwiduée naa
na province Asia. Â rà tapàgà pwi
ére naa nadàpàra Phrygie ma Gala-
tia [ma wà tèpa béeru]. 7Ûna rà
tèepaa pâ naa gòobàra napô Mysie,
â rà pwa na rà too naa na province
Bithynie, êco na câé caa tàpiri tàra
ê Nyuâaê Pwicîri kà Iésu. 8Êkaa na

§16:3 Nüma Paulo na é pa pâ ê Picémara Wâdé dari tèpa Juif. Êco na o
càra caa tòpié bwàti goo wà Timotéo, ba bwaa càcaa pâ pwa kamaî têe.
Ba wà caa kà Timotéo, âna câé caa pwi Juif.
q15:37 Apostolo 12.12,25 r15:38 Apostolo 13.13; Kolosé 4.10
s16:1 Apostolo 14.6; 2 Timotéo 1.5 t16:2 Filipi 2.19–22
u16:4 Apostolo 15.23–29 v16:6 Apostolo 18.23

rà tapàgà Mysie, â rà tèepaa boo
naa Troas, pwi aucoo kâra wànga**.
9Ûna ne, â wà Paulo, âna é côo

naa na nyuâa, pwi âboro gée na
province Macédoine, na é coo, â é
gére tacoo gooé burà ina têe pâ:
«Gà me naa Macédoine nau pitu
tâbà.»
10Gée na càùru pwina paari têe,

â bà†† mudàra ma bà piwàcî pâ naa
Macédoine, ba bà jèe tâmogòori pâ,
wà Pwi Ukai na é todàbà ba na bà
picémara ê *PicémaraWâdé naawê.

Na Filipi
11Bà tò naa gòro wànga na Troas,

â bà itàa dàra ê pô Samothrace. Â,
na dàuru kêe, â bà êgò boo naa
Néapolis, pwi aucoo kâra wànga.
12Géewê, â bà pâra naa Filipi, pwi
ville gée na province Macédoine‡‡
(pwi colonie kà tèpa *Roma). Bwaa
tàpo pwa tòotù kâbà naa na pwi
napô bèepwiri.

É cèikî Lydie
13Na *tòotù pwicîri, â bà còobé jii

ê napô, â bà pâra naa bàra nairiwâ,
ba bà niimiri pâ tâa wê, cè ére cèna
rà mu pwapwicîri wê wà tèpa Juif.
Bà tâaboo, â bà patùra pa ilàri na
rà gére pitapitirirà naawê. 14Wà tô
jèpwi, na nee Lydie, tô âboro gée
na ville Thyatire, âna tô a pi-icu
imwaano mii, na dau maina ê wâri
wèe. Câé caa tô Juive, êco na wâdé
têe ê pwapwicîri kà tèpa Juif. Â é
tàmaari bwàti ê popai kâbà. Â é
tàpiri ê pwâranümee wà Pwi Ukai.

15Â *upwaaé bau ê tèpa âboro na
rà tâa pwârawâ kêe.
Â gée na càùé, â é ina tâbà pâ:

«Wiàna guwà câbaâjupâra pâ, go âji
cèikî naa goo Pwi Ukai, â guwà me
wiâô naa pwârawâ kôo.» Â é tacoo
goobà, ba na bà pâra wiâê.

É pacòobé duée gée goo tô ilàri
16Na jè tòotù, na bà gére pâra naa

na aupwapwicîri, â é me carabà tô
jè ilàri na pwa duée gooé. Wà pwi
duée-bà, âna é cètùué nau ina tà
tèpa âboro ê pâ namuru na o mwa
tèepaa. Â dau wâru mwani na rà
tòpi gée goo ê pâ pwina é ina wà
tàpé na é piwakè kàra.
17 wÂ é me wiâbà, na wàibà ma

Paulo, â é tomara pâ: «Wà tèpa
âboro bèeni, âna tèpa ênawéna kà
Pwiduée na é tâjaijè, â rà picémara
tàwà ê pai udò kâjè [naa na *âji
wâro].»
18É nye tà wàrapwiri diri na pâ

tòotù, â jèe tubagùra nüma wà
Paulo. Â é nye tabiié kaa, â é ina
târa i duée pâ: «Gà còobé gée
goo tô ilàri bèeni naa na nee Iésu
Kériso!»
Â é nye còobé kaa gée gooé.

Tâjùru Paulo ma Silas
19Ûna rà côo wà tèpa pitûâ kêe

pâ, jèe tiàu ê opamwani kàra, â
rà nye tâjùru kaa wà Paulo ma
wà Silas, â rà dàtiru boo naa
na aupitèimuru, na ara tèpa pitûâ
kâra napô. 20 xRà paariru tà tèpa
pitèimuru kà tèpa Roma, â rà ina

**16:8 Aucoo kâra wànga—Port. Rà ina mwara wà tèpa ijiao pâ: Aucoo
wànga.
††16:10 Bà—Wà Luka, pwi awii ê tii bèeni, âna é tapoo pâra wiâ wà Paulo
géeni.
‡‡16:12 Province Macédoine—é, Ê bécaapwi ére gée goo wâ Macédoine.
w16:17 Maréko 1.24 x16:20 Maréko 13.9

tàra pâ: «Wà tupédu âboro bèeni,
âna ru tubagù ê napô. 21Ba tupédu
Juif, â ru gére picémara ê pâ tûâ
na càcaa pâri ma jè tòpi ma wârori,
wàijè tèpa Roma.»
22 yÂ rà nye putàmu kaa naa

gooru wà tèpa âboro. Â wà tèpa
pitèimuru, âna rà nama dàdàpa ê
ârabwée kàru, â rà pwa ma pâdiru
goro bàra upwâra. 23Â rà tòpòru
naa na wâra pwa karapuu, â rà ina
tà pwi a wéaa pâ, na é wéaariru
bwàti. 24Êkaa na é tòpòru naa na
pwi bénabwé naditàrawâ na wâra
pwa karapuu, â é pwa ma dàgabia
ê du âru naa na ê pâ upwâra.

Gù napuu
25Naa nabibiu kâra ne, âna wà

Paulo ma Silas, âna ru nye tà
pwapwicîri ma nyabi, â ru tòbuari
Pwiduée. Â rà tàgére tàmaariru wà
pàra tèpa pwa karapuu béeru. 26Â
nye tèepaa kaa ê pé gù napuu na
dau maina, â é tébagù ê pâ pàara
wâ wâna wâra pwa karapuu. Â rà
cau tàpirirà diri ê pâ goropwârawâ,
â tûu mwara ê pâ itùpaò na tòo
diri tèpa pwa karapuu goo. 27 zÛna
é pò tàcî wà pwi a wéaa, â nye dau
dàpàgà têe kaa. Â é côo ê pâ gorop-
wârawâ maina kâra na karapuu na
tàpirirà, â é nye càù kaa ê tàuwa
kêe, ba na é pitaé côwâ, ba é ni-
imiri pâ rà jèe uru wà tèpa pwa kara-
puu¶¶.

28Êco na é kànariê wà Paulo, â é
ina têe pâ: «Pwiini, gà cibwaa pipwa
tâgà cèna èpà, ba bà cau wâni diri!»
29Â é nye ilari kaa cè ânye wà pwi

a wéaa, ma wàcî dò naa na wâra
pwa karapuu, â é tùu jùrué burà
céca naa goro â wà Paulo ma Silas,
goo ê pai wâgotêe.

É cèikî pwi a wéaa
30 aÉ pacòobéru, â é ina tàru pâ:

«Tupédu ukai, dà cè pwina na go
pwa ba na go o udò [ba na o tâa tôo
ê âji wâro].»
31Â ru tòpi têe pâ: «Gà cèikî naa

goo Pwi Ukai Iésu, â gà o udò, wâgà
ma ê pwârawâ'gà.»
32–34Â é poparu wiâê, naa na

pwârawâ kêe, na bwaa ne, â é nuwa
aurumuru kàru, â é naa uti kàru. Â
ru picémara tàra ma tèpa âboro na
ê pwârawâ kêe, ê popai kà Pwi Ukai.
Â rà cèikî naa goo, â ru *upwaarà. Â
rà dau ipwàdée.

Rà panuâ Paulo ma Silas
35Ûna pwaa, â rà cùru tèpa pipa

popai wà tèpa pitûâ kàra, ba na rà
ina tà pwi a wéaa pâ, na é panuâru.
36Â é ina tà Paulo pwiibà pâ: «Wà

tèpa pitûâ, âna rà panuâ popai me,
pâ, o jèe panuâu, â gàu pâra na ê
pitàbwàti.»
37Â é ina wà Paulo tà tèpa pipa

popai pâ: «Tàpéeni, wàibu, âna bu
tupédu Roma§§. Êco na rà pitèibu wà
tèpa pitûâ kàwà, â rà nama pâdibu,

¶¶16:27 Naa na ê naèà kà tèpa Roma, âna wà pwi awéaari na karapuu,
âna é nye tòpi ê wârimuru kà pwi âboro na é pwa karapuu, wiàna é uru
wà pwini. Nye ciburà pwâra bà ê wârimuru.
§§16:37 Tupédu Roma—Wà Paulo ma Silas, âna ru me gée na pâ napô na
rà popa wà tèpa Roma. Naa na naèà kà tèpa Roma, âna pwicîri na rà pâdi
pwi âboro na tâa na tii kàra.
y16:22 2 Korénito 11.25; 1 Tésalonika 2.2
z16:27 Apostolo 12.18–19 a16:30 Apostolo 2.37

na ara ê pâ âboro diri, â rà tübu
naa na karapuu! Â gona pwa na rà
pacòobébu ni pwàniri? Bwa! O cà-
caa wàrapwiri! Wâdé na rà nye me
wàilà ma rà panuâbu.»
38Rà pawâjué ê pai ina kà Paulo

wà tèpa pipa popai, â dau wâgo
tà tèpa pitèimuru na rà têre pâ ru
tupédu Roma. 39Â ràme nau picigò-
boo tàru. Â rà pacòobéru, â rà tacoo
gooru pâ, na ru pâra gée na napô.
40Ru pâra wà Paulo ma Silas, â ru

too dari Lydie. Gée na càùru ê pai
côo tèpa cèikî, â ru pagòorà, â ru
pâra.

Wà Paulo ma Silas
na Tésalonika

17 Ru pâ naa du ville Amphipo-
lis ma Apollonie wà Paulo ma

Silas, â ru tèepaa naa Tésalonika,
wâna tâa wê pwi jè *wâra pitapitiri
kà tèpa *Juif. 2Â é tò naa na wâra
pitapitiri wà Paulo, wiâra ê nye pai
pwa kêe. Â âracié tòotù pwicîri na é
pwa pupûra goo ê popai na é pa gée
na *Tii Pwicîri. 3É paari tàra diri pâ
auinapopai goo pwi *Mesia, [*pwi a
pa-udò na rà tapacîê]. Ba wii pâ, ée
mwa maagé côo, â [ée mwa bà. Êco
na] éemwawâro côwâ gée na aubà.
Â é ina tàra wà Paulo pâ: «Guwà
côo, wà pwi Iésu na go picémaraê
tàwà, âna wàé kaa pwi Mesia.»
4Wà pàra tàpé gée goorà, âna

rà cèikî, â rà pâra wiâ Paulo ma
Silas. Dau wâru tàpé gée goo tèpa
*Grec na rà pâra wiâru—tàpé na
wâdé tàra ê pwapwicîri kà tèpa
Juif—wàrapwiri mwara gée jaa ê pa
ilàri imaina.
5Êco na rà dau iboo wà pàra tèpa

Juif, â rà todà tèpa âboro na nye

ticè na wâdé naa goorà, ma rà pinaa
ârapûru tèpa âboro na ville, ba na
rà putàmu naa gooru. Â rà itàa pâ
naumudàru naa na pwârawâ kà pwi
âboro na nee Jason, ba na rà poparu
pâ naaniboo gòro naigé, na ara diri
ê pâ âboro, [ba na pitèiru].
6–7 bÊco na càra caa pâmariru, â

rà dàti pâ wà Jason ma pàra tèpa
cèikî naa jaa tèpa pitûâ kâra napô,
â rà tomara pâ: «Wà pwini, âna é
tòpi tupédu âboro èpà, wà Paulo ma
Silas, na ru tubagù ê gòropuu diri,
â nabàni, âna ru tèepaa naani! Wà
tàpéeni ma wà tèpa béerà, âna rà
cicara ê naèà kà César, pwi ukai
kà tèpa *Roma. Ba rà ina pâ, nye
caapwi co ê pwi ukai, â wà pwiibà,
âna wà Iésu.»
8Ûna rà têre pwiri wà tèpa âboro

ma wà tèpa pitûâ, â nye dau céep-
wâa* tàra kaa. 9Â rà mwa panuâ
cawi wà Jasonma wà pàra tèpa bée,
na rà wâri i wârimuru kàra.

Na Bérée
10Ûna ne, â wà tèpa cèikî, âna rà

pitu tà Paulo ma Silas, ba na ru pâra
pwàniri [gée Tésalonika. Â ru pâra]
naa na ville Bérée.
Ûna ru tèepaa pâ, â ru too naa

na wâra pitapitiri kà tèpa Juif. 11Wà
tèpa Juif na tâa Bérée, âna rà dau
wâdé jii tèpa Juif na rà tâa Tésa-
lonika. Ba rà tòpi ê popai naa na ip-
wàdée. Â diri na pâ tòotù, âna rà côo
bwàti ê Tii Pwicîri kàra, ba na rà côo
pâ pwiri nye âjupâra kaa ê pâ popai
na é ina tàra wà Paulo. 12Wâru gée
goorà na rà cèikî, â wârumwara gée
jaa tèpa Grec—pa ilàri imaina, ma
tèpa paao.

*17:8 Céepwâa—Inquiet, être dans l'affliction.
b17:6-7 Luka 23.2; Ioane 19.12

13Êco na rà têre wà tèpa Juif gée
Tésalonika pâ, wà Paulo, âna é picé-
mara ê popai kà Pwiduée mwara na
Bérée. Â rà me nau naa ârapûru
tèpa âboro wê, ba na rà putàmu
naa gooé. 14Êco na rà nye êgò kaa
mwara wà tèpa cèikî, â rà popa
Paulo naa na aucoo kâra wànga. Â
napwa naa goo wà Silas ma Timo-
téo, âna ru bwaa nye tà tâa Bérée.
15Wà tàpé na rà picia wà Paulo,

âna rà ciaé tia na ville Athènes. Â é
cùrurà côwâ naa Bérée, ba na rà ina
tà wà Silas ma wà Timotéo pâ, na ru
piawài goro medarié.

Paulo na Athènes
16Wà Paulo, âna é bwaa tàpo

cipacî Silas ma Timotéo wâ
Athènes. Â é côo pâ wà tèpa
âboro na pwi napô-bà, âna nye
itémuru kaa ê pâ ânuuru duée na
rà pwamaina. Â nye dau tòina kaa
ê pwâranümee. 17 cÂ é pâra naa
na wâra pitapitiri kà tèpa Juif, â
é patùrarà, wàilà ma wà tàpé na
wâdé tàra ê pwapwicîri kàra. Â diri
na pâ tòotù, âna é patùra mwara
wà tàpé na é pâdarirà naa na
aupwa jèna.
18Rà pitùra mwara ma wàé wà

pàra tèpa pacâmuri âboro gée goo
wà tàpé na ina goorà pâ, tèpa épi-
curien ma tèpa stoïcien†. Wà pàra
tàpé gée goorà, âna rà ina pâ:

«Gona dà na é gére tòri ma uti tâjè
wà pwi bèepwiri?»
Â wà pàra tàpé mwara, âna rà ina

pâ: «Wàra munaa é picémara cè pâ
duée na nye ité‡.» Ba rà têre wà
Paulo na é picémara wà Iésu ma ê
pai wâro côwâ.
19Â rà ciaé naa jaa ê wâratûâ kâra

napô, na nee Aréopage, â rà ina
têe pâ: «Nümabà na bà tâmogòori
bwàti ê pâ namuru bèepwiri bwaa
âmuê, na gà gére ina tâbà. 20Ba gà
pwa ma bà têre ê pâ muru na ité,
â nümabà na bà tâmogòori ê pai
ina wèe.» 21 (Ba wà diri tèpa âboro
géeni Athènes, ma wà tàpé na tèpa
pârame na rà wâro wâni, âna rà
nye tà tâa goo ê pâ jèkutâ na bwaa
âmuê.)
22Â é cimadò wà Paulo, â é ina

pâ: «Bwa; tàpé Athènes, go côo pâ
guwà tèpa dau tòimiri ê pâ duée.
23Ba, na go gére tabéaa na ê ville
kàwà, â go côo ê pâ auba na guwà
pwamaina ma pwapwicîri naa goo.
Â go pwa ma pâmari mwara ê pwi
aupwa *ârapwaailò na wii naa goo
pâ: Tà pwi jè duée na câjè caa
tâmogòorié.
«Guwà côo, wà Pwina guwà pwa-

mainaê na câguwà caa tâmogòorié,
âna wàé kaa, na go me nau picé-
maraê tàwà. 24 dWà Pwiduée na é
pwa ê gòropuu, ma diri ê pâ na-
muru na tâa na, âna wàé Pwi Ukai

†17:18 Tèpa épicurien ma tèpa stoïcien—Wà tàpé na rà câwiâ wà Épicure,
é Zénon, tupédu philosophe kà tèpa Grec biu. É ina wà Épicure pâ, ê muru
na dau piwéna tà tèpa âboro, âna ê ‘wâdé na maina’. É ina wà Zénon (pwi
caa kà tèpa stoïcien) pâ, jè wâro wâna ê ‘wâdé na maina’ wiàna jèe câjè
caa tâmogòori ê maagé, ma ê ipwàdée, â wiàna jè jèe nye dàpàgàjè jii wà
tèpa âboro.
‡17:18 Cè pâ duée na nye ité—Wâru tèpa duée kà tàpé Athènes. Â rà
niimiri pâ wà Paulo, âna é tùra goo tupédu duée na bwaa âmuê. Jèpwi,
âna wà pwi duée paao na nee Iésu; â jèpwi, âna tô duée ilàri na nee Wâro
Côwâ.
c17:17 Apostolo 18.19 d17:24 1 Rois 8.27; Apostolo 7.48

kâra napwéretòotù ma ê gòropuu. Â
câé caa tâa na ê pâ wâra pwapwicîri
na rà bari wà tèpa âboro. 25 eÂ cà-
caa pâri ma jè pitu têe, wàijè tèpa
âboro, pwacèwii na nümee goo cè
jè muru jiijè!
«Ba wàé na é naa tâjè diri ê wâro

ma ôomaa, ma diri ê pâ namuru.
26Â é pwa ma wà tèpa âboro diri,
âna rà còobé gée goo ê pwi caapwi
âboro, ba na rà wâro pitiri wâna ê
gòropuu. Â é jèe nabwé tòpò tàra ê
jèpa pàara na naja, ma ê pwâadàra
ê jèpa napô.
27 f«É wàrapwiri ê pai tòpò kêe wà

Pwiduée, ba na rà o mudèe wà tèpa
âboro. Ba câé caa wâiti jiijè. Â wiàna
rà mudèe imudi wà tèpa âboro, â
péa rà nye tà pâmariê. 28Ba jèe
nabwé ina pâ: “Jè wâro gée gooé, â
jè gù gée gooé, â jè tèpa âboro gée
gooé.” Wàra na rà ina mwara pàra
tèpa pwa tii kàwà pâ: “Jè tèpa naîê
mwara¶.”
29 g«Gée goro na jè tèpa naîê, â

jè cibwaa niimiri pâ wà Pwiduée,
âna é pwacèwii ê duée na pwa
goro atü, é, na pwa goro mwani mii
ma mwani pwaa, wiâra ê auniimiri
kà tèpa âboro! 30Rà wàrapwiri wà
tèpa âboro na jè pàara, êco na wà
Pwiduée, âna é dau pidàpwicâariê
goorà, ba ticè na rà tâmogòori.
«Êco na nabàni, âna é tacoo

goorà, ba na rà pinünüma, ba na
o tòotéri ê wâro kàra. 31 hBa é jèe
nabwé tòpò ê Tòotù na ée mwa pitèi
diri ê pâ âboro naa gòropuu, â ê
aupitèi kêe, âna o *tàrù. Ée mwa

pinaigé mee ê pwi âboro, na é jèe
nabwé pitòrigarié târa pwi tòotù-bà.
Â é pawâroé côwâ gée na aubà,
ba na é paari tâjè diri pâ wàé kaa
pwiri, ê pwi a pitèimuru na ia é jèe
pitòrigarié.»

Rà pitadàrùrà goo ê popai
32Ûna rà têreê na é gére tùra goro

ê wâro côwâ gée na aubà, â [rà
pitadàrùrà wà tèpa âboro-bà]. Wà
pàra tàpé, âna rà pitaurèe gooé; â
wà pàra pwi, âna rà ina pâ: «Bà o
mwa têregà côwâ goo pwiri, na cè
jè tòotù.» 33Â é còobé jiirà wà Paulo.
34Êco na, pwa pàra tàpé mwara, na
rà tâa gooé, â rà cèikî naa goo ê
popai kêe. Wàrapwiri naa goo wà
Denys, pwi jè a tâa na wâratûâ kà
tàpé Athènes, ma tô jè ilàri na nee
Damaris, ma pâ pàra âboro mwara.

Na Korénito

18 É pâra wà Paulo gée
Athènes, naa na ville

Korénito. 2 iÂ é pâmari naawê pwi
jè *Juif na nee Aquilas, pwi âboro
gée na province Pont, na ru bwaa
tàgére tèepaa me gée Italie, ma wà
Priscille, tô wâdèe. Ba wà Claude,
pwi ukai kà tèpa *Roma, âna é jèe
nabwé ina tà diri tèpa Juif pâ, na rà
còobé gée Roma.
Wà Paulo, âna é pâra nau cairu.

3 jÂ é pâra nau pitâa jaaru ma
rà piwakè naima. Ba po caapwi
bwàti ê wakè kàra—rà tèpa pwa wâ
imwaano§. 4Â, diri pâ tòotù pwicîri,
â é picémara ê popai wà Paulo, naa

¶17:28 Jè tèpa naîê mwara—Wà Paulo, âna é ina ê popai na ru wii tupédu
poète grec.
§18:3 Tèpa pwa wâ imwaano—é, Tèpa wakè goro parawére macii.
e17:25 Psaume 50.12 f17:27 Psaume 145.18; Jérémie 23.23
g17:29 Ésaïe 40.18–20, 44.10–17; Apostolo 19.26
h17:31 Psaume 96.13 i18:2 Roma 16.3 j18:3 Apostolo 20.34

na ê pâ *wâra pitapitiri. Â é patùra
tèpa Juif ma tèpa *Grec, â é mudàra
ma rà cèikî naa goo ê popai na é ina.

É biié dà tàpé na càra caa tèpa Juif
5 kNa ru mwa tèepaa me gée na

province Macédoine wà Silas ma
Timotéo, â wà Paulo, âna é nye po
tâa goo kaa ê picémara ê popai. Â
é ina tà tèpa Juif pâ: «Wà Iésu, âna
nye wàé kaa pwi *Mesia, [*pwi a pa-
udò na guwà tapacîê gée na biu].»
6 lÊco na rà cicaraé, â rà pi-inaê ba

èpà. Â é tauri tétâjii ê dàuru puu**
gée goro ârabwée kêe wà Paulo,
â é ina tàra pâ: «Wiàna tiàuwà jii
ê wâro kà Pwiduée, âna mwa nye
gée goowà, â câgo caa pwimajoroé.
Nabàni, âna go pâra dari tàpé na
càra caa tèpa Juif.»
7Â é còpòo jiirà, â é pâra naa jaa

pwi jèpwi na nee Titius Justus, pwi
âboro na wâdé têe ê pwapwicîri kà
tèpa Juif. Ê pwârawâ kêe, âna é tàpo
wâmwünyabweri ê wâra pitapitiri.
8Â wà Crispus, pwi ukai kâra wâra
pitapitiri, âna é cèikî naa goo wà Pwi
Ukai, cau wàilà diri mara ê pwârawâ
kêe. Â wâru mwara tèpa Korénito na
rà têre Paulo, â rà cèikî, â *upwaarà.
9Naa jè ne, â é pipaarié naa na

nyuâa wà Pwi Ukai tà Paulo, â é
ina têe pâ: «Gà cibwaa pwa ma wâ-
gotâgà, â gà cibwaa pwacimarù††,
â gà nye tà coo goo ê picémara
ê popai kôo. 10mBa go nye tà wâ-
jaagà, â o nye ticè pwi jè âboro cèna
é tâjùrugà, ma o pwa tâgà cèna
èpà. Gà nye tà ina ê popai, ba wâru

ê pâ âboro kôo na rà wâna ê ville
bèepwiri.»
11Â é tâa wê wà Paulo naa na

caapwi naja, â 6 parui. Â é pacâ-
muri tàpé Korénito goro ê popai kà
Pwiduée.

Dàtié na ara pwi kupénoo roma
12Na pàara na wà Gallion, âna pwi

kupénoo naa na province Akaïe‡‡,
â rà cau cinaima wà tèpa Juif, â
rà tâjùru wà Paulo, â rà popaé pâ
naa na aupitèimuru [na ara pwi
kupénoo]. 13Â rà ina têe pâ: «Wà
pwi âboro bèeni, âna é tacoo goo
tèpa âboro, ba na rà pwamaina wà
Pwiduée, naa na pai pwa na pi-ité jii
ê *Naèà [kâra pwapwicîri kâbà].»
14Bwaa câé caa pâji tùra wà

Paulo, â é tòpi tàra wà Gallion
pâ: «Tàpéeni, wiàna wà pwi âboro
bèeni, âna [é pòtàmwara âboro, é
wiàna] é gére pwa cè pwina dau
èpà, â pwiri go gére tàmaariwà.
15Êco na guwà pitòocia goro ê pâ
popai, ma ê pâ neere âboro, ma
ê naèà kàwà. Â êpwiri, âna nye
pikàwà. Càcaa nümoo na go pwi a
pitèi ê pâ namuru bèepwiri.»
16Â é pwa ma tü tàra gée na ê

aupitèimuru. 17Â rà êgò, cau wàilà
diri, â rà tâjùru wà Sostène, pwi ukai
kâra wâra pitapitiri, â rà pièié na ara
ê wâra pitèimuru. Êco na nye ticè na
é côo naa goo wà Gallion.

Pai wâjué côwâ naa Antioche
18 nBwaa nye tàpo gòiri ê pai tâa

kà Paulo wâ Korénito. Â géewê, â é
**18:6 Tauri tétâjii ê dàuru puu—Pai ina wèe pâ, o càcaa pûra naa gooé cè
pwina o tèepaa marirà.
††18:9 Pwacimarù—Être silencieux.
‡‡18:12 Akaïe—Napô Grèce nabà.
k18:5 Apostolo 17.14–15 l18:6 Apostolo 13.46,51, 20.26
m18:10 Josué 1.9; Ésaïe 41.10 n18:18 Nombres 6.18; Apostolo 21.24

picijii tèpa cèikî. Â é popa wiâê wà
Priscille ma Aquilas, â rà pâra naa
Cencrées. Rà tò naa gò jè wànga, pâ
naa na province Syrie. Na é bwaa
tâa Cencrées wà Paulo, â é pwa ê
jè *ipwataâboro. Â é pwa ma pwârü
diri ê pûruê, wiâra ê naèà kà tèpa
Juif.
19Nabwé, â rà pâra géewê gòro

wànga. Â rà tèepaa naa na ville
Éféso. Â é tò wà Paulo naa na wâra
pitapitiri, â rà pitùra ma wà tèpa
Juif. 20Â rà ilari jiié pâ, na é bwaa
tàpo tâa jaarà.
21Â é ina tàra pâ: «Bwa¶¶, êco na,

wiàna câbawâdé kà Pwiduée, â go
o mwa wâjué côwâ medariwà.» Â é
pâra jiirà.
Â é còpòo gòro wànga gée Éféso,

[â ru jèe tà tâa wê wà Priscille ma
Aquilas].
22Ûna é ti wâ Césarée wà Paulo,

â é too [naa Iérusaléma] nau pwab-
wàcu tà tèpa cèikî. Â nabwé, â é
wâjué côwâ naa Antioche wâ Syrie
[na ia é tapoo i pâra kêe géewê].

béâracié kâra pai
pâra kà paulo

(Naporomee 18.23–21.16)
23Bwaa nye tàpo gòiri ê pai tâa kà

Paulo wâ Antioche. Gée na càùé, â
é pâra côwâ mwara. Â é pâra pitiri
Galatia ma Phrygie, nau pagòo tèpa
cèikî.

Wakè kà Apollos na Éféso
24Na pàara bèepwiri, âna é me

naa Éféso wà pwi jè Juif na nee Apol-
los, pwi âboro gée na ville Alexan-

drie. Wà pwiibà, âna pwi âboro na
é tùra bwàti ma tâmogòori bwàti ê
*Tii Pwicîri. 25Â jèe pacâmuriê naa
goo ê pai *pâra wiâ Pwi Ukai, â é
pwi a tàcî. Â é picémara tà tèpa
âboro ê *Picémara Wâdé kà Kériso.
Â é pacâmurirà ma napéaati bwàti ê
popai gooé. Êco na é nye tâmogòori
co ê *piupwaa kà Ioane.
26Â é tapoo tùra na ê wâra pitapi-

tiri, â nye ticè na wâgotêe goo. Â ru
têreê wà Aquilas ma Priscille, â ru
popaé naa jaaru, â ru ina têe bwàti
ê naigé kà Pwiduée.
27Ûna nümee na é pâra naa

Akaïe, â rà pagòoé wà tèpa cèikî, â
rà pwa tii pâdari tèpa cèikî wê, ba
na rà tòpié bwàti.
Ûna é tèepaa pâ naawê, â é pwi

jè bépitu na maina, ba kà tàpé na rà
jèe cèikî gée goro ê *pimeaari imudi
kà Pwiduée. 28 oÂ rà pitùra ma wà
tèpa Juif na ara diri âboro, â po ticè
na rà wà têe, ba é *paâjupâra tàra
goro ê Tii Pwicîri pâ, wà Iésu âna
wàé kaa pwi Mesia.

Paulo na Éféso

19 pNa é bwaa tàgére tâa Ko-
rénito wà Apollos, â wà

Paulo, âna é tapàgà pâ ê pâ ére na
tâa gòrojaa§§, â é tèepaa naa Éféso.
Â é pâmari naawê pàra tèpa cèikî,

â é tawèerirà pâ: 2 q«Ûna na ia guwà
cèikî, â é nye boome naa gòwà ê
Nyuâaê Pwicîri?»
«Câbà caa tâmogòori pâ pwa cè
nyuâaê pwicîri!»

3«Âna dà *piupwaa cèna *upwaawà
goo?»

«Goo ê piupwaa kà Ioane.»
¶¶18:21 Pàra Tii Pwicîri naa na grec, âna rà naagée pâ popai bèeni: Ba
nümoo na go tâa goo ê tòotù maina na Iérusaléma.
§§19:1 Ê pâ ére na tâa gòrojaa—Na Phrygie ma na province Asia.
o18:28 Apostolo 9.22 p19:1 1 Korénito 3.6 q19:2 Apostolo 8.16

4 rÂ é ina tàra wà Paulo pâ: «Wà
Ioane, âna é upwaa tàpé na rà
pinünüma ma rà biirà naa goo wà
Pwiduée. Â é ina tà tèpa *Juif pâ, na
rà cèikî naa goo wà pwi âboro na ée
mwa pwicò kêe—wà Iésu.»

Rà tòpi Nyuâaê Pwicîri
5Wà tèpa cèikî, âna rà nama up-

waarà naa na nee Pwi Ukai Iésu.
6 sÛna é tòpò du îê naa gòrà wà
Paulo, â é boome naa gòrà ê
Nyuâaê Pwicîri, â rà tùra na pâ
pwâratùra na ité, â rà inapàpari ê
pâ popai na é naa tàra wà Pwiduée.
7Wà tèpa âboro-bà, âna rà jèe wâpâ
na 12 ma.

É picémara popai naawê
8Géewê, â é ciburà too naa na

*wâra pitapitiri wà Paulo naa na
âracié parui. Â câé caa piwâ na é
picémara ê popai goo ê *Mwaciri
kà Pwiduée, â é dau mudàra ma rà
cèikî wà tèpa âboro naa goo ê pwina
é ina tàra.
9Êco na wâru tàpé na rà pagòo

pûrurà ma tàutàra na rà cèikî. Â rà
pitaurèe goo ê pai *pâra wiâ Pwi
Ukai, na ara diri ê pâ âboro. Â é pâra
jiirà wà Paulo, â é popa tèpa cèikî, â
é pacâmurirà diri na pâ tòotù, naa
na ê jè wâra ipitiri kà Tyrannus*. 10É
piwàrapwiri ê pai pwa kêe wà Paulo
naa na ârailu naja, êkaa na rà têre ê
popai kà Pwi Ukai diri wà tàpé na rà
tâa na province Asia—wà tèpa Juif
ma wà tàpé na càra caa tèpa Juif
mwara.

Tèpa naî Scéva
11 tWà Pwiduée, âna é pwa ma é

pinaigé mee wà Paulo ê pâ câmu
kâra pàtàmee na nye dau wâdé kaa,
na rà pò goo wà tèpa âboro. 12 uÂ
wà tèpa âboro, âna rà popa ê pâ
ârabwée ma pâ noo kâra imwaano,
ba na é tigée goo wà Paulo. Â rà
popa pâdari tèpa maagé, â rà jèe
nye wâdé kaa! Â wà tèpa duée, âna
rà còobé, â rà pâra.
13Pwa mwara pàra tèpa Juif, na

rà nye tà pipâra wii napô, ba na rà
tü còobé ê pâ duée gée goo ê pâ
âboro. Â rà pimudàrama rà pwa naa
na nee Pwi Ukai Iésu. Â rà ina tàra
pâ: «Naa na nee wà Pwi Ukai Iésu
na é picémaraê wà Paulo, â guwà
còobé!»
14Wà tàpéebà, âna wà tèpa 7

naî Scéva, pwi jè caa kà tèpa pwa
*ârapwaailò.

Go tâmogòori Iésu. Wâguwà wàa?
15Êco na é tòpi tàra i pé duée

pâ: «Go tâmogòori wà Iésu, â go tâ-
mogòori mwara wà Paulo. Â gona
wâguwà, âna guwà tèpa wàa?»
16Â wà pwi âboro bèepwiri na tâa

gooé i duée, âna é êgò gée paé, â é
tâjùrurà†, â é dau èirà. Â rà mwa uru
pa ê aurumuru kàra gée pwârawâ
kêe, âna rà jèe cicàpé!
17 vÛna rà tâmogòori ê jèkutâ

bèepwiri wà tàpé Éféso—wà tèpa
Juif ma wà tàpé na càra caa tèpa Juif
mwara—â nye dau maina kaa ê pai
wâgotàra, â rà cau papwicîri ê nee

*19:9Wâra ipitiri kà Tyrannus—Pwiri é mu pacâmuri tèpa âboro naawê wà
pwina nee Tyrannus.
†19:16 Tâjùrurà—Pàra Tii Pwicîri naa na latin, âna rà ina pâ: Tâjùru tupédu
ârailu gée goorà.
r19:4 Mataio 3.11 s19:6 Apostolo 8.17; 10.44,46
t19:11 Apostolo 14.3 u19:12 Apostolo 5.15 v19:17 Apostolo 5.11

Pwi Ukai Iésu. 18Wâru gée goo tàpé
na rà jèe cèikî, na rà me nau inapà-
pari na ara diri ê âboro ê pâmuru na
rà pwa pwàniri. 19Ê jè auwâru goo
tàpé na rà tèpa patùra pâ duée, âna
rà pame ê pâ tii kàra, â rà cîri na ara
ê pâ âboro. Â ê jéûru wâri wàra diri ê
pâ tii bèepwiri, âna dau maina awé.
Ba é tèepaa naa goro 50 000 mwani
atü kàra‡. 20Êkaa na é jèe pipâra pâ
ê popai kà Pwi Ukai, â é pwa ma pi-
maina mwara ê pàtàmee.

Rà cicara Paulo tèpa
wakè wâ Éféso

21 wGée na càùru ê pâ muru bèep-
wiri, â é niimiri wà Paulo pâ, na
é tapàgà pâ ê du province Macé-
doine ma Akaïe, ba na é pâra
naa *Iérusaléma. Â é ina mwara
pâ: «Wiàna go tèepaa pâ, â wâdé
mwara na go pâ naa *Roma.»
22Â é panuâ pâ béaa kêe naa

Macédoine wà Timotéo ma Éraste,
tupédu ârailu âboro gée goo tèpa
pitu têe. Â wàé, âna é bwaa tà tâa
na province Asia na jè pàara.

É ina ba èpà Paulo wà Démétrius
23 xNa pàara bèepwiri, âna gù-

magù ba maina ê napô [gée goro ê
popai kà Paulo] goo ê pai pâra wiâ
Pwi Ukai. 24Ba pwa pwi jè âboro na
nee Démétrius na pwi a wakè goo ê
pâ paò pwaa. Â é pwa ê pâ nari wâra
pwapwicîri kà Artémis¶, tô jè duée.

Â dau maina ê mwani na rà tòpi ma
wà tèpa bée.
25Â é cau panaimarirà diri, â é

ina tàra pâ: «I tàpé wée, guwà tâ-
mogòori pâ ê wâdé kâjè, âna é me
gée goro ê pwâra wakè kâjè bèeni.
26–27Ba po dau wâru tèpa âboro ni
na province Asia, ma pitiri gòropuu,
na rà pwamaina Artémis. Êco na
guwà jèe tàgére côo ma têre ê
pwina é pwa ê ji pwi Paulo bèepwiri.
Ba é gére inapàpari pâ, ticèmuru
naa goo ânuuru duée, ba muru na
pwa goro na-araraîri âboro. Â rà pâ
nau wâru wà tàpé na rà cèikî ê pwi-
ibà, càcaa wâco wâni Éféso, â jèe
wâpitiri Asia.
«Po dau èpà, ba o péa o ina

ba èpà ê wakè kâjè, bau imara§ i
wâra pwapwicîri kà Artémis, â péa
o nabwé na jè pwamainaê!»

Gùmagù napô
28Rà nye dau putàmu kaa tèpa

wakè goro paò, â rà tomara too pâ:
«Wà Artémis kâjè tàpé Éféso, âna é
tâjaijè diri!»
29 yÂ pâ nau gùmagù ê pé napô

diri, ba cau tèpa âboro diri, âna
rà piwàcî pâ naa na aupitapitiri. Â
rà dàti wiârà wà Gaïus ma Aristar-
que, tupédu âboro gée na province
Macédoine, tupédu bée wà Paulo
goro picémara ê popai. 30Nüma wà
Paulo na é pâra mari ê pâ âboro,
ba na rà pitùra, êco na rà pacooé
wà tèpa cèikî. 31Â wà pàra tèpa bée

‡19:19 50 000 mwani atü kàra—Po dau maina awé wâri wèe. Wâri pwi
caapwi âboro naa na wâro kêe.
¶19:24 Artémis—Tô duée kà tèpa Grec, târa pwaapài ma ipwénaî. Nee naa
na latin pâ Diana.
§19:26-27 Imara (imee)—Sentiment de respect, de crainte, qui se dégage
de splendeur.
w19:21 Apostolo 23.11; Roma 1.13 x19:23 2 Korénito 1.8
y19:29 Apostolo 20.4, 27.2; Kolosé 4.10; Philémon 1.24

mwara, tèpa âboro imaina me gée
Asia, âna rà panuâ popai têe pâ, na
é cibwaa cipàpari ê pâ âboro naa na
wâra ipitiri.
32Napwa naa goo wà tèpa âboro,

âna jèe càra caa pitàmaarirà, ba
wà pàra tàpé, âna rà tomara pâ,
wàrani. Â wà pàra pwi, âna rà
tomara ê jè pai ina wèe. Â wâru tàpé
na càra caa gére tâmogòori pâ gée
goro dà na rà gére ipitirà.
33Wà pàra tèpa Juif, âna rà popa

pwi jè âboro na nee Alexandre, â
rà piwiâ têe ê majoro ê pitapitiri kà
tèpa âboro bèepwiri. Â rà cètùué,
ba na é pwi a pitùra kàra na ara pâ
âboro. Â é cimadò, â é pagòtù ê îê,
ba na é ilari jii tèpa âboro pâ, na é
tùra.
34Êco na, na rà tâmogòori pâ é

pwi Juif [na é cèikî naa goo wà
Pwiduée] â rà cau tomara too diri
pâ: «Wà Artémis kâjè tàpé Éféso,
âna é tâjaijè diri!» Â po ârailu
ineretòotù kàra goro tomara pwiri.

É pacoorà pwi jè a pitûâ
35É mwa bàra pâra nau pacoorà

wà pwi a pwa tii kâra wâratûâ kâra
napô. Â é ina tàra pâ: «Bwa; i tàpé
gée Éféso! Jè tâmogòori diri pâ ê
napô bèeni, âna é pwi a piwéaari
ê wâra pwapwicîri kà Artémis, ma
ê ânuuê pwicîri—ê ânuuê na pwa
goro atü, â na tûu boome gée
napwéretòotù! Wàilàapà pwina câé
caa tâmogòori pwiri? 36Nye ticè
pwi jèpwi cèna é tobapwâ. Wâdé
na guwà moo, â guwà cibwaa ûri
imudi. 37Ba guwà pame naani wà
tèpa âboro bèeni. Êco na nye ticè na
rà mura gée na ê wâra pwapwicîri,
ma ticè na èpà na rà ina naa goo
Artémis, tô duée ilàri kâjè.
38«Wà Démétrius ma tèpa bére

wakè kêe, âna munaa nümarà na rà

bu èpà, naa goo cè pwi jèpwi. Wâdé,
êco na nye pwa tèpa pitèimuru, â
nye pwa mwara ê pâ tòotù kâra
pitèimuru. Wàépwiri wâna na, na rà
pâra nau piciapwâ naawê. 39Wiàna
bwaa pwa cè muru cèna nümawà
na guwà tawèeri, â jè mwa pitùra
goo naima, na pai pwa wèe na
wâdé, na cè tòotù kâra wâratûâ.
40Ba péa rà niimiri wà tèpa Roma
pâ, jè nama gùmagù napô, gée goo
ê pwina tèepaa nabà. Â wiàna rà
tawèerijè goro majoro ê pitapitirijè,
â o ticè na jè tòpi tàra goo.»
Â gée na càùru ê pai tùra kêe, â é

ina tàra pâ, na rà ipiina.

Paulo na Macédoine
ma na Grèce

20 Ûna jèe nabwé ê pai pipwa
kàra, â é papitiri tèpa cèikî

wà Paulo, â é pagòorà.
Gée na càùru ê jè pàara, â é piciji-

irà, â é pâra naa na province Macé-
doine. 2Â é tapàgà ê pâ napô Macé-
doine, â é dau pagòo tèpa cèikî na
rà tâa wê goro ê pâ popai na wâru.
Â géewê, â é pâra naa Grèce. 3Â é
bwaa tà tâa wê, naa na âracié parui.
Â gée na càùé, â é pwa na é tò
naa gòro wànga pâ naa na province
Syrie. Êco na é têre pâ, pwa na rà
pwa tûâ têe wà tèpa *Juif. Â é ni-
imiri pâ, na é wâjué, ma é pâ naa
Macédoine.
4Wâru tèpa âboro na rà pâra

wiâê gée na pâ jèpa ville—wà
Sopater gée Bérée, pwina naî wà
Pyrus; wà Aristarque ma Secun-
dus gée Tésalonika; wà Gaïus gée
Derbe; â âracié âboro mwara gée
na province Asia—wà Timotéo, ma
Tychique, ma Trophime. 5Rà pâra

béaa kâbà**, â rà mwa tà tapacîbà
wâna ville Troas. 6Â napwa naa
goobà, âna bà pa wànga gée na
ville Filipi, gée na càùru ê pâ *tòotù
maina kâra ‘pi-ija poloa na ticè nyaa
kêe’. Â gée na càùru ê 5 tòotù, â bà
mwa pâdarirà naa Troas. Â bà bwaa
tà tâa wê naa na caapwi nadàpàra
pwapwicîri.

Paulo na Troas
7Na bàrane kâra *tòotù pwicîri, â

bà caatâa naima târa pa utimuru,
ma tubiti ê poloa††. Â é patùra tèpa
cèikî wà Paulo, tiagoro nabibiu kâra
ne, ba ée jèe pâra jiirà, na dàuru.
8Bà picaatâa na ê pwi naditàrawâ
na tâdòiti. Â dau wâru ê pâ ânye na
tâa wê.

É pawâro côwâ Eutyque
9Pwa pwi âboro èpo, na nee Eu-

tyque, âna é tâa na goropwârawâ
kîri‡‡. Â, na é gére pwa nyakâra tùra
wà Paulo, â é puuia wà pwini, â é tûu
gée na âracié narawâ tâdòiti. Â, na
rà pipagòtùé, âna é jèe bà.
10Â é boo wà Paulo, â é cùué boo,

â é tòtòopié, â é ina pâ: «Guwà cib-
waa nama wâgotàwà, ba é bwaa
nye wâro.»
11Ûna é too côwâ wà Paulo, â é

tubiti ê poloa, â rà ija. Â é bwaa tùra
ba gòiri mwara tiagoro pwârapwaa.
Â gée na càùru pwiri, â é pâra jiirà.
12Â wà tèpa cèikî, âna rà pâra wiâ i
pwi âboro èpo [naa jaaé]. Â rà nye
dau ipwàdée diri kaa.

É tapoo pai wâjué côwâ kêe
13Bà pâra béaa kà Paulo gòro

wànga, ba nümee na é pâ napô tia
na ville Assos, â na bà mwa popaé
géewê. 14Â é tòme daribà naa gòro
wànga naa Assos, â bà pâra naa
na ville Mytilène. 15Géewê, na tòotù
gée paé côwâ, âna bà pâ goro
jènere gòropô Kio. Â, na dàuru kêe,
â bà coo na gòropô Samos. Â, na
tòotù gée paé côwâ, â bà tèepaa
naa na ville Milet. 16Ba é jèe nye
tûâri wà Paulo pâ, o câé caa coo
na Éféso, târa na o câé caa tà
èrà wâna province Asia. Ba é wàcî,
târa na é tèepaa naa *Iérusaléma,
wiàna pâri, na tòotù kâra Pentecôte,
[*tòotù maina kâra piûnya].

É picijii tèpa cèikî na Éféso
17 zÛna bà tèepaa naa Milet, â é

panuâ popai wà Paulo pâ naa Éféso,
jaa tèpa pitûâ kâra wâra pwapwicîri,
ba na rà me mariê naa Milet.
18 aÛna rà pitànaima, â é ina tàra

pâ: «Guwà jèe nye côo ê pai wâro
kôo naa nabibiu kàwà, tapoo na
tòotù na go tèepaa medariwà naa
na province Asia. 19Â go piênawéna
kà Pwiduée, na ê ipakîri. Â, na pàra
tòotù, âna go mu i, â go mu dau
pidàpwicâariô goo ê pâ tûâ na èpà,
na rà pwa tôo wà tèpa Juif. 20Guwà
tâmogòori pâ go jèe ina tàwà diri
ê pâ pwina wâdé ba kàwà, â nye
ticè na go naapwàniri goowà. Ba
go picémara ma pacâmuriwà, béaa
kâra diri ê pâ âboro, ma naa na
mwara ê pâ pwârawâ kàwà. 21Go

**20:5 Kâbà—Wà Luka, pwi awii i tii bèeni, âna é bwaa tà tâa jaa wà Paulo.
††20:7 Tubiti ê poloa—Sainte-Cène, eucharistie. Côo note goo Apostolo
2.42.
‡‡20:9 Tâa na goropwârawâ kîri—Càcaa muru pwicîri naa na pai pwa kàra.
z20:17 Apostolo 18.21 a20:18 Apostolo 18.19

ina ba gòo tà tèpa Juif, ma tàpé
na càra caa tèpa Juif mwara pâ, na
rà pinünüma ma rà biirà naa goo
Pwiduée, â na rà cèikî naa goo Pwi
Ukai kâjè Iésu Kériso.»

O câjè mwa caa picôojè côwâ
22«Â êni, âna é tacoo gooò ê

Nyuâaê Pwicîri, ba na go pâra naa
Iérusaléma, â câgo caa tâmogòori
cè pwina o tèepaa mariô. 23 bÉ mu
nye tà patêreô naa na ê pâ napô ê
Nyuâaê Pwicîri pâ, ê karapuu, ma
ê maagé côo, âna rà nye tàgére
tapacîô. 24 cÊco na pé piticèmuru
naa goo, na go bà, é, na go wâro.
Ba wàéni ê pwina dau pwamuru naa
goo: Na go tubamwara¶¶ ê wakè na
é naa tôo wà Pwi Ukai Iésu, na go
picémara ê *Picémara Wâdé, goo ê
*pimeaari imudi kà Pwiduée.
25«Ia go picémara pâ jaawà ê

*Mwaciri kà Pwiduée. Â nabàni, âna
go tâmogòori pâ o câjè mwa caa
picôojè côwâ. 26Êkaa pwiri, na go
ina ba gòo tàwà nabàni, pâ: Wiàna
cè pwi jè ârapàarawà, âna o tiàué
jaa Pwiduée, â câgo caa pwi ma-
joroé. 27Ba go jèe picémara tàwà,
diri ê pâ pwina, na guwà tâmogòori,
naa goo ê auniimiri kà Pwiduée. Â
nye ticè cèna go pwàniri goowà.»

Tòimiri bwàti tèpa cèikî
28 d«Guwà ipwacôowà, â guwà

tòimiri bwàti mwara ê wâra
pwapwicîri kêe, ba tèpa âboro kà

Pwiduée. Ba ê Nyuâaê Pwicîri, âna
é naarà tàwà, ba na guwà wéaarirà,
wàilà na é jèe wârirà wà Pwiduée,
goro ê pai bà kà Pwina naîê Iésu§§.
29 eBa go nye tâmogòori pâ gée na
càùru ê pai pâra kôo, â rà o tèepaa
me wà tèpa âboro na tèpa pwâ.
Â rà pwacèwii tèpa macii a piuti
na rà o tòdidiri ê na gomu goowà.
30Â nye gée nabibiu kàwà mwara,
na rà o cimadò géewê wà tàpé na
rà pwâ, ba na rà dàti tèpa cèikî
wiârà.»

Guwà ipwacèwiio
31 f«Guwà tà tàcî, â guwà tà niimiri

pâ po âracié naja na go tâa jaawà.
Â pwa ê pàra pàara na, mu tûu ê
pwâra jawé kôo na go mu pagòowà
jècaa, naa ne ma pwaa. 32Â nabàni,
âna go naawà tà Pwiduée, ma ê
popai goro ê pimeaari imudi kêe.
Ba wàé na tà têe ê pàtàmee, târa
ma é pagòowà, ma naa tàwà ê pâ
*aupwényunyuâari na é jèe nabwé
ipwabwàti, ba kà tèpa âboro kêe.
33 g«Ûna go bwaa tâa jaawà, â cà-

caa nümoo goo cè mwani pwaa, ma
cè mwani mii, ma cè ârabwée kâra
cè pwi jèpwi. 34 hBa guwà nye tâ-
mogòori pâ go nye wakè goro ê du
na-araraîô bèeni, ba târa ê pwina
nümabà goo, ma wà tèpa béeò. 35Â
go jèe paari tàwà mwara pâ, na jè
wakè, târa ma jè pitu tà tàpé na rà
maagé ma piticè kàra. Na jè wàrap-
wiri, â jè niimiri ê popai kà Pwi Ukai

¶¶20:24 Na go tubamwara—Pàra Tii Pwicîri naa na grec, âna rà naagée pâ
popai bèeni: Naa na ipwàdée.
§§20:28 Goro ê pai bà kà Pwina naîê Iésu—é, Goro ê pai bà kêe {Pwiduée}.
Grec: Goro ê pai joro domii kêe.
b20:23 Apostolo 9.16, 21.11 c20:24 Apostolo 21.13; 2 Timotéo 4.7
d20:28 1 Timotéo 4.16; 1 Pétéru 5.2–4
e20:29 Mataio 7.15; Ioane 10.12 f20:31 1 Tésalonika 2.11
g20:33 1 Korénito 9.11–12 h20:34 Apostolo 18.3; 1 Tésalonika 2.9

Iésu na é ina pâ: “Dau maina ip-
wàdée kà pwina é naa, jii pwina é
tòpi.”»
36Â gée na càùru ê pai tùra kêe

bèepwiri, â é tùu jùrué wà Paulo,
â rà capai pwapwicîri naima. 37Â
rà ibwénüu, ba na rà picijiié, â rà
nye po cau i diri. 38Ba po dau
pikîri ê pwâranümarà, gée goro na
é ina tàra pâ, o càra mwa caa
picôorà côwâ. Â géewê, â rà ciaé
boo tiagoro ê wànga.

Gòobàra pâra kà
Paulo naa Iérusaléma

21 Bà ipicijii ma tèpa pitûâ kâra
wâra pwapwicîri na Éféso,

â bà tò naa gòro wànga. Â bà
itàa ba tàrù naa gòropô Cos*. Ûna
dàuru, â bà too naa gòropô Rhodes,
â géewê, â bà pâra naa na ville
Patara. 2Naawê, âna bà pâmari pwi
wànga pâ naa na ére napô Phéni-
cie, â bà tò naa gò, â bà pâra. 3Â
bà pâra, â ûna bà niâ pâ, â bà côo
ê pô Chypre, â bà tòpòé naa gòro
aèmwü. Â bà itàa dàra province
Syrie, â bà ti wâna pwi jè ville wê,
na nee Tyr, wâna na na kai naawê ê
wànga.
4 iÛna bà pâmari tèpa cèikî wê,

â bà tà tâa jaarà naa na caapwi
nadàpàra pwapwicîri. Â ê Nyuâaê
Pwicîri, âna é naa tàra ê popai
goo Paulo. Â rà ina têe pâ, na é
cibwaa too naa *Iérusaléma†. 5Êco
na, gée na càùru caapwi nadàpàra

pwapwicîri, â bà coo gòobàra pâra
kâbà. Â rà piciabà wà tèpa tâa wê,
wàilà mara wâdàra, ma èpo kàra.
Rà ciabà tia bàrawià, â na bà tèepaa
boo, â bà tùu jùrubà, â bà pwap-
wicîri. 6Nabwé, â bà tò naa gòro
wànga, â rà wâjué côwâ naa jaarà
wà tèpa cèikî.

Patêre Paulo pâ o tâjùrué
7Bà còpòo gée Tyr, â bà pâra naa

Ptolémaïs, pwi aucoo kâra wànga. Â
bà tubanabwé naawê ê pâra kâbà
gòro wànga. Géewê, â bà pâra nau
pwabwàcu tà tèpa cèikî, â bà bwaa
tàpo tâa caapwi tòotù wâjaarà.
8 jBà còpòo pâ naa Césarée na

dàuru. Ûna bà tèepaa naawê, â
bà pitâa jaa wà Filipo, pwi a picé-
mara ê *Picémara Wâdé, wà pwi jè
ârapàara tèpa 7 dikona na ia pitòri-
garirà na Iérusaléma. 9Wà pwiibà,
âna ârapàpé ê pa èpo dopwa kêe,
na rà pa *péroféta. [Ba rà inapàpari
ê pâ popai na cùrurà goo Pwiduée.]
10 kÂ jèe dau wâru ê tòotù kâbà naa
na pwi ére-bà.
Â, na pàara-bà, âna é tèepaa

boome gée napô *Judée wà pwi jè
péroféta, na nee Agabus. 11 lÂ ûna é
pâmaribà, â é pa karapuu kà Paulo,
â é ipii côwâ ê du âê ma du îê goo,
â é ina pâ: «Wàéni ê pwina é ina ê
Nyuâaê Pwicîri: “Wà pwi âboro na
kêe ê karapuu bèeni, âna rà wàrani
târa cè pai piié wà tèpa *Juif na

*21:1 Cos; Rhodes—Ârailu pô na nawià Méditerranée naa goro jènere napô
Turquie. (Wâ Turquie, âna ê province Asia naa na pàara kà Paulo.)
†21:4 Munaa é ina ê Nyuâaê Pwicîri pâ, o tubaèpà tà Paulo, wiàna é pâra
naa Iérusaléma. Pwiri wàilà tèpa âboro na rà pame popai-bà, âna rà niimiri
pâ, pai ina wèe pâ, na é cibwaa pâra naawê.
i21:4 Apostolo 20.23 j21:8 Apostolo 6.5, 8.40
k21:10 Apostolo 11.28 l21:11 Apostolo 20.23, 21.33

Iérusaléma. Â rà o mwa naaê tà
tàpé na càra caa tèpa Juif‡.”»
12Ûna bà têre pwiri, wàibà ma

tèpa tâa wê, â bà tacoo goo wà
Paulo pâ, na é cibwaa too naa
Iérusaléma.
13mÊco na é tòpi tâbà pâ: «Cina

guwà gére i, ma pwa ma pikîri
ê pwâranümoo? Wiàna tòo-o
ma pòtàmwaraô naa goo nee
Iésu na Iérusaléma, âna go jèe
pipwabwàtio.»
14Ûna càcaa pâri ma bà tubatûu

ê pwâranümee, â bà nabwé na bà
tacoo gooé, â bà ina pâ: «Wâdé na
coo ê câbawâdé kà Pwi Ukai.»
15Gée na càùru ê pâ tòotù-bà,

â bà too naa Iérusaléma. 16Â rà
me wiâbà wà pàra tèpa cèikî gée
Césarée, â rà popabà pâdari pwi
âboro na nee Mnason, ba na bà
pitâa jaaé. Wà pwiibà, âna pwi
âboro gée gòropô Chypre, â pwina
jèe gòrié na ê cèikî.

Paulo ma tèpa
pitûâ gée Iérusaléma

17Ûna bà tèepaa naa Iérusaléma,
â rà tòpibà naa na ipwàdée wà tèpa
cèikî. 18Na tòotù gée paé côwâ,
âna bà pâra wiâ Paulo naa jaa wà
Jacques¶. Â rà cau ipitiri naawê wà
tèpa pitûâ kâra wâra pwapwicîri.
19 nÛna é pwabwàcu tàra diri wà
Paulo, â é piwiâ tàra diri ê pâ na-

muru na é pwa wà Pwiduée, naa
nabibiu kà tàpé na càra caa tèpa
Juif, na pàara na é picémara tàra ê
popai. 20 oÛna rà têre pwiri, â rà dau
pwamaina Pwiduée.

Tèpa cèikî na rà tèpa Juif
Â rà ina têe pâ: «Gà côo, co pwi

béebà, jèe po dau wâru tèpa Juif na
rà cèikî [naa goo Iésu] âna rà bwaa
dau déi goo ê *Naèà kà Moosé. 21Â
rà têre pâ wâgà, na picòo tà pàra
tèpa Juif—wàilà na rà piwâro naima
ma pàra tèpa âboro ité—pâ, na rà
biirà jii ê Naèà kà Moosé. Â rà têre
mwara pâ gà ina tàra pâ, na rà cib-
waa pwa *kamaî tà tèpa nari èpo
kàra, â na rà cibwaa pâra wiâra ê
nyamanya kà tèpa Juif. 22O mwa
wànau? Ba rà mwa têre pâ gà wâni.
23 p«Gée goro pwiri, â wâdé na gà

pwa pwina bà ina tâgà. Ba rà wâni
nabibiu kâbà ârapàpé âboro na rà
pwa ê *ipwataâboro tà Pwiduée.
24Wâdé na gà poparà wiâgà, ba na
guwà pwa ma wàilà ê ‘pwapwicîri
târa pai pinuwa’§. Â gà wâri ê pwina
tiàu jiirà goro ê wakè bèepwiri, ba
na rà o pwârü ê pûrurà. Â rà o tâ-
mogòori wà tèpa âboro pâ, ê pwina
rà têre naa googà, âna pwâ. Â nye
wâgà mwara, âna gà o paari pâ gà
pwi a pitòimirigà mwara, naa goro ê
Naèà.

‡21:11 Tàpé na càra caa tèpa Juif—Wà tèpa coda roma na rà tanamiri Iésu
naa goro kurucé.
¶21:18 Jacques—Côo note goo Apostolo 15.13.
§21:24 Pai pinuwa; Pwârü ê pûrurà—Côo mwara Ipwataâboro naa na
Neeremuru (Vocabulaire) naa pwâadàra tii. Pwiri wà tàpé na rà pwa ê auip-
wataâboro bèepwiri, âna rà tà pitanami, â wâdé na rà pwa ê ‘pwapwicîri
târa pai pinuwa’ ba na rà wâdé mwara na ara Pwiduée.
m21:13 Apostolo 20.24 n21:19 Apostolo 15.12
o21:20 Apostolo 15.1,5 p21:23 Nombres 6.1–20; Apostolo 18.18

Tii tà tàpé na càra caa tèpa Juif
25 q«Â napwa naa goo wà tàpé na

càra caa tèpa Juif, na rà jèe cèikî,
âna bà jèe pwa tii darirà. Â bà ina
tàra ê aupitûâri kâbà: “Guwà cib-
waa uti ê pâ macii na pwa *ârap-
waailò goo târa pâ ânuuru duée.
Guwà cibwaa uti ê domii, ma ê pâ
macii na dàûru nyarà (ba jèe càcaa
còobé ê domii kàra). Â guwà cibwaa
ipuu imudi.”»
26 rÂ é wâgoo ê auniimiri kàra wà

Paulo, â é popa tèpa ârapàpé âboro
bèepwiri. Â, na tòotù géeme côwâ,
â rà tapoo ma wàé ê ‘pwapwicîri
târa pai pinuwa’ wiâra ê naèà kà
tèpa Juif. Â gée na càùé, â é too
naa na *Wâra pwapwicîri wà Paulo,
â é inapàpari ê tòotù na rà o mwa
jèpa pwa ârapwaailò na; ba na rà
paari pâ, rà jèe tubanabwé ê *auip-
wataâboro kàra.

Rà tâjùru Paulo pàra tèpa Juif
27Naa pwâadàra ê caapwi

nadàpàra pwapwicîri, âna wà
tèpa Juif gée na province Asia,
âna rà côo wà Paulo naa na Wâra
pwapwicîri, â rà pinaa ârapûru wà
tèpa âboro, ba na rà tâjùrué. 28Â rà
ina pâ: «Tèpa *Isaraéla, guwà me
nau pitu tâbà! Wàéni ê pwi âboro
na é picémara pitiri pâ, naa cicara
ê Ba kâjè, ma ê Naèà kà Moosé, ma
ê Wâra pwapwicîri bèeni! Â nabà,
âna é jèe còbèedari** mwara ê pwi

ére pwicîri bèeni, ba é jèe pwa
ma naadò naawê wà tàpé na càra
caa tèpa Juif!» 29 s(Rà ina pwiri,
ba rà côoru naima ma Trophime,
pwi âboro gée Éféso, naawê na
Iérusaléma, â rà niimiri pâ é popaé
dò naa na Wâra pwapwicîri wà
Paulo.)
30Â diri ê ville, âna é pikòi, â rà

itàa me diri ê pâ âboro, â rà tâjùru
wà Paulo. Â rà dàtié còobé gée na
Wâra pwapwicîri, â rà nye pòma târi
kaa ê pâ goropwârawâ††. 31Â rà jèe
pimudàra, ba na rà tétàmwereê.

Rà pacoorà tèpa coda roma
Êco na é pâ nau têre wà pwi caa

kâra coda *roma pâ, rà gùmagù diri
tàpé Iérusaléma. 32Â é nye pò ma
popa kaa tèpa coda ma tèpa caa
kàra, â rà itàa pâ dàra. Ûna rà côorà
wà tèpa âboro, â rà nye nabwé kaa
na rà èi wà Paulo.
33É nye pâra kaa wà pwi caa kâra

coda, â é tâjùru Paulo, â é pwa ma
piié goro ârailu itùpaò. Â é tawèeri
tèpa âboro pâ: «Wàilàapà pwini, â
dà cè pwina é pwa?»
34Â rà ina wà pàra tàpé pâ wàrani,

â rà ina pàra tàpé pâ wàrana. Â
câé caa tâmogòori wà pwiibà pâ,
wàilàapà cèna âjupâra ba rà po dau
pikòi. Â é ina pâ, na popa Paulo too
naa na wâra coda. 35Â rà popaé wà
tèpa coda. Ûna rà tèepaa naa gòro
aucò too, â rà jèe po tàmee, ba rà po
dau putàmu wà tèpa âboro, â nye

**21:28 Còbèedari—Profaner. Pwicîri na popa too ê pwi âboro na câé caa
pwi Juif naa na Wâra pwapwicîri kà tèpa Juif. Ê wârimuru kêe, âna pwâra
bà.
††21:30 Rà…târi kaa ê pâ goropwârawâ—Rà pwa pwiri, ba pwicîri na jè
pwa ê pwina èpà naa na, â pwi ére na pâri ma jè cârü wâwê. Â càcaa
nümarà na wà Paulo, âna é uru too naawê.
q21:25 Apostolo 15.29 r21:26 1 Korénito 9.20 s21:29 Apostolo 20.4

nümarà na rà èié. 36 tBa rà cau pâra
diri wiâê burà tomara pâ: «Naaê, ba
na bà pòtàmwereê!»

É patùra tèpa Juif Paulo
37Wà tèpa coda, âna pwa na rà

naadò wà Paulo naa na wâra coda,
â é ina tà pwi caa kàra [naa na
pwâratùra grec] pâ: «Pwiri o nye
pâri ma go ina tâgà cè jè muru?»
Â é pò wà pwini, â é tòpi têe

pâ: «Gona gà pwa grec? 38 uGona
càcaa wâgà pwi *Aigupito‡‡, pwi a
pwa ma gùmagù ê napô?—wà pwi
a pa pâ naanigée namaré ê 4 000
âboro târa tü paa dàra ê pwâra ukai
kâbà?»
39Â é tòpi têe wà Paulo pâ: «Bwa!

Wâgo, âna go pwi Juif, â go pwi
a tèpa naa Tarse, napô gée na
province Cilicie, pwi napô na dau
maina. Â go ilari jiigà pâ, càcaa pâri
ma go patùra ê pâ âboro bèeni?»
40Â é ina wà pwiibà pâ: «Îgà!»
Â é coo gò i aucò wà Paulo, â

é pwa ineremuru târa ê pâ âboro
goro îê. Ûna nye po ticè pwâratùra
kaa, â é patùrarà, goro *hébéru,
pwâratùra kà tèpa Juif.

22 Â é ina pâ: «Bwa; tèpa
jènereô ma tèpa caa, guwà

têre pwina go ina tàwà ni, ba târa
béipwamuruô.»
2Ûna rà têre na é patùrarà naa na

ê pwâratùra kàra, â mwa dau ticè
airà kaa.

Go pwi âji Juif
É ina tàra wà Paulo pâ: 3 v«Go

pwi *Juif, pitèpao naa Tarse wâna

province Cilicie, êco na èrùo naani
*Iérusaléma. Â wà Gamaliel¶¶ na
é pacâmuriô, pwi âboro imaina
naa jaa wà tèpa caa kâra câmu.
Â é còo tôo bwàti ê *Naèà kà
tèpa jojoorojè. Go pwi a tàcî ba
kà Pwiduée pwacèwiiwà diri nabà.
4 wGo tubaèpà tà tàpé na rà *pâra
wiâ Pwi Ukai Iésu. Ba go pwa ma
tâjùrurà ma piirà—tèpa paao ma
ilàri mwara—â go türà naa na kara-
puu. Â go pwa ma tétàmwara pàra
tàpé gée goorà.
5«Wà pwi *ukai kà tèpa pwa ârap-

waailò ma ê *wâratûâ kà tèpa ijiao,
âna rà o *paâjupâraô. Ba go tòpi
jiirà ê pâ tii, ba na go naa tà
tèpa jènerejè, tèpa Juif na rà tâa
Damas. Ê pâ tii-bà, âna rà naa ê
tàrù kôo, ma go pâra naawê, nau
tâjùru tèpa cèikî naa goo Iésu, ma
poparà me naa Iérusaléma, ba na
pwa wârimuru tàra. Â go pwa diri ê
pâ muru bèepwiri.»

É piwiâ pwâra to kà Pwi Ukai
6«Êco na, ûna go gére pâra wii

naigé, ûna po gopaé bwàti, na go
pâra mwünyabweri Damas, â é nye
me kaa géenidò napwéretòotù ê
pwi pwéelaa na dau maina, â é
èùruo. 7Go nye tûuboo kaa naa na-
puu, â go têre ê pwâratùra na ina
pâ: “Saulo, Saulo, cina gà tubaèpà
tôo?”
8«Â go tòpi têe pâ: “Wâgà wàa, co

pwi ukai?”
«Â é tòpi tôo pâ: “Wâgo Iésu gée

Nazareth, na gà gére tubaèpà tôo.”

‡‡21:38 Pwi Aigupito na é pwi Juif, na nümee na rà paêgò tèpa Roma gée
napô Judée. (Côo ê popai goro Zélote na 1.13.)
¶¶22:3 Gamaliel—Côo Apostolo 5.34.
t21:36 Luka 23.18 u21:38 Apostolo 5.36–37
v22:3 Apostolo 5.34 w22:4 Apostolo 8.3

9«Wà tàpé na rà pâra wiâô, âna rà
côo ê pwéelaa, êco na càra caa têre
ê pwâratùra kà pwina é patùrao.
10«Â go ina pâ: “O dà cèna go

pwa, co Pwi Ukai?”
«Â é tòpi tôo wà Pwi Ukai pâ: “Gà

cimadò, â gà pâra naa Damas, ba o
mwa ina tâgà naawê, cè pwina gà o
pwa.”
11«Ûna go niâ, â jèe câgo caa

côojè. Â rà mwa po tu naa goro îô
wà tèpa béeò, â rà popao pâ naa
Damas.
12«Pwa pwi jè âboro wê, na nee

Ananias. Wà pwiibà, âna pwi âboro
na é dau pwi a pitòimiriê, ma pâra
wiâra ê Naèà kà *Moosé. Â rà dau
inaê ba wâdé wà diri tèpa Juif na
rà tâa Damas. 13Â é me mariô wà
pwiibà, â é ina tôo pâ: “Saulo, pwi a
cèikî béeò, gà niâ côwâ!”
«Â go nye niâ côwâ kaa, â go

côoê. 14Â é ina tôo pâ: “É jèe
pitòrigarigà wà Pwiduée kà tèpa
jojoorojè, ba na gà tâmogòori ê
câbawâdé kêe, ba na gà côo wà
pwina é *tàrù, wà Iésu; ba na gà
têre ê pâ popai na é ina tâgà.
15Ba gà mwa pwi a paâjupâraê, naa
jaa tèpa âboro diri, goo ê pâ na-
muru na gà côo ma têre. 16Â êni,
âna dà na gà cipacîri? Gà cimadò
ma *upwaagà. Â gà pwapwicîri tà
Pwi Ukai§§, ba na o pwanauri ê pâ
èpà'gà.”

Pâdari tàpé na càra caa tèpa Juif
17«Gée na càùé, â go jèe wâjué

côwâ naa Iérusaléma. Â, na jè tòotù,

na go bwaa gére pwapwicîri wâna
*Wâra pwapwicîri, â é pipaarié tôo
naa na nyuâa wà Pwi Ukai. 18 xÂ é
ina tôo pâ: “Gà piwàcî, â gà còobé
wài gée Iérusaléma, ba wà tèpa
âboro wâni, âna o càra caa tòpi ê
pai paâjupâraô kâgà.”
19 y«Â go tòpi têe pâ: “Pwi Ukai,

rà nye tâmogòori pâ béaa, âna go
pâra naa na *wâra pitapitiri, â go
pwa ma tâjùru wà tàpé na rà cèikî
naa googà. Â go nama pâdirà, ma
naarà dò naa na karapuu. 20 zÛna
nama catàmwara wà Étienne, pwi
ênawéna'gà, âna go tâa wê mwara.
Ba go pwi jè a wâgoo ê auniimiri kà
tàpé na rà catàmwereê, â go wéaari
mwara ê ârabwée kàra.”
21 a«Êco na é ina tôo wà Pwi Ukai

pâ: “Gà còobé [gée Iérusaléma] ba
go mwa nama gà pâ naa na, na
wâiti wê, dari tàpé na càra caa tèpa
Juif.”»

Pwa na rà pâdié tèpa coda
22Rà tàmaari wà Paulo tia wê wà

tèpa Juif. Êco na, ûna é ina pâ, na é
pâra dari tàpé na càra caa tèpa Juif,
[â rà nye putàmu kaa] â rà tomara
too pâ: «Kaa! Jè gére wéaari târa dà,
ê pwâra âboro na wàrani?! Catàmw-
ereê! Ba càcaa pâri ma é wâro!»
23Â rà nye wiikau kaa, â rà tòpwùtù
ma tâjii ê pâ ârabwée kàra, â rà tü
too ê dàuru puu*.
24Wà pwi a pitûâ kâra coda

*roma, âna é ina tà tèpa coda kêe
pâ, na rà popa dò wà Paulo naa na
wâra coda. Â pwa na rà pâdié goro

§§22:16 Â gà pwapwicîri tà Pwi Ukai—Grec: Naa na nee.
*22:23 Tòpwùtùma tâjii ê pâ ârabwée…Rà wàrapwiri na ràmiiri ê jè muru,
é, na rà putàmu. Rà niimiri pâ, é ina wà Paulo pâ: «É tütâjii tèpa Juif wà
Pwiduée, â é pitòrigari tèpa Ba.»
x22:18 Apostolo 9.29–30 y22:19 Apostolo 8.3, 26.9–11
z22:20 Apostolo 8.1 a22:21 Apostolo 9.15

ubati†, ba na é ina tàra ê majoroé
ma rà uu [ma putàmu naa gooé] wà
tèpa Juif.

Neeô âna tâa na tii kàwà
25 bÊco na, ûna rà tòoé, ba na rà

pâdié, â é ina wà Paulo tà pwi jè caa
kâra coda na é tâa wê, pâ: «Gona
nye pwa tàrù kàwà ma guwà pâdi
pwina é tâa na tii kàwà, tèpa Roma,
na bwaa càcaa pâji pitèié?»
26Â [é pò] wà pwi caa kâra coda,

na é têre pwiri, â é pâra nau patêre
pwi a pitûâ maina kàra pâ: «O dà
cèna gà pwa tà pwi âboro bèeni? Ba
é pwi Roma!»
27Â é me wà pwi a pitûâ dari wà

Paulo, â é tawèerié pâ: «Ico pwini,
gà pwi a tâa na tii kâjè tèpa Roma?»
«Üu.»
28«Gà côo, wâgo, âna po dau wâru
mwani na go tòpò târa ma go pwi
Roma!»

«Wâgo âna na pitèpao, âna go jèpwi
Roma.»

29 cÛna é têre pwiri wà pwi a pitûâ,
â nye dau wâgotêe kaa. [Ba pwicîri]
na rà pii wà pwi a tâa na tii kàra. Â
napwa naa goo wà tèpa coda na ia
rà pwa na rà pâdié, âna rà panuâê
kaa!

Paulo na ara wâratûâ maina
30Wà pwi a pitûâ kà tèpa coda,

âna nümee na é tâmogòori bwàti cè
majoroé ma rà pitòti‡ Paulo wà tèpa
Juif. Â, na dàuru, âna é tûâri tà tèpa
pwa *ârapwaailò, ma diri ê wâratûâ
maina kà tèpa Juif pâ, na rà ipitiri.

Â é nama tapwùtù ê pâ itùpaò gée
goo Paulo, â popaé me, ma tòpòé
naa nabibiu kàra.

23 É nye po niâri tèpa wâratûâ
wà Paulo, â é ina tàra pâ:

«Tèpa jènereô, càcaa gùmagù ê
pwâranümoo na ara Pwiduée, goo ê
wâro kôo tiagoro nabàni.»
2 dÂ ûna é têre pwiri wà Ananias,

pwi *ukai kà tèpa pwa ârapwaailò,
â [é putàmu. Â] é cùru tàpé na rà
cimwünyabweri wà Paulo pâ, na rà
tamoori pwêe.
3 eÂ é ina têe wà Paulo pâ: «Ée

mwa wâri tâgà wà Pwiduée! Ba nü-
magà na gà tèio goro ê *Naèà, êco
na gà gére còbèedari ê Naèà, ba
gà pwa ma rà èio! Wâgà na po dau
wâdé pwâgà, êco na, napwa naa
goo ê pwâranümagà, âna po dau
bàutê na!»
4Â wà tàpé na rà tâa goro jènere

wà Paulo, âna rà ina têe pâ: «É! Gà
tàgére ina ba èpà wà pwi ukai kà
tèpa pwa *ârapwaailò kà Pwiduée!»
5 fÂ é tòpi tàra wà Paulo pâ:

«[Pwanaurio] co tèpa jènereô, ba
câgo caa tâmogòori, pâ, é pwi ukai
kà tèpa pwa ârapwaailò! Âjupâra pâ
é ina ê *Tii Pwicîri pâ: Gà cibwaa
tùra ba èpà naa goo pwi a pitûâ kâra
ê Ba'gà.» Exode 22.27

Rà pitadàrùrà tèpa wâratûâ
6 gÉ nye tà tâmogòori wà Paulo

pâ wà tèpa tâa na ê wâratûâ, âna
[tèpa tâa na, du ârailu ére goro
pwapwicîri]—wà tèpa *Farasaio ma
wà tèpa *Sadukaio. Â é ina tàra pâ:

†22:24 Ubati—Dau èpà, ba pwa noo kâra duuru macii, târa ma dàpàgà ê
naparawére âboro.
‡22:30 Pitòti (é, pitòtiri, tòti)—Accuser.
b22:25 Apostolo 16.37 c22:29 Apostolo 16.38
d23:2 Ioane 18.22–23 e23:3 Mataio 23.27 f23:5 Exode 22.27
g23:6 Apostolo 26.5

«Tèpa jènereô! Go pwi Farasaio, â
wà caa kôo, âna pwi Farasaio, â go
cèikî naa goo ê pai o wâro côwâ kà
tèpa bà. Êkaa na rà tèio!»
7Ûna é ina pwiri, â wà tèpa Fara-

saio ma tèpa Sadukaio, âna [rà nye
iputàmu kaa] â rà pitadàrùrà. 8 h(Ba
rà ina wà tèpa Sadukaio pâ, nye ticè
wâro côwâ kà tèpa bà, â nye ticè
*angela, â nye ticè duée. Â napwa
naa goo wà tèpa Farasaio, âna rà
cèikî naa goo diri ê pâ pwi bèepwiri.)
9Ûna rà jèe gére dau pitùra too,

â rà nye cimadò kaa wà pàra tèpa
*dotée goro ê *Naèà, gée nabibiu kà
tèpa Farasaio. Â rà ina pâ: «Nye ticè
cèna bà côo cèna èpà cèna é pwa
wà pwi âboro bèeni. Pwiri é patùraé
cè angela?»
10Ûna jèe pâra nau pimaina too

ê pai iputàmu kàra, â é niimiri wà
pwi a pitûâ kà tèpa coda pâ, péa rà
tà ténoori wà Paulo, â é ina tà tèpa
coda kêe pâ, na rà popaé dò côwâ,
naa na wâra coda.
11 iNa ne, âna é pièpàparié tà

Paulo wà Pwi Ukai, â é ina têe pâ:
«Gà gòo, ba gà jèe *paâjupâraô
naani *Iérusaléma, â o wâdé mwara
na gà paâjupâraô na *Roma.»

Rà ipwa tûâ ba na
rà catàmwereê

12Na dàuru kêe, âna rà pitòpò
tûâ wà pàra tèpa *Juif, â rà *ip-
wataâboro pâ o càra caa ija ma
wâdo béaa kâra cè pai caamwara
wà Paulo. 13Wà tàpéebà, âna rà
wâdò côwâ kâra 40 âboro.
14Â rà pâdari tèpa caa kà tèpa

pwa *ârapwaailò ma tèpa ijiao, â rà
ina tàra pâ: «Bà jèe ipwataâboro pâ
o câbà caa ija, tiagoro na bà mwa

tétàmwara wà Paulo. 15 jÊkaa na,
wâdé na guwà nama ilari jii wà pwi
a pitûâ kâra coda pâ, na é popa me
wà Paulo dariwà, wâguwà ma diri
ê *wâratûâ maina. Â guwà ina têe
pâ nümawà na guwà jèu côo bwàti
côwâ ê pai gére pwa wârimuru kêe.
Â wàibà, âna bà o caamwereê béaa
kâra cè pai tèepaa me kêe naani.»

É patêre Paulo pwi niaa gooé
16Êco na wà pwina niaa goo

Paulo, âna é têre pâ pwa na rà ipwa
tûâ tà Paulo. Â é too nau patêreê
naa na wâra coda.
17Â wà Paulo, âna é todà pwi jè

caa kâra coda, â é ina têe pâ: «Gà
popa pâ pwi âboro èpo bèeni dari
pwi a pitûâ kàwà, ba pwa jè muru
na nümee na é ina têe.»
18Â é popa wà pwini, â é ciaé pâ-

dari pwi a pitûâ kêe, â é ina têe
pâ: «É todòo wà Paulo, pwi a pwa
karapuu, â é cùruo pâ, na go cia
medarigà wà pwi âboro èpo bèeni,
ba pwa jè muru na nümee na é ina
tâgà.»
19Â é dàti i pwi nari âboro èpo wà

pwi a pitûâ, â ru tàpo gée paé nau
coo, â é tawèerié pâ: «Dà cèna nü-
magà na gà ina tôo?»
20Â é tòpi têe pâ: «Rà pitêrerà wà

tèpa Juif, ba na rà ilari jiigà pâ, na
gà nama é me widàuru wà Paulo,
naa na wâratûâ maina kàra. Ba rà
o ina pâ nümarà na rà tâmogòori
bwàti cè pwina é pwa. 21Êco na gà
cibwaa pitêre dàra! Ba rà o ipwa
tûâ têe. Ba rà wâdò côwâ kâra 40
wà tàpé na rà jèe ipwataâboro pâ o
càra caa ija ma wâdo, tiagoro cèna
rà o pòtàmwereê. Â êni, na rà jèe

h23:8 Mataio 22.23 i23:11 Apostolo 27.24, 28.16,23
j23:15 Apostolo 25.3

nabwé ipwabwàtirà, â rà tapacîri co
cèna gà ina.»
22Â é tòpi têe wà pwi a pitûâ

pâ: «Gà cibwaa wiâ ê pwâra pitùra
kâju!» Â é panuâê.

Rà popa Paulo
pâdari pwi kupénoo

23Wà pwi a pitûâ, âna é todà
tupédu caa kâra coda kêe, â é ina
tàru pâ: «Gàu ipwabwàti 200 coda
[na rà pa tàuwa] ma 70 coda na tâa
gòro òoci, â 200 coda na rà tèpa tò
da, ba na rà pâ naa Césarée na 9h
bàrane. 24Guwà pwabwàti mwara
cè tèpa òoci, ba na cia pâ wà Paulo
naa jaa wà pwi kupénoo Félix. Â
guwà wéaarié bwàti, ba na càcaa
tèepaa têe cè pwina èpà.»
25Â nabwé, â é wii ê tii bèeni:
26Tii kà Claude Lysias tà
kupénoo Félix. Bwàcu'gà.
27 kGo panuâ paé darigà wà

pwi âboro bèepwiri. Ba wà tèpa
Juif, âna rà popaé, ba na rà
tétàmwereê. Êco na, ûna go
têre pâ pwi âratii kâjè tèpa
Roma, â bà pâra ma tèpa coda
kôo nau upaé jiirà. 28 lÂ nümoo
na go tâmogòori cè majoroé ma
rà pitòtié goo, â go popaé pâ,
naa na wâratûâ kàra. 29Â go pâ-
dari pâ nye ticè èpà cèna é pwa
na pâri ma pòtàmwereê goo, é,
ma é pwa karapuu goo. Ba ê pâ
pwina rà pitòtié goo, âna nye
êco, pâ popai goro naèà kàra.
30mÛna patêreô pâ rà pitü tûâ

têe wà pàra tèpa Juif, â go nye
pò ma panuâê paé darigà. Â go
ina mwara tà tàpé na rà pitòtié

pâ, na rà mwa nye ina tâgà,
cèna rà ina naa gooé.

Topai tâgà.
31Â wà tèpa coda, âna rà pwa ê
pwina é ina tàra wà pwi a pitûâ kàra.
Ba, na ne, âna rà popa pâ wà Paulo,
naa na ville Antipatris. 32Na dàuru
kêe, âna rà wâjué côwâ [wà tèpa po
pâra] naa na wâra coda. Â wà tàpé
na rà tâa gòro òoci, âna rà tà pâra
co ma wà Paulo. 33Â rà tèepaa pâ
naa Césarée, â rà naa i tii tà pwi
kupénoo, â rà panuâ Paulo têe.
34Gée na càùru ê pai pûra kêe i

tii, â é tawèeri wà Paulo pâ: «Gona
gà pwi âboro gée na dà province?»
Â é tòpi têe pâ: «Gée Cilicie.»
35Â é ina têe wà pwi kupénoo pâ:

«Go mwa tawiâgà, wiàna rà tèepaa
me wà tèpa pitòtigà.» Â é tûâri
tàra pâ, na wéaari wà Paulo naa na
pwârawâ maina na é nama bari wà
ukai *Héroda Maina.

Paulo na ara pwi kupénoo Félix

24 Po 5 tòotù gée na càùé, âna
rà tèepaa boo naa Césarée

wà Ananias, pwi *ukai kà tèpa pwa
ârapwaailò, ma wà pàra tèpa ijiao
kà tèpa *Juif, ma wà pwi apoka¶ na
nee Tertullus. Â rà pâdari wà pwi
kupénoo Félix, ba na rà piciapwâ
têe goo wà Paulo. 2Â é todà me wà
Paulo i pwi kupénoo [ba na é coo
araé].

É pitòti Paulo wà Tertullus
É pitòti Paulo wà Tertullus [na ara

pwi kupénoo] â é ina pâ: «Bwa;
Kupénoo Félix, wiàna bà wâro na
ê tàbwàti ma ê pinaanapô, â na

¶24:1 Pwi apoka—Avocat. Pwi a-ipamurujè naa na wâra pitèimuru.
k23:27 Apostolo 21.30–33, 22.25–27 l23:28 Apostolo 22.30
m23:30 Apostolo 24.5–8

wàrapwiri gée googà, â gée goro ê
pai tûârigà, ma ê pai pa'gà bwàti ê
napô kâbà. 3Bà pwaolé tâgà, gée na
âji pwâranümabà, goo ê pâ namuru
bèepwiri. 4Càcaa nümoo dàra popa
jiigà cè pàara cèna gòri, êkaa na go
ilari jiigà pâ, gà pidàpwicâarigà na ji
pàara, ba na gà têre cè pwina go o
ina tâgà.
5 n«Bà côo pâ wà pwi âboro bèeni,

âna é nye dau pwi âboro èpà kaa,
ba é tò dii ma bara, naa nabibiu kà
tèpa Juif, wâ gòropuu pitiri, â é pwi
caa kà tèpa Nazaréen (neere pé pwi
jè pwapwicîri). 6 oWàé mwara na é
mudàra ba na é còbèedari ê *Wâra
pwapwicîri, êkaa na bà tâjùrué {ba
nümabà na bà tèié wiâra ê *Naèà
kâbà.
7«Êco na wà pwi a pitûâ kâra

wâra coda, Lysias, âna é me, â é
nye pò ma popaé imudi jiibà. 8Â é
ina tà tèpa pitòti Paulo pâ, na rà
medarigà, ma rà ina tâgà ê pâ na-
muru na bà pitòtié goo.} Â wiàna
nümagà, â gà tawèeri Paulo, ba
wâdé na é nye ina tâgà ê pwina bà
pitòtié goo. Nabwé.»
9Â wà tèpa Juif, âna rà ina pâ ê

pwina é ina wà pwini apoka Tertul-
lus, âna âjupâra.

É ipwamuruê Paulo
10Wà pwi kupénoo, âna é pwa

ineremuru tà Paulo pâ, na é tùra.
É cimadò wà Paulo, â é ina pâ:

«Bwa; go tâmogòori pâ gà pwi a
[pitûâ ma] tèi ê napô kâbà tèpa Juif,
naa na pâ naja na jèe wâru, â câgo
caa dumapiê na go ipwamuruô naa
naporomeegà.
11«Gà pitawèeri paé, ba càcaa

pâji wénari 12 tòotù na go

tèepaa me naa *Iérusaléma, nau
pwamaina Pwiduée. 12Â câgo caa
pitaèkâa ma cètùu tèpa âboro,
naa na Wâra pwapwicîri, ma na
wâra ipitiri, ma na ville. Nye ticè
âboro cèna é ina pâ é côoô na
go pwa ê pâ pwiibà. 13Â wà tèpa
âboro bèeni, âna càcaa pâri ma rà
*paâjupâra tâgà, ê pwina rà pitòtio
goo.
14«Âjupâra pâ go pwi a *pâra

wiâ Pwi Ukai, [wiâra ê naigé na
bwaa âmuê] ba na go piênawéna
kà Pwiduée kà tèpa jojoorojè. Â
âjupâra pâ, wà tèpa pitòtio bèeni,
âna rà ina pâ, i naigé-bà, âna pwâ.
Êco na go cèikî naa goo diri ê Naèà
kà *Moosé, ma diri ê pâ tii kà wà
tèpa *péroféta. 15 pBa bà capai cèikî
ma tèpa âboro bèeni pâ, wà tèpa
bà, naa na wâdé ma èpà, âna rà o
mwa wâro côwâ. 16Êkaa na go nye
pimudàra taaci, ba na é nye tànana
ê pwâranümoo, na ara Pwiduée, ma
tèpa âboro, â nye ticè cèna pâri ma
pitòtio goo.

Ticè èpà na rà côo naa gooò!
17«Gée na càùru ê pâ naja na

wâru, na tiàuo gée Iérusaléma, â go
wâjué pâ côwâ naawê, ba na go pa
pâ ê mwani, bépitu târa ê Ba kôo, â
târamwarama go ipwa *ârapwaailò
tà Pwiduée. 18 qÊkaa pwiri na go tà
tâa goo, naa na Wâra pwapwicîri,
ûna rà pâmariô, ba go gére tuban-
abwé ê ‘pwapwicîri târa pai *pin-
uwa’. Nye ticè cè jè âboro na go
pame naawê, â nye ticè pwâra pikòi
wê.
19«Êco na rà tâa wê wà pâra tèpa

Juif gée na province Asia. Â wiàna
go pwa cèna èpà na tòotù-bà, â

n24:5 Apostolo 17.6 o24:6 Apostolo 21.28–30

gorodà na càra caa tâa ni nabà wà
tàpéebà, ba na rà pitòtio? 20Â wà
mwara tèpa âboro bèeni, âna nye
ticè èpà na ia rà côo naa gooò, na ia
rà popao na ara ê wâratûâ maina.
21 rÉ, pwiri nümarà na tèio, goo i ji
popai na ia go ina, naa nabibiu kàra
pâ: “Go cèikî pâ, rà o wâro côwâ wà
tèpa bà”? Êkaa na go gére tâa ni,
nabà na arawà. Nabwé.»

Picàù too côwâ pai pitèi Paulo
22 sNapwa naa goo wà kupénoo

Félix, âna é dau têre ê pâ popai goro
ê pai pâra wiâ Pwi Ukai. É picàù too
côwâ ê pai tèi wà Paulo, â é ina tà
tèpa Juif pâ: «O mwa tèi cawi wà
Paulo, wiàna é tèepaamewà Lysias,
wà pwi a pitûâ kâra wâra coda.»
23Â é ina tà pwi jè caa kâra coda

pâ, na é wéaari Paulo naa na kara-
puu, â na é cibwaa tòoé ma pwa-
imudiri têe, â na nye panuâ tà tèpa
bée mwara, ma rà me nau caié. [Â
é pâra wà Félix.]
24Pàra tòotù gée na càùé, â

ru tèepaa me côwâ wà Félix, ma
Drusille§ tô wâdèe, tô ilàri Juive. Â ru
pwa ma é me wà Paulo, â ru têreê,
na é tùra goo ê cèikî naa goo Iésu
Kériso.
25Êco na, ûna é tùra goro ê wâro

na *tàrù na ara Pwi Ukai, ma ê pai
pidàpwicâarijè naa na diri ê muru,
ma ê pitèimuru kà Pwiduée na o
mwa me, â wâgo tà wà Félix. Â é
ina tà Paulo pâ: «Êni, jè o bwaa tàpo
pacoo i ipitiri kâjè. Wâdé na gà pâra
jiio ni, êco na, wiàna mwa pwa cè
pàara kôo, â go mwa todàgà côwâ.»
26Ba é nye tà wâari mwara pâ, é

péa tà naa cè mwani kêe wà Paulo.
Â é pwa ma rà nye tà ciburà popa
me wà Paulo darié, ba na ru pitùra.

Paulo na ara kupénoo Festus
27Paé ârailu naja, â é tòotéri wà

pwi kupénoo Félix wà Porcius Fes-
tus. Êco na wà Félix, âna câé caa
panuâ Paulo, â é pwa ma é nye tà
tâa na karapuu, ba na o wâdé tà
tèpa Juif wàé.

25Wà Festus, âna é tèepaa naa
na province *Judée, â âracié

tòotù gée na càùé, â é too gée
Césarée naa *Iérusaléma.

Rà jèu pitòti Paulo
2 tWà tèpa caa kà tèpa pwa *ârap-

waailò, ma tèpa âboro imaina gée
jaa tèpa *Juif, âna rà piciapwâ têe
goo wà Paulo. 3 uRà tacoo gooé, ma
ilari jiié pâ, na é pwa ma é me
naa Iérusaléma wà Paulo. Ba wà
tàpéeni, âna rà tà pwa ê jè tûâ, ba
na rà o mwa caamwereê naa naigé.
4Â é tòpi wà Festus pâ: «Bwa,

ba wà Paulo, âna wéaarié na
Césarée, â wâgo, âna càcaa gòirio
wâ Iérusaléma, ba go o pâra côwâ.
5Â wà tèpa pitûâ kàwà, âna wâdé
na rà boome wiâô naa Césarée. Â
wiàna pwa cè muru cèna èpà cèna
é pwa pwi âboro-bà, â rà mwa ina
naawê.»

Paulo naa na wâra pitèimuru
6Wà Festus, âna é tâa jaarà co

naa na 8, é, na 10 tòotù, â é boo
côwâ naa Césarée. Â, na dàuru kêe,
âna é pwi a pitèimuru, â é tûâri
tàra pâ, na rà popa me wà Paulo.

§24:24 Drusille—Tô naigé kà ukai Agrippa II, â tô cià Bérenice. (Côo Apos-
tolo 25.13.)
r24:21 Apostolo 23.6 s24:22 Apostolo 23.26
t25:2 Apostolo 24.1 u25:3 Apostolo 23.15

7 vÛna é tèepaa me wà Paulo, â rà
cibèepié wà tèpa Juif na rà boome
gée Iérusaléma. Â wâru ê pâ pwina
dau èpà na rà ina naa gooé, ma rà
pitòtié goo. Êco na càcaa pâri ma rà
*paâjupâra.
8Â é tòpi wà Paulo ma é ipwamu-

ruê, â é ina pâ: «Nye ticè èpà na go
pwa naa goo ê *Naèà kâbà tèpa Juif,
ma naa goo ê *Wâra pwapwicîri, ma
naa goo wà César, [pwi ukai kà tèpa
*Roma].»
9Wà Festus, âna nümee na rà

wâdéarié wà tèpa Juif, â é tòpi tà
Paulo pâ: «Nümagà na gà too naa
Iérusaléma, ba na go pitèigà goo
pwiri, naawê?»

Go to pâdari César!
10É ina têe wà Paulo pâ: «Bwa. Go

coo ara ê wâra pitèimuru kà César,
â o mwa nye pitèio naawê. Ba gà
nye tàgére tâmogòori bwàti pâ, nye
ticè èpà na go pwa tà tèpa Juif. 11Â
wiàna go pwa cèna càcaa tàrù, cèna
pâri ma caamwaraô goo, â wâdé na
caamwaraô. Êco na, wiàna ê pwina
rà ina naa gooò, âna pwâ, â nye ticè
pwi âboro cèna pwa *tàrù kêe, ma é
popao darirà. Bwa! Go to pâdari wà
César**!»
12Â rà tàpo pitùra wà Festus ma

tèpa pwa ipitiri, â nabwé, â é ina tà
Paulo pâ: «Wâdé. Ûna gà to pâdari
wà César, â gà o nye pâdarié!»

Piwiâ jèkutâ goo
Paulo tà Agrippa

13Gée na càùru ê pâ tòotù na
wâru, âna wà pwi ukai *Agrippa ma
wà Bérenice, tô naigé kêe, âna ru

tèepaa naa Césarée nau pwabwàcu
tà Festus.
14 wBwaa wâru tòotù na rà bwaa

tâa wê na, â wà Festus, âna é pi-
wiâ tà Agrippa, ê pai pwa goo wà
Paulo, â é ina têe pâ: «Wà Félix na
é nama é pwa karapuu wà Paulo.
15Na pàara na go tâa Iérusaléma,
âna wà tèpa caa kà tèpa pwa ârap-
waailò, ma tèpa ijiao kà tèpa Juif,
âna rà piciapwâ, ma ilari pâ, na é
pwa wârimuru.
16«Â go tòpi tàra pâ: “Wâjaabà

tèpa Roma, âna càcaa wàrapwiri ê
pai pwa kâbà. Ba câbà caa pwa
wârimuru tà pwi âboro, béaa kâra
ê pai pitèié. Ba wâdé na bà nye
pitùra ma wà tèpa pitòtié, ba na é
nye ina cè popai târa pipwamuruê.”
17Êkaa na rà capai tèepaame naani
dario. Â câgo caa bwaa tapacîri, â
na dàuru, â go tâa na aupitèimuru,
â go ina pâ, na popa me wà pwi
âboro bèepwiri.»

Pitaèkâa goo pwapwicîri kàra
18«Go gére niimiri pâ, pwiri o dau

maina ê èpà na é pwa. Êco na ê
pwina rà pitòtié goo, âna ticèmuru
naa goo. 19Ba rà nye pitaèkâa goo ê
pwina wâna ê pwapwicîri kàra, naa
goo cè pwi Iésu cèna é bà, â na wà
Paulo, âna é ina pâ é wâro côwâ.
20«Â câgo caa tâmogòori cè

pwina go pwa, naa na pai pitùra
kàra. Â go tawèeri wà Paulo
pâ, pwiri nümee dàra pâ naa
Iérusaléma, ma o pitèié naawê goo
ê pâ namuru bèepwiri. 21Êco na é
to pâdari wà César, ba na é pitèié.

**25:11 Go to pâdari wà César—Wà pwi atâa na tii kà tèpa Roma, âna pâri
ma é to pâdari wà César, pwi ukai kà tèpa Roma, ba na é pitèié, wàra Cour
d'Appel.
v25:7 Apostolo 24.5–6 w25:14 Apostolo 24.27

Â go naa tàrù ma wéaarié tiagoro ê
pai panuâê kôo dari wà César.»
22Â é ina wà Agrippa tà Festus pâ:

«Wâgo mwara, âna nümoo na go
têre pwi âboro-bà.»
Â é tòpi têe wà Festus pâ:

«Widàuru, âna gà o mwa têreê.»

Rà too naa na wâra pitèimuru
23Na dàuru kêe, â wà Agrippa

ma Bérenice, âna ru tèepaa naa na
wâra pitèimuru, wàilà ma tèpa pitûâ
kâra coda, ma tèpa âboro imaina
na napô. [Â rà dau pwamainaru wà
tèpa âboro wiâra ê pai pwa kàra.] Â
é naa tàrù wà Festus ma popa me
wà Paulo.
24Â é coo wà Festus, â é ina pâ:

«Bwa; Ukai Agrippama cau wâguwà
diri na guwà wâni jaabà, guwà côo
pwi âboro bèeni. É pwi majoro tùra
kà diri tèpa Juif, na Iérusaléma ma
wâni, â rà jèe me nau côoô gooé.
Â rà capai ina too diri pâ, wâdé na
caamwereê.
25«Naa gooò, âna câgo caa pâ-

mari cè èpà cèna o pâri ma caamw-
ereê goo, êco na nye wàé côwâ na
é ilari pâ, na é pâra dari wà pwi ukai
César. Â go niimiri pâ, na go panuâê
pâ.
26«Êco na câgo caa tâmogòori

cèna go wii pâdari wà ukai naa
gooé. Â êkaa majoroé ma go pwa
ma é coo aragà, co Ukai Agrippa,
ma arawà diri. Guwà pitawiâê diri,
ma ina tôo, cèna go o wii tà
pwi ukai. 27Ba càcaa tàrù tôo na
go panuâ pâ têe cè pwi a pwa
wârimuru, wiàna càcaa po pwéelaa
bwàti cè majoroé.»

É ipwamuruê
Paulo na ara Agrippa

26 É mwa ina wà ukai *Agrippa
tà Paulo pâ: «Pwiibà, go

panuâ tâgà ma gà tùra, ma gà
ipwamurugà.»
Â é naatoo ê îê wà Paulo, â é

ina pâ: 2«Bwa; go nye dau ipwàdée
kaa, co Ukai Agrippa, na go tùra na
aragà nabà,ma go tobapwâ ê pwina
rà pitòtio goo wà tèpa *Juif. 3Ba gà
dau tâmogòori bwàti ê nyamanya
kâjè tèpa Juif††, ma ê pâ namuru
na jè mu pitùra goo, â go ilagà pâ
gà jèe tàpo pidàpwicâarigà, ma gà
têreô.»

Rà cau tâmogòori pai wâro kôo
4«Wà diri tèpa Juif, âna rà tâ-

mogòori ê wâro kôo, gée na au-
tapoo goo, na go bwaa pwi âboro
èpo, naa nabibiu kâra ê Ba kôo [na
province Cilicie] tia *Iérusaléma.
5 xJèe gòiri ê pai tâmogòori kàra pâ
go pwi a wâro wâna *Farasaio, pwi
jè ére kâra pwapwicîri na nye dau
tâa goo diri pâ naèà. O pâri ma rà
*paâjupâra wiàna nümarà.
6 y«Â nabàni, âna jèe pitèio, ba

go cèikî pâ o coo ê auinabéaa kà
Pwiduée tà tèpa caa kâjè. 7Êco na,
nye muru na rà cau cèikî naa goo,
wà diri tèpa 12 wâao kâjè, na rà
piênawéna kà Pwiduée, naa ne ma
pwaa.
«Êkaa na rà tèio, co Ukai Agrippa,

wà tèpa Juif bèepwiri. 8Â wâguwà
tèpa Juif nabàni, âna gona dau pwa-
coé tà Pwiduée, ma é pawâro côwâ

††26:3 Nyamanya kâjè tèpa Juif—Ê wâao kà tèpa Héroda, âna càra caa
tèpa âji Juif. Jèe gòiri na rà biirà dàra pwapwicîri kà tèpa Juif. Êco na càra
caa dau tâa goo ê pai pwa kâra pwapwicîri.
x26:5 Filipi 3.5–6 y26:6 Apostolo 23.6, 28.20

tèpa bà? Â gorodà na câguwà caa
cèikî naa goo?»

Béaa âna go cicara Iésu
9 z«Béaa, âna go niimiri pâ,

napâraô âna na go cicara ba gòo
ê nee Iésu gée Nazareth. 10Â
go tòpi jii tèpa caa kà tèpa pwa
*ârapwaailò ê tàrù, ba na go naa
wârimuru tà tèpa âboro kêe. Dau
wâru tàpé na go nama tòpòrà
naa na karapuu naa Iérusaléma.
Â go pwi a wâgoo mwara ê pai
catàmwararà. 11Go nye taaci kaa
èirà naa na ê pâ *wâra pitapitiri, â
pwa na go nama rà ina ba èpà ê
nee Iésu. Üu kaa, ba ia go dau pwi
a putàmu naa goorà, â go dau pwa
tàra na èpà, tia na ê pâ napô na
wâiti.»

É jèu piwiâ pai
todèe kà Pwi Ukai

12«Êkaa pwiri ê majoroé ma go pâ
naa Damas, wiâra ê tàrù, na rà naa
tôo wà tèpa caa kà tèpa pwa ârap-
waailò. 13Bà pâra wii naigé, co pwi
Ukai Agrippa, â, na po gopaé bwàti,
â go nye côo kaa ê pwi pwéelaa na
é me gée napwéretòotù, naa gòbà
ma wà tèpa béeò. Â é dau pwée-
laa jii ê tòotù. 14Bà capai tûu diri
naa napuu, â go têre ê pwâratùra
na é ina tôo naa na *hébéru pâ:
“Saulo, Saulo, gorodà na gà pwa tôo
na èpà? O dau gòo naa googà, na gà
cicara Pwiduée‡‡.”
15«Â go tawèeri pâ: “Wâgà wàa,

co Pwi Ukai?”
«Â é tòpi tôo pâ: “Wâgo Iésu

na gà gére pwa tôo na èpà.

16Cimadò, ba go âpàparigà, ba na
gà pwi ênawéna kôo. Â gà o pwi a
paâjupâraô, â gàmwa piwiâ ê pwina
gà côo nabà, bau ê pâ pwina go o
mwa paari tâgà. 17Go panuâgà pâ-
dari ê Ba'gà, tèpa Juif, bau ê pàra Ba
mwara, â go o mwa pwi a wéaarigà.
18 aGo cùrugà, ba na gà tàpiri ê du
âraporomeerà, ba na rà o còobé gée
na ê bàutê, pâ naa na ê pwéelaa—
gée na pàtàma *Caatana, naa jaa
Pwiduée. Ba wiàna rà cèikî naa
gooò, â o pwanauri ê pâ èpà kàra,
â o pwa autâa kàra ma wà diri tàpé
na rà cèikî naa goo Pwiduée.”»

Ni, âna go inapàpari Iésu pitiri
19«Wàrapwiri co Ukai Agrippa, â

po dau pwacoé tôo ma câgo caa
pitêre dàra ê pwina go côo, ba ê
muru na me gée jaa wà Pwiduée.
20Â go picémara ê popai—tapoo
na Damas, ma wâ Iérusaléma, ma
wâdiri na ê pâ napô kà tèpa Juif, ma
wâjaa mwara tàpé na càra caa tèpa
Juif. Â go ina tàra diri pâ: “Guwà
pinünüma ma guwà biiwà naa goo
wà Pwiduée. Â guwà paari naa na ê
càrawà pâ guwà jèe pinünüma.”
21«Wàépwiri kaa ê majoroé ma

rà tâjùruo wà tèpa Juif naa na
*Wâra pwapwicîri, â rà pwa na rà
pòtàmwaraô. 22Êco na wà Pwiduée,
âna é wéaario tiagoo ni. Êkaa na
go nye tà paâjupâraê na ara tèpa
âboro kîri ma maina.
«Â napwa ê pwina go ina, âna cà-

caa pi-ité jii i pwi ia rà mara ina wà
tèpa *péroféta ma wà *Moosé, pâ:
23 b[Wà Pwiduée, âna é cùru medar-
ijè] wà Pwi *Mesia. Â wâdé na é

‡‡26:14 Na gà cicara Pwiduée—Ucina naa na grec goo ê òoci na tàutêe na
é pitêre dà pwi atâa gòé.
z26:9 Apostolo 8.3 a26:18 Ésaïe 42.16; Éféso 2.2; Kolosé 1.13
b26:23 Luka 24.44–47; 1 Korénito 15.20

pwamaagé côo, â na é pâbéaa nau
wâro côwâ gée nabibiu kà tèpa bà,
ba na o picémara ê pwéelaa târa ê
Ba kôo, wà tèpa Juif, ma wà tàpé
mwara na càra caa tèpa Juif.»

Wâdé na gà cèikî, co pwi ukai!
24Na é wàrapwiri pai ipwamuruê

kêe wà Paulo, â é ina too wà Festus
pâ: «Pigù ê pûrugà co pwini! Gà po
dau câmu, â gà jèe pimwüru goro ê
tàmanga'gà!»
25Â é tòpi têe wà Paulo, pâ: «Bwa,

càcaa wàrapwiri, co Kupénoo, ba
nye êkaa popai na âjupâra ma
pitâmogòo na go ina. 26Wà ukai
Agrippa, âna é jèe nye tâmogòori ê
pâ namuru bèepwiri, ba càcaa ê cè
muru cèna ipwa pwàniri, â câgo caa
piwâ na go piwiâ têe.»
27 [Â é tabiié wà Paulo dà ukai

Agrippa, â é tawèerié pâ]: «Ico pwi
ukai, gona gà nye cèikî naa goo
tèpa péroféta? Go tâmogòori pâ gà
nye cèikî naa goorà…»
28Â é tapàgà têe wà Agrippa: «Ico

pwini, gà nye niimiri kaa pâ, na go
pò ma cèikî naa goo Iésu Kériso
ni?!»
29Â é tòpi têe wà Paulo pâ: «Naa

pò ma ni, é, naa mwa tàpo pwiri,
wiâra ê câbawâdé kà Pwiduée!
Ba nümoo na guwà pwacèwiio, co
Ukai Agrippa, ma wâguwà diri tàpé
na guwà gére tàmaariô ni. Êco
na, na càcaa piiwà goro itùpaò
pwacèwiio.»

Ticè èpà na é pwa wà Paulo
30Nabwé, â rà cau cimadò diri wà

pwi ukai, ma wà pwi kupénoo, ma
wà Bérenice, ma wà diri tàpé na rà

gére tâa wê. 31Â rà còobé, â rà pi-
ina tàra pâ: «Wà pwi âboro bèeni,
âna nye ticè cèna èpà cèna é pwa,
na pâri ma é pwa karapuu goo, ma
o mwa pòtàmwereê goo.»
32Â é ina wà ukai Agrippa tà wà

Festus pâ: «Üu kaa. Â wiàna câé caa
gére to pâdari César, â jèe tà pâri
ma panuâê côwâ.»

Panuâ Paulo naa Roma

27 Pidàbacoo tòotù na é pâra
naa Roma¶¶ [wà Paulo]. Â bà

pâra wiâê. [Wà tèpa coda, âna] rà
naa Paulo ma wà pàra tèpa pwa
wârimuru, tà Julius, wà pwi jè caa
kâra coda gée na ê pâ coda na rà
wéaari wà pwi ukai César. 2 cÂ [wà
Julius, âna é nama] bà tò naa gòro
ê wànga gée na ville Adramytte, na
é pâra dàra pâ aucoo kâra wànga
wâ province Asia. Â bà picaapâra
ma wà Aristarque, pwi âboro gée
na ville Tésalonika, wâna province
Macédoine.
3Na dàuru kêe, âna bà tèepaa pâ

naa na ville Sidon. Â wà Julius, âna
é wâdé naa goo wà Paulo, â é nye
panuâê ma é pâra dari wà tèpa bée
naawê, nau pa jiirà ê pwina tiàu jiié.
4Bà pâra géewê, â bà itàa

mwünyabweri ê pô Chypre, â bà po
pi-itàa na ânuuê, ba é uu carabà
ê pwéretòotù. 5Gée na càùru ê
pai tapàgà kâbà ê nawià Cilicie
ma Pamphylie, â bà tèepaa naa
na ville Myra wâna province Lycie.
6Â naawê, âna wà pwi caa kâra
coda, âna é pâmari ê pwi wànga
gée na ville Alexandrie, na é pâra
naa Italie, â é nama bà tò naa gò.

¶¶27:1 Roma—Grec: Italie. Roma, âna ville na maina naawê. Côo naa na
Neeremuru (Vocabulaire) naa pwâadàra tii.
c27:2 Apostolo 19.29



Apostolo 27:7 331 Apostolo 27:22

7 Jèe nye tàpo wâru tòotù kâbà
goro nye tà pi-itàa ba cîâa, â nye
dau gòo târa kaa ma bà tèepaa
mwünyabweri Cnide, pwi aucoo
kâra wànga. Â càcaa pâri ma bà
ti wê goro ê pwéretòotù, â bà itàa
na ânuuru i pô Crète, pâ goro i
goromee Salmoné. 8Bà tàpo itàa wii
i pô, â po dau gòo ê pai tapàgà kâbà
wê, â bà tèepaa naa Bons Ports, pwi
aucoo kâra wànga, na wâmwünyab-
weri ê ville Lasée.

Jèe pàara kâra èpà napô
9 Jèe dau wâru ê pàara na bà tu-

batiàu, â càcaa wâdé târa tòobàra
i pâra kâbà, ba jèe pàara kâra èpà
napô, ba jèe paé ê *tòotù maina
kâra parui septembre§§. 10Êkaa na
é patêrerà wà Paulo, â é ina tàra
pâ: «Guwà côo, co tèpa béeò, go tâ-
mogòori pâ wiàna jè pâra, â jèe pâ-
mari cèna èpà. O tanoori i wànga
bau ê êreê, â péa jè tà mwü
mwara.»
11–12Êco na wà tèpa tâa gòro i

wànga, âna càcaa wâdé tàra na rà
tòpò wànga naawê, na pwi pàara
kâra èpà napô. Â nümarà na rà
tàpo paé naa na aucoo kâra wànga
Phénix wâ Crète, ba cîimiri wê*. Â
wà pwi caa kâra coda, âna nye dau
piâjimuru têe ê pwina ru ina têe wà
pwi a pa wànga, ma wà pwi apooé,
jii ê popai kà Paulo. 13É tàpo uu ba
kîri ê pwéretòotù, na toome niboo
nawià, â rà niimiri pâ wâdé, â rà càù
jinu, â bà itàa wii ê gòropô Crète [pâ
naa Phénix].

Pòu na nawià
14Bwaa càcaa gòiri ê pai pâra

kâbà, â nye uu kaa ba maina ê pé
dàré gòro jaa, pé dàré na ina goo pâ
Euraquilon. Â pâ nau pòu, 15â jèe
càcaa pâri ma bà itàa caraé, ba é
jèe pòtò i wànga, â bà po ipanuâbà
ma é popabà. 16Bà pâ naa ânuuru
Cauda, ji pwi nari pô. Â dau gòo
târa ma bà naatoo medaribà i nari
wànga na bà tadàti. 17Êco na bà
mwa bàra càùé dòme.
Wà tèpa wakè gòro wànga, âna rà

pa ê pâ otàpwe, â rà dàgabiaé bwàti
naa goo i wànga maina. Ba dau wâ-
gotàra na citàwé naa pâ namarawâ
wâ Libye. Â rà naaboo i noo, â rà
panuâ ma é pòtòbà i pwéretòotù.
18Na dàuru kêe, ûna jèe dau

maina ê pai uu kâra i pwéretòotù,
â rà tütâjii ê pâ êre i wànga naa
nawià. 19Â, na béâracié kâra tòotù,
â rà tâjii mwara ê pâ neemuru
wànga.
20 Jèe wâru tòotù na é nye uu taaci

i pwéretòotù, â câbà caa côo ê tòotù
ma îricò†. Â bà jèe pâra nau càcaa
wâari pâ bà o udò. 21Â jèe wâru
tòotù mwara na câbà caa ija na.

É pagòo tèpa bée wà Paulo
É cimadò wà Paulo naa nabibiu

kâbà, â é ina pâ: «Tèpa béeò, wiàna
guwà gére pitêre dàra i pwi ia go ina
pâ na jè cibwaa pâra gée Crète, â
pwiri câé caa gére tèepaa marijè cè
pwina èpà wàrani. 22Êco na go ina
tàwà pâ: Guwà gòo! Ba o nye ticè

§§27:9 Tòotù maina kâra parui septembre—Grec: Tòotù kâra ipwanya. Côo
mwara Tòotù maina naa na Neeremuru (Vocabulaire) naa pwâadàra tii.
*27:11-12 Ba cîimiri wê—Ba é ti co wâna sud-ouest ma nord-ouest i
pwéretòotù.
†27:20 Câbà caa côo ê tòotù ma îricò—Ticè pai pwa wèema rà pa cè câmu
kàra naa goro îricò.

cè pwi jè ârapàarajè cèna é bà, êco
i wànga na o tiàu.
23«Go pwi ênawéna kà Pwiduée,

â èruune, âna é cùru me pwi jè *an-
gela kêe, 24 dna é ina tôo pâ: “Gà
cibwaa pwa ma wâgotâgà co Paulo,
ba gà o nye tèepaa pâdari wà César,
[pwi ukai kà tèpa *Roma]. Ba wà
Pwiduée na pwi a pimeaari, âna é
nama rà wâro diri wà tàpé na rà
pâra wiâgà. É wàrapwiri googà.”
25«Gée goro pwiri co tèpa béeò, â

guwà gòo, ba go nye cèikî naa goo
Pwiduée pâ, o wàra ê pwina é ina
tôo. 26 eÊco na jè o citàwé gò cè jè
pô.»

Rà pâmwünyabweri napô
27Gée na càùru ê pâ tòotù na

wâru, na bé 14 kâra ne, â é
nye popabà taaci i pòu naa nawià
Méditerranée‡. Â nabibiu kâra ne,
â wà tèpa wakè gòro wànga, âna
rà pitêre naa goorà pâ, bà pâra
mwünyabweri cè napô. 28Â rà tòcai
ê najawé goro otàpwe, ba na rà côo
ê pai numwiri wèe, â rà timari pâ 37
mètres. Nabwé, â bà tàpo paé, â rà
jèu tòcai mwara, â rà timari co 28
mètres. 29Wâgotàra pâ bà o tatée
cè gòoràwé, â rà tüboo ê ârapàpé
pàiri jinu gée pwâragòro wànga. Â
géewê, âna bà tâa, â jèe dau nü-
marà na awài gòropwaa.
30Nabwé, â wà tèpa wakè gòro

wànga, âna rà pwa na rà uru. Ba rà
naaboo ê nari wànga naa najawé, â
rà gòma-ina pâ na rà pâra nau tü-
boo cè pàra pàiri jinu naadòbà na-
poromara wànga.

31Êco na é ina wà Paulo tà tèpa
coda ma pwi caa kàra pâ: «Wiàna rà
pâra gée gòro wànga wà tèpa âboro
bèepwiri, â o capai tiàuwà diri.»
32Â rà nye êgò kaa wà tèpa coda,

â rà tapàgà ê pâ otàpwe na cipa i
nari wànga, â rà panuâê naa nawià
ma é wâri.

É pagòorà mwara Paulo
33Na bwaa pwa dàra ne, â é ina

tâbà¶ diri wà Paulo pâ: «Wâdé na
jè pa cè uti kâjè. Ba jèe ârailu
nadàpàra pwapwicîri na jè po tâa,
â câjè caa ija. 34Â êni, âna go âji
ilawà pâ, na guwà pa cè èwà, ba na
o pwa nii kàwà târa ma guwà udò.
Ba o nye ticè jè ârapàarawà cèna o
tiàu cè ji caapwi wàrapûruê.»
35Â é pa ê poloa, â é pwaolé tà

Pwiduée béaa kàra, â é tubiti, â é
ija. 36Â bà po capai piêgòtùru diri, â
bà ija. 37 (Po 276 kaamwara wàibà
naa gòro i wànga.) 38Ûna bà jèe
pwàro, â rà tétâjii pâ baikè blé naa
nawià, ba na puràra i wànga.

Rà citàwé naa na namarawâ
39Na pwaa, â wà tèpa wakè gòro

wànga, âna càra caa côoina ê napô,
êco na rà côo too ê namarawâ naa
bàrawià, wâna pwi jè nanarawé.
Â rà niimiri pâ na rà naadò wê i
wànga, wiàna pâri. 40Â rà tipi tâjii
ê pâ pàiri jinu naa nawià, â rà tipi
mwara ê pâ otàpwe na cipa pâ
ârawànga§ goo. Â rà càù too ê pwi
noo na tâa naporomara wànga, â
pipòtòbà too dàra bàrawià. 41Êco
na, na bà too, â bà citàwé naa na

‡27:27 Méditerranée—Grec: Adriatique.
¶27:33 Tâbà—Grec: Tàra. Ipaiwà naa na pâ nee tii 36 ma 38. É wâjaarà
wà Luka, pwi awii tii bèeni.
§27:40 Ârawànga—Gouvernail. Rà ina mwara wà tèpa ijiao pâ: Poé, é, pòé.
d27:24 Apostolo 23.11 e27:26 Apostolo 28.1

namarawâ, ba é kàrù i naporomara
wànga, â câé mwa caa gù. Â napwa
naa goo ê pwâragòro wànga, âna
tabòaa goro ê pai maina wàra ê wià.

Rà cau udò diri
42Rà niimiri wà tèpa coda pâ, na

catàmwara diri tèpa pwa wârimuru,
ba wâgotàra pâ rà péa tà uru gée
gòro wànga. 43Êco na wà pwi caa
kàra, âna nümee na é wâro wà
Paulo, â é pacoorà, â é ina tà tèpa
tâmogòori éoo pâ, na rà êgò béaa
ma ràmara éoo too naa gòropô. 44Â
é ina tà pàra tàpé pâ, na rà pa cè ére
upwâra, é cè noo kâra wànga, ma rà
éoo gò. Â [bà éoo diri, â] nabwé, â
bà capai tâdòo diri napô, â bà capai
udò diri.

Paulo naa gòropô Malte

28 Bà pâra na tâmogòori pâ ê
pwi pô bèepwiri, âna nee

Malte. 2 fÂ wà tèpa âboro wê, âna
rà dau tòpibà ma pitu tâbà bwàti.
Ûna dau maina ê popaa ma moo,
â rà pwa ê na ânye na dau maina,
â rà nama bà pwacârau. 3É pa na
ûdòro upwâra wà Paulo ma é tü dò
naa gòro ânye, â pwa ê dòèa na é
còobé gée na, goro tòoka, â é uti î
wà Paulo.
4Ûna rà côo pwiri wà tèpa âboro

naa napô bèepwiri, â rà pi-ina
tàra pâ: «É! Guwà côo, é pwi
a pòtàmwara âboro wà pwini, ba
é udò jii nawià, êco na é pwa
wârimuru têe i pwiduée kâjè, â é
nama é bà.»
5 gÊco na é ura i îê wà Paulo, â é

tûu naa na ânye i dòèa, â câé caa
tà pimaagé goo wà Paulo.

6 hÂ rà ucâriê wà tèpa âboro, ba
rà niimiri pâ é tèe, é, pwiri é tàpo
tûuboo ma é bà. Â jèe gòiri ê pai
ucâriê kàra, â ûna rà côo pâ câé caa
maagé, â pitòotéri i auniimiri kàra,
â rà ina pâ: «Bwa! Pé duée!»

É nama tiàu maagé kà tèpa âboro
7Wâna pwi ére-bà, âna pwa ê na-

puu kà Publius, pwi âboro pimaina
naa gò pô-bà. Wà pwini, âna é
tòpibà bwàti, â bà pitâa jaaé naa na
âracié tòotù. 8Napwa wà caa kêe,
âna é dau maagé, ba é pitòoka ma
coori domii. Â é tàgére puu gòro
aupuu. Â é pâra wà Paulo nau côoê,
â é tòpò ê îê naa gòé, â é pwapwicîri
kêe, â tiàu i maagé kêe.
9Gée na càùé, â rà mwa tà me

mwara wà pàra tèpa maagé gée na
napô bèepwiri, â é pwa ma tiàu ê
maagé kàra. 10Â rà dau pwabwàti
tâbà, â rà naa tâbà ê pwina tiàu ji-
ibà târa pâra.

É coo gòobàra pâra kêe naa Roma
11Po âracié parui ê pai tâa kâbà

[na gòropô wâ Malte]. Â nabwé, â
bà tò naa gò ê pwi wànga gée na
ville Alexandrie, na nee Castor ma
Pollux**, pwi wànga na é tà tâa wê
na pàara na èpà napô. 12Â [bà pâra,
â] bà tâdòo wâna ville Syracuse, â
bà tà tâa wê naa na âracié tòotù.
13Géewê, â bà itàa wii i napô,

tèepaa naa na ville Reggio. Na
dàuru kêe, âna é uu i pwéretòotù, â
ârailu tòotù kâbà pâ naa Pouzzoles,
pwi aucoo kâra wànga. 14Â bà pâ-
mari tèpa cèikî naawê, â rà ilari ji-
ibà pâ, na bà tàpo tâa jaarà, naa na
caapwi nadàpàra pwapwicîri, â bà

**28:11 Castor ma Pollux—Neere tupédu duée najawé bérepidu kà tèpa
Grec. Nee mwara pâ les Dioscures.
f28:2 2 Korénito 11.27 g28:5 Maréko 16.18 h28:6 Apostolo 14.11

bwaa tàpo tâa jaarà. Â bà mwa bàra
pâra naa *Roma.
15Na rà têre ê jèkutâ goobà wà

tèpa cèikî na rà tâa Roma, â rà me
carabà naa na Aupwa jèna kà Ap-
pius ma naa na ê pâ Âracié Wâra
ija. Â, na é côorà wà Paulo, â nye
dau piwâdé nümee kaa, â é ipwaolé
tà Pwiduée.

Paulo âna é patùra
tèpa Juif na Roma

16Na bà tèepaa pâ naa Roma, â
rà naa tàrù tà Paulo ma é tâa na jè
pwârawâ, â caapwi pwi coda na é
wéaarié.
17Gée na càùru ê âracié tòotù,

â wà Paulo, âna é papitiri wà tèpa
pitûâ kà tèpa *Juif na tâa Roma. Â
é ina tàra pâ: «Bwa; tèpa jènereô,
nye ticè na go pwa na èpà târa
ê Ba kâjè, ma ê pâ nyamanya kà
tèpa ijiao kâjè. Êco na rà tâjùruo
ma tòpò-o naa na karapuu, na
*Iérusaléma. Â rà popao, â rà naaô
tà tèpa Roma. 18 iÂ rà pitawiâô wà
tèpa Roma, â nümarà na rà panuâô
côwâ, ba nye ticè na rà pâmari naa
gooò cèna pâri ma rà catàmwaraô
goo.
19 j«Êco na wà tèpa Juif, âna

tàutàra. Êkaa na go jèe po ilari pâ,
na go to pâ naa jaa wà César, pwi
ukai. Êco na càcaa nümoo na go
pinatòti ê Ba kôo. 20 kÊkaa na go
todàwà ba na jè pitùra. Ba wàijè
tèpa Juif, âna jè cèikî naa goo pwi
[*Mesia, *pwi a pa-udòjè] na é me
[gée goo Pwiduée]. Êkaa na gére
pwa jinu gooò nabà.»
21Â rà tòpi têe pâ: «Bwa. Câbà

caa tòpi cè tii googà gée napô
*Judée, â nye ticè cè pwi jènerejè

mwara cèna é me nau pipwa jèkutâ
googà tâbà, é wâpà na é inagà ba
èpà. 22 lÊco na wâdé na gà napéaati
tâbà bwàti ê pwi ditàra pwapwicîri
bèepwiri, ba bà têre pâ, dau pi-
inawà ba èpà pitiri.»

É picémara Iésu tàra
23Rà càù têe ê jè tòotù, â wâru

tàpé na rà medarié, naa na i wâ na
é pitâa na. Â é pinapéaati tàra bwàti
[ê pwina é cèikî naa goo] â é picé-
mara tàra ê *Mwaciri kà Pwiduée. É
*paâjupâra Iésu tàra goro ê *Naèà
kà Moosé, ma ê pâ auina kà tèpa
*péroféta. Â rà pitùra, tapoo na
dàuru tiagoro bàrane. Ba é imudàra
na é tàpiri ê pwâranümarà naa goo
Iésu.
24Wà pàra tàpé, âna rà têreina

ê pwina é ina, â wà pàra pwi, âna
tàutàra dàra cèikî naa goo. 25 Jèe
pwa na rà ipiina, â càra caa pitêr-
erà, â é ina tàra wà Paulo pâ: «É nye
âjupâra ê Nyuâaê Pwicîri na ia é ina
tà tèpa jojoorowà na é naigé mee
wà péroféta Isaia, na é ina pâ:
26Gà pâra co pwini
ma ina tà pwi Ba:
“Guwà têre taaci,
â câguwà caa têreina.
Ucâri taaci,
â câguwà caa côo.”
27 [Go ina naa goorà—
goo pwi Ba kôo bèeni]:
Pwâranümarà na gòo,
pwâranyürurà na kee,
[âraporomeerà na bwi].
Ba péa rà côo
ma côoina bwàti
Â péa rà têre
ma têreina diri.
Â péa rà biirà

i28:18 Apostolo 26.31 j28:19 Apostolo 25.11
k28:20 Apostolo 26.6–7 l28:22 Apostolo 24.14

ma medario côwâ.
Péa nama tiàu
pâ maagé kâra Ba.» Ésaïe 6.9–10
28Â é tubanabwé wà Paulo, â é ina
tàra pâ: «Wâdé na guwà tâmogòori
pâ, wà Pwiduée âna é jèe panuâ ê
*Picémara Wâdé kêe pâdari tàpé na
càra caa tèpa Juif, â rà o têre, â rà o
udò, [â o tâa tàra ê *âji wâro].»
{ 29Â nabwé, â rà pâra wà tèpa

Juif, â rà dau pitaèkâa goo ê pwina
é ina tàra.}

É pacâmuri diri tàpé na rà medarié
30Napwa wà Paulo, âna é tâa na ê

wâ na é pa, naa na du ârailu naja††.
Â é tòpi diri ê pâ âboro na rà me nau
côoê. 31Â câé caa piwâ na é picé-
mara tàra ê Mwaciri kà Pwiduée, ma
pipacâmurirà goo diri ê pâ namuru
goo wà Pwi Ukai Iésu Kériso. Â nye
ticè jè muru, cèna pipaèràé naa na
ê pai tùra kêe.

††28:30 Munaa rà panuâ Paulo wà tèpa Roma, gée na càùru ârailu naja. Â
é mwa pwa béârapàpé kâra pai pâra kêe, na càcaa piwiâ naa na Tii Pwicîri.
Munaa é cai tèpa cèikî wâ Akaïe (Grèce). Â pwiri é pâra tia Espagnemwara.
(Côo Roma 15.24ma 28.) É wii bétapoo kâra tii kêe tà Timotéoma tii tà Tito
na pàara bèepwiri. Â gée na càùé, â wà Néron, pwi ukai kà tèpa Roma, âna
é nama jèu tâjùrué mwara. Â rà tétàmwereê wâpâ na naja 67 naa Roma.

Tii kà Paulo
tà tàpé

Roma
Bétapoo popai

Wàilàapà na wii tii bèeni?

Wà Paulo, pwi *apostolo. Wâru
tèpa cèikî na rà tâa jaaé, na rà
panuâ pâ bwàcu kàra tà tèpa béerà
naa *Roma (naporomee 16).

É wii wiidà?

Na ê *naja 57. Wà Paulo, âna
é wii gée na ville Korénito, naa
na béâracié kâra pai pâra kêe,
béaa kâra pai wâjué kêe côwâ naa
*Iérusaléma. (Côo Apostolo 15.25–
31.)

É wii tâî?

Tà tèpa âboro naa na ville wâ
Roma, na ia rà têre ê *Picémara
Wâdé, â ia rà cèikî naa goo. (Càcaa
wà Paulo na é picémara tàra.) Wâru
gée goorà, âna càra caa tèpa *Juif.
(Côo 1.13; 11.13,30,31.) Êco na
pwa pàra tàpé na rà tèpa Juif.
(Côo 2.17; 7.1.) Rà ipitiri wà tèpa
cèikî, naa na pâ pwârawâ. (Côo na-
poromee 16.)

Cina é wii?

Wà Paulo, âna é napéaati ê êre
cèikî kâjè, naa goo Iésu Kériso, ma
pai pwa goo, na é pa-udòjè wà
Pwiduée, ma naa tâjè ê *wâro dàra
gòiri jaaé.
Pwiri pwa pitaèkâa nabibiu kà

tèpa cèikî na rà tèpa Juif, ma

wà tàpé na càra caa tèpa Juif. É
paari wà Paulo pâ, tâa tà tèpa
Juif ê *aamwari na pwicîri gée goo
Pwiduée, êco na nabà, âna é tòpi
diri tèpa âboro na medarié, â câé
caa pwaké goro âboro.
É pwa pupûra tà tèpa cèikî, ba

na rà wârori ê wâro na *tàrù ma
âjupâra.
Jèpwi mwara, âna é patêre tèpa

cèikî naa Roma pâ, ée mwa tâa
jaarà wiàna é pâra naa Espagne
(1.10–13; 15.22–28).

Dà êre ê tii bèeni?

Ê tii bèeni, âna tii na é napéaati
bwàti ê pai pa-udòjè kà Pwiduée:
Béaa, âna jè cau tèpa pwa na èpà,

â jè tapacîri ê wârimuru na dau gòo
jii Pwiduée (naporomee 2–3). Êco na
dau maina *pimeaari imudi kêe ba
kâjè, â é pa-udòjè tèpa âboro jii pâ
èpà kâjè, wiàna jè cèikî naa gooé.
Wàépwiri auniimiri kêe gée na biu.
É pacoo nabà pwi auniimiri kêe-bà.
Â é nama é pinaigé mee wà Iésu
Kériso, na é pipanuâê, ba na é wâri
ê wârimuru kâjè, na é bà naa goro
*satauro (3.23). Gée goo kaa pwiri,
â wà Pwiduée, âna é nama jè tèpa
âboro na jè *tàrù na araé, â é nama
pwacèwii na câjè mu caa pwa na
èpà. Wàrapwiri co gée goo ê pwina
é pwa wà Kériso, â jè tòpi wiàna jè
cèikî naa gooé. Càcaa gée goo cè
pwina wâdé na jè pwa, é, pai pitêre
dàra kâjè cè jè naèà.
Wà *Abéraama, pwi âboro imaina

kà tèpa Juif, âna é câmu tâjè. Ê
wâro kêe, âna *paâjupâra ê pwina é
ina wà Paulo. Ba wà Abéraama, âna
é cèikî naa goo wà Pwiduée, â wà
Pwiduée, âna é nama é pwi âboro
na tàrù na araé (naporomee 4).

Gée goo ê pwina é pwa wà Kériso,
â wà Pwiduée, âna é tapàgà ê pàtà-
mara èpà naa na wâro kâjè, â é
jèe tipijè, ba na jè wârori ê wâro
na tàrù. O càcaa mwa caa pitèijè.
Ba wà Pwiduée, âna é jèe inapàpari
pâ, jè tèpa âboro kêe na jè wâdé na
araé (8.1). Â ticè muru na pâri ma
pinaaitirijè jii ê pimeaari kêe (8.38).
Gée goo kaa pwiri, â wâdé na jè

pipanuâjè bamwara têe, ba na jè
pwacèwii ê *ârapwaailò na wâro, na
dau wâdé têe. Ba wàé kaa pwiri ê
âji pwapwicîri, na pâri ma jè naa têe
(12.1).
Jè wârori pâ wâro na pitòimiri—jè

pitêre dà tàpé na tâa gòrà ê pitûâ
naa na napô (13.1); jè cibwaa pitèi
ma pi-ina tèpa cèikî béejè (14.4). Jè
pidàpwicâarijè goo pàra tàpé na cà-
caa mwü ê cèikî kàra. Â jè ipwadàra
ma jè pwa cè muru na wâdé tàra,
â jè pitu tàra, ma pagòo cèikî kàra
(15.1).

Pai pitàgoo tii
tà tàpé Roma

Ipwabwàcu ma pwâranüma Paulo
(1.1–17)
Jè cau tèpa pwa na èpà (1.18–

3.20)
Pai nama jè tàrù na ara Pwiduée

goro cèikî kâjè (3.21–5.21)
Pai wâro kâjè na bwaa âmuê (6.1–

8.39)
Ba Isaraéla ma pàra Ba (9.1–

11.36)

Câmu goro pai wâro kâjè (12.1–
15.13)
Bénabwé popai ma ipwabwàcu

(15.14–16.27)

Ipwabwàcu

1 mWâgo Paulo, pwi ênawéna kà
*Kériso Iésu, âna go pwa tii

[tàwà, tèpa cèikî naa *Roma]. É
todòo wà Pwiduée, ba na go pwi
*apostolo. Â é pitòrigario, ba na go
inapàpari ê *Picémara Wâdé kêe,
2 nna é jèe mara inapàpari béaa—
ba é nama rà pinaigé mara ê pwiibà
wà tèpa *péroféta kêe, na rà wii naa
na Tii Pwicîri— 3Picémara Wâdé goo
Pwina naîê, wà Iésu Kériso, Pwi Ukai
kâjè. Wàé, âna pwi gòobàra pwi ukai
*Davita‡‡. 4Â wà Pwiduée, âna é
paari pâ, é Pwina naîê, na é nama é
wâro côwâ gée na aubà, goro pàtà-
mara ê *Nyuâaê Pwicîri. 5 oÉ paci-
maô wà Pwiduée, ba na go¶¶ pwi
apostolo kà Kériso. Â ê wakè kôo,
âna, na go inapàparié târa diri ê
pâ Ba, ba na rà cèikî naa gooé, ma
pitêre dèe.
6–7 pWâguwà mwara tàpé Roma,

âna guwà tèpa bée tàpéebà. Ba
dau wânüma wà Pwiduée tàwà. Â
é todàwà, ba na guwà tèpa âboro
kà Iésu Kériso, ma guwà tèpa âji
Ba kà Pwiduée. Wâdé na tà tàwà
ê pimeaari imudi ma pinaanapô na
me gée goo Pwiduée kâjè ma Pwi
Ukai Iésu Kériso. Cidòri nyuâawà!

‡‡1:3 É, …Pwi gòobàra pwi ukai Davita naa na naiiri âboro… 4Â napwa
naa goo âji êreê na pwicîri, âna wà Pwiduée, âna é paari goro pàtàmee
pâ, é Pwina naîê, na é nama é wâro côwâ gée na aubà. É, …âna é paari
pâ, é Pwina naîê na dau pwa pàtàmee…
¶¶1:5 Go—Grec: Bà. Côo note goo 2 Korénito 1.6.
m1:1 Apostolo 9.15 n1:2 Roma 16.25–26
o1:5 Apostolo 26.16–18; Galatia 2.7–9 p1:6-7 Nombres 6.25–26

Nüma Paulo na é cairà
8Go tapoo goro pwaolé tà

Pwiduée kôo goowà diri, naa na
nee Iésu Kériso, ba jèe po jèkutâri
pitiri gòropuu ê cèikî kàwà. 9Â go
nye tà niimiriwà naa na pwâra
pwapwicîri kôo—üu, pâri ma é
*paâjupâra ê pwiibà wà Pwiduée.
Wàé na go piênawéna kêe gée na
diri ê pwâranümoo, na go inapàpari
ê Picémara Wâdé goo Pwina naîê.
10 qGo nye ciburà ilari jiié pâ,

na go caiwà, wiàna câbawâdé
kêe. 11Ba nye dau nümoo na go
pagòowà, ma jè ipâdi ma wâguwà
ê *aupwényunyuâari me gée goo
ê Nyuâaê Pwicîri. 12Â jè mwa pi-
pagòojè goro cèikî kâjè naa goo
Kériso.
13 rTèepaa naa goro nabà, âna cà-

caa pâri ma go paé dariwà. Êco na
wâdé na guwà tâmogòori, co tèpa
béeò naa na nee Kériso, pâ, jèe dau
wâru pai niimiri kôo pâ, na go pwa.
Ba wâdé tôo na go côo ê pwâra
wakè kôo naa jaawà, pwacèwii ê pai
côo kôo, naa [jaa tàpé na càra caa
tèpa *Juif] na pàra napô.
14Ba go dau niimiri [diri tèpa

âboro]—tàpé na rà pwacèwiijè, ma
wà pàra tàpé na pi-ité ê nyamanya

kâjè ma wàilà§§; â wà tèpa âboro na
rà câmu, ma wà tàpé na bwaa càra
caa câmu. 15Êkaa na dau nümoo na
go caiwà na Roma, ba na go picé-
mara ê Picémara Wâdé naa jaawà.

Êre Picémara Wâdé
16 sGo cèikî ba mwü* naa goro ê

Picémara Wâdé. Ba wàépwiri pwi
neemuru wakè kà Pwiduée na dau
pwa nii kêe† târa ma é pa-udò tàpé
na rà cèikî naa goo Kériso [ma naa
tàra ê *âji wâro jaaé]—tapoo gée
goo wà tèpa Juif béaa, ma tuban-
abwé naa goo pàra tàpé.
17 tBa ê Picémara Wâdé, âna

é paari tâjè tèpa âboro pâ, wà
Pwiduée âna é tòpò pinaanapô naa
nabibiu kâjè ma wàé‡, â é nama jè
tèpa âboro na jè tàrù na araé¶. É
wàrapwiri tâjè goro ê cèikî kâjè. Ba é
ina [wà Pwiduée] naa na Tii Pwicîri,
pâ, Wà pwina é cèikî, âna é tàrù na
arao. Â o tâa têe ê wâro.Habakuk 2.4

jè cau tèpa pwa na èpà
(Naporomee 1.18–3.20)

18Wà Pwiduée, âna é paari,
géenidò *napwéretòotù, ê pwâra
putàmu kêe tà tèpa âboro na èpà.
[Â ée mwa tèirà ma naa wârimuru

§§1:14 Tàpé na rà pwacèwiijè, ma wà pàra tàpé… Grec: Tèpa Grec ma tèpa
Barbare.
*1:16 Go cèikî ba mwü—Grec: Câgo caa kamu.
†1:16 Neemuru wakè kà Pwiduée, na dau pwa nii kêe—Grec: Ê jè pàtàma
Pwiduée.
‡1:17 Tòpò pinaanapô naa nabibiu kâjè ma wàé—Il nous a réconciliés. Ê
popai bèepwiri, âna pâra wiâra ê auina pâ: É nama jè tèpa âboro na jè tàrù
na araé (justifiés), êkaa na napéaati naa na tii bèeni. Côo mwara Tàrù naa
na Neeremuru (Vocabulaire) naa pwâadàra tii.
¶1:17 1re phrase—Grec: Ba ê tàrù kà Pwiduée, âna naa {tà pwi âboro}
goro ê cèikî kêe, ba kà {tàpé na} rà cèikî.
q1:10 Apostolo 19.21; Roma 15.23 r1:13 Apostolo 19.21
s1:16 Maréko 8.38; Apostolo 13.46; 1 Korénito 1.18–24
t1:17 Habakuk 2.4; Roma 3.21–22

tàra] wiâra pwâranümarà ma ê pâ
tûâ kàra na èpà. Ba rà pâiti jii ê
âjupâra, â rà pwa ma càra caa côo
Pwiduée wà pàra tàpé.
19 uÊco na nye pâri ma rà tâ-

mogòori Pwiduée, wiàna nümarà.
Ba é jèe nye tòpò [naa na pwâranü-
majè, wàijè tèpa âboro] ê pai
pwa wèe ma jè tâmogòorié. 20 vBa
wiàna câjè caa côoê goro du âra-
poromeejè, â é pipaarié bwàti naa
na ê pâ pwina é pwa gée na autapoo
goo. Ba é tòpò ê gòropuu, ma nap-
wéretòotù, ma diri ê pâ namuru na
tâa na. Â pâri ma jè côo pâ, é tâ-
jaijè awé, â pwa pàtàmee dàra gòiri.
21 wÊkaa na, rà o mwa wànau târa
pai ipwamururà wà tàpé na rà naa
càùrà naa gooé?
Wà tàpéebà, âna rà nye tâ-

mogòori pâ, nye pwa cè Pwiduée,
êco na càra caa pwamainaê ma
pwaolé têe, wàra na nümee goo.
Ba rà imwüru naa na ê bàutê, â
piticèmuru naa goo ê auniimiri kàra.
22 xRà niimiri pâ rà tàmanga, êco na
rà piwârau. 23 yBa rà naa càùrà naa
goo Pwiduée na é tâa dàra gòiri na
muugère kêe, ba na rà ipwamaina
ê pâ *ânuurumuru na o tiàurà—
ânuuru âboro, ma marü, ma macii,
ma dòèa.

É panuârà wà Pwiduée
24Gée goo kaa pwiri, na é panuâ

tèpa âboro wà Pwiduée, ma rà pwa
pâ tûâ na èpà na nümarà goo. Â rà
tubaèpà ê naiirà, â rà pitubakamurà
côwâ. 25Rà pâ na naaco Pwiduée
na é âjupâra, â rà itàari ê nyi duée

imudi§. Â rà ipwamaina ê pwina é
tòpò jii na rà ipwamaina wà Pwina
é tòpò diri! (Êco na [wàijè, âna]
wâdé na jè ipwamaina Pwiduée na é
âjupâra dàra gòiri! Wâdé na wàra!)
26Wàé kaa pwiri, na wà Pwiduée,

âna é panuâ tèpa âboro, ba na rà
pwa ê tûâ na jè kamu goo. Ba wà pa
ilàri kàra, âna jèe càra caa puu ma
tèpa paao, â rà puu ma pàra ilàri.
Â jèe càcaa wàra ê pai pwa goo!
27 zIpaiwà naa goo tèpa paao, ba jèe
càra caa ipuu ma wà pa ilàri; ba
rà nama dàtirà ê pâ câbawâdé kàra
na miiri, â rà ipuu ma pàra paao! Â
êkaa pwiri, na rà tòpi naa na naiirà ê
wârimuru kâra jèpa èpà na rà pwa.
28Ûna rà naa càùrà naa goo wà

Pwiduée, â é panuârà wiâra ê pâ au-
niimiri kàra na èpà, â rà pwa ê pâ
namuru na càcaa muru a pwa na
jè miiri goo. 29–31Rà pâ nau po dau
èpà naa na diri pai pwa wèe, â jèe
piaraégò ê tûâ kàra:
Rà tèpa iau;
Rà tèpa iputàmu;
Rà tèpa ipwamainarà;
Rà tèpa ipwa tûâ;
Rà tèpa ipwagoo;
Rà tèpa ipawâmi;
Rà tèpa pi-ina kàra;
Rà tèpa picocoo;
Rà tèpa pièpà;
Rà tèpa pitànyiri;
Rà tèpa piokée, tiagoo na;
Rà pâ nau tèpa pipòtàmwara âboro.
Càra caa pinünüma naa goo ê èpà
na rà pwa, ba gòo pûrurà.

Càra caa pitu tà pàra tàpé, ba ticè
imeaari goorà.

§1:25 Duée imudi—Grec: Ê pwina pwâ.
u1:19 Apostolo 14.15–17, 17.24–28 v1:20 Job 12.7–9; Psaume 19.2
w1:21 Éféso 4.17–18 x1:22 Jérémie 10.14; 1 Korénito 1.20
y1:23 Deutéronome 4.15–19; Psaume 106.20
z1:27 Lévitique 18.22, 20.13; 1 Korénito 6.9

Càra caa pacoo ipwataâboro kàra,
ba rà tèpa pwâ.

Càra caa pitêre dàra pa nyaa ma
caa kàra.

Càra caa papwicîri Pwiduée, â rà pâ
nau tèpa cicaraé.

Rà ciburà pâmari ê pâ na jèpapara
tûâ târa pwa pwina èpà.

32Wàépwiri kaa! Rà dau tâmogòori
bwàti ê pitûâ kà Pwiduée, â càra caa
ipacè naa goo. Jèpwi mwara, âna rà
pagòo mwara tàpé na rà pwaduwà
kàra. Wâdé na rà bà wà tèpa âboro
na wàrapwiri càrarà!

Pitèimuru kà Pwiduée

2 a[Pwiri gà gére pi-ina tâgà pâ:
«Rà nye dau èpà kaa wà tèpa

âboro bèeni!»] Wàéco, na gà nye
tàgére pwa mwara ê càrarà! Â o
po dau pwacoé tâgà na gà ipwamu-
rugà côwâ. Ba wiàna gà pitèirà, â
gà pipwa wârimuru côwâ tâgà. 2Ba
jè nye tâmogòori bwàti pâ, é *tàrù
wà Pwiduée na é pitèi wà tàpé na
rà wàrapwiri.
3Â wâgà, pwi a gére pwacèwiirà,

âna gà gére tèirà. Â wànau? Gà gére
niimiri pâ, gà uru jii ê pitèimuru kà
Pwiduée? 4 bCâgà caa gére côo pâ,
é dau pidàpwicâariê naa googà wà
Pwiduée, â é nye dau wâdé naa
googà? Gà nye gére pa ma piticè-
muru naa goo pwiri? É wàrapwiri wà
Pwiduée, ba nümee na gà pitòotéri
ê wâro'gà.
5Êco na tàutâgà goo, ba po dau

gòo pûrugà! Â gà nye tà piâjagò ê
wârimuru'gà. Ba o tèepaa pwi Tòotù
na ée mwa paari ê pwâra putàmu

kêe wà Pwiduée tà tàpé na rà pwa
na èpà. Â ée mwa paari ê pai tàrù
kâra ê pitèimuru kêe. 6 c«Ba wà tèpa
âboro, âna rà jèpa tòpi ê jèpa câ-
marà**, wiâra jèpa wakè kàra.»
7Wà pàra tàpé, âna rà ipwadàra

ma rà pwa ê pwina wâdé, ba na
é wâdéarirà wà Pwiduée††. Â rà
mudàra ê aupwényunyuâari kêe,
ma ê wâro na ticè pwâadèreè na
wâjaaé. Â wà Pwiduée, âna ée mwa
nama rà wâro awé jaaé.
8 dÊco na wà pàra tàpé, âna rà

cicaraé, â càra caa pitêre dàra ê
âjupâra, â rà nye tà ciburà pwa
ê tûâ na èpà. Â wà Pwiduée, âna
ée mwa putàmurirà, â ée mwa naa
wârimuru tàra.
9Wà diri tàpé na rà pwa na èpà—

wà tèpa *Juif ma pàra tàpé na càra
caa tèpa Juif—âna o pwaée kàra,
â rà o mwa tâa na aré ma tòina.
10Â wà diri tàpé na rà pwa pwina
wâdé—wà tèpa Juif ma wà mwara
pàra tàpé na càra caa tèpa Juif—
âna rà mwa tòpi jii wà Pwiduée ê
pwényuâa ma muugère, ma ipwa-
maina ma pinaanapô. 11Ba câé caa
ipwaké goro âboro.

Ipaiwà wiàna pwa Naèà, é ticè Naèà
12Wà tèpa Juif, âna tâa tàra ê

*Naèà kà Moosé, â wà pàra tàpé,
âna tiàu jaarà ê Naèà. [Êco na
ipaiwà wàilà. Ba] na rà pwa na èpà,
â ée mwa tèirà ma pwa wârimuru
tàra wà Pwiduée. Â ê pitèimuru kêe
tà tèpa Juif, âna o pâra wiâra ê
Naèà.

**2:6 Câma—Récompense. Pumara wakè.
††2:7 Ba na é wâdéarirà wà Pwiduée—Grec: Rà mudàra ê muugère.
a2:1 Mataio 7.1–2; Ioane 8.7 b2:4 Éféso 1.7; 2 Pétéru 3.15
c2:6 Psaume 62.13; Proverbes 24.12; Mataio 16.27; 2 Korénito 5.10
d2:8 2 Tésalonika 1.8

13Wiàna tâa tâjè ê Naèà, â wiàna
câjè caa pitêre dàra, â o [coo ê
wârimuru kâjè]. Êco na, wiàna jè
pitêre dàra, â wà Pwiduée, âna [é
tòpò pinaanapô naa nabibiu kâjè
ma wàé, â] é nama jè tèpa âboro
na jè *tàrù na araé.
14 eWà tàpé na càra caa tèpa Juif,

âna càra caa tâmogòori ê Naèà. Êco
na, ûna rà wâro wiâra *pwâratùra-
nigée-goorà, âna, pwacèwii na rà
wâro wiâra ê Naèà‡‡. 15Â rà nye tà
paari pâ, é nye tâa na pwâranü-
marà ê Naèà. Â ê pwâratùra-nigée-
goorà, âna é *paâjupâra pwiri. Ba,
na pàra pàara, âna rà pitòtirà côwâ,
â na pàra pàara, âna rà ipwamururà
côwâ.
16 Jè o mwa côo bwàti na Tòotù

kâra Pitèimuru. Ba wà Pwiduée,
âna é nama é pitèi ê pwina cârü
na pwâranüma diri tèpa âboro wà
Kériso Iésu. Â wàépwiri pwi *Picé-
mara Wâdé na go inapàpari.

Ba Isaraéla ma Naèà
17Wâgà, pwina gà pwi Juif, gà

nama pàagà ê Naèà, â gà pi-ina
kâgà, ba gà pwi âboro kà Pwiduée.
18Â gà ina pâ gà tâmogòori ê
câbawâdé kêe; â é pitu tâgà ê Naèà,
ma gà tâmogòori cè pai pâra'gà na
wâdé. 19Â gà niimiri pâ gà pwi a
pipopa tèpa bwi, â gà pwi pwéelaa
kà tàpé na rà tâa na bàutê. 20–21 fgÂ
gà pwi a picòo tàpé na càra caa tâ-

mogòori pwa pwina wâdé. Â gà pwi
a pacâmuri tàpé na bwaa càra caa
gòo¶¶. Ba gà niimiri pâ, tâa tâgà
ê autâmogòorimuru ma ê âjupâra,
me gée goro ê Naèà.
Pwiini! Gorodà na câgà caa

picòogà côwâ? Ba gà ina tà pàra
tàpé pâ, na rà cibwaa mura, â
wâgà, âna gà pwi a mura! 22Â gà
papwicîri ê toomura, â wâgà, na
gà pwi a toomura! Â gà èpàri ê pâ
duée imudi, êco na gà mura [pâ
ânuurà] gée na pâ wâra pwapwicîri
kàra§§! 23Gà pi-ina kâgà, ba tâa
jaagà i Naèà, êco na câgà caa
pitêre dàra! Â gà gére tubaèpà tà
Pwiduée goro ê tûâ'gà.
24 hBa jèe nye wii naa na *Tii

Pwicîri pâ: Â gà pwi majoroé ma wà
tàpé na càra caa tèpa Juif, âna rà pi-
ina ba èpà ê nee Pwiduée.Ésaïe 52.5

Âji kamaî
25 [Wâgà na gà pwi Juif, âna pwa

*kamaî tâgà.] Â wiàna gà pacoo ê
Naèà, â ê pai pwa kamaî'gà, âna
piâjimuru. Êco na, wiàna câgà caa
pitêre dàra ê Naèà, â o piticèmuru
naa goo ê pai pwa kamaî'gà.
26 iWà tàpé na càra caa tèpa Juif,

âna càcaa pwa kamaî tàra. Êco na,
wiàna rà pitêre dàra ê Naèà kà
Pwiduée, â wà Pwiduée, âna é côorà
ma rà pwacèwii tàpé na pwa kamaî
tàra. 27O wàilà na rà pitèigà, wâgà,
pwi Juif, na pwa kamaî tâgà. Â gà

‡‡2:14 2e phrase—Grec: Ûna rà pwa, gée goorà, ê pwina é ina ê Naèà, â
rà pâ nau {tèpa} naèà kàra, wàilà côwâ.
¶¶2:20-21 Tàpé na bwaa càra caa gòo—Grec: Tèpa nari èpo.
§§2:22 Gà mura…gée na pâ wâra pwapwicîri kàra—é, Câgà caa tòimiri ê
neemuru na pwicîri. Pwiri wà pàra tèpa Juif, âna rà icuri pâ ânuuru duée, na
me gée na pâ wâra pwapwicîri kà tàpé na càra caa cèikî naa goo Pwiduée.
Muru na pwicîri naa na Naèà. (Côo Deutéronome 7.25.)
e2:14 Apostolo 10.35 f2:20-21 2 Timotéo 3.5
g2:20-21 Mataio 23.3–4 h2:24 Ésaïe 52.5 i2:26 Galatia 5.6

o tòpi ê wârimuru na dau maina. Ba
gà tàgére tâmogòori ê Naèà, êco na
tàutâgà na gà pitêre dàra.
28Gona wàilàapà tèpa âji Juif?

Câjè caa tèpa Juif, gée goro ê pâ
muru na jè côo goro âraporomeejè.
Â ê âji kamaî, âna càcaa ê câmu kêe
na pwa naa na naiijè tèpa âboro.
29 jJè tèpa âji naî Pwiduée*, gée goro
ê wakè kâra Nyuâaê Pwicîri naa na
pwâranümajè. Â càcaa ê naèà na
pwa pwiri. Â wiàna wàrapwiri, â dau
pwacoé naa goojè tèpa âboro ma jè
ipwamainajèmwara. Â nye wàco wà
Pwiduée na pâri ma é ipwamainajè.

Dau tàrù pwina é
pwa wà Pwiduée

3Wiàna wà pwi jè âboro, âna
é pwi *Juif, â gona muru na

wâdé, é, muru na càcaa wâdé? Â
ê pwa *kamaî, âna pwamuru naa
goo pwiri? 2Üu, nye dau wâdé ba
kêe naa na pâ muru na wâru. Ba wà
Pwiduée, âna é naa tà tèpa Juif ê
popai kêe, ba na rà wéaari.
3Wiàna wà pàra tàpé gée goorà,

âna càra caa wéaari ê pâ auinabéaa
kàra têe, â gona wà Pwiduée, âna o
câé caa wéaari ê pâ auinabéaa kêe
tàra? 4 kAkaé! Ba wiàna rà pwâ wà
tèpa âboro, â wà Pwiduée, âna wàé
Pwiduée na é *tàrù, â é nye wakè
na âjupâra. Ba jèe nye wii naa na
*Tii Pwicîri pâ:
Na gà tùra, co Pwiduée,
â gà tàrù ma âjupâra.
Tèpa âboro diri,
âna rà côoina popai'gà.
Â gà nye ciburà piétò,
jii tàpé na rà pitòtigà.Psaume 51.6

5Napwa naa goo pâ tûâ kâjè na
èpà, âna rà paari pâ, nye ticè èpà
goo Pwiduée. Â gée goo kaa pwiri,
â rà ina pàra tàpé† pâ: «Càcaa
wâdéwiàna é pwawârimuru tâjè wà
Pwiduée, [ba pâ tûâ kâjè na èpà,
âna paari pai wâdé kêe]!» 6Akaé!
Ba wiàna wàrapwiri, â pwiri càcaa
tàrù ê pai pwa kà Pwiduée, â pwiri o
wànau târa cè pai tèi kêe tèpa âboro
ni gòropuu?
7 [Â wâgà, pwiri gà pwacèwii

tàpéebà, â gà gére niimiri pâ] ‘Ê
pâ tûâ kôo na èpà, âna paari pâ,
piwéna jiijè ê pwina é pwa wà
Pwiduée. Â jè côoinari pai muugère
kêe goo. Êkaa na càcaa tàrù na é
pwa wârimuru tôo goo wà Pwiduée.’
8 [Bwa. Gà cibwaa ina pwiri. Ba

nye ipaiwà] na jè ina pâ: «Wâdé
na jè pwa na èpà, ba na o tèepaa
ê pwina wâdé!» (Â pwa pàra tèpa
pwâ na rà ina pâ, go ina pwiri. Â wà
tàpéebà, âna pâri ma pwawârimuru
tàra.)

Ticè âboro na
é tàrù na ara Pwiduée

9 lJè ina pâ wànau naa goobà,
wàibà tèpa Juif? Gona bà piwéna
jii wà pàra tàpé na ara Pwiduée?
Bwa! Càcaa wàrapwiri! Ba go jèe
nye ina pâ: Êdiri pâ âboro, âna rà
jèe cau piênawéna kâra ê [auniimiri
kàra na] èpà—wà tèpa Juif ma wà
mwara tàpé na càra caa tèpa Juif.
10mBa jèe wii naa na Tii Pwicîri pâ:
Nye ticè pwi jè âboro
cèna é tàrù na ara Pwiduée.
Nye ticè ji pwina caapwi wàé!
11Nye ticè jè âboro

*2:29 Tèpa âji naî Pwiduée—Grec: Tèpa Juif, tàpé na pwa kamaî tàra.
†3:5 Rà ina pàra tàpé—Grec: Go tùra pwacèwii tèpa âboro.
j2:29 Deutéronome 30.6; Kolosé 2.11 k3:4 Psaume 51.6
l3:9 Roma 1.18–2.24, 3.23 m3:10 Psaume 14.1–3, 53.2–4

cèna é wâro naa âjupâra.
Nye ticè pwina é mudà Pwiduée!
12Rà nye cau naa càùrà
naa goo Pwiduée.
Rà cau tèpa âboro na rà èpà.
Nye ticè na pwa na wâdé.
Nye ticè ji pwina caapwi

wàé!Psaume 14.1–3
13 nNa rà tùra, âna pimo;
piârailu ûmemeerà.
Ba rà pigòé ma tubé.Psaume 5.10
Popai kàra, âna pwacèwii aru.
Rà utijè pwacèwii dòèa.Psaume

140.4
14 oMaina tojii na pwârà.
Jè maagé goo pwâratùra

kàra.Psaume 10.7
15 pRà nye itàa co, nau ipòtàmwara.
16Wâna rà pâ wê, na rà tòdidiri.
Rà câmi ê aré ma tojii.
17Càra caa tâmogòori
ê naigé mara pinaanapô.Ésaïe

59.7–8
18 qBa càra caa papwicîri

Pwiduée.Psaume 36.2
19Napwa naa goro ê *Naèà, ma ê
pâ popai na wâna, âna mara tatée
wà tàpé na é naa ba kàra ê Naèà
[wà tèpa Juif]. É paari diri pâ tûâ kà
tèpa âboro na càcaa *tàrù na ara
Pwiduée, â na ée mwa pitèirà goo.
Â nye ticè jè âboro naa gòropuu diri
cèna pâri ma é ipwamuruê. 20 rBa
nye ticè jè âboro cèna é ina pâ é
pwi âboro na é tàrù na ara Pwiduée
goro cè pai pitêre dàra kêe ê Naèà.
Ba ê wakè kâra ê Naèà, âna, na rà
tâmogòori tèpa âboro pâ, rà tèpa
âboro na rà èpà.

pai nama jè tàrù na ara
pwiduée goro cèikî kâjè

(Naporomee 3.21–5.21)
21Nabàni, âna é jèe paari wà

Pwiduée ê pai pwa goo, ma jè o tèpa
âboro na jè tàrù na araé. Â, na é nye
pwa, âna nye ticè Naèà. Ba ê Naèà
kà *Moosé ma ê pâ popai kà tèpa
*péroféta, âna rà nye po *paâjupâra
co ê pwina é pwawà Pwiduée. 22 sBa
wà Pwiduée, âna [é tòpò pinaanapô
naa nabibiu kâjè ma wàé, â] é nama
jè tàrù na araé, wiâra ê cèikî kâjè. Â
é pwa tà diri tèpa âboro na rà cèikî
naa goo Kériso, â nye ticè ipwaké
goo.
23Ba jè cau pwa na èpà diri, â jè

wâiti jii ê pwényuâa ma muugère
kà Pwiduée. 24 tÂ wà Pwiduée, gée
goro ê *pimeaari imudi kêe, âna é
naa tâjè ê âraimeai na wàrapwiri—
[ê pinaanapô, na é tòpò naa nabibiu
kâjè ma wàé. Â é nama pwacèwii
na câjè mu caa pwa na èpà] ba na
jè tèpa âboro na jè tàrù na araé. Ê
pwiibà, âna âraimeai kêe tâjè, na é
naigémee wà Kériso Iésu, na é tipijè
jii ê pâ na èpà.
25–26Wà Pwiduée, âna é naa wà

Kériso, ba na é pwi *ârapwaailò ba
kâjè. Gée goo ê domii kêe, â wà
Pwiduée, âna é pwanauri ê pâ èpà
kâjè tèpa cèikî naa gooé. Â wàépwiri
na é paari pâ, tàrù ê pai pwa kêe.
Ba béaa, âna é pidàpwicâariê naa
goojè, â câé caa pwa wârimuru tâjè
goro èpà kâjè. Â nabà, âna é nama
jè tèpa âboro na jè tàrù na araé, na
jè cèikî naa goo Iésu.

n3:13 Psaume 5.10, 140.4 o3:14 Psaume 10.7
p3:15 Ésaïe 59.7–8 q3:18 Psaume 36.2 r3:20 Psaume 143.2; Roma
7.7; Galatia 2.16 s3:22 Galatia 2.16 t3:24 Roma 5.1

É paâjupâra Naèà ê cèikî kâjè
27Géewê, âna o ticè majoroé ma

jè pi-ina kâjè. Â piticèmuru naa goro
ê pai pitêre dàra ê Naèà. Ba ê pwina
é âjimuru, âna cèikî. 28Ba go ina
tàwà pâ: Wà Pwiduée, âna [é jèe
tòpò pinaanapô naa nabibiu kâjè
ma wàé, â] é nama jè tèpa âboro
na jè tàrù na araé, wiâra cèikî kâjè.
Â càcaa gée goo ê pai pacoo kâjè ê
Naèà.
29 uWànau, gà niimiri pâ, wà

Pwiduée, âna é nye Pwiduée kà
tèpa Juif co? Â gona câé caa
Pwiduée kà pàra tàpé mwara?
Akaé, ba é Pwiduée kâra gòropuu
diri‡! 30 vBa é nye caapwi co wà
Pwiduée. Ba wàé na ée mwa nama
rà tèpa âboro na rà tàrù na araé wà
tèpa Juif, wiâra cèikî kàra. Â wàé
mwara na ée mwa nama rà tàrù na
araé pàra Ba, wiâra cèikî kàra.
31 wÊco na jè cibwaa niimiri pâ,

piticèmuru naa goo ê Naèà, wàrap-
wiri goro ê cèikî kâjè. Bwa! Càcaa
wàrapwiri! Ba ê cèikî kâjè, âna é
paâjupâra ê Naèà.

É pwi a cèikî wà Abéraama

4 Jè o ina pâ wànau naa goo wà
*Abéraama, pwi jojoorojè¶? Dà

cè câmaê gée goro ê wakè na é
pwa? 2 [Nye ticè.] Càcaa gée goo ê
pwina é pwa, na é jèe pwi âboro
na é *tàrù na ara Pwiduée. Â cà-
caa pâri ma é pi-ina kêe. 3 xBa jèe

nye wii naa na *Tii Pwicîri pâ: Wà
Abéraama, âna é cèikî naa goo
Pwiduée, â gée goro ê cèikî kêe,
âna wà Pwiduée, âna é nama é pwi
âboro na é tàrù na araé.Genèse 15.6
4Napwa naa goo wà pwi jè âboro

na é pwi a wakè, âna ê mwani na
é tòpi, âna wâriê goro wakè kêe,
â càcaa po mwani naa wàrapwiri.
5–6Êco na càcaa ipaiwà naa goo wà
pwi âboro na nümee na é wâdé
na ara Pwiduée, ba ticè wakè na
pâri ma é pwa. Â wâdé co ê cèikî
kêe naa goo Pwiduée. Gée goo ê
cèikî kêe, âna wà Pwiduée, âna [é
tòpò pinaanapô naa nabibiu kàru
ma wàé, â] é nama é pwi âboro na
é tàrù na araé.
Wà ukai *Davita, âna é nyabiri ê

ipwàdée kà pwi âboro na wàrapwiri,
na é ina pâ:
7–8 yRà nye ipwàdée kaa
wà tàpé na nuwarà.
É pa jiirà tojii
wà Pwiduée Caa.
Rà puràra wàilà,
ba pwanauri awé
diri pâ èpà.
Câé mwa caa côo
ê pwina rà pwa!Psaume 32.1–2

Càcaa kamaî na nama jè wâdé
9Ê ipwàdée [na é ina wà Davita]

âna gona nye kà tèpa *Juif co? Bwa.
Nye kâra diri ê pâ Ba. Ba ia go jèe
nyemara ina pâ:Wà Abéraama, âna
é cèikî naa goo Pwiduée, â gée goro

‡3:29 Gòropuu diri—Grec: Pàra tèpa Ba (les païens).
¶4:1 Abéraama, pwi jojoorojè—Grec: Abéraama, pwi jojoorojè wiâra ê naiiri
âboro. Wà Abéraama, âna é pwi jojooro tèpa Juif. Êco na é pâ nau pwi
jojooro mwara, diri tàpé na rà cèikî naa goo Pwiduée. (Côo du nee tii 11
ma 12.)
u3:29 Roma 10.12 v3:30 Deutéronome 6.4; Galatia 3.20
w3:31 Mataio 5.17 x4:3 Genèse 15.6; Galatia 3.6
y4:7-8 Psaume 32.1–2

ê cèikî kêe, âna wà Pwiduée, âna
é nama é pwi âboro na é tàrù na
araé.Genèse 15.6
10Ba wiidà na wà Pwiduée, âna é

nama tàrù wà Abéraama na araé?
Pwiri gée na càùru ê *kamaî kêe?
Bwa, càcaa gée na càùé, â nye
béaa. 11 zBa wà Pwiduée, âna é nye
nama é tàrù na araé, na bwaa càcaa
pwa kamaî têe, gée goro ê cèikî kêe
naa goo Pwiduée. Â gée na càùé, â
é tòpi ê câmu wà Abéraama goro
ê kamaî kêe, na paari pâ, ée mwa
bàra tàrù na ara Pwiduée gée goro
ê cèikî kêe.
Â, na wàrapwiri, â wà Abéraama,

âna é jèe pâ nau caa kà diri tèpa
cèikî naa goo Pwiduée na càcaa
pwa kamaî tàra. Â wà diri tàpéebà,
âna wà Pwiduée, âna é nye nama
rà tèpa âboro na rà tàrù na araé.
12Wà Abéraama, âna é nye pwi caa
kà tàpé na pwa kamaî tàra, [âna
wà tèpa Juif] wiàna rà pâra na cèikî,
wiâra naigé na ia é pwa. Ba wàé,
âna é cèikî naa goo Pwiduée, béaa
kâra ê pai pwa kamaî têe.

Auinabéaa kà
Pwiduée tà tèpa cèikî

13 aWà Pwiduée, âna é ina tà
Abéraama ma wà tèpa gòobèreè,
pâ, ée mwa naa tàra ê gòropuu diri.
Càcaa gée goro na é pitêre dàra
ê *Naèà wà Abéraama. É wàrap-
wiri têe wà Pwiduée, ba é jèe nama
é pwi âboro na é tàrù goro cèikî
kêe. 14 bBa wiàna pwi aupwényun-
yuâari bèepwiri, âna kà tàpé na rà
pitêre dàra ê Naèà kà *Moosé, â

pwiri piticèmuru naa goo ê cèikî bau
i pwi ia é ina wà Pwiduée.
15 cBwa! Ê Naèà, âna é pame co

ê wârimuru [tà tàpé na pwa na rà
wârori ê Naèà. Ba pwacoé na rà
pâra wiâra diri]. Â wiàna nye ticè
naèà, â pwiri [nye ticè napârajè na
jè wârori. Â] nye ticè pai pitanami
kâjè.
16 dÊ aupwényunyuâari [na é ina

wà Pwiduée] âna me gée goro ê
*pimeaari imudi kêe, â gée goro
mwara ê cèikî kà Abéraama. Â rà
pâra na tâa na tèpa gòobèreè. Â
càcaa kà tàpé co na rà pâra wiâra
ê naèà; â kà pàra tàpé mwara na
rà cèikî naa goo Pwiduée, pwacèwii
Abéraama, pwi caa kâjè diri.
17 eBa jèe nye wii naa na Tii Pwicîri

pâ: Go pwa ma gà pwi caa kâra ê
pâ Ba na wâru.Genèse 17.5 Êkaa na
é pwi caa kâjè wà Abéraama, ba é
cèikî naa goo wà Pwiduée. [Ba é tâ-
mogòori pâ wà Pwiduée, âna pâri
ma é pacoo ê auinabéaa kêe.] Ba
wà Pwiduée, âna wàé na é pawâro
côwâ tèpa bà. Â wàé mwara na é
tòpò ê pwina bwaa âmuê, na câjè
caa pâji pâmari naani gòropuu.
18–19 fgÜu, é nye wâari wà

Abéraama naa goro i pwi ia é ina
têe wà Pwiduée, â é pidàpwicâariê
goro tapacîri. Ba é cèikî naa goo
Pwiduée na ia é ina têe pâ: O dau
wâru awé tèpa gòobàragà.Genèse
15.5 Â êkaa pwiri, na é pâ nau pwi
caa kâra ê pâ Ba na wâru.Genèse
17.5
Ê cèikî kà Abéraama, âna é

cimwü. Êco na jè muru na pwacoé,
ba jèe po 100 naja kà Abéraama,

z4:11 Genèse 17.10–11
a4:13 Genèse 17.4–6, 22.17–18; Galatia 3.29 b4:14 Galatia 3.18
c4:15 Roma 3.20, 5.13 d4:16 Galatia 3.7 e4:17 Genèse 17.5
f4:18-19 Genèse 15.5 g4:18-19 Genèse 17.17

â é jèe pâmwünyabweri na é bà.
Â wà Sara, tô wâdèe, âna jèe cà-
caa pâri ma é ipièrù. 20Êco na câé
caa pidumapiê, â é nye cèikî naa
goro ê auinabéaa kà Pwiduée. Â
ê cèikî kêe, âna é pagòoé, â é
nye ipwamaina Pwiduée. 21Ba é tâ-
mogòori pâ, wà Pwiduée, âna dau
pwa pàtàmee, ma é pacoo i pwi
ia é mara ina têe. 22 hÂ wàé kaa
pwiri, na wà Pwiduée, âna é nama
é pwi âboro na é tàrù Abéraama na
araé.Genèse 15.6

Popai ba kâjè mwara
23Ê pâ popai bèepwiri, âna càcaa

kà wà Abéraama co, 24–25 iâ popai
ba kâjè mwara. Ba é jèpa côo ê cèikî
kâjè wà Pwiduée, â ée mwa tòpijè.
Wàé na é naa Iésu, Pwi Ukai kâjè, ba
na é pwa wârimuru goro ê pâ èpà
kâjè, [tiagoro ê pai bà kêe]. Â wà
Pwiduée, âna é pawâroé côwâ gée
na aubà, ba na [é tòpò pinaanapô
naa nabibiu kâjè ma wàé, â] é nama
jè tèpa âboro na jè tàrù na araé.

Pinaanapô naa nabibiu
kâjè ma Pwiduée

5Wà Pwiduée, âna é nama jè tèpa
âboro na jè *tàrù gée goro ê

cèikî kâjè. Â nabàni, âna jè tâa
na ê pinaanapô ma wà Pwiduée
na é naigé mee wà Pwi Ukai kâjè,
Iésu Kériso. 2Gée goro ê cèikî kâjè
naa gooé, â jèe pâri ma jè pâdari
Pwiduée, ba é naigé kâjè wà Iésu. Â
jè jèe tòpi ê *pimeaari imudi kêe, â

jè wârori nabà. Â jè jèe ipwàdée, ba
jè cimwü naa na ê cèikî kâjè, pâ, jè o
tòpi ê câmajè—pai tâa kâjè na ê pai
maina ma muugère kà Pwiduée§.
3 jJèpwi mwara, âna jè ipwàdée na

pâ aré kâjè, ba jè tâmogòori pâ, ê
aré, âna é nama jè pidàpwicâarijè.
4Â, na jè pidàpwicâarijè, â jè cimwü
naa na pâ tacai. Â, na jè cimwü,
â o pimaina too ê cèikî kâjè, na jè
tapacîri [ê auinabéaa kà Pwiduée].
5Â é cimwü ê cèikî kâjè naa gooé,

ba o câé mwa caa panuâjè wà
Pwiduée. Ba jèe dipitiri pwâranü-
majè ê pimeaari kêe na dau maina
awé, na é pinaigé mee ê Nyuâaê
Pwicîri, na jèe naa tâjè.

É bà ba kâjè na jè bwaa èpà
6Ba, na bwaa nye càcaa pâri [ma

jè ipa-udòjè] â wà Kériso, âna é jèe
bà ba kâjè, wàijè tèpa âboro na jè
èpà, na pwi pàara, na é jèe nye
dàbacoo wà Pwiduée.
7 [Â jè pinünüma cai naa goo ni]:

Po dau pwacoé ma jè bà ba kà pwi
âboro na *tàrù ê wâro kêe. Â matâra
pâ, pwa nii ma gòo kâjè ma jè bà ba
kà pwi âboro na é dau meaari pàra
tàpé**. 8 kÊco na wà Kériso, âna é bà
ba kâjè na jè bwaa tèpa âboro èpà.
Wàé kaa pwiri, na wà Pwiduée, âna
é paari ê pimeaari kêe ba kâjè.
9 lÂ nabàni, âna é jèe nama jè tàrù

na araé goro ê pai pwa *ârapwaailò
kêe—[ê pai bà kà Kériso]. Â wiàna é
pwa ê muru na maina na wàrapwiri,
â wà Kériso, âna ée mwa pa-udòjè

§5:2 Grec: Ba gée gooé na tàpiri tâjè ê pimeaari imudi bèepwiri, â jè cimwü
naa na, â jè ipwàdée, naa na auwâari, goro ê pai maina ma muugère kà
Pwiduée.
**5:7 Na é dau meaari pàra tàpé—Grec: Na é wâdé.
h4:22 Genèse 15.6 i4:24-25 Ésaïe 53.4–5
j5:3 Jacques 1.2–3; 1 Pétéru 1.5–7 k5:8 Ioane 3.16; 1 Ioane 4.10
l5:9 Roma 1.18, 2.5

jii ê wârimuru [na Tòotù na ée mwa
pitèi tèpa âboro na wà Pwiduée].
10Ba, na pàara na jè bwaa

tèpa cicara wà Pwiduée, â é tòpò
pinaanapô naa nabibiu kâjè ma
wàé goro pai bà kà Pwina naîê. Â
wiàna é wàrapwiri tà tèpa cicaraé,
â ée mwa upajè goro pai wâro
[côwâ] kà Pwina naîê, nabàni na
jè jèe tèpa bée. 11Â jè ipwàdée
ma ipwamainaê, gée goo Pwi Ukai
kâjè Iésu Kériso, na é jèe tòpò ê
pinaanapô bèepwiri.

Adamu ma Iésu Kériso
12m[Wàéni ê pwina tèepaa]: Ê

Èpà††, âna jèe tèepaa me naa
gòropuu, ê majoroé pwi caapwi
âboro, wà *Adamu. Â ê Èpà, âna é
pwa ma jè bà, wàijè diri tèpa âboro.
Ba jè cau pwa na èpà, â jè o cau bà.
13 nBa jèe wâni gòropuu ê Èpà,

béaa kâra ê pai naa ê Naèà kà
Pwiduée tà *Moosé. (Êco na, na
bwaa ticè naèà, â câjè caa naa
nümajè naa goro ê pâ èpà na jè
pwa.) 14Êkaa na, tapoo na pàara kà
Adamu, tèepaa naa goo wà Moosé,
â pwa nii kâra ê pwâra bà naa goro
tèpa âboro. [Ba rà cau bà.] Ipaiwà
wiàna càra caa pwa ê pwi èpà na
ia é pwa wà Adamu. (Ba wàé, âna
é pwa ê pwina é papwicîri jiié wà
Pwiduée.)
Napwa naa goo wà Adamu, âna ê

pwi ânuuru Pwina ée mwa tèepaa.
15–16Êco na càru caa ipaiwà. Ba ê
èpà na é pwa wà pwi caapwi âboro,
wà Adamu, âna po dau pi-ité jii ê

âraimeai na é naa naa goro piticè-
muru naa goo‡‡ wà Pwiduée na é
naigé mee pwi caapwi âboro, Iésu
Kériso. Gée goo ê èpà kà Adamu,
âna rà cau bà diri ê pâ âboro. Â
gée goro ê pwina é pwa wà Kériso,
âna rà cau tòpi ê pâ aupwényun-
yuâari na é naa wà Pwiduée naa na
pimeaari imudi kêe.
Ba ê èpà kà Adamu, âna é pame

ê pitèimuru ma wârimuru. Â ê
âraimeai na é nye naa naa goro
piticèmuru naa goo wà Pwiduée,
âna é pame pai tipijè, wàijè pâ
âboro na jè wâru. Â ipaiwà, wiàna
dau wâru pâ èpà kâjè. Ba dau
pwa pàtàmara ê pimeaari imudi kà
Pwiduée jii i èpà kà Adamu.
17Ba gée goro ê èpà kà pwi

caapwi âboro, wà Adamu, â ê pwâra
bà, âna é piétò jii diri pâ âboro.
Êco na wà Pwiduée, âna é naa tâjè
naa goro piticèmuru naa goo ê aup-
wényunyuâari kêe na é naigé mee
pwi caapwi âboro, wà Iésu Kériso. Â
é nama [pwacèwii na câjè mu caa
pwa na èpà, ba na] jè tèpa âboro na
jè tàrù na araé. Â é nama jè piétò
naa na *âji wâro.
18 o[Go ina mwara pâ]: Gée goro

ê tûâ na èpà kà pwi caapwi âboro,
â êdiri pâ âboro, âna cau tèirà ma
pwawârimuru tàra. Â gée goro ê tûâ
na wâdé kà pwi caapwi âboro, â wà
Pwiduée, âna é tipi diri tèpa âboro,
ma rà wâro. Â é nama rà tèpa âboro
na rà tàrù na araé.
19 pBa wà pwi âboro na é caapwi,

wà Adamu, âna câé caa pitêre dà
††5:12 Ê Èpà—Le péché, le mal. Ê câbawâdé na tâa na pwâranüma diri
tèpa âboro, âna cètùujè, ba na jè pwa ê pâ na jèpapara muru na èpà.
‡‡5:15-16 Naa, naa goro piticèmuru naa goo—Rà ina mwara wà tèpa ijiao
pâ: Naa imudi.
m5:12 Genèse 3.6; Roma 6.23 n5:13 Roma 4.15
o5:18 1 Korénito 15.22 p5:19 Ésaïe 53.11

Pwiduée. Â gée goo kaa pwiri, âna
êdiri pâ âboro, âna rà jèe pâ nau
tèpa pwa na èpà. Â wà pwi âboro na
é caapwi, wà Iésu Kériso, âna é nye
pitêre dà Pwiduée. Â gée goo pwiri,
na wà Pwiduée, âna [ée mwa tòpò
pinaanapô naa nabibiu kâra diri pâ
âboro ma wàé, â] é nama rà tèpa
âboro na rà tàrù na araé.

É piétò ê pimeaari kà Pwiduée
20Ûna é tèepaa me ê Naèà, â rà

pâ nau dau pimaina too ê èpà. Êco
na ê aupwényunyuâari kà Pwiduée,
âna o nye dau pimaina too awé.
21 q[Â go tubanabwé naawê ê au-

niimiri bèeni]: Na pàara béaa, âna
é piétò ê Èpà. Ba é pame ê pwâra
bà [naa goo diri pâ âboro gòropuu].
Â nabàni, âna piétò ê pimeaari
imudi kà Pwiduée. Ba é pame tâjè ê
pinaanapô ma tàrù na é naigé mee
Iésu Kériso, Pwi Ukai kâjè. Â é naa
tâjè ê *wâro dàra gòiri jaa Pwiduée.

pai wâro kâjè
na bwaa âmuê
(Naporomee 6–9)

Na upwaajè â jè bà â jè
wâro côwâ ma Kériso

6 O dà cèna jè ina? Gona jè
o bwaa ciburà pwa na èpà,

ba na wà Pwiduée, âna ée mwa
paari tâjè ê *pimeaari imudi kêe na
maina awé? 2Bwa. Jè cibwaa pwa
na wàrapwiri! Ba jèe nye ticè pàtà-
mara pwâra bà naa goojè. Â gorodà
na jè bwaa nye tà ciburà pwa na
èpà?

3–4 rsBa guwà tâmogòori bwàti pâ,
gée goo ê pai *upwaajè naa na-
jawé, â jè caapwi ma wà Kériso
Iésu. Pai ina wèe pâ, na ia upwaajè,
â pwacèwii na jè bà, [â pwànirijè
ma wàé]. Êco na wà Pwiduée Caa
na é maina ma muugère ma pwa
pàtàmee, âna é pawâro wà Kériso
gée na aubà, ba na o wàijè mwara,
âna jè o wârori ê wâro na bwaa
âmuê.

Wâro kâjè ba kà Pwiduée
5Ba jè jèe caapwi ma wàé, gée

goro ê pai bà kâjè. Â jè o caapwi ma
wàé naa na pai o wâro côwâ kâjè
gée na aubà. 6 tWâdé na guwà tâ-
mogòori bwàti ni, pâ: Ê wâro kâjè
béaa, âna é jèe bà naa goro *sa-
tauro ma wà Kériso. Â jèe tubatiàu
ê pàtàmara Èpà na tâa na pwâranü-
majè. Â jèe câjè caa tèpa *ênawéna
kîri kâra Èpà¶¶. 7Ba wà pwina é bà,
âna jèe dàgòtùé jii ê pàtàmara ê
Èpà.
8Â wiàna jè bà ma wà Kériso, â

jè cèikî mwara pâ, jè o wâro côwâ
ma wàé. 9Ba jè tâmogòori pâ, na
tòotù na é wâro côwâ gée na aubà
wà Kériso, â o jèe câé mwa caa bà
côwâ. Ba ê Maagé Bà, âna jèe ticè
nii kêe naa gooé. 10Ba ûna é bà wà
Kériso, â é jèe dàgòtù ê pàtàmara ê
Èpà dàra gòiri awé. Â nabàni, âna é
wârori ê wâro kêe ba kà Pwiduée.
11 uÂ wâguwà mwara, âna wâdé

na guwà tâmogòori pâ, pwacèwii na
guwà jèe bà, â jèe ticè pàtàmara
Èpà naa goowà. Â guwà wâro, ba
guwà caapwi ma Kériso Iésu. Â ê
wâro kàwà, âna guwà wârori ba kà
Pwiduée.

¶¶6:6 Èpà—Péché. Côo note goo Roma 5.12.
q5:21 Roma 6.23 r6:3-4 Galatia 3.27 s6:3-4 Kolosé 2.12
t6:6 Galatia 5.24 u6:11 2 Korénito 5.15; Galatia 2.19

12 vÂ wâdé na guwà wâro
pwacèwii na ticè pàtàmara ê Èpà
naa na naiiwà na ée mwa bà na
cè jè tòotù. Êkaa na guwà cibwaa
pitêre dàra ê aunünüma na èpà
kâra naiiwà. 13 wGuwà cibwaa
naa cè ére gée goro naiiwà, ma
é piênawéna kâra Èpà, wàra pâ
neemuru wakè târa pwa na èpà.
Bwa. Guwà ipanuâwà tà Pwiduée,
ba na guwà tèpa ênawéna kêe. Ba
guwà pwacèwii tèpa âboro na wâro
côwâ gée na aubà. 14 xBa jèe càcaa
ê *Naèà na é pitûâ kàwà, â jèe nye
ê pimeaari imudi kà Pwiduée. Â
êkaa pwiri, na guwà cibwaa pwa
ma é pitûâ kàwà ê Èpà.

Jè tèpa ênawéna kà Pwiduée
15Guwà cibwaa ina pâ: «Wâdé na

jè pwa na èpà, ba ê pimeaari imudi
kà Pwiduée, na é pitûâ kâjè, â cà-
caa ê Naèà.» 16 yBwa! Gona câguwà
caa tâmogòori pâ, wiàna guwà pi-
panuâwà tà pwi jè âboro, ba na
guwà tèpa ênawéna kîri kêe, â guwà
pitêre dèe. Wâpà wiàna guwà tèpa
ênawéna kâra èpà, é, wâpà wiàna
guwà tèpa ênawéna kà Pwiduée.
Wiàna guwà pitêre dàra ê èpà, â
guwà o bà. Â wiàna guwà pitêre dà
wà Pwiduée, [â é tòpò pinaanapô
naa nabibiu kàwà ma wàé] â é
nama guwà tèpa âboro na guwà
*tàrù na araé.
17 Jè capai pwaolé tà Pwiduée

kâjè. Ba béaa, âna guwà tèpa
ênawéna kâra èpà. Â nabàni, âna
guwà pitêre dàra ê pâ popai na
guwà tòpi, gée na diri pwâranü-
mawà. 18Â nabàni, âna jèe tipiwà
jii ê Èpà. Â guwà tèpa ênawéna kà

[Pwiduée, ba na guwà pwa] ê pwina
*tàrù ma wâdé.
19Go tâmogòori pâ, po dau pwa-

coé tàwà, ma guwà tâmogòori
bwàti§§. Â go napéaati, na go pwa
ucina goro ê wâro kâjè na diri pâ
tòotù. Béaa, âna pwacèwii na guwà
tèpa ênawéna kîri kâra Èpà. Â guwà
panuâ bamwara ê naiiwà, ba na
guwà wârori ê wâro na èpàmamiiri.
Â nabàni, âna guwà tèpa ênawéna
kîri [kà Pwiduée]. Â wâdé na guwà
panuâ bamwara ê naiiwà, ba na
guwà piênawéna tà [Pwiduée, â
guwà pwa] ê pwina wâdé. Êkaa na,
guwà piaabòriwà, ba na o wâdé tà
Pwiduée wâguwà.
20Na pàara na guwà pwa âboro

kîri kâra Èpà, â câguwà caa pita-
coo goowà, ma guwà pâra wiâra ê
autûâri kà Pwiduée. 21Â dà ê pwâra
wakè kàwà? Guwà kamu, na guwà
niimiri nabàni! Ba ê pâ muru bèep-
wiri, âna pame ê pwâra bà.
22Nabàni, âna tipiwà jii ê Èpà, â

guwà jèe pâ nau pwa âboro kîri
kà Pwiduée. Â ê pwâra wakè kàwà,
âna, na guwà piaabòriwà, ba na
wâdé tà Pwiduée wâguwà. Â gée
goo pwiri, â tâa tàwà ê wâro dàra
gòiri jaa Pwiduée. 23 zBa ê wâri
wàra ê èpà, âna ê pwâra bà. Â wà
Pwiduée, âna é nye po naa tâjè
wàrapwiri ê *wâro dàra gòiri, na
é naigé mee Kériso Iésu, Pwi Ukai
kâjè.

Tipijè jii ê Naèà

7 Tèpa béeò naa na nee Kériso, go
niimiri pâ guwà tàpo tâmogòori

pai pwa goro ê pâ naèà. Ê *Naèà,
âna é pitûâ kâjè tèpa âboro, na

§§6:19 1re phrase—Grec: Gée goo ê pai ticè nii kàwà.
v6:12 Genèse 4.7 w6:13 Roma 12.1 x6:14 1 Ioane 3.6
y6:16 Ioane 8.34; 2 Pétéru 2.19 z6:23 Roma 5.12,15

pàara na jè bwaa wâro. 2Pwacèwii
wà tô ilàri na é jèe piéa, âna piié naa
goo pwi éaé goo ê Naèà na pàara
co na é bwaa wâro na wà pwiibà. Â
wiàna é bà wà pwi éaé, â jèe pâri,
ma é pwa côwâ ê câbawâdé kêe*.
3Â wiàna é tâa wà tôoni ma wà

pwi jè âboro, na pàara na é bwaa
wâro na wà pwi éaé, â jè ina pâ é
toomura (é cîâa jiié), [ba câé caa
pitêre dàra ê Naèà]. Êco na, wiàna
é tâa ma wà pwi jè paao, gée na
càùru pai bà kà pwi éaé, â jèe câé
caa toomura, ba câé caa êgòjai ê
Naèà.
4 aIco tèpa béeò, jèe ipaiwà naa

goojè, tèpa cèikî. Ba ê Naèà, âna
jèe câé caa piijè côwâ†. Â jè tèpa
âboro kà pwi jèpwi, wà Kériso, na é
bà ba kâjè‡, â é wâro côwâ gée na
aubà. Â gée goo pwiri, âna wâdé na
ê wâro kâjè, âna naa cè pwâra wakè
na wâdé ba kà Pwiduée.
5Ba béaa, âna jè wâro wiâra ê

pâ câbawâdé kâjè. Â ê Naèà, âna
é pwa ma pimaina too ê auniimiri
na èpà na naiijè. Â gée goro pwiri,
âna jè o bà. 6 bÊco na nabà, âna wà
Pwiduée, âna é tipijè jii ê Naèà, na
pwa wârimuru tâjè¶. Â jè piênawéna
kà Pwiduée goro pai pwa na bwaa

âmuê. Ba jè pitêre dàra ê Nyuâaê
Pwicîri, â càcaa ê Naèà kà *Moosé.

Jè cicara èpà na wâgoojè
7 cGona jè ina pâ, ê naèà âna é

èpà? Bwa! Ba nye gée goro co ê
naèà, na go côoina ê pwina èpà.
Ba wiàna ticè naèà, â càcaa pâri,
ma go tâmogòori pâ, ê auniimiri
kôo, âna èpà§. 8 [Go o tùra goo ê
Èpà, pwacèwii na é pwi jè âboro]:
Ê Èpà**, âna é mudàra naa gooò
ê pai pwa wèe goro ê Naèà, ba
na é pawâro diri ê pâ na jèpapara
auniimirimuru na èpà na wâgooò.
Â é tòpò naa na pwâranümoo pâ
câbawâdé na èpà. Ba wiàna ticè
Naèà, â pwacèwii na nye ticè pàtà-
mara ê Èpà.
9Béaa, âna câgo caa tâmogòori ê

pâ naèà, na rà papwicîri jiio na go
pwa ê pàra muru. Â go nye wâro.
Êco na, ûna go tâmogòori pâ pwa ê
autûâri, â é nye wâro gooò kaa, ê
Èpà, â é pitûâ kâra pwâranümoo††.
10 [Â pitèio ma go pwa wârimuru
tiagoro pwâra bà.] Guwà côo pâ, é
naa ê autûâri [kêe wà Pwiduée] ba
na go wâro goo. Êco na ê autûâri,
âna é pwa ma go bà. 11 dBa ê Èpà,
âna é pa ê autûâri, ba na é pa-
imwüruô, â é nama go bà.

*7:2 Jèe pâri, ma é pwa côwâ ê câbawâdé kêe—Grec: Jèe tipié jii ê naèà
na é piié naa goo pwi éaé.
†7:4 Ba ê Naèà, âna câé caa piijè côwâ—Grec: Jè bà naa goro ê Naèà.
‡7:4 Na é bà ba kâjè—é, Ba é jèe caajurijè naa na ê naiié, âna ê wâra
pwapwicîri.
¶7:6 Na pwa wârimuru tâjè—Grec: Ba jè bà naa goo i pwi ia tâjùrujè.
§7:7 Dernière phrase—Grec: Wiàna ticè naèà na ina pâ: «Gà cibwaa iari
muru», â pwiri o câgo caa tâmogòori iari muru.
**7:8 Ê Èpà—Péché. Côo note goo Roma 5.12.
††7:9 Grec: Béaa, na ticè naèà, âna go wâro; êco na, na é tèepaa me ê
aupitûâri, â é nye wâro {gooò} kaa ê Èpà, â go jèe bà.
a7:4 Roma 6.2,11 b7:6 Roma 8.2, 6.4
c7:7 Exode 20.17; Deutéronome 5.21 d7:11 Genèse 3.13

12 eNapwa naa goo ê Naèà, âna
muru na pwicîri, ba é me gée goo
Pwiduée. Â ê jèpa autûâri, na tâa
na ê Naèà, âna muru na pwicîri, ma
*tàrù, â wâdé ba kâjè. 13Gona ê
muru na wâdé, âna é pwa ma go
bà? Bwa, càcaa wàrapwiri. Ba nye
ê Èpà, na é pa ê pwina wâdé, ba na
é pwa ma go bà. Â, na é pwa pwiri,
â é paari pâ, é po dau èpà. [Napwa
naa goo ê autûâri, âna é papwicîri ji-
ijè na jè pwa na èpà.] Â ê Èpà, âna é
pa ê autûâri, ma jè dau pwa na èpà
jii béaa‡‡!

Ipaa na dau gòo
14 Jè nye tâmogòori bwàti pâ, ê

naèà âna é me gée goo Pwiduée.
Êco na wâgo, âna go pwi âboro
na ticè nii kôo. Â go pâ nau pwi
*ênawéna kîri kâra ê Èpà. 15–16 fÂ
câgo caa tâmogòori awé cè pwina
go pwa. Ba câgo caa pwa ê pwina
nümoo goo, â go pwa ê pwina
tàutôo goo. Â êpwiri na go mwa tâ-
mogòori pâ, ê naèà, âna muru na
wâdé. 17Ba càcaa wâgo na pwa pwi-
ibà, â ê Èpà, na é wâna pwâranü-
moo. 18Go tâmogòori bwàti pâ, cà-
caa tâa gooò ê wâdé, gée goro na
go pwi âboro na ticè nii kôo. Â wiàna
nümoo na go pwa ê pwina wâdé, â
pwacoé.
19–20Üu, câgo caa pwa ê pwina

wâdé, na nümoo goo. Â go pwa

pwina èpà, na càcaa nümoo goo.
Â wiàna wàrapwiri, â [pwacèwii na]
càcaa wâgo, na go pwa pwiri, â ê
Èpà, na wâna pwâranümoo.

O wàilàapà na upao?
21Êkaa na go tâmogòori pâ, pwa

pé ‘naèà’ [na wâgooò] âna, na nü-
moo na go pwa na wâdé, â cà-
caa pâri. Â go nye ciburà pwa co ê
pwina èpà. 22Guwà côo pâ wâna âji
pwâranümoo, âna wâdé tôo ê naèà
kà Pwiduée. 23 gÊco na pwa ê jè
‘naèà’ na é wâna naiio—naèà kâra
Èpà. Â ru nye ipaa ma ê naèà kà
Pwiduée. Â ê pwi naèà bèepwiri na é
wâgooò, âna pwacèwii na é popao,
ma tòpò-o naa na karapuu. 24Au,
wârico! O wàilàapà na upao jii, ê
pwâranümoo na èpà¶¶, na é popao
dàra ê pwâra bà? 25 hWàco Pwiduée,
na é naigé mee wà Pwi Ukai Iésu
Kériso§§! Wâdé na jè picagòtùé!
[Wàéni ê êre pwina go ina]: Nü-

moo na go pitêre dàra, ê naèà kà
Pwiduée, êco na ticè nii kôo, â go
nye pitêre dàra, ê naèà kâra Èpà.

É tipijè jii èpà ê Nyuâaê Pwicîri

8Wà tàpé na rà tâa goo Kériso
Iésu, âna nye ticè pitèimuru ma

wârimuru kàra*. 2Ba, na go wâgoo
wà Kériso Iésu, â ê Nyuâaê Pwicîri,
âna é naa tôo ê wâro naa wâjaaé.
Â é pâ nau pwi naèà kôo na bwaa

‡‡7:13 Dernière phrase—Grec: Goo ê aupitûâri, âna ê Èpà âna é pipaarié,
pâ po dau èpà awé.
¶¶7:24 Pwâranümoo na èpà—Grec: Naiiri âboro.
§§7:25 1re phrase—Grec: Êco na {jè} pwaolé tà Pwiduée goo Iésu Kériso,
Pwi Ukai kâjè.
*8:1 Pàra Tii Pwicîri naa na grec, âna rà naagée pâ popai bèeni: Ba rà wâro
wiâra ê Nyuâaê Pwicîri, â càcaa wiâra ê pâ câbawâdé kàra na èpà.
e7:12 1 Timotéo 1.8 f7:15-16 Galatia 5.17
g7:23 Galatia 5.17; 1 Pétéru 2.11 h7:25 1 Korénito 15.57

âmuê. Â é tipio jii ê pwi naèà na é
popao naa na Èpà†ma ê pwâra bà‡.
3Napwa naa goo ê *Naèà kà

Moosé, âna pwacoé ma é tipijè gée
goro ê pai ora kâra pwâranümajè.
[Ba ticè nii kêe, ma pitòotéri ê
pwâranümajè na èpà.] Êco na wà
Pwiduée, âna é jèe tipijè. Ba é jèe
panuâ me Pwina naîê, na é pa naiiri
âboro pwacèwiijè—wàijè tèpa pwa
na èpà—ba na é tipijè jii ê Èpà. Â
é jèe tubatiàu ê pwi Èpà bèepwiri,
na pitûâ naa na naiiri âboro, 4 iba
na jè wâro wiâra ê naèà na é *tàrù.
Ba câjè caa wâro wiâra ê auniimiri
kâra naiiri âboro. Â jè wâro wiâra ê
Nyuâaê Pwicîri.
5–6Ba wà tàpé na rà pâra wiâra

auniimiri kâra naiiri âboro, âna rà
nye pitêre dàra ê câbawâdé kàra.
Â rà pâra dàra pwâra bà. Êco na
wà tàpé na rà wâro wiâra ê Nyuâaê
Pwicîri, âna rà nye pitêre dàra ê
câbawâdé kêe. Â, â tâa tàra ê *âji
wâro ma pinaanapô.
7Wiàna jè pâra wiâra ê pâ

câbawâdé kâra naiiri âboro, â o
nye pwacoé ma jè pitêre dàra, ê
naèà kà Pwiduée. Â jè pâ nau tèpa
cicara Pwiduée, ma tèpa pièpàrié.
8Êkaa na wà tàpé na rà pâra wiâra
ê pâ câbawâdé-bà, âna pwacoé ma
rà wâdé na ara Pwiduée.

Jè pâra wiâra Nyuâaê Pwicîri
9 jÊco na wâguwà, âna jèe câguwà

caa pâra wiâra ê pâ câbawâdé kàwà

bèepwiri. Ba guwà pitêre dàra ê
Nyuâaê Pwicîri kà Pwiduée, na é tâa
goowà. Wà pwi âboro na câé caa
tâa gooé ê Nyuâaê Pwicîri kà Kériso,
âna câé caa pwi âboro kà Kériso.
10 kÊco na wâguwà, âna é wâ-

goowà wà Kériso. Â wiàna ée mwa
bà ê naiiwà majoroé ê Èpà, â
âjupâra mwara pâ wà Pwiduée, âna
é nama pwacèwii na câguwà mu
caa pwa na èpà, ba na guwà tèpa
âboro na guwà *tàrù na araé. Â é jèe
tòpò pinaanapô naa nabibiu kàwà
mawàé. Â ê Nyuâaê Pwicîri kêe, âna
é nama guwà wâro¶. 11Üu, ée mwa
bà ê naiiwà, êco na, wiàna é wâ-
goowà ê Nyuâaê Pwicîri, â ée mwa
pawârowà wà Pwiduée, pwacèwii ê
pai pawâro kêe wà Kériso Iésu, gée
na aubà.

É nama jè tèpa naî Pwiduée
12Êkaa pwiri, co tèpa béeò naa

na nee Kériso, âna pwacèwii na
pwa kéredi kâjè. Ba napârajè [na
jè wâro na ê Nyuâaê Pwicîri] na
jè cibwaa wâro wiâra ê câbawâdé
kâra naiiri âboro. 13 lBa wiàna guwà
wâro wiâra ê pâ câbawâdé bèep-
wiri, â guwà o bà [dàra gòiri awé].
Êco na, wiàna guwà nama bà ê
pâ câbawâdé bèepwiri, gée goo ê
Nyuâaê Pwicîri, â o tâa tàwà ê âji
wâro. 14Ba wà tàpé na rà wâro
wiâra ê câbawâdé kâra ê Nyuâaê
Pwicîri kà Pwiduée, âna tèpa naî
Pwiduée.

†8:2 Èpà—Péché. Côo note goo Roma 5.12.
‡8:2 Grec: Ba ê naèà kâra Nyuâaê {Pwicîri na é naa} wâro naa goo Iésu
Kériso, âna é jèe tipio jii ê naèà kâra Èpà ma ê Pwâra bà.
¶8:10 Grec: Â, wiàna é wâgoowà wà Kériso, â âjupâra pâ, é bà ê naiiri
âboro gée goo ê Èpà; êco na ê Nyuâaê, âna {é naa} ê wâro, gée goo ê pai
tàrù {kà Pwiduée}.
i8:4 Galatia 5.16,25 j8:9 1 Korénito 3.16, 12.3
k8:10 Galatia 2.20 l8:13 Galatia 6.8; Kolosé 3.5

15mnÂ, na jè tòpi ê Nyuâaê Pwicîri,
âna câé caa piijè ma nama wâ-
gotâjè. Â é nama jè tèpa naî
Pwiduée. Â é pitu tâjè ma jè tomara
too tà Pwiduée, ma ina têe pâ: «Pwi
Caa kôo!»
16 oÂ ê Nyuâaê Pwicîri, âna é

*paâjupâra târa nyuâajè pâ, jè tèpa
naî Pwiduée§. 17Â wiàna jè tèpa naî
Pwiduée, â jè o tòpi ê aupwényun-
yuâari na é jèe ina béaa, pâ, éemwa
naa târa ê Ba kêe. Â jè o mwa cau
tòpi ma wà Kériso. Ba wiàna jè tâa
na ê aré ma tòina pwacèwiié, â jè
tòpi mwara pwényuâa ma muugère
pwacèwiié.

Aupwényunyuâari kâjè noowê
18Guwà têre, ê pâ aré kâjè nabà,

âna po dau kîri awé, jii ê muugère
na maina na ée mwa naa tâjè
wà Pwiduée! 19Ba diri ê pâ na-
muru na é jèe tapoo [wà Pwiduée—
ê gòropuu bau diri pâ muru na
wâna, ma diri ê napwéretòotù ma
pâ îricò]—âna rà tapacîri naa pidàp-
wicâari, ba na rà côo ê pàara na ée
mwa paari ê pai maina mamuugère
kà tèpa naîê wà Pwiduée.
20 pBa diri ê pwina é tapoo wà

Pwiduée, âna jèe càcaa pâri ma
rà tâbawêe, ba rà jèe tanami. Â
wàrapwiri, wiâra ê auniimiri béaa kà
Pwiduée**, 21 tapacîri ê tòotù na [ia

é jèe pacoo gée na biu. Na tòotù
bèepwiri] âna ée mwa cau tipi tèpa
naîê, gée na wai ma botére. Â o
muru na dau wâdé ma pwényuâa
awé††.
22Â jè cau tâmogòori pâ, diri ê

pâ muru bèepwiri na é tapoo wà
Pwiduée, âna rà càwé goro pai
maagé côo kàra, pwacèwii tô ilàri
na ée pitàmari èpo. 23 qÂ wàijè
mwara, tèpa naî Pwiduée, âna jè
gére càwé wâna pwâranümajè, na
jè pitapacîri i pàara na ée mwa tip-
ijè wà Pwiduée, â na jè mwa bàra pi-
caatâamawàé dàra gòiri awé‡‡. Êco
na é jèe naa tâjè ê Nyuâaê Pwicîri
kêe, na é pâbéaa kâra âraimeai, na
é jèe ina béaa wà Pwiduée pâ, na ée
mwa naa tâjè.
24Ba é jèe pa-udòjè, gée goro pai

cèikî kâjè naa gooé, [â é naa tâjè
ê âji wâro jaaé]. Â jè tapacîri [ma
jè mwa bàra tòpi diri ê wâro kâjè
ma wàé]. Â guwà côo, wiàna jè jèe
côo ê pwina jè wâari naa goo, â ê
cèikî kâjè, âna càcaa âji cèikî. Ba
câjè caa tapacîri ê muru na jèe tâa
tâjè. 25Â wiàna jè cèikî naa goo ê
pwina câjè caa côo, â jè o mwa dau
pidàpwicâarijè goro tapacîri.

É pitu tâjè Nyuâaê Pwicîri
26 Jèpwi mwara, âna ê Nyuâaê

Pwicîri, âna éme nau pitu tâjè, wàijè

§8:16 É, Ê Nyuâaê Pwicîri, âna ru paâjupâra, naimama nyuâajè pâ, jè tèpa
naî Pwiduée.
**8:20 Grec: Ba ê pwina é tòpò {naa gòropuu, wà Pwiduée}, âna tâa ara-
nara ê pitûâ kâra pàra muru na piticèmuru naa goo.
††8:21 O muru na dau wâdé… é, O pwa câmarà—pai tâa kàra na ê pai
maina ma muugère kêe.
‡‡8:23 Na jè mwa bàra picaatâa ma wàé, dàra gòiri awé—Grec: Na jè o
tèpa naîê (l'adoption).
m8:15 Maréko 14.36; 2 Timotéo 1.7
n8:15 Galatia 4.5–7; Auinapàpari 21.7 o8:16 2 Korénito 1.22
p8:20 Genèse 3.17–19 q8:23 2 Korénito 5.2–4

na piticè nii kâjè, [ma kîri cèikî kâjè].
Ba câjè caa tâmogòori pai pwap-
wicîri bwàti. Â ê Nyuâaê Pwicîri, âna
é càwé ma pwapwicîri tà Pwiduée
ba kâjè. Â ê pwâra pwapwicîri kêe,
âna piwéna jii ê pâ pwâratùra. 27 rÂ
wà Pwiduée, âna é côo ê pwina
wâna pwâranüma pwi âboro, â é tâ-
mogòori ê pwina nüma ê Nyuâaê
Pwicîri goo. Ba ê Nyuâaê Pwicîri,
âna é pwapwicîri wiâra ê câbawâdé
kà Pwiduée, ba kà tèpa âboro kêe.
28 sBa jè tâmogòori mwara ê

pwini, pâ: Êdiri pâ muru, âna
tèepaa, ba na béwâdé kâjè¶¶, wàijè
na wânümajè goo wà Pwiduée. Ba
é todàjè wiâra câbawâdé kêe, nau
pacoo ê pwina wâdé ba kâjè. 29 tBa
é jèe mara pitòrigarijè béaa. Â é
jèe nye mara tûâri béaa, pâ, na jè
o pwacèwii Pwina naîê, na ée pwi
ciàra tèpa aéjii kêe na dau wâru.
30Â wàilà na é tàmara pitòrigarirà

béaa wà Pwiduée, â na é jèe nye
todàra mwara. Â wàilà na é jèe
todàra [â é tòpò pinaanapô naa
nabibiu kàra ma wàé] â é nama
rà tèpa âboro na rà tàrù na araé.
Â ée mwa nye naa tàra mwara
ê câmarà—pai tâa kàra na ê pai
maina ma muugère kêe.

Nye ticè na ipapiinarijè jii
pimeaari kà Pwiduée

31 uO dà cèna jè ina cèna piwéna?
Wiàna wàijè naima ma Pwiduée, â
wàilàapà na cicarajè [ma piwéna ji-
ijè]? Nye ticè! 32Ba é nye panuâ pwi
âji Naîê [ma é pwi *ârapwaailò] ba
kâjè diri, â câé caa upaé jii ê maagé

côo. Ûna wàrapwiri, â gona wàilu
ma wà Pwina naîê, âna gona càru
caa naa tâjè imudi diri ê pâ muru?
Akaé!
33 vÂ o wàilàapà na o pitòti tàpé

na é pitòrigarirà wà Pwiduée? Nye
ticè! Ba wà Pwiduée, âna é tòpò
pinaanapô naa nabibiu kàra ma
wàé. 34Â o wàilàapà na pitèirà ma
pwa wârimuru tàra? Nye ticè! Ba wà
Kériso Iésu, âna é jèe bà ba kàra.
Â jèpwi mwara, âna é nye wâro

côwâ gée na aubà. Â é jèe wâgòro
étò kà Pwiduée [â jèe tâa têe diri ê
pitûâ]. Â é pwapwicîri ba kâjè.
35Â o dà mwara cèna ipapiinar-

ijè jii ê pimeaari kà Kériso? Nye
ticè! Càcaa pâ aré ma tòina, ma
pai pidumapiê kâjè, ma pâ maagé,
ma pai tubaèpà tâjè, ma copwa,
ma pai ticè neemurujè, ma pâ pwé-
capa, ma diri na jèpapara muru na
èpà na papòjè. Â càcaa mwara ê
pwâra bà na pâri ma é ipapiinarijè
jii ê pimeaari kà Kériso. 36 wÂna jèe
nye wii naa na *Tii Pwicîri pâ:
Wàrapwiri googà,
â rà pwa kûu tâbà,
rà tétàmwarabà,
na diri pâ tòotù.
Â rà pwa-imudi tâbà,
pwacèwii pâ mutô,
na gére poparà pâ,
naa na autaa macii.Psaume 44.23
37Êco na, na diri ê pâ pwina tèepaa
maribà, âna bà dau piétò awé, ma-
joroé wà Pwina é jèe meaaribà.
38–39Ba go nye cèikî ba mwü, pâ:
Tâbawêe ê pimeaari
kà Pwiduée ba kâjè!

¶¶8:28 Êdiri pâ muru… é, Na diri pâ namuru, âna wà Pwiduée, âna jè
picaawakè ma wàé.
r8:27 Psaume 139.1 s8:28 Éféso 1.11
t8:29 Kolosé 1.18; Hébéru 1.6 u8:31 Psaume 118.6
v8:33 Ésaïe 50.8–9 w8:36 Psaume 44.23

Ticè cèna pâri
ma ipapiinarijè jii.
Càcaa ê pwâra bà.
Càcaa ê wâro.
Càcaa pâ *angela.
Càcaa pâ duée.
Càcaa pâ pàtàma na èpà.
Ticè cè muru—
muru na gére nabà,
muru na o widàuru,
muru nidò,
muru niboo,
muru naa gòropuu diri.
Ticè muru na pâri
ma pinaaitirijè
jii pimeaari kêe
naa goo Kériso Iésu,
Pwi Ukai kâjè!

ba isaraéla ma pàra ba
(Naporomee 9–12)

É imuru tèpa jènereê Paulo

9 Go patùrawà ni gée na âji
pwâranümoo, â ê pwina go ina,

âna nye âjupâra, â câgo caa pwâ.
Ba bu nye caapwi ma wà Kériso.
Â ê Nyuâaê Pwicîri, âna é pitûâ
kâra ê pwâranümoo. Â wàé na é
*paâjupâra ê pwina go ina tàwà.
2–3 xÊni: Go po dau pikîri, â tòina
ê pwâranümoo, goo tèpa jènereô,
ê Ba *Isaraéla. Ba wiàna pâri ma
go pitu tàra [ma rà udò] â pwiri go
panuâô, ma é tojiio wà Pwiduée, ma
ipapiinariô jii Kériso.

4 yBa é nye pitòrigari ê Ba kôo wà
Pwiduée, ba na Ba kêe, ma tèpa
naîê. Â é jèe nye paari tàra ê pai
maina ma muugère kêe. Â é pwa
*ipwataâboro tàra, â é naa tàra ê
*Naèà. Â é naa tàra mwara ê tàrù,
ba na rà pwapwicîri têe, [na pai pwa
wèe na âjupâra]. Â wàilà, na rà jèe
nye tòpi ê pâ aupwényunyuâari kêe,
na é jèe mara ina tàra béaa.
5Bawà tèpa jojoororà, âna rà tèpa

âboro, na tèpa pwamuru naa goorà,
na araé. Â é té gée goorà wà Kériso,
naa na naiiri âboro. Wâdé na jè cau
ipwamaina dàra gòiri wà Pwiduée,
na é wâjai diri pâ muru§§!

Tèpa âji naî Pwiduée
6Wiàna wàrapwiri, â gona jè o

niimiri pâ, câé caa pacoo ê auin-
abéaa kêe wà Pwiduée? Akaé! É jèe
nye pacoo, ba, ê âji Ba kà Pwiduée,
âna é dau maina jii ê Ba Isaraéla*.
7 zJèpwi mwara, âna câé caa [niimiri
wà Pwiduée pâ] wà tèpa cau té gée
goo *Abéraama, âna rà jèe tèpa âji
naîê. Ba é ina tà Abéraama, pâ:
Wà tèpa gòobàragà na ia go inarà,
âna omwa pitèparà gée goo Isaaka,
pwina naîgà.Genèse 21.12
8 a[Wà Abéraama, âna nye pwa

mwara pàra tèpa naîê.] Pai ina wèe
pâ, càcaa tàpé na rà tèepaa, gée
goro ê câbawâdé kâra âboro, na rà
o tèpa naî Pwiduée. Ba wà tèpa âji
naîê, âna wà tàpé na tèepaa, gée
goro ê auinabéaa kà Pwiduée. 9 bÂ
wàéni ê pwina é ina wà Pwiduée, tà

§§9:5 Wâdé na jè cau ipwamaina dàra gòiri, wà Pwiduée, na é wâjai diri
pâ muru—é, {Wà Kériso}, na é wâjai diri pâ muru, ba é Pwiduée na, naa
pwamainaê dàra gòiri awé.
*9:6 Grec: Êco na câé caa pitanami ê popai kà Pwiduée. Ba {ê Ba} Isaraéla,
âna càcaa wà diri tàpé na rà té gée goo Isaraéla.
x9:2-3 Exode 32.32 y9:4 Exode 9.4 z9:7 Genèse 21.12
a9:8 Galatia 4.23 b9:9 Genèse 18.14

Abéraama, [na é ipwataâboro têe]:
Na go o mwa wâjué côwâ, naa na
caapwi naja, â wà Sara, tô wâdàgà,
âna ée mwa pitàmari pwi nari èpo
paao.Genèse 18.10
10Â nye coo pwacèwii pai ina kêe.

Â napwa naa goo wà pwi âboro èpo
bèepwiri, âna wà kaa, Isaaka, pwi
jojooro tèpa *Juif. Â gée na càùé, â
ru piéa ma Rébéka. Â Rébéka, âna
é pitàmari du bérepidu†.
11–13 cdÂ é ina têe wà Pwiduée pâ,

wà pwi ciàra èpo, wà Ésaü, âna ée
mwa piâboro kîri kà pwi jiié, Iakobo.
Ba jèe nye wii naa na *Tii Pwicîri
pâ: Go wâdéari wà Iakobo, jii wà
Ésaü.Malachie 1.2–3 Â é tàmara ina
pwiri, na bwaa càru caa tèepaa, wà
tupédu bérepidu. Â bwaa nye ticè
èpàma wâdé, na ru pwa. Â é wàrap-
wiri pai pitòrigari kêe wà Pwiduée,
ba naa coo ma wàra ê auniimiri kêe.
Ba é nye pitòrigari wà tèpa âboro,
wiâra ê câbawâdé kêe, â càcaa goro
ê pâ wakè kàra.

Pwiduée co na é pitòrigari
14Gona jè ina pâ, câé caa *tàrù

wà Pwiduée? Bwa! 15 eBa é jèe ina
tà *Moosé, pâ: Wiàna wâdé tôo,
â go meaari pwi jèpwi. Â wiàna
wâdé tôo, â go pwa na wâdé, ba
kà pwi jèpwi.Exode 33.19 16 fBa nye
wà Pwiduée na é niimiri pâ, é pwa
na wâdé ba kâjè. Â càcaa gée goro
cè câbawâdé kâjè, ma wakè kâjè.
17 gJèe wii naa na Tii Pwicîri pâ, é

ina wà Pwiduée, tà Faraô, pwi ukai
naa *Aigupito, pâ: Wâgo na go pwa
ma gà pwi ukai, ba na paari ê pàtà-
moo naa googà, ma rà o tâmogòori
ê neeô, diri ê gòropuu.Exode 9.16
18Ba wiàna nüma wà Pwiduée, â

é meaari wà pàra tàpé. Â wiàna
nümee, â é nama gòo pûru pàra
tàpé.

É pwa pwina nümee goo
19Pwiri gà o ina tôo, pâ: «Wiàna

wà Pwiduée, na é nama jè pwa diri
ê pâ tûâ kâjè, â cina é pa-icôojè?
Ba càcaa pârijè, ma jè pagòo pûrujè
têe!»
[Â go tòpi tâgà, pâ]: Gona wâgà

wàa, na gà cicaraé? 20 hBa gona ê
muru na pwa‡, âna é ina tà pwina
é tòpòé, pâ: «Gorodà na gà tòpò-o,
ma go wàrani?»
Bwa! 21 iBa wà pwi a pwa ê ilò puu,

âna é pwa ê pwina nümee goro i
puu kêe. Â wiàna nümee, â é nye
pwa goro i puu bèepwiri, ê ngapò
târa diri pâ tòotù, bau jè ngapò na
dau wâdé.
22Wàrapwiri mwara naa goo

Pwiduée. Ba wiàna nümee, â
pâri, ma é paari ê pwâra putàmu
kêe, ma ê pàtàmee, ma é ténoori
tèpa âboro èpà¶. Êco na é dau
dàpwicâariê ba kàra, [ba wàé na é
pitûâ]. 23Â wàé na é pitòrigari, na
é meaari pàra tàpé, ba wâdé têe
na rà tòpi ê câmarà—pai tâa kàra
na ê pai maina ma muugère kêe.

†9:10 Grec: Jèpwi mwara, wà Rébéka, ba é pitàmari {du} naî Isaaka, pwi
caa kâjè.
‡9:20 Muru na pwa—Grec: Pala na pwa {goro puu}.
¶9:22 Tèpa âboro èpà—Grec: Tàpé na wâdé na ténoorirà.
c9:11-13 Genèse 25.23 d9:11-13 Malachie 1.2–3
e9:15 Exode 33.19 f9:16 Éféso 2.8 g9:17 Exode 9.16
h9:20 Ésaïe 29.16, 45.9 i9:21 Jérémie 18.6

Câé caa todà tèpa Juif co
24Wà tèpa âboro-bà, âna wàijè.

Câé caa todàjè co, gée nabibiu kà
tèpa Juif, ba nye gée nabibiu kà
mwara tàpé na càra caa tèpa Juif.
25 jBa wà Pwiduée, âna é ina naa
goorà, naa na tii kà *péroféta Osée,
pâ: Ê Ba, na càcaa pwi Ba kôo, âna
go jèe ina goorà nabàni pâ “Ba kôo”.
Â ê Ba, na câgo caa meaarié, âna
go o jèe meaarié.Osée 2.25 26 kBéaa,
âna go ina tàra pâ: “Câguwà caa
pwi Ba kôo.” Â go ina goorà nabàni
pâ: “Guwà tèpa naî Pwiduée na é
wâro.”Osée 2.1
27 lNapwa naa goo wà tèpa Juif,

âna é tomara too wà péroféta Isaia,
â é ina pâ: Wà tèpa Isaraéla, âna rà
omwa wâru, pwacèwii ê marawâ ni-
boo bàrawià. Êco na o pwâco gée
goorà, cèna rà o udò, [ma rà wâro
awé]. 28Ba wà Pwi Ukai, âna ée
awài, goro tèi ê gòropuu diri.Ésaïe
10.22–23
29mÂ é nye tàmara ina béaa

mwara, wà Isaia, pâ: Wà Pwiduée,
na dau pwa pàtàmee awé naa goro
diri pâ muru, âna é nye panuâ pàra
tèpa gòobàrajè, ba na rà wâro. Ba
wiàna càcaa wàrapwiri, â o cau
tiàujè, pwacèwii du ville *Sodoma
ma Gomora.Ésaïe 1.9

Càra caa cèikî tèpa Juif
30Dà pai ina wèe diri ê pâ pwi

bèepwiri? Ba jè côo pâ, wà tàpé
na càra caa tèpa Juif, âna càra caa
mudà wà Pwiduée. Êco na, na rà
jèe pâ nau cèikî naa gooé [â é
tòpò pinaanapô naa nabibiu kàra

ma wàé] â é nama rà tèpa âboro na
rà *tàrù na araé.
31Napwa naa goo tèpa âboro kâra

ê Ba Isaraéla, âna rà mudàra ê
naèà, ba na é nama rà tàrù na ara
Pwiduée. Êco na càra caa pâmari.
32 nÂ gorodà? Ba rà imudàra ma rà
tàrù, gée goro ê pâ na wakè kàra, â
càcaa gée goo ê cèikî kàra [naa goo
Pwiduée]. Â cigòtù ârà, naa goro i
atü, pwi a nama jè tûu. 33 oBa jèe
wii naa na Tii Pwicîri ê popai bèeni
kà Pwiduée:
Gà côo ma gà têre!
Go tòpò naa *Siona,
[naa napô pwicîri]
pwi Atü na wâdé,
pwi Atü na mwü.
O cigòtù â
tèpa cicarao.
Rà tûuboo awé
gée goo Atü kôo-bà!
Rà piétò awé§
tàpé na cèikî;
na pûra naa goo
pwi Atü kôo-bà.Ésaïe 8.14; 28.16

10 Tèpa béeò naa goo Kériso,
dau nümoo na rà udò wà

tèpa *Juif, ê Ba kôo, [ma tâa tàra ê
*âji wâro]. Â wàé kaa pwiri ê pwâra
pwapwicîri kôo tà Pwiduée. 2–3Ba go
tâmogòori bwàti pâ, nümarà na rà
pâra wiâ Pwiduée. Êco na càra caa
tâmogòori ê naigé kà Pwiduée, târa
ma é tòpò pinaanapô naa nabibiu
kà tèpa âboro ma wàé. Â tàutàra
goro ê naigé kêe, â rà nye pâra
wiâra, ê naigé kàra. Â rà ipwadàra
[ba na rà pitêre dàra ê *Naèà kà
Moosé.]
4Êco na nabàni, âna jèe piticè-

muru naa goo ê Naèà. Wàrapwiri,
§9:33 Rà piétò awé—é, O câgo caa panuârà. Grec: O càra caa kamu.
j9:25 Osée 2.25 k9:26 Osée 2.1 l9:27 Ésaïe 10.22–23
m9:29 Ésaïe 1.9 n9:32 Ésaïe 8.14 o9:33 Ésaïe 28.16; 1 Pétéru 2.6

gée goo wà Kériso. Ba wà tàpé
na rà cèikî naa gooé, âna [é tòpò
pinaanapô wà Pwiduée, naa nabibiu
kàra ma wàé, â] é cau nama rà tèpa
âboro na rà *tàrù na araé.

Rà udò diri tàpé na
rà todà Pwi Ukai

5 pBéaa, âna ê naigé ma jè tàrù na
ara Pwiduée, âna, na jè pâra wiâra
ê Naèà. Â é ina wà Moosé, pâ: Ê
Naèà, âna é naa wâro, tà pwina é
pitêre dàra diri ê pâ na autûâri, na
wâna.Lévitique 18.5
6 qÊco na nabàni, âna jè *tàrù

na ara Pwiduée gée goro ê cèikî
kâjè [naa goo wà Kériso]. Â o cà-
caa mwa caa pâri ma jè pitawèerijè
pâ: «Wàilàapà, na o too naa *nap-
wéretòotù?» ba na é naa boome
darijè [*pwi a pa-udòjè. Ba é jèe nye
boome] wà Kériso. 7Â o câjè caa
pitawèerijè mwara pâ, «O wàilàapà,
na boo naa na aubà**?» ba na
pawâro côwâ wà Kériso. Ba é jèe
nye too. 8 [Â é pame darijè ê pai
udò kâjè.] Â wâdé co na jè cèikî naa
gooé.
Wàé kaa ê popai na bà picémara.

Ba é jèe nye ina Moosé mwara,
naa na *Tii Pwicîri pâ: Napwa ê
popai, âna é tàmwünyabwerigà. É
tâa pwâgà, â é wâna pwâranü-
magà.Deutéronome 30.14
9Ba wiàna gà inapàpari goro

pwâgà, pâ, wà Iésu Kériso, âna é Pwi
Ukai, â wiàna gà cèikî, gée na âji
pwâranümagà, pâ, é pawâroé côwâ
wà Pwiduée gée na aubà, â gà o
udò. [Â o tâa tâgà ê *wâro dàra gòiri

jaaé.] 10Ba wiàna gà âji cèikî naa
gooé, ma inapàparié, â wà Pwiduée,
âna [é tòpò pinaanapô naa nabibiu
kàu ma wàé, â] é nama gà pwi
âboro na gà tàrù na araé, â é pa-
udògà.
11 rBa jèe wii naa na Tii Pwicîri

pâ: Rà mwa piétò††wà tèpa âboro
na rà cèikî naa gooé.Ésaïe 28.16 12 sÂ
[wâna ê popai bèepwiri, âna] nye
ticè nadàpàwà tèpa Juif, ma tàpé na
càra caa tèpa Juif. Ba nye caapwi co
Pwi Ukai kâjè diri, â é naa, naa goro
piticèmuru naa goo, ê aupwényun-
yuâari kêe, ba kà diri tàpé na rà
todèe. 13 tBa wàra na jèe wii mwara
naa na Tii Pwicîri pâ: Wà diri tàpé na
rà todà Pwi Ukai, âna rà o udò.Joël 3.5

Picémara ê Picémara Wâdé
14O wànau târa cè pai todà wà

Pwi Ukai, wiàna câjè caa cèikî naa
gooé? Â o wànau târa cè pai cèikî
naa gooé, wiàna câjè caa têre cè
popai gooé? Â o wànau târa cè
pai têre, wiàna ticè na inapàparié?
15 uÂ o wànau târa cè pai inapà-
parié, wiàna ticè cèna cùrué ma é
ina? Ba jèe nye wii naa na Tii Pwicîri
pâ: Pwényuâa ê pai tèepaa kà tàpé
na rà inapàpari ê pinaanapô, wàilà
na rà picémara ê picémara na
wâdé.Ésaïe 52.7
16 vÂ càcaa po wàilà diri [tèpa Juif]

na rà pitêre dàra ê *PicémaraWâdé.
Ba é ina wà *péroféta Isaia, pâ: Pwi
Ukai, Pwiduée, wàilàapà na cèikî
naa goo popai kâbà?Ésaïe 53.1
17Üu, jè cèikî, naa goo pai têre

kâjè ê Picémara Wâdé goo wà
**10:7 Aubà—Grec: Oolaa (‘Abîme’). Côo Auinapàpari naporomee 9.
††10:11 Rà mwa piétò—é, O câgo caa panuârà. Grec: O càra caa kamu.
p10:5 Lévitique 18.5 q10:6 Deutéronome 30.12–14
r10:11 Ésaïe 28.16 s10:12 Apostolo 15.9 t10:13 Joël 3.5
u10:15 Ésaïe 52.7 v10:16 Ésaïe 53.1

Kériso. Â jè cèikî naa goo, ûna rà
picémara.
18 wÂ napwa mwara naa goo tèpa

Juif, âna gona càra caa têre ê popai
bèepwiri? Akaé. Ba jèe nye wii naa
na Tii Pwicîri pâ:
Jèe nye picémara pitiri
ê popai bèepwiri.
Rà têre pitiri gòropuu diri.Psaume

19.5
19 xÉ, gona càra caa tâmogòori i
popai? Akaé! Ba wà Pwiduée, âna
jèe tàmara ina béaa, na é naigé
mee wà Moosé, pâ:
Go nama guwà piboo,
goo pàra tàpé.
[Go paari wâdé kôo
tà pàra tèpa Ba.]
Càra caa Ba kôo.
Â càra tâmogòorio.
Guwà o putàmu
naa goo tàpéebà.Deutéronome

32.21
20 yÂ wà Isaia, âna câé caa piwâ,
na é ina ê popai bèeni, me gée jaa
Pwiduée, pâ:
Càra caa mudòo,
â rà jèe pâmariô.
Càra caa todòo,
â go jèe ipaario tàra.Ésaïe 65.1
21 zÂ wà Pwiduée, âna é ina mwara
goo tèpa *Isaraéla, pâ:
Go tu pâ goro du îô,
dàra ê Ba bèepwiri,
diri pâ tòotù.
[Go paari pwâranümoo.
Â càra caa medario.]

Ba dau gòo pûrurà.
Càra caa pitêre dòo.Ésaïe 65.2

Câé caa naa càùé tà tèpa Juif

11 aPwiri na jè ina pâ wànau?
Gona wà Pwiduée, âna é nye

naa càùé târa ê Ba kêe, wà tèpa
*Juif? Bwa! Ba wâgo, âna go pwi
Juif, pwi gòobàra *Abéraama, gée
na wâao kà *Benjamin. 2Bwa, câé
caa naa càùé târa ê Ba kêe, wà
Pwiduée, na é jèe nye mara pitòri-
gari béaa.
Ba guwà nye tâmogòori bwàti, ê

pwina é ina wà *péroféta Élia, naa
goo pwiibà. Ba jè pûra naa na *Tii
Pwicîri pâ, é piciapwâ tà Pwiduée,
goro ê Ba *Isaraéla. 3 bÂ é ina pâ:
Au, Pwi Ukai! Rà jèe tétàmwara
tèpa péroféta'gà. Â rà ténoori ê pâ
aupwa *ârapwaailò tâgà. Â wâgo
co, [na go pwi dàra péroféta] na
go tà tâa. Â nümarà mwara, na rà
pòtàmwaraô.1 Rois 19.10
4 cÂ dà na é tòpi têe goo, wà

Pwiduée? É ina têe pâ: Akaé, rà
bwaa nye tà tâa 7 000 tèpa âboro
kôo, na càra caa tùu jùrurà, na ara
pwi nari duée, Baal‡‡. 1 Rois 19.18
5Â nye tà ipaiwà nabàni. Ba pwa

jè dàra ê Ba Isaraéla, na é pitòri-
garié wà Pwiduée, ba na kêe, wiâra
ê *pimeaari imudi kêe. 6 dÂ câé caa
pitòrigarirà, gée goro ê pâ tûâ kàra.
Ba wiàna wàrapwiri, â ê pimeaari kà
Pwiduée, âna o càcaa ê pimeaari,

‡‡11:4 Baal—Pwi jè duée kà tèpa âboro na rà tâa napô Kanana, napô na
rà popa wà tèpa Isaraéla. Â wà pàra tèpa Isaraéla, âna rà naa càùrà naa
goo wà Pwiduée, â rà pwapwicîri tà Baal.
w10:18 Psaume 19.5 x10:19 Deutéronome 32.21
y10:20 Ésaïe 65.1 z10:21 Ésaïe 65.2
a11:1 1 Samuel 12.22; Psaume 94.14; Filipi 3.5
b11:3 2 Rois 19.10,14 c11:4 1 Rois 19.18 d11:6 Galatia 3.18

na é naa naa goro piticèmuru naa
goo¶¶.
7Pai ina wèe pâ wànau, ê pwi

bèepwiri? Wà tèpa Juif, âna rà
mudàra [ê pinaanapô kàra ma wà
Pwiduée] êco na [ê aumaina goorà]
âna càra caa pâmariê, ba gòo
pûrurà; â êco tàpé na é pitòrigarirà
wà Pwiduée. 8 eBa jèe nye wii naa na
ê Tii Pwicîri pâ:
É papuurà wà Pwiduée,
ba na ticè na rà tâmogòori.
Â é nama rà bwi, ma rà kee.
Â rà nye tà ciburà wàrap-

wiri.Deutéronome 29.3; Ésaïe
29.10

9 fÉ ina mwara wà ukai *Davita, tà
Pwiduée, pâ:
Gà naa wârimuru
tà tàpé na rà èpà.
Rà pi-ija ma wâdo.
[Rà iauri pâ wâdé.]
O wâdé naa bii
diri pâ pwiibà,
ba na o pwêe
naa na naigé,
ba na rà tûu naa na.
10Gà nama rà bwi
ba na ticè na rà côo!
[Gà naa tàra diri
pâ aré ma tòina.]
O càcaa pa jiirà.
Rà o tòcùurà§§goo
pai kakeri wèe!Psaume 69.23–24

Tàpiri tà pàra Ba
11 gÛna jè têre pwiri*, â jè péa ni-

imiri pâ, pwiri wà tèpa Juif, âna rà

tûu dàra gòiri awé? Bwa; nye tàpo
wàrapwiri naa na jè ji pàara co, ba
na rà udò ê pàra Ba, [ma tâa tàra
ê *âji wâro jaa Pwiduée]. Â é pâ
nau piboo ê Ba Isaraéla. 12Ba, na
càra caa pitêre dà wà Pwiduée, â
[càra caa tòpi diri ê pâ aupwényun-
yuâari kêe. Â] gée goo pwiri, â é
dau *pwényunyuâari tàpé na càra
caa tèpa Juif. Êco na, na rà mwa cau
cimadò côwâ wà tèpa Juif. Â, na pwi
tòotù-bà, âna o dau maina awé ê
aupwényunyuâari [ba kâjè diri].
13Napwa naa goowà, wâguwà na

câguwà caa tèpa Juif, âna [wà
Pwiduée, âna é cùruo me, ba na]
go pwi *apostolo ba kàwà. Â ê wakè
bèepwiri, âna dau wâdé tôo. 14Â,
na go gére wàrapwiri, â o wâdé, ba
rà o piboo tèpa jènereô, tèpa Juif,
ba na rà o udò wà pàra tàpé gée
goorà. 15Ba ûna é naa càùé tàra
wà Pwiduée, â é tòpò pinaanapô
naa nabibiu kâra pàra Ba, naani
gòropuu, ma wàé. Â wiàna ée mwa
tòpi côwâ tèpa Juif, â rà o pwacèwii
tèpa bà, na rà wâro côwâ.

Naagà gée naa goro Ba kêe
16 [Wiàna wà tèpa jojooro tèpa

Juif, âna rà tèpa âboro kà Pwiduée,
â nye ipaiwà mwara naa goo tèpa
gòobàrarà. Ba pwacèwii ê poloa.]
Ba wiàna pwi jè ére na pâbéaa gée
goo i poloa, âna naa tà Pwiduée,
â diri ê poloa, âna nye kêe. Â
nye pwacèwii mwara ê upwâra. Ba

¶¶11:6 Pàra Tii Pwicîri naa na grec, âna rà naagée pâ popai bèeni: Â wiàna
gée goo pâ wakè, â càcaa muru na naa wàrapwiri. Ba du ârailu muru na
nye pi-ité.
§§11:10 Tòcùu—Dos courbé.
*11:11 Ûna jè têre pwiri… Grec: Go tawèeri pâ…
e11:8 Deutéronome 29.3; Ésaïe 29.10 f11:9 Psaume 69.23–24
g11:11 Apostolo 13.46

wiàna ê wàé, âna kà Pwiduée, â ê
ditèe, âna kêe mwara.
17 hBa ê Ba Isaraéla, âna pwacèwii

jè upwâra, na tòimiri goo, naa na
aupwanapô kà Pwiduée. Â é jèe
tépàgà pàra ditèe. Â wâgà, na câgà
caa pwi Juif, âna gà pwacèwii ditàra
upwâra còpaaci. Â é naagà gée,
naa goro upwâra na tòimiri goo.
Ûna wàrapwiri, â wâgà mwara, âna
gà wâdo, ê nüru ê pwi upwâra
bèepwiri. Â pwa câmagà, gée na
aupwényunyuâari kà Pwiduée, na
é ina béaa, na é *ipwataâboro tà
Abéraama†.
18Êkaa na gà cibwaa pi-ina kâgà!

Gà cibwaa niimiri pâ, gà wâdé jii
ê ditèe na tapàgà. Ba càcaa wâgà,
na pa i pâ wàé, â ê pâ wàé na rà
popagà!
19–21Âjupâra pâ, é tépàgà pàra

tàpé, ba càra caa cèikî. Â wâgà,
âna, é naagà gée, naa goro i up-
wâra, gée goro na gà cèikî. Â pwiri
gà mwa ina pâ: «É jèe tépàgà i
ditèe, ba na wâgo, âna naaô gée,
naa goro i upwâra.» Êco na gà ip-
wacôoco! Ba wiàna é tépàgà ê âji
ditèe, â é péa pwacèwii mwara, naa
googà. Êkaa na go ina pâ, gà cibwaa
pi-ina kâgà!
22 iGà côo, wà Pwiduée, âna é nye

wâdé ba kâjè. Êco na é pitèi ba
gòo tàpé na càra caa pitêre dèe. Â
é wâdé naa googà, wiàna gà nye
ciburà pâra wiâra ê pai wâdé kêe.
Â wiàna càcaa wàrapwiri, â é péa
tépàgàgà, gée goo i upwâra.

23Pwiri wà tèpa Juif, âna rà o mwa
wâjué côwâ, â rà cèikî naa goo
Pwiduée. Â wiàna wàrapwiri, â pwa
pàtàmee, ma é naarà gée côwâ naa
goro i upwâra. 24Ba ûna é naagà
gée, naa goro i upwâra na tòimiri
goo, âna càcaa muru a pwa. Ba
wâgà, âna gà pwi ditàra upwâra cò-
paaci. Â napwa naa goo wà tèpa
Juif, âna rà tèpa âji ditàra, ê upwâra,
na nye tòimiri goo. Â dau ticècoé tà
Pwiduée, ma é naarà gée côwâ naa
goro i upwâra.

Ée mwa udò ê Ba Isaraéla
25Üu, co tèpa béeò naa na nee

Kériso, guwà cibwaa pi-ina kàwà!
Ba dau wâru pâ namuru, na câguwà
caa tâmogòori. Â nümoo na guwà
tâmogòori, ê âji pai pwa goo wà
tèpa Juif, ê muru na ia tàbinyiri‡
béaa.
Wàéni: Wiàna pàra tàpé, âna

tàutàra na rà cèikî, êco na o càra
caa ciburà wàrapwiri. Ba wiâra ê
câbawâdé kà Pwiduée, â wà pàra
tàpé na càra caa tèpa Juif, âna rà o
medarié. Â, na rà cau me côwâ wà
tàpéebà, â wà mwara tèpa âji Juif,
âna rà o tapoo cèikî côwâ¶. 26 jÂ,
na pàara-bà, âna ê Ba Isaraéla, âna
ée mwa udò. Ba jèe wii naa na Tii
Pwicîri ê popai bèeni kà Pwiduée,
pâ:
Ée mwa me gée *Siona
wà pwi a pa-udòjè.
Ée me ba na é tipi

†11:17 Dernière phrase—Grec: Pwa kâgà gée goo ê wàé.
‡11:25 Tàbinyiri—Secret.
¶11:25 Grec: Càcaa nümoo na guwà niimiri pâ guwà tèpa tâmogòorimuru.
Wâdé na guwà tâmogòori ê auniimiri na tàbinyiri bèeni: O gòo pûru ê
auwâru gée goo tèpa Isaraéla, tiagoo na rà tòme diri tàpé na càra caa
tèpa Juif.
h11:17 Éféso 2.11–19 i11:22 Ioane 15.2,4 j11:26 Ésaïe 59.20–21

tèpa gòobàra Iakobo§.
27 kGo pacoo ma wàilà
auipwataâboro.
Go pwanauri pâ èpà,
pâ tûâ na rà pwa.Ésaïe 59.20; 27.9
28Âjupâra pâ, wâru tèpa Juif na
tàutàra goo ê *Picémara Wâdé. Â rà
jèe pâ nau tèpa cicara wà Pwiduée.
Â ê pwiibà, âna pâ nau wâdé ba
kàwà, wâguwà na câguwà caa tèpa
Juif. Êco na wà Pwiduée, âna é jèe
pitòrigari tèpa Juif, ba na rà pwi Ba
kêe. Â é ipwataâboro tà tèpa jo-
joororà. Â dau wânümee tàra. 29Ba
câé caa pa côwâ ê pwina é naa. Â
câé caa naa càùé tà tàpé na é jèe
todàra.
30–31Béaa, âna wâguwà, [na

câguwà caa tèpa Juif] âna càcaa
nümawà goo Pwiduée. Ûna tàu
tà tèpa Juif, na rà tòpi ê pâ wâdé
kêe**, â é naa tàwà. Êco na, [na jè
tòotù, âna] ée mwa nye naa tàra
côwâ, ê pâ wâdé kêe. 32Â é jèe
nama wàrapwiri, ba na é paari tâjè
diri ê pimeaari kêe.

Dau maina pimeaari kà Pwiduée
33 lWà Pwiduée, âna é dau maina

ma pwényuâa awé! Â po dau maina
ê pimeaari kêe, ma ê pâ wâdé na
é pwa! Dau wâgòro ma wâdòiti ji-
ijè, ê autâmogòorimuru, ma auni-
imiri kêe! Wàilàapà, na tâmogòori ê
pâ autûâri kêe? Â wàilàapà, na tâ-
mogòori ê pai pwa goro pai wakè
kêe? 34mBa jèe wii naa na Tii Pwicîri
pâ:

Wàilàapà na tâmogòori
auniimiri kà Pwi Ukai?
Wàilàapà na ina têe
cè pwina é pwa?Ésaïe 40.13
35 nWàilàapà na naa têe cè muru,
ba na é pitôowâri têe
wà Pwiduée Caa?Job 41.3
36 oBa diri ê pâ namuru, âna nye me
gée gooé. Â nye wàé, na é pwa diri
ê pâ muru, ba kêe. Wâjaaé ê pai
maina ma muugère, dàra gòiri awé!
Amen!

câmu goro pai wâro kâjè
(Naporomee 12.1–15.13)

Ârapwaailò na wâro

12 pTèpa béeò naa na nee
Kériso, é dau meaarijè wà

Pwiduée, â é pwa pâ pwina wâdé
ba kâjè. Gée goo pwiri, â go ilari
jiiwà, gée na âji pwâranümoo, pâ,
guwà pipanuâwà bamwara têe, ba
na guwà pwacèwii ê *ârapwaailò na
wâro, na dau wâdé têe. Â wàé kaa
pwiri ê âji pwapwicîri, na pâri ma
guwà naa têe.
2Guwà cibwaa ipwacèwii tèpa

âboro gòropuu. Â guwà panuâwà tà
Pwiduée, ba na é tòotéri ê pwâranü-
mawà, [ma ê auniimiri kàwà, ma
ê càrawà]. Êpwiri, âna guwà o tâ-
mogòori ê câbawâdé kêe, na pâri
ma guwà pwa—na âjupâra, ma
wâdé, ma tâbawêe.

§11:26 Iakobo—Pwi jojooro diri tèpa Juif. Côo mwara Abéraama, ma
Isaaka, ma Iakobo naa na Neeremuru (Vocabulaire) naa pwâadàra tii.
**11:30-31 Tàu tà tèpa Juif, na rà tòpi ê pâ wâdé kêe—Grec: Càra caa
pitêre dèe.
k11:27 Jérémie 31.33–34 l11:33 Ésaïe 55.8–9
m11:34 Ésaïe 40.13; 1 Korénito 2.16 n11:35 Job 41.3
o11:36 1 Korénito 8.6 p12:1 Roma 6.11,13; 1 Pétéru 2.5

Jèpa naa tâjè jèpa âraimeai
3 qNapwa naa gooò, âna é naa

tôo, naa goro piticèmuru naa goo,
ê pâ wâdé kêe, wà Pwiduée, [ûna
é pitòrigario, ba na go pwi *apos-
tolo kêe. Êkaa na, o pâri ma] go jèpa
ina tàwà jècaa, pâ: Gà cibwaa ni-
imiri pâ pwamuru naa googà. Bwa,
gà ipakîrigà, â gà pinünüma bwàti.
Â gà pitèigà bwàti, wiâra ê pai cèikî,
na é naa tâgà wà Pwiduée.
4 rGà côo, wâna naiijè, âna wâru ê

pâ na ére. Â ê jèpa ére bèepwiri, âna
nye jèpa pi-ité wakè kàra. 5Âwàrap-
wiri naa goojè, wàijè na jè wâru. Ba
caapwi naiijè, na jèe caapwi ma wà
Kériso. Â jèpa pwa ê jèpa wakè kâjè.
6 sBa wà Pwiduée, âna é jèpa naa
tâjè ê jèpa âraimeai, [ba na jè piê-
nawéna kêe].
Êkaa na wiàna é naa tâgà ê wakè

goro *péroféta, â wâdé na gà pwi
a pa popai kêe, wiâra ê câmu goo
cèikî'gà. 7Â wiàna é naa tâgà, ma
gà pwi a pitu tà pàra tàpé††, â wâdé
na gà pitu tàra. Â wiàna é naa
tâgà, ma gà pwi a pacâmuri, â gà
pacâmuri.
8Â wiàna gà pwi a pagòo pàra

tàpé, â gà pagòorà. Â wiàna gà pwi
a-imeai, â gà naa, â gà cibwaa câ-
muri. Â wiàna gà pwi a-ipopa ba, â
gà pwa, gée na âji pwâranümagà.
Â wiàna gà pwi a pwa na wâdé ba
kà pàra tàpé ma pitu tàra, â gà pwa
naa na ipwàdée.

Câmu kâra wâro kà pwi a cèikî
9Napwa ê pimeaari kàwà, âna

wâdé na âji pimeaari. Guwà cib-
waa gòmapwa. Â wâdé na guwà
èpàri ma miiri diri ê pwina èpà, â
guwà ciburà tâa goo ê pwina wâdé.
10 tÂ guwà pimeaariwà, goro ê âji
pwâranümawà, ba guwà tèpa aéjii,
naa na nee Kériso. Â guwà pipa-
pwicîriwà. 11Guwà cibwaa pwaora,
na guwà piênawéna kà Pwi Ukai.
Â guwà tà tàcî, â guwà wakè ba
kêe, gée na diri ê nii kàwà ma
pwâranümawà.
12 uGuwà ipwàdée, gée goo cèikî

kàwà, naa goo ê pwina é pwa,
ba kàwà, wà Pwiduée. Â wiàna é
tèepaa mariwà ê aré, â guwà pidàp-
wicâariwà, â guwà ciburà pwap-
wicîri. 13 vÂ wiàna wà tèpa cèikî
béewà, âna ticè tàra cè jè muru, â
guwà naa tàra. Â guwà tòpi bwàti,
tàpé na rà me mariwà.
14 wNapwa naa goo wà tàpé na

rà pwa tàwà na èpà, â guwà ilari
jii Pwiduée pâ, na é *pwényun-
yuâarirà. Üu, guwà ilari ê aup-
wényunyuâari kêe, â guwà cibwaa
tojiirà.
15Guwà ipwàdée, ma wà tàpé na

rà ipwàdée, â guwà i, ma tàpé na
rà i. 16 xGuwà cibwaa pinadàrù tèpa
âboro. Â guwà pwama caapwi, ê pai
meaarirà kàwà, pwacèwii na, cau
tèpa âboro na pwamuru naa goorà.
Â guwà cibwaa ipwamainawà. Â

††12:7 Gà pwi apitu tà pàra tàpé—Wàépwiri pai ina wàra Dikona.
q12:3 1 Korénito 12.11; Éféso 4.7 r12:4 1 Korénito 12.12,27
s12:6 1 Korénito 12.4–11; 1 Pétéru 4.10–11 t12:10 1 Pétéru 1.22
u12:12 1 Tésalonika 5.16–18 v12:13 Hébéru 13.2
w12:14 Mataio 5.44; 1 Korénito 4.12 x12:16 Proverbes 3.7

guwà cibwaa niimiri pâ, guwà tèpa
dau tâmogòorimuru‡‡.

Tûâ kâjè naa jaa pâ âboro diri
17–19 yzWiàna pâri, â guwà

mudàra, ma guwà wâro na
pinaanapô, ma wàilà diri. Â guwà
mudàra, ma guwà pwa ê pwina
wâdé, na ara diri pâ âboro. Tèpa âji
béeò, guwà cibwaa pitôowâri tà
pàra tàpé. Wiàna rà pwa tàwà na
èpà, â guwà cibwaa pawâjuépiri
tàra côwâ ê èpà na rà pwa tàwà. Â
guwà panuâ tà Pwiduée ê pwiibà,
ba wàé, na ée mwa tèi, ma pwa
wârimuru tàra. Ba é ina wà Pwi
Ukai, naa na *Tii Pwicîri pâ:
Nye wâgo co,
na go o mwa pitôowâri,
[tà tàpé na rà pwa na èpà].
Â wâgo co,
na go nye jèpa naa tàra
pumara ê tûâ kàra.Deutéronome

32.35
20 aÂ jèe wii mwara naa na ê jè ére
na Tii Pwicîri pâ:
Wiàna é copwa
wà pwi a pièpàrigà,
â gà naa cè èe.
Na nümee na é wâdo,
â gà naa cè wâdooé.
[Â ê pai kamu kêe]
âna o dàuru ânye tòo,
na tâa gòro pûruê.Proverbes 25.21–

22
[Â wâguwà, âna wâdé na guwà pwa
ê pwiibà.] 21Â guwà cibwaa nama

piêdò ê èpà. Â wâdé na guwà piêdò
jii ê èpà, goro ê pwina wâdé.

Pitêre dà tèpa pitûâ kâra napô

13 bGuwà pitêre dà tàpé na tâa
gòrà ê pitûâ naa na napô. Ba

wiàna rà pitûâ, âna wà Pwiduée, na
é tòpòrà. Ba nye ticè na é pitûâ,
wiàna câé caa naa tàrù têe, wà
Pwiduée. 2Wà pwina tàutêe dàra
pitêre dàra ê pâ naèà, âna é cicara
ê pwina é tòpò wà Pwiduée. Â wà
pwiibà, âna éemwa tòpi ê wârimuru
kêe.
3 cWiàna jè pwa ê pwina wâdé, â

o càcaa wâgotâjè, goo tàpé na rà
pitûâ kâjè. Êco na, wiàna jè pwa na
èpà, â o nye wâgotâjè goorà. Êkaa
na, gà pwa na wâdé, ba na o wâdé
tàra wâgà.
4Ba wà tèpa pitûâ, âna rà

pwacèwii tèpa ênawéna kà
Pwiduée. Â ê wakè kàra, âna,
na rà pitu tâgà ma gà pwa na
wâdé. Â pwa tàrù kàra, ma rà
pwa wârimuru tâgà. Ba wàépwiri
mwara pwi wakè na é naa tàra
wà Pwiduée. 5Êkaa na, wâdé na
gà pitêre dàra, ba na o câé caa
putàmu naa googà, wà Pwiduée. Â
jèpwi mwara: Gà tâmogòori, naa
na *pwâratùra-nigée-googà, pâ, ê
pitêre dàra, âna wâdé ma *tàrù.
6 dWâdé mwara, na gà naa ê

mwani wâripû. Ba wà tàpé na rà
tòri ê mwani, âna wà Pwiduée, na
é naa tàra ê wakè bèepwiri. 7Â gà

‡‡12:16 É, Â wâdé na guwà caapwi. Guwà ipakîriwà. Guwà pwa ê pâ wakè,
na càcaa nüma wà pàra tàpé, na rà pwa. Guwà cibwaa ipwamainawà, â
guwà cibwaa niimiri pâ guwà tèpa dau tâmogòorimuru.
y12:17-19 1 Tésalonika 5.15
z12:17-19 Deutéronome 32.35; Mataio 5.39
a12:20 Proverbes 25.21–22; Mataio 5.44
b13:1 Proverbes 8.15; Tito 3.1 c13:3 1 Pétéru 2.13–14
d13:6 Mataio 22.21

naa tà pàra tàpé ê pwina gà nye
pitôowâri tàra. Wiàna ê wâripû, â gà
wâri. Â wiàna ê pitêre dàra, â gà
pitêre dàra. Â wiàna ê ipakîri, â gà
ipakîrigà.

Pimeaari âna Naèà kâjè
8 eWiàna pwa kéredi'gà, â wâdé

na gà wâri wài. Êco na nye pwa jè
caapwi muru na càcaa pâri ma gà
wâri diri—âna ê pimeaari! Ba wâdé
na gà ciburà meaari pàra tàpé.
Â wiàna gà wàrapwiri, â gà nye
pitêre dàra bwàti, ê *Naèà. 9 fWâru
ê pâ autûâri, wâna ê Naèà. [Wàilà-ni
pàra pwi]:
Gà cibwaa toomura (gà cibwaa cîâa
jii tô wâdàgà, é, wà pwi éagà);

Gà cibwaa tétàmwara âboro;
Gà cibwaa mura¶¶;
Gà cibwaa iari ê neemuru pàra
tàpé.Exode 20.13–17

Ê êre diri ê pâ autûâri bèeni, bau
diri ê pàra pwi, âna caatâa, naa na
ê caapwi popai bèeni, pâ:
Gà meaari tèpa âboro§§, pwacèwii
ê pai pimeaarigà côwâ.Lévitique
19.18

10 gBa wiàna jè meaari cè pwi jèpwi,
â jèe nye po dau pwacoé ma jè pwa
têe ê pwina èpà! Êkaa na, wiàna jè
meaarirà, â jè pitêre dàra bwàti ê
Naèà.

Wârori wâro na ê pwéelaa
11 hGuwà tàcî, [â guwà wârori

bwàti ê pwina go tàgére ina tàwà].

Guwà tâmogòori bwàti ê pàara
na jè gére wâro na. Ba ée jèe
pâmwünyabwerijè ê tòotù, na ée
mwa bàra pa-udòjè na wà Pwiduée,
[â é naa tâjè ê *âji wâro jaaé].
Béaa, na jè mara cèikî naa goo

Kériso, â ê tòotù bèepwiri, âna
é bwaa wâiti. Â nabàni, diri na
pâ tòotù, âna ée jèe dau pime
mwünyabwerijè. 12 iBa ê ne, âna ée
jèe nabwé, â ée jèe êgòdò i tòotù.
Êkaa na, wâdé na jè patâjii ê pâ

tûâ na èpà, na jè pwa naa ne. Â
jè popa ê neemuru paa, târa wakè
na pwaa. 13 jWâdé na guwà wârori
ê wâro na tàrù ma wâdé, naa na
pwéelaa. Guwà cibwaa dau wâdo
ma ija; â guwà cibwaa ipuu imudi
ma pàra tàpé; â guwà cibwaa piêbà,
ma iputàmu.
14 kÂ wâdé na guwà caapwi ma wà

Pwi Ukai Iésu Kériso, ma é pwacèwii
ê ârabwée na é wâgoowà. [Guwà
ciburà pitêre dèe] â guwà cibwaa
nama popawà ê pâ câbawâdé kàwà,
ba na guwà pwa pâ tûâ na èpà.

Jè meaari tèpa béejè na
càcaa mwü cèikî kàra

Cibwaa pitèirà

14 lGà tòpi diri tàpé na rà
*pâra wiâ Pwi Ukai. Ipaiwà

mwara naa goo wà tàpé na cà-
caa mwü bwàti ê cèikî kàra. Â gà

¶¶13:9 Gà cibwaa mura—Pàra Tii Pwicîri naa na grec, âna rà naagée pâ
popai bèeni: Â gà cibwaa ina cè popai na pwâ, naa goo cè pàra âboro.
§§13:9 Tèpa âboro—Grec: Pwi âboro na é tàmwünyabwerigà, é, pwi
jèneregà.
e13:8 Mataio 22.39–40; Jacques 2.8
f13:9 Exode 20.13–15,17; Deutéronome 5.17–19,21 g13:10 1 Korénito
13.4–7 h13:11 Éféso 5.14; 1 Tésalonika 5.6–7 i13:12 1 Ioane 2.8
j13:13 Luka 21.34; Éféso 5.18 k13:14 Éféso 5.11 l14:1 Roma 15.7

cibwaa pitèirà ma pi-inarà. 2mPwiri
wâgà, âna péa wâdé tâgà diri ê
pâ utimuru. Êco na wà pwina cà-
caa mwü ê cèikî kêe, âna pwiri câé
caa uti ê noo kâra macii*. 3 nÂ gà
cibwaa pi-inaê ba èpà. Â wà pwi-
ibà, âna é cibwaa pitèigà mwara. Ba
wà Pwiduée, âna é nye cau tòpiwà
diri. 4 oWâgà wàa, ma gà pitèi ê pwi
ênawéna kà pwi jèpwi? Ba nye wàco
pwi ukai kêe, na ée mwa pitèié,
wiàna é wâdé, é, wiàna é èpà†. Â
ée mwa nye pitu têe, ba na é pwa
pwina wâdé.
5 pWàrapwiri naa goo tàpé na rà

niimiri pâ, nye pwa jè tòotù na
pwicîri. Â wà pàra tàpé mwara, na
rà niimiri pâ, êdiri pâ tòotù, âna
ipaiwà. Ba wâdé na rà nye jèpa pi-
wéaari, ê jèpa auniimiri kàra; â na
rà jèpa cimwü naa goo.
6Wà tàpé na rà picâdàrù‡ ê tòotù,

âna rà wàrapwiri, ba na rà pap-
wicîri Pwi Ukai Pwiduée. Â wà tàpé
na rà ija diri ê pâ utimuru, âna rà
nye wàrapwiri mwara, ba na rà pa-
pwicîriê. Â rà ipwaolé têe diri goo. Â
wà tàpé na càra caa uti ê noo kâra
macii, âna rà pwa mwara bèepwiri,
ba na rà papwicîri wà Pwiduée. Â
wàilà mwara, âna rà pwaolé têe.

Jè wâro ba kà Pwi Ukai
7Câjè caa piwâro ba kâjè co, â

câjè caa bà ba kâjè co. 8 qBa wiàna
jè wâro, â wâdé na jè wâro ba kà Pwi
Ukai: Â wiàna jè bà, â jè bà ba kêe.
Ba naa na wâro, ma naa na ê bà,
âna jè tèpa ênawéna kà Pwi Ukai.
9Ba wà Kériso, âna é bà, â é wâro
côwâ gée na aubà, ba na é pwi ukai
kà tèpa bà, ma tèpa wâro.
10 rÊkaa na, wà tàpé gée goowà,

na rà pitèi tèpa cèikî béerà, â wâdé
na rà coo! Â ipaiwà naa goo tàpé na
rà niimiri pâ mwü ê cèikî kàra—na
rà cibwaa ipwatétéri tà pàra tàpé.
Üu, guwà nabwé! Ba jè mwa cau
cima diri, ara Pwiduée, naa na ê
aupitèimuru kêe¶. 11 sBa jèe wii naa
na *Tii Pwicîri pâ:
Wàéni popai kôo,
wâgo Pwi Ukai
na go naa wâro.
Go ina ba gòo:
Rà o cau me dòo
tùu jùrurà arao,
pwamaina neeô,
wâgo Pwiduée.Ésaïe 45.23
12Ba [o mwa pwa ê tòotù, na] ée
mwa todàjè wà Pwiduée, ba na jè
jèpa ina têe jècaa ê âjupâra kâra ê
pâ tûâ kâjè jècaa.

*14:2 Câé caa uti noo kâra macii—Grec: É ija doromuru co. (Côo nee tii
21.) Wâru pâ naèà kà tèpa Juif naa goro ê utimuru. Êco na é tipijè wà Kériso
gée goo diri ê pâ pwiibà.
†14:4 Wiàna é wâdé, é, wiàna é èpà—Grec: Wiàna é coo, é wiàna é tûu.
‡14:6 Picâdàrù—Faire une distinction.
¶14:10 Grec: Â wâgà, âna gorodà na gà pitèi tèpa aéjii’gà? É, wâgà,
âna gorodà na gà ipwatétéri tà tèpa aéjii’gà? Ba jè mwa cau coo naa na
aupitèimuru kà Pwiduée.
m14:2 Genèse 9.3–4 n14:3 Kolosé 2.16
o14:4 Mataio 7.1; Jacques 4.11–12 p14:5 Galatia 4.10–11
q14:8 Galatia 2.20 r14:10 2 Korénito 5.10
s14:11 Ésaïe 45.23; Filipi 2.10–11

Cibwaa nama rà pwa na èpà
13 Jè cibwaa tà ciburà pitèi ma pi-

ina pwi jèpwi. Wâdé na gà tâa goo
pai niimiri bèepwiri, pâ, ticè jè muru
cèna gà pwa, cèna ténoori ê cèikî kà
pwi béegà, ma nama é pwa na èpà.
14 tNapwa naa gooò, âna é jèe

nye inapàpari tôo wà Pwi Ukai Iésu,
pâ, nye ticè utimuru na pwicîri tâjè.
Êco na wà pwi jèpwi, âna wiàna
é niimiri pâ, pwicîri ê jè utimuru,
â nye pwicîri ba kêe. 15 uÂ wiàna
gà tubaèpà tà pwi a cèikî béegà,
goro ê utimuru na gà ija, â jèe
câgà caa wâro wiâra ê pimeaari; â
ê pai ija'gà, âna càcaa wâdé. Ba
wà Kériso, âna é bà ba kêe mwara.
16Pwiri gà tâmogòori pâ, ê pwina
gà pwa, âna muru na càcaa pwicîri.
Êco, na càcaa wâdé na pinabaèpà
[ê nee Kériso]§, gée goo ê pâ tûâ'gà.
17Ê ija ma wâdo, âna càcaa

âjimuru, [ba kâjè tèpa ênawéna]
naa na *Mwaciri kà Pwiduée. Ê
pwina âjimuru, âna ê wâro na *tàrù
[na ara Pwiduée] bau ê pinaanapô
ma ipwàdée, na é naa tâjè ê Nyuâaê
Pwicîri. 18Wiàna gà wàrapwiri, pai
piênawéna'gà, ba kà Kériso, â o
wâdé tà Pwiduée wâgà. Â o wâdé tà
tèpa âboro mwara wâgà.

É pame pinaanapô
19 vGà pwa ê pâ muru na o pame

ê pinaanapô, bau ê pâ muru na
o pagòo ê cèikî kà tèpa béegà.
20 wÂ gà cibwaa tubaèpà ê wakè
kà Pwiduée, goro ê utimuru'gà!

Âjupâra pâ, go tàgére ina pâ, diri
ê pâ utimuru, âna wâdé ba kâjè.
Êco na càcaa wâdé, wiàna diri ê
pâ utimuru na gà ija, âna ténoori ê
cèikî kà pàra tàpé, ma nama rà pwa
na èpà.
21Êkaa na, wâdé na gà câmuri,

cè pai ija ma wâdo'gà. Gà cibwaa
ténoori ê cèikî kà pwi béegà goo
cè pwina gà ija ma wâdo—wiàna
noo kâra macii, é wiàna dipâa. 22Â
gà cibwaa inapàpari imudi, ê auni-
imiri'gà naa goo pwiri. Gà pwàniri
pwiri, ba na o nye wàco Pwiduée na
côo.
Napwa naa googà, â o cidòri

nyuâagà, wiàna ticè na piigà**, naa
na pâ tûâ'gà ma auniimiri'gà. 23Êco
na, wiàna gà piwâ naa goo pai ija'gà
ê jè muru, â [wâdé na câgà caa ija.
Ba] wiàna gà ija, â gà jèe còobé jii
ê aucèikî'gà. Â gà pwa na èpà, â ée
mwa tèigà wà Pwiduée.

Jè ipwacèwii Kériso

15 1–2 xJè cibwaa wâro ba kâjè
co. Wàijè na mwü ê cèikî

kâjè, âna wâdé na jè pidàpwicâar-
ijè goo pàra tàpé na càcaa mwü
ê cèikî kàra. Â jè ipwadàra ma jè
pwa cè muru na wâdé tàra, â jè pitu
tàra, ma pagòo cèikî kàra. 3 yBa [jè
pâra wiâ] Kériso, na câé caa wâro
ba kêe co. Ba jèe wii naa na *Tii
Pwicîri pâ: Na rà tànyirigà, âna rà
tànyiriô.Psaume 69.10
4 zÊdiri pâ popai naa na Tii Pwicîri,

âna jèe tàmara wii, ba na pacâ-
murijè. Ba rà pagòojè, ba na maina

§14:16 Pinabaèpà ê nee Kériso—é, Pinabaèpàgà.
**14:22 Ticè na piigà—é, Ticè na pitòtigà goo, ê pwâratùra-nigée-googà.
t14:14 Apostolo 10.15; Tito 1.15 u14:15 1 Korénito 8.11–13
v14:19 Roma 12.18, 15.2 w14:20 1 Korénito 8.13
x15:1-2 1 Korénito 10.24,33 y15:3 Psaume 69.10
z15:4 2 Timotéo 3.16

cèikî kâjè, na pàara na jè bwaa pita-
pacîri, naa na pidàpwicâarijè, i pâ
auinabéaa kà Pwiduée. 5Ba ê pidàp-
wicâari bau ê ipagòo, âna me gée
goo Pwiduée. Â wâdé na é nama
guwà caapwi, naa na pwâranüma
ma auniimiri kàwà, pwacèwii ê tûâ
kà Kériso Iésu. 6Â gée goo kaa pwiri,
â guwà o capai pwamaina Pwiduée,
wà pwi caa kà Pwi Ukai kâjè, Iésu
Kériso.
7 aGuwà pitòpiwà bwàti, wàra pai

tòpiwà kà Kériso. Â wàrapwiri, â [wà
tèpa âboro, âna rà] o pwamaina wà
Pwiduée.

É me wà Kériso ba
kà diri tèpa Ba

8 bGo ina tàwà pâ: Wà Kériso, âna
é me naani gòropuu, ba na é pwi
ênawéna kà tèpa *Juif. Â é paari
pâ, wà Pwiduée, âna é pacoo ê pâ
auinabéaa kêe tà tèpa jojoorojè. 9 cÂ
wà tàpé na càra caa tèpa Juif, âna
rà pwamaina Pwiduée mwara, gée
goro ê pai wâdé kêe ba kàra. Ba jèe
nye wii naa na Tii Pwicîri pâ:
Go o nyabiri dò;
pwamaina neegà
naa nabibiu kâra pâ Ba.Psaume

18.50
10 dÂ jèe wii mwara naa na jè ére,
pâ:
Guwà cau ipwàdée,
wâguwà pâ Ba.
Guwà cau nyabiri
mara Ba kêe,
pwi Ba kà Pwiduée.Deutéronome

32.43
11 eÂ jèpwi mwara, âna:

Pwamaina Pwi Ukai,
tèpa âboro diri.
Guwà nyabiri dò
ê pwényuâa kêe,
wâguwà pâ Ba!Psaume 117.1
12 fÂ é inamwara wà *péroféta Isaia,
pâ:
Ée mwa cimadò
pwi gòobàra Jessé††.
É mwa pitûâ wàé
kâra diri pâ Ba.
[Nye gée gooé kaa,
pâ aupwényunyuâari,
na me gée goo Pwi Ukai.]
Nye majoroé wàé
na rà cèikî naa goo.Ésaïe 11.10
13Ba wà Pwiduée na é naa tâjè ê
cèikî, na jè bwaa tapacîri diri pâ
wâdé na ée mwa naa tâjè. Wâdé
na é nama guwà tâbawêe, naa na
pinaanapô ma ipwàdée, gée goro ê
cèikî kàwà naa gooé. Â, na wàrap-
wiri, â o maina too ê cèikî kàwà,
naa na pai tapacîri kàwà, gée goro
ê pàtàmara ê Nyuâaê Pwicîri.

É piênawéna kà Kériso wà Paulo
14 Ico tèpa béeò naa goo Kériso,

âna go tâmogòori pâ, guwà tèpa
âboro na guwà wâdé. Â guwà tâ-
mogòori bwàti [ê pai wârori ê wâro
na *tàrù]. Â pâriwà ma guwà pi-
pacâmuriwà naa na. 15Êco na, naa
na ê tii bèeni, âna câgo caa piwâ,
na go taniimiri tàwà ê pâ pwina
guwà jèe picòo. Ba wà Pwiduée,
gée goro ê *pimeaari imudi kêe,
16 gâna é pwa ma go pwi ênawéna
kà Kériso Iésu, ba kàwà, wâguwà
na câguwà caa tèpa Juif. Go jèe

††15:12 Jessé—Caa kà ukai Davita, pwi jojooro Iésu Kériso. (Côo Mataio
1.1–6 ma Apostolo 13.22.)
a15:7 Roma 14.1 b15:8 Mataio 15.24 c15:9 Psaume 18.50; Apostolo
3.25 d15:10 Deutéronome 32.43 e15:11 Psaume 117.1
f15:12 Ésaïe 11.10; Auinapàpari 5.5 g15:16 Roma 1.5, 11.13

pame tàwà ê *Picémara Wâdé, ba
na guwà tèpa uràpâra tà Pwiduée,
na wâdé ba kêe. Â é pitòrigariwà,
ba na guwà tèpa âboro kêe, goro ê
Nyuâaê Pwicîri‡‡.
17–18Â go nye dau ipwàdée kaa,

gée goo ê wakè kôo ba kà Pwiduée.
Â câgo caa pi-ina kôo goro cè pàra
muru, â go nye ina co ê pwina
é nama go pwa wà Kériso, ba bu
caapwi ma wàé. Â é nama rà pitêre
dà Pwiduée, wà tàpé na càra caa
tèpa Juif, gée goro ê pwâratùra ma
tûâ kôo. 19 [É pwa ma tèepaa gooò]
ê pâ câmu kêe, naa na ê pàtàmara
ê Nyuâaê Pwicîri—ê pâ muru na rà
pò goo wà tèpa âboro. Â tapoo gée
*Iérusaléma, tèepaa naa na ére Il-
lyrie, âna go jèe picémara pitiri ê
Picémara Wâdé goo Kériso.
20 hÊpwiri ê wakè kôo na dau wâdé

tôo—ê pai picémara kôo ê Picémara
Wâdé, naa na pâ ére napô, na càra
caa mu têre ê popai goo Kériso. Ba
câgo caa bari naa gòro ê pàaé na é
jèe tòpò pwi jèpwi¶¶. 21 iBa go pâra
wiâra ê pwina wii naa na Tii Pwicîri
pâ:
Jèe càra caa têre
cè popai gooé;
Jèe càcaa piwiâ tàra
[Picémara Wâdé].
Rà mwa cau côoê,
ma tâmogòori [Pwi Ukai].Ésaïe

52.15

Gére pâra kà Paulo
22–23 jWâru pâ pàara na nümoo na

go pâ na caiwà, êco na é ciburà
paèrào ê wakè bèepwiri. Â nabàni,
âna go jèe tubanabwé ê wakè kôo
naa na napô bèeni. 24Â go jèe ni-
imiri pâ, wiàna go o jèe pâra naa Es-
pagne, â go bwaa tàpo coo jaawà
[na *Roma]. Ba o wâdé tôo na
wàrapwiri. Â gée na càùé, â guwà
o mwa pitu tôo, naa na gére pâra
kôo.
25–26 klNabàni, âna go pâra naa

Iérusaléma, ba go pame ê âraimeai,
na rà naa wà tèpa cèikî wâ Macé-
doine ma Akaïe, na càra caa tèpa
Juif. Ba [rà ilari jiio pâ, na go
pame ê] âraimeai kàra tà tèpa Juif
na rà cèikî naa goo Iésu, na rà
wâ Iérusaléma. Ba wâjaa tàpéebà,
âna bwaa wâru na ticè neemururà.
27mRà nye dau ipwàdée kaa wà
tèpa Macédoine ma Akaïe, na rà
pitu tàra goro pâ neemururà. Ba rà
jèe dau tòpi ê pâ aupwényunyuâari,
naa na pwâranümarà, gée goorà.
28Wiàna go naa diri tàra [i mwani]

â go mwa pâ jaawà, na go pâra
naa Espagne. 29 nÂ go jèe tâmogòori
pâ, go o papaé tàwà, ê aupwényun-
yuâari na tâbawêe, gée goo Kériso.

Guwà pwapwicîri kôo
30 oTèpa béeò naa goo Kériso, go

pi-ilawà, pâ, na guwà ciburà gòo
‡‡15:16 Dernière phrase—é, Â ê Nyuâaê Pwicîri, âna é nama é pwicîri ma
wâdé tà Pwiduée, ê pwi ârapwaailò-bà.
¶¶15:20 2e phrase—Ba càcaa nüma Paulo, na é pa ba kêe, ê wakè kà pwi
jèpwi.
h15:20 2 Korénito 10.15–16 i15:21 Ésaïe 52.15
j15:22-23 Roma 1.13 k15:25-26 1 Korénito 16.1–4
l15:25-26 Apostolo 24.17; 1 Korénito 16.1; 2 Korénito 8.1, 9.2,12
m15:27 1 Korénito 9.11 n15:29 Roma 1.11
o15:30 2 Korénito 1.11; Kolosé 4.3; 2 Tésalonika 3.1

goro pwapwicîri tà Pwiduée ba kôo.
Ba jè pitànaima naa na cèikî, naa
goo Pwi Ukai Iésu Kériso, â naa na
ê pimeaari, na é naa tâjè ê Nyuâaê
Pwicîri.
31Guwà pwapwicîri, ba na rà o

cibwaa tubaèpà tôo wà tàpé *Judée
na tàutàra dàra cèikî naa goo
Kériso. Â guwà pwapwicîri mwara
ba kà tèpa cèikî naa Iérusaléma, ba
na rà o tòpi bwàti ê bépitu na go pa
pâdarirà. 32Â gée na càùé, â wiàna
nüma Pwiduée, â go o medariwà
naa na ipwàdée. Â o pâri ma go tàpo
nao jaawà.
33Wâdé na wà Pwiduée, wàé na

é naa pinaanapô, âna é tâa jaawà
diri! Amen!

Ipwabwàcu kà Paulo

16 [Guwà tòpi bwàti] wà
Fébée§§, tô aéjii kâjè naa

na nee Kériso. É tô dikona kâra
wâra pwapwicîri wâ Cencrées*, â
é tô ilàri na wâdé. 2Â, guwà tòpié
bwàti, naa na nee Pwi Ukai, wàra
pai pwa kâjè, wàijè tèpa cèikî. Â
guwà pitu têe, naa na diri pâ muru,
ba, wàé, âna po dau wâru tàpé na
é pitu tàra, tiagooò mwara.
3 p[Wâru tàpé naa jaawà, na nü-

moo na] guwà ina tàra mwara ê
bwàcu kôo:
Tà [du duadà] Priscille ma Aquilas,
na bà wakè naima ma wâgo ba kà
Kériso Iésu. 4Wà du ê-bà, âna càru
caa piwâ, na ru naa diri, tiagoro
na ru naa ê wâro kàru, ma ru pitu
tôo, â dau wânümoo tàru. Â rà
nye côoinaru mwara diri pâ wâra

pwapwicîri, kà tàpé na càra caa
tèpa *Juif;

5Târa diri tèpa cèikî na rà gére ipitiri
naa na pwârawâ kàru;

Tà pwi béeò, Épénète, na é pwi
a mara cèikî naa goo Kériso, na
province Asia;

6Tà Maria, na é po dau wakè ba
maina, ba kàwà;

7Tà Andronicus ma Junias, tupédu
jènereô, na bà tâa na karapuu
naima. Ru tupédu *apostolo na
dau pwamuru naa gooru, â ru
tupédu a mara cèikî jiio;

8Tà Ampliatus, pwi âji béeò, naa na
nee Pwi Ukai;

9Tà Urbain, na bu piwakè naima ba
kà Kériso;

Tà pwi âji béeò Stakis;
10Tà Apellès, na é paari bwàti pâ,
pwi âboro *tàrù, kà Kériso;

Tà tàpé na pwârawâ kà Aristobule;
11Tà pwi jènereô, wà Hérodione;
Tà tàpé na pwârawâ kà Narcisse, na
rà cèikî naa goo Pwi Ukai;

12Tà du ilàri Trifène ma Trifose, na
ru dau wakè ba maina ba kà Pwi
Ukai;

Tà tô âji béeò Perside, ba wà tôobà
mwara, âna é po dau wakè ba
maina, ba kà Pwi Ukai;

13 qTà Rufus, pwi ênawéna kà
Pwiduée na pwamuru naa gooé,
ma tà tô nyaa kêe, na é pwacèwii
na é tôo nyaa kôo;

14Tà Asincrite, ma Flégon, ma Her-
mès, ma Patrobas, ma Hermas,
ma wà pàra tèpa béejè naa goo
Kériso, na rà wâjaarà;

15Tà Filologue ma Julius;

§§16:1 Fébée—Pwiri wàé na é popa pâ ê tii bèeni kà Paulo tà tèpa cèikî wâ
Roma.
*16:1 Cencrées—Ê ville na é pwi aucoo wànga kâra ville Korénito.
p16:3 Apostolo 18.2 q16:13 Maréko 15.21



Roma 16:16 371 Roma 16:27

Tà Néré ma tô naigé kêe, Olimpas,
ma wàilà diri tèpa cèikî, na
wâjaaru.

16 rWâguwà diri, âna wâdé na guwà
pipwabwàcu tàwà, wàra pai pwa kà
tèpa aéjii naa na nee Kériso. Â wàilà
diri tèpa wâra pwapwicîri kà Kériso,
âna rà panuâ paé mwara ê bwàcu
kàra tàwà.

Bénabwé popai
17 sTèpa béeò naa na nee Kériso,

[pwa jè muru na nümoo na go bwaa
ina tàwà]: Guwà ipwacôoco wà tàpé
na rà tadàrù ê picaatâa kàwà, â na
rà cicara ê popai na guwà jèe tòpi.
Â rà pwa ma ténoori ê cèikî kà pàra
tàpé. Guwà cibwaa picaatâa ma
wàilà. 18 tBa wà tàpéebà, âna càra
caa piênawéna kà Kériso, Pwi Ukai
kâjè. Ba rà pâra wiâra ê câbawâdé
kàra†, ma pâ naèà kàra. Â rà pwa
cuka tà tèpa âboro, ba na rà ipa-
imwüru tàpé na càra caa gòo naa
na cèikî, tàpé na rà bwaa càcaa pâri
ma rà côoina bwàti ê pai pwa goro
ê èpà.
19 uNapwa naa goowà, âna go ip-

wàdée, ba rà côo diri pâ âboro, pâ,
guwà pitêre dà wà Pwi Ukai. Â wâdé
na guwà picôoina bwàti, ba na guwà
pwa ê pwina wâdé, â guwà upiri ê
èpà. 20 vÂ wà Pwiduée, pwi a naa
pinaanapô, âna ée nama guwà còo-
gai *Caatana.
Wâdé na wà Pwi Ukai Iésu Kériso,

âna é *pwényunyuâariwà goro
ê *pimeaari imudi kêe. Cidòri
nyuâawà!

Ipwabwàcu kà pàra tàpé
21 wRà ina bwàcu kàwà mwara wà

Timotéo, pwi béeò goro wakè, wàilà
ma tèpa jènereô, Lucius, ma Jason
ma Sosipater.
22 (Â wâgo mwara, wà Tertius, na

go wii ê tii bèeni, naa na nee wà
Paulo, âna go pwabwàcu tàwà naa
na nee Pwi Ukai, na é caajurijè.)
23 xÂ wà Gaïus mwara, na go pitâa

jaaé, âna é pwabwàcu tàwà. Â wâ-
jaaé kaa, na rà pitapitirirà na diri
ê wâra pwapwicîri ni. Wàilu mwara,
âna ru pwabwàcu tàwà, wà Éraste,
pwi a wéaari mwani kâra ville, ma
wà Quartus, pwi béejè naa na nee
Kériso. { 24Wâdé na é pwényun-
yuâariwà diri wà Pwi Ukai Iésu
Kériso, goro ê pimeaari imudi kêe
na dau maina. Amen.}

Ipwamaina Pwiduée
25–26 yJè pwamaina Pwiduée, na é

tâa napwiri, nabàni, ma dàra gòiri
awé. Wàé na mwa nama cimwü
ê cèikî kàwà, naa goro ê *Picé-
maraWâdé goo Iésu Kériso. Ba êkaa
pwiri, ê câbawâdé kêe, na tàbinyiri
gée na autapoo goo. Â nabàni, âna
é tûâri pâ, ê pwi popai bèepwiri, âna
inapàpari, târa diri ê pâ Ba, na càra
caa tèpa Juif. Êkaa na rà o cèikî naa
gooé, ma pitêre dèe. Â wàépwiri na
o coo, ê pwina rà jèe tàmara ina
béaa wà tèpa *péroféta.
27Üu, jè pwamaina Pwiduée na é

caapwi co, wàé na tâbawêe ê autâ-
mogòorimuru kêe. Wâdé na jè pwa-

†16:18 Câbawâdé kàra—Grec: Nanaarà.
r16:16 1 Korénito 16.20; 1 Pétéru 5.14
s16:17 Mataio 7.15; Tito 3.10 t16:18 Filipi 3.19; 2 Pétéru 2.3
u16:19 Roma 1.8; 1 Korénito 14.20 v16:20 Genèse 3.15
w16:21 Apostolo 16.1–2, 19.22, 20.4 x16:23 Apostolo 19.9; 1 Korénito
1.14 y16:25-26 Roma 1.5; Éféso 1.9, 3.5,9; Kolosé 1.26

maina êmuugère kêe, na jè côo gée
goo Iésu Kériso, dàra gòiri awé! Wâdé na wàra! Amen!

Pâbéaa kâra tii kà Paulo
tà tàpé

Korénito
Bétapoo popai

Wàilàapà na wii tii bèeni?

Wà Paulo, pwi *apostolo. Â é tâa
jaaé wà Sostène.

É wii wiidà?

Nabibiu kâra *naja 53 ma 55, na
pàara na é tâa Éféso wà Paulo. (Côo
Apostolo 19.8–10.)

É wii tâî?

Târa ê wâra pwapwicîri wâ Ko-
rénito, ville wâ napô Grèce. Wà
Paulo, âna é tapoo ê wâra pwap-
wicîri wê, na ia é picémara tàra ê
*Picémara Wâdé goo Iésu, na naja
51, é, 52. (Côo Apostolo 1.1–18.) É
wii ârapàpé tii tà tàpé Korénito wà
Paulo, êco na ârailu co na tâa na *Tii
Pwicîri. Pwi tii bèeni, 1 Korénito, âna
béârailu kâra tii kêe tàra. (Côo 1 Ko-
rénito 5.9.)

Cina é wii?

Korénito, âna ville na maina na é
wâmwünyabweri ê bàrawià, â wâru
pâ âboro na rà mu tèepaa naawê,
gée na pâ napô na wâiti. Â rà popa
me wiârà pâ nyamanya kàra, gée
na pâ pwapwicîri kàra béaa, na ité
jii ê âji cèikî naa goo Iésu Kériso. Ba
wà pàra tàpé, âna rà ina pâ, nye êco
ê nyuâajè na piâjimuru, â càcaa nai-
ijè; êkaa na wâdé na jè wâro imudi
goro naiijè.

Wâru tèpa cèikî na rà tapoo pâra
wiâra pâ nyamanya bèepwiri. Â
rà niimiri pâ, tâa tàra ê autâ-
mogòorimuru na wâgòro, jii pàra
tàpé, â rà ipwamainarà goo. Â càra
caa pitêrerà, â pitadàrù ê wâra
pwapwicîri. Â wà Paulo, âna é wii,
ba na é ina tàra pâ, na rà cib-
waa wàrapwiri pai pwa kàra. É wii
mwara, ba na é ina tàra pâ muru na
rà tawèerié goo (7.1,25; 8.1; 12.1;
16.1,12).

Dà êre ê tii bèeni?

É ina wà Paulo pâ, wâdé na caapwi
pwâranüma tèpa cèikî (1.10–17).
Càcaa wâdé na jè piputàmu, ma
popa tèpa cèikî béejè naa na
aupitèimuru (naporomee 6). Jè cib-
waa ipuu imudi, ma wârori ê wâro
imudi (naporomee 5).
Jè cibwaa ipwamainajè goro ê

autâmogòorimuru kâjè. Ba âji autâ-
mogòorimuru, âna me gée goo
Pwiduée, â càra caa côoina wà tèpa
âboro gòropuu. Ê pai bà kà Iésu,
ma pai wâro côwâ kêe gée na aubà,
ânamuru na dau pwamuru naa goo,
naa na cèikî kâjè (1.18–2.14; ma na-
poromee 5).
É pacâmurijè wà Paulo goro ê pai

wâro na pwicîri kà pwi âji a cèikî naa
goo wà Iésu, naa nabibiu kà tèpa
âboro na ité ê pwapwicîri ma nya-
manya kàra. É jèe tipijè wà Kériso,
â ticè na papwicîri jiijè. Êco na jè
ipwacôoco, ba càcaa diri pâ muru
na wâdé ba kâjè, â wà Paulo, âna
é tacoo goojè, ba na jè cibwaa pwa
cè muru na tanoori ê cèikî kà pwi jè
béejè (naporomee 8–10).
É ina pai pwa wàra picaatâa.

É napéaati pâ âraimeai na é naa
tâjè wà Pwiduée, ba na jè ipagòojè



374 1 Korénito 1:5

naa na wâra pwapwicîri. Jè cibwaa
pwa-imudirimuru goro pâ âraimeai.
Wâdé naa pitòimiri ê pai pwa kâjè
na jè pwapwicîri (naporomee 11–
12).
Pwi muru na âjimuru jii diri pàra

muru, âna ê pimeaari. Wâdé na êdiri
ê pwina jè pwa, âna me gée goo
pimeaari (naporomee 13).
É ina wà Paulo pai pwa goo ê

pai wâro côwâ kâjè gée na aubà
(naporomee 15). Ê pai wâro côwâ
kà Iésu, âna é pwacèwii pwi au-
tapoo kâra piûnya. Â ée mwa cau
pawârojè wà Pwiduée.

Pai pitàgoo tii 1 Korénito

Ipwabwàcu ma ipwaolé (1.1–9)
Càra caa pitêrerà tèpa cèikî wâ

Korénito (1.10–4.21)
Autâmogòorimuru kà Pwiduée,

âna ité jii auniimiri kà tèpa âboro
(1.18–2.16)
Jè pâra wiâ Kériso, càcaa pwi jè

âboro (3.1–23)
Tèpa apostolo âna rà tèpa

ênawéna kà Kériso (4.1–21)
Tûâ na èpà naa na wâra pwap-

wicîri (5.1–6.20)
Pai tòpi kà Paulo tà tàpé Korénito

(7.1–11.1)
Popai goro piéa (7.1–24)
Pa âboro dopwa (7.25–40)
Noo kâramacii na pwa ârapwaailò

goo, târa ânuurumuru (8.1–11.1)
Tûâ kâjè na jè pwapwicîri naima

(11.2–14.40)
Pai târamiri pûrujè (11.2–16)
Caanilo—Pa-utimuru (11.17–34)
Âraimeai gée goo Nyuâaê Pwicîri

ma pimeaari (12.1–14.40)

Pai wâro côwâ gée na aubà (15.1–
58)
Pàra aupitûâri kà Paulo ma ipicijii

(16.1–24)

Ipwabwàcu

1 1–2Wâgo‡ Paulo na pwa tii tàwà,
wâguwà ê wâra pwapwicîri

kà Pwiduée, wâna ville Korénito.
Tàgére wàibu ma wà Sostène, pwi
béejè, pwi jè a cèikî naa goo wà
*Kériso Iésu. [Â é naa bwàcu kàwà
mwara.] É todòo wà Pwiduée, ba
na go pwi *apostolo kà Kériso Iésu,
[â é cùruo pâ, ba na go picémara
ê popai kêe]. Â wâguwà, âna é
pitòrigariwà wà Pwiduée, ba na
guwà tèpa âboro kêe, ba guwà tâa
goo wà Kériso. Â é todàwà, ba na
guwà wâro ba kêe. Ba é wàrapwiri
tà diri tèpa âboro, na diri pâ ére,
na rà cèikî naa goo Iésu Kériso, ma
ipwamainaê¶. Ba wàé na é Pwi Ukai
kâjè.
3Wâdé naa tà tàwà ê *pimeaari

imudi ma pinaanapô, na me gée
goo Pwiduée kâjè ma Pwi Ukai Iésu
Kériso. Cidòri nyuâawà!

É pwényunyuâarijè Pwiduée na
é naigé mee Iésu Kériso

4Go ciburà pipwaolé tà Pwiduée,
goro pâ *aupwényunyuâari na dau
wâru, na é jèe naa tàwà, na é naigé
mee wà Kériso Iésu. 5Ba gée goo
pai tâa kàwà gooé, âna tâa tàwà
diri pâ na jèpapara wâdé. Ba wà
Pwiduée, âna é nama guwà tèpa
tâmogòori ina popai, ma naa tàwà
ê autâmogòorimuru na dau maina.

‡1:1-2 Wâgo—Grec: Wàibu. Wà Paulo na é pwa tii, êco na é paari pâ,
caapwi pwâranümaru ma wà Sostène na é tâa jaaé.
¶1:1-2 Na rà cèikî naa goo Iésu Kériso, ma ipwamainaê—Grec: Na rà todà
nee Iésu Kériso.

6Ba go§ jèe *paâjupâra tàwà ê popai
goo Kériso, â guwà jèe cèikî naa
goo. Â ê popai bèepwiri, âna é jèe
wàawà goowà.
7Â gée goo kaa pwiri, âna tâa

tàwà diri ê pâ âraimeai kà Pwiduée,
na pàara bèeni, na guwà tà tapacîri,
ê pai wâjué me côwâ kà Pwi Ukai
Iésu Kériso. 8 zBa nye wàé kaa, na
é nama cimwü ê cèikî kàwà tia
pwâadèreè. Â, na wàrapwiri, â nye
ticè na o pitèiwà goo, na Tòotù na
ée wâjué côwâ.
9 aÂ jè tâmogòori ba mwü pâ,

ée mwa pacoo diri ê pâ pwiibà
wà Pwiduée, pwacèwii auinabéaa
kêe**. Ba nye wàé na é todàwà, ba
na guwà piwâro naima ma wà Pwi
Naîê, wà Iésu Kériso, Pwi Ukai kâjè.

càra caa pitêrerà tèpa cèikî
(Naporomee 1–4)

10 bTèpa cèikî béeò, go ilari ba
gòo jiiwà, naa na nee Pwi Ukai
Iésu Kériso, pâ, guwà pitêrewà, naa
na caapwi pwâranüma, ma caapwi
aunünüma. Wâdé naa ticè muru
nabibiu kàwà, na guwà pitadàrùwà
goo!
11Ba rà ina tôo wà pàra tèpa béejè

na rà tâa pwârawâ kà Cloé, pâ,
guwà pitòocia. 12 cBa pwa pàra tàpé
gée jaawà, âna rà ina pâ: «Wàibà,
âna bà pâra wiâ Paulo.» Â napwa
pàra tàpé, âna rà ina pâ, rà pâra
wiâ Apollos. Â wà pàra tàpé, âna rà

ina pâ, rà pâra wiâ Pétéru. Â napwa
pàra tàpé, âna rà [pi-ina kàra ma]
ina pâ: «Wàibà, âna bà pâra wiâ
Kériso.»
13Wànau? Wà Kériso, âna

pitadàrùé? Gona wâgo Paulo, âna
tanamiriô naa goro *satauro ba
kàwà? Â gona guwà *piupwaa naa
na neeô? Bwa!
14 dGo pwaolé tà Pwiduée, ba

câgo caa upwaa pwi jèpwi gée
goowà, wàco Crispus ma wà Gaïus.
15Â, na wàrapwiri, â nye ticè pwi
jè âboro, cèna é ina pâ é piupwaa
naa na neeô. 16 e(Akaé, ba go mwa
tà niimiri pâ, go piupwaa mwara wà
Stéphanas ma diri ê pwârawâ kêe.
Êco na go niimiri pâ, nye ticè pàra
tàpé na go *upwaarà.)
17Ba wà Kériso, âna câé caa

cùruo, ba na go piupwaa. Â é nye
cùruo pâ co, ba na go inapàpari ê
*PicémaraWâdé. Â câgo caa wàrap-
wiri, goro pâ popai na me gée goro
ê tàmanga kà tèpa âboro. Bwa, go
paari bwàti ê pàtàmara ê pai bà kà
Kériso naa goro satauro.

Autâmogòorimuru kà Pwiduée
18 fÊ popai goro [ê pai bà kà Iésu

naa goro] ê satauro, âna piwârau††
tà tàpé na rà o tubatiàu ê wâro
kàra dàra gòiri awé. Êco napwa naa
goojè, âna popai na jèe pa-udòjè, ba
é wâna ê pàtàma Pwiduée. 19 gBa
jèe wii naa na Tii Pwicîri pâ:
Go o mwa nama tiàu

§1:6 Go—Grec: Bà. É pi-inaê côwâ wà Paulo. (Côo note goo 2 Korénito
1.6.)
**1:9 1re phrase—Grec: É tàrù wà Pwiduée.
††1:18 Piwârau—Folie.
z1:8 1 Tésalonika 3.13, 5.23 a1:9 1 Tésalonika 5.24; 1 Ioane 1.3
b1:10 Filipi 2.2 c1:12 Apostolo 18.24–28; 1 Korénito 3.4
d1:14 Apostolo 18.8; Roma 16.23 e1:16 1 Korénito 16.15
f1:18 Roma 1.16 g1:19 Ésaïe 29.14

autâmogòorimuru
kà tèpa tâmogòorimuru.
Go o mwa patâjii
tàmanga ma nii
kà tèpa tàmanga.Ésaïe 29.14
20 hÂ rà mwa ina pâ wànau, wà tàpé
na rà tàmanga, ma wà tàpé na rà
câmu, ma wà tàpé na rà tùra bwàti?
Ba wà Pwiduée, âna é jèe paari pâ,
ê autâmogòorimuru kâra ê gòropuu
bèeni, âna piwârau.

Kériso âna autâmogòorimuru kêe
21 iCàra caa tâmogòori Pwiduée

wà tèpa âboro gòropuu, goro ê pwi
autâmogòorimuru kàra bèepwiri.
Êco na é popa ê pwâratùra kâbà—
popai na rà ina goo pâ ‘piwârau’—
ba na é pa-udò diri tàpé na rà cèikî
naa gooé, [ma naa tàra ê *âji wâro
jaaé]. Â wàépwiri na é paari ê âji
autâmogòorimuru kêe‡‡!
22 [Ê popai kâbà, âna piwârau tà]

tèpa *Juif, ba rà ciburà mudàra cè
pâ *câmu kâra pàtàma Pwiduée,
na rà o pò goo. Â [piwârau tà]
tàpé na càra caa tèpa Juif, ba
rà ciburà mudàra ê ‘tàmanga’ ma
‘autâmogòorimuru’ [na me gée goo
ê auniimiri kà tèpa âboro].
23 jÊco na wâgo, âna go inapà-

pari pâ, wà Kériso, [wà pwi *Mesia
na ia é cùrué me wà Pwiduée] âna
é bà naa goro satauro. Ê popai-
bà, âna tanoori tèpa Juif; â popai
na pimwüru, ma ticè êreê, tà pàra
tàpé.

24 kÊco na wà Kériso, âna wàé
kaa na é paari ê pàtàma, ma autâ-
mogòorimuru kà Pwiduée, tà tàpé
na é todàra—wiàna rà tèpa Juif, ma
wiàna càra caa tèpa Juif.
25 l[Wà pàra tèpa âboro, âna rà ni-

imiri pâ, pimwüru] ê pwina é pwa
wà Pwiduée. Êco na muru na dau
piêdò jii ê tàmanga kà tèpa âboro.
[Â rà niimiri mwara pâ, ticè nii kâra
ê pwina é pwa.] Êco na muru na dau
piêdò jii ê nii kà tèpa âboro.

É pitòrigari pwina ticè nii kêe
26mTèpa béeò, guwà jèe côo cai

pâ, wâguwà wàa, béaa kâra pai
todàwà kà Pwiduée. Ba càcaa wâru
gée goowà, cè tèpa tàmanga, naa
na pai côo kà tèpa âboro. Â càcaa
wâru tàpé cèna pwa pàtàmarà. Â
càcaa wâru tàpé cèna pwamuru naa
goorà.
27Êco na wà Pwiduée, âna é

pitòrigari ê pwina rà niimiri wà
tèpa âboro pâ piwârau, târa ma
é tubakamu tèpa ‘tàmanga’. Â é
pitòrigari ê pwina ticè nii kêe naani
gòropuu, târa ma é tubakamu tàpé
na pwa nii kàra. 28Â é pitòrigari ê
pwina kîri tàra, bau ê pwina rà ni-
imiri pâ piticèmuru naa goo, bau ê
pwina rà miiri, târa ma é tanoori ê
pwina pwamuru naa goo tàra. 29 nÉ
wàrapwiri wà Pwiduée, ba na o nye
ticè âboro cèna é pi-ina kêe, na
araé.
30 oÂ napwa naa goowà, âna nye

wà Pwiduée, na é dànaimariwà naa
‡‡1:21 Grec: Ê gòropuu, âna câé caa tâmogòori Pwiduée, naa na autâ-
mogòorimuru kêe. Â wâdé têe, na é pa-udò tàpé na rà cèikî, gée goo ê
popai na piwârau.
h1:20 Job 12.17; Ésaïe 19.12, 33.18, 44.25 i1:21 Mataio 11.25
j1:23 Roma 9.32; 1 Korénito 2.14 k1:24 Kolosé 2.3
l1:25 2 Korénito 13.4 m1:26 Mataio 11.25; Jacques 2.5
n1:29 Éféso 2.9 o1:30 Jérémie 23.5–6

goo wà Kériso Iésu. Gée goo wà
Kériso, âna é nama jè tèpa tâ-
mogòorimuru; â é nama jè *tàrù na
araé; â é nama jè pwi Ba kêe; â é
dàgòtùjè jii ê pàtàmara èpà.
31 pÊkaa na, wà pwina nümee na é

pi-ina kêe, âna wâdé na é ina co nee
Pwi UkaiJérémie 9.23 pwacèwii auwii
naa na Tii Pwicîri.

Popai kôo âna pai bà kà Iésu

2 Na ia go tèepaa medariwà, co
tèpa béeò, â go inapàpari tàwà

ê auniimiri kà Pwiduée, na pwàniri
béaa¶¶. Â câgo caa ina ê pâ popai
namainamawâgòro, ba na go paari
ê tàmanga ma autâmogòorimuru
kôo. 2Ba câgo caa pame tàwà cè jè
pai tâmogòori wèe, â êco ê popai
goo Iésu Kériso, na é bà naa goro
*satauro.
3 qÂ, na go medariwà, âna ticè

nii kôo, â wâgotôo, â go pwùkùru.
4 rÂ câgo caa picémara tàwà goro ê
‘autâmogòorimuru’ kâra âboro. Ba
ê *Nyuâaê Pwicîri, âna é *paâjupâra
tàwà ê popai kôo goro pàtàmee.
5Â êkaa pwiri, na ê cèikî kàwà
[naa goo Kériso] âna é pâra goro
ê pàtàma Pwiduée, â càcaa goo cè
autâmogòorimuru kâra âboro.

Càra caa tâmogòori tèpa âboro
6Na go§§ tâa jaa tàpé na jèe mwü

ê cèikî kàra naa goo wà Kériso, â

go tùra na autâmogòorimuru [kà
Pwiduée, ba na go napéaati tàra
ê popai gooé]. Â càcaa ê pé autâ-
mogòorimuru kâra ê gòropuu bèeni,
ma wà tèpa pitûâ*, ba o cau tu-
batiàurà. 7Ba ê pwina go napéaati,
âna ê auniimiri kà Pwiduée, ma
autâmogòori kêe.
Ba béaa kâra ê pai tapoo wàra

ê gòropuu, âna é niimiri pâ, ée
mwa nama jè tâa jaaé, naa na ê
pai maina ma muugère kêe. Êco
na tàbinyiri ê auniimiri kêe bèepwiri
tiagoro nabàni, â bwaa nye tàbinyiri
tà pàra tàpé†.
8Ba càra caa tâmogòori ê autâ-

mogòorimuru kêe, wà tèpa pitûâ
kâra gòropuu. Ba wiàna ina pâ,
rà tâmogòori, â pwiri càra caa
gére tanamiri naa goro satauro, wà
Pwi Ukai na é po dau maina ma
muugère. 9 sÊkaa pwiri ê êre ê auwii
naa na *Tii Pwicîri, na ina pâ:
Câ mu caa côo
muru na wàrani.
Câ mu caa têre
[pwényuâa bèepwiri];
Câ mu caa niimiri
pai wâdé na maina
jii pwina é pwa
wà Pwiduée Pwi Ukai;
pâ wâdé na é pwabwàti
ba kâjè diri,
wàijè na jè meaarié.Ésaïe 64.3

¶¶2:1 Auniimiri kà Pwiduée na pwàniri béaa—é, Ê popai goo wà Pwiduée.
§§2:6 Go—Grec: Bà. É pi-inaê côwâ wà Paulo naa na pâ nee tii 6 ma 7 ma
13.
*2:6 Pitûâ—Pwiri tèpa âboro, é, pwiri pâ duée na rà poparà.
†2:7 Grec: Bà ina ê autâmogòorimuru kà Pwiduée, na tàbinyiri ma naap-
wàniri, êna é pwabwàti béaa kâra autapoo wàra ê gòropuu, ba na jè o
maina ma muugère.
p1:31 Jérémie 9.23 q2:3 Apostolo 18.9; 2 Korénito 10.1
r2:4 1 Tésalonika 1.5 s2:9 Ésaïe 64.3

Pwéelaa tâjè aunünüma kà Kériso
10Wàijè, âna jè tâmogòori ê pwi

bèepwiri nabà. Ba é jèe paari tâjè
wà Pwiduée, goo ê Nyuâaê Pwicîri.
Ba ê Nyuâaê Pwicîri, âna é nye côo
diri ê pâ muru, tiagoo pwina tâa na
aubinyiri na pwâranüma Pwiduée.
11Càcaa pâri ma jè tâmogòori ê

auniimiri kà pwi jè âboro. Ba jè
tâmogòori co ê pwina wâgoojè. Â
nye wàrapwiri mwara naa goo wà
Pwiduée. Ba nye ticè na tâmogòori
auniimiri kêe, êco ê Nyuâaê Pwicîri
kêe‡.
12Â é jèe naa tâjè ê Nyuâaê

Pwicîri wà Pwiduée, â o câjè mwa
caa niimiri pwacèwii tèpa âboro
gòropuu¶.
Pâri ma jè tâmogòori ê pâ

âraimeai [na dau wâdé] na ia é jèe
naa tâjè, goro ê *pimeaari imudi
kêe. 13Â, na go patùrawà goro pâ
âraimeai bèepwiri, â câgo caa
wàrapwiri, gée na ê autâmogòori
kâra âboro. Bwa, go ina ê pwina é
picòo tôo ê Nyuâaê Pwicîri. Ba nye
wàrapwiri ê pai pacâmuri tàpé na é
tâa goorà ê Nyuâaê Pwicîri§.
14Wà pàra tàpé**, âna càra caa

tâmogòori ê pwina me gée goo ê
Nyuâaê kà Pwiduée. Â rà niimiri
pâ muru na imwüru. Ba nye êco

ê Nyuâaê Pwicîri, na é pwa ma jè
côoinari ê pâ namuru bèepwiri. 15Â
wà pwina é tâa gooé ê Nyuâaê
Pwicîri, âna pâriê, ma é tèi ê êre diri
pâ muru. Napwa naa goo wà pàra
tàpé, âna càcaa pâri ma rà côoina ê
pwina tâa na pwâranümee††. 16 tBa
jèe wii naa na Tii Pwicîri, pâ:
Wàilàapà na tâmogòori
auniimiri kà Pwi Ukai?
Wàilàapà na ina têe
cè pwina é pwa?Ésaïe 40.13
Â wàijè, âna jèe pwéelaa tâjè ê
aunünüma kà Kériso.

Jè pâra wiâ Kériso,
càcaa pwi jè âboro

3 Tèpa béeò naa na nee Kériso,
guwà gére pwaduwà kà tèpa

âboro gòropuu [na càra caa tâ-
mogòori Kériso]! Êkaa na, na ia go
tâa jaawà, â go patùrawà, pwacèwii
pâ nari èpo. Ba càcaa cimwü ê cèikî
kàwà naa gooé.
2 u[Na ia go pacâmuriwà, â] câgo

caa naa tàwà ê utimuru cèna gòo,
ba pwacoé na guwà ija. Go naa
tàwà dilé, ba na guwà wâdo. Â bwaa
nye ipaiwà tiagoro nabàni, 3 vba
guwà nama dàtiwà ê pâ auniimiri
kàwà na èpà. Â guwà piboo goowà,
â guwà iputàmuriwà. Êkaa na go
ina pâ, guwà ipwacèwii tèpa âboro

‡2:11 Grec: Napwa naa goo pwi jè âboro, â pwiri é tâmogòori ê aunünüma
kà pwi jèpwi, gée goo na ru cau tupédu âboro, â tâa tàru ê nyuâa kâra
âboro. Êco na nye ticè na tâmogòori ê aunünüma kà Pwiduée, êco ê
Nyuâaê Pwicîri kêe.
¶2:12 Câjè…âboro gòropuu—Grec: Â càcaa ê nyuâara gòropuu.
§2:13 Wàrapwiri ê pai pacâmuri… é, Ba wiàna jè pacâmuri tèpa âboro
goro pâ muru goo ê Nyuâaê Pwicîri, â jè wàrapwiri goro pâ popai na é naa
tâjè ê Nyuâaê Pwicîri.
**2:14 Pàra tàpé—Grec: Tàpé na rà nünüma goro ê pai nünüma kâra âboro
co (‘l'homme naturel’).
††2:15 2e phrase—Grec: Â ticè âboro na pâri ma é pitèié.
t2:16 Ésaïe 40.13 u3:2 Hébéru 5.12–13; 1 Pétéru 2.2
v3:3 1 Korénito 1.10–11

gòropuu, [na càra caa tâmogòori
Kériso]. 4 wBa wiàna guwà ina pâ:
«Wâgo, âna go pâra wiâ Paulo» é,
«Wâgo, âna go pâra wiâ Apollos», â
guwà paari pâ, ipaiwàguwàma tèpa
âboro gòropuu.

Bu tupédu ênawéna co
5 xWàilàapà Apollos? Â wàilàapà

Paulo? Bu nye po tupédu ênawéna
co kà Pwiduée. Â é wakè goobu, ba
na guwà cèikî [naa goo wà Pwi Ukai
Iésu Kériso]. Â wàibu jècaa, âna bu
jèpa pwa ê wakè, na é naa tâbu.
6Wâgo, âna go câmi [ê popai] â wà
Apollos, âna é *upwaa. Êco na nye
wà Pwiduée na é pwa ma cipu.
7Wà pwina é picâmi, ma wà pwina

é upwaa, âna càcaa pwamuru naa
gooru. Wà pwina é dau piâjimuru,
âna wà Pwiduée, ba é pwa ma cipu.
8 yÂ câé caa pwaké goo wà pwina
é câmi, ma wà pwina é upwaa. Ba
é tòpò tàru jècaa ê pumara wakè
kàru, wiâra ê jèpa wakè kàru. 9Ba
wàibu ma Apollos, âna bu piwakè
naima ba kà Pwiduée‡‡. Â wâguwà,
âna guwà pwacèwii ê aupwanapô
kêe.

Guwà wâ kà Pwiduée
Guwà pwacèwii mwara ê wâ kêe

[na gére bari]. 10Â go pwacèwii pwi

a ba wâ na é pwabwàti ê pàaé,
wiâra ê âraimeai¶¶, na é naa tôo wà
Pwiduée. Â mwa wà pàra tàpé na rà
mwa bari naa gò. Â wàilà jècaa, âna
wâdé na rà pwacôoco bwàti, cè pai
bari kàra naa gò. 11 zBa ê pàaé na
jèe tòpò, âna wà Iésu Kériso. Â o nye
ticè pwi jè âboro cèna ée mwa caa
tòpò cè jè pàaé.
12 [O wâru na rà bari, naa gòro ê

pàaé bèepwiri.] Wà pàra tàpé, âna
rà o tòpò mwani mii, ma mwani
pwaa, ma atü na dau maina wâri
wèe§§. Â wà pàra pwi, âna rà o tòpò
pâ upwâra ma jò, ma murumwatò*.
13 aÊco na, na cè jè tòotù, âna

o nye paari bwàti wiàna wâdé, é,
wiàna èpà ê jèpa wakè kàra jècaa.
Ba jè tapacîri ê Tòotù na ée mwa
[tèepaa me na wà Kériso, ba na é]
tèi tèpa âboro. [Â ê pitèimuru kêe,
âna o] pwacèwii ê ânye. 14Â wiàna
ê wakè kà pwi jè âboro, âna càcaa
tòo ê ânye, â wà pwi bèepwiri, âna
ée mwa tòpi ê pumara wakè kêe.
15Â wiàna ê wakè kêe, âna tòo, â
é tubatiàu diri†. Â wà pwiibà, âna
pwacèwii pwi âboro, na càùé gée
gòro ânye, ba na é udò.

‡‡3:9 Bu piwakè naima ba kà Pwiduée—é, Bà piwakè naima ma wà
Pwiduée.
¶¶3:10 Âraimeai—Nii bau ê autâmogòorimuru târa wakè kà Pwiduée. (Côo
note goo 1 Korénito 12.4.)
§§3:12 Mwani mii… Ucina goo pâ muru na pâri târa ê wakè kà Pwiduée,
ba muru na o tâa awé.
*3:12 Pâ upwâra…ma murumwatò—Popai na càcaa pwéelaa naa na grec.
Ucina goo muru na càcaa pâri, ba o tòo naa na ânye.
†3:15 Tubatiàu diri—é, Tubatiàu ê pumara wakè kêe.
w3:4 1 Korénito 1.12 x3:5 Apostolo 18.4,11
y3:8 Mataio 13.3–9; Éféso 2.20–22
z3:11 Ésaïe 28.16; 1 Pétéru 2.4–6 a3:13 1 Korénito 4.5

É tâa goowà ê Nyuâaê Pwicîri
16 bWâguwà, co tèpa béeò, âna

guwà pwi wâ kà Pwiduée, â ê
Nyuâaê Pwicîri kêe, âna é tâa
goowà. Â gona câguwà caa tâ-
mogòori pwiri? 17Â wiàna é nama
tòri‡ ê wâ kà Pwiduée wà pwi jè
âboro, â ée mwa nama tiàué wà
Pwiduée. Ba ê wâra pwapwicîri kà
Pwiduée, âna é pwicîri, â ê wâ bèep-
wiri, âna wâguwà [tèpa cèikî].

Guwà wâgoo Kériso
18Guwà ipwacôoco, ba guwà

péa ipa-imwüruwà! Ba gona
guwà niimiri pâ, tâa tàwà ê
autâmogòorimuru na wâgòro
wiâra ê autâmogòori kâra pâ
âboro gòropuu? Guwà naaco pâ
autâmogòorimuru bèepwiri¶, ba na
o tâa tàwà ê âji autâmogòorimuru!
19 cBa napwa ê autâmogòori kâra
pâ âboro gòropuu, âna pâra ma
imwüru na ara Pwiduée. Â jèe
wii naa na *Tii Pwicîri pâ: Wà
Pwiduée, âna ée mwa nama rà
coo goropwiinawâ§, tèpa tàmanga,
goro ê tàmanga kàra.Job 5.13
20 dÂ jèe wii mwara pâ: Napwa

wà Pwi Ukai, âna é tâmogòori, ê
pâ aunünüma kà tèpa tàmanga. Ba
nye ticèmuru naa goo.Psaume 94.11
21–22Êkaa na guwà cibwaa pi-ina
kàwà pâ, guwà tèpa âboro kà Paulo,
é, wà Apollos, é, wà Pétéru. Ba guwà
côo, wà diri tàpéebà, âna rà [me

na wakè ba] kàwà—wâgo Paulo,
ma Apollos, ma wà Pétéru. Â cau
kàwà diri pâ muru [na é tòpò wà
Pwiduée]—ê gòropuu, ma ê wâro,
ma ê pwâra bà, ma ê tòotù nabà,
ma ê pâ tòotù na o bwaa wâ naigé!
23Â wâguwà, âna guwà wâgoo wà
Kériso, â wà Kériso, âna é wâgoo wà
Pwiduée.

Tèpa apostolo âna rà
tèpa ênawéna kà Kériso

4Wâdé na guwà côoinari pâ,
wàibu [ma wà Apollos]**, âna

bu tupédu ênawéna kà Kériso. Â
cùrubu, ba na bu inapàpari ê auni-
imiri na dau pwényuâa kà Pwiduée,
na é gére pacoo—muru na ia
tàbinyiri jii tèpa âboro. 2 eÂ napâra
pwi jè ênawéna kêe, âna, na é wakè
bwàti ba kêe, ma pitêre dèe.
3–4Â câgo caa ipacè naa goo

ê pai pitèio kà tèpa âboro co—
wiàna wâguwà, é, wiàna ê jè wâra
pitèimuru. Â piticèmurumwara, naa
goo ê pai pitèio côwâ. Go niimiri pâ,
nye ticè èpà na go pwa, êco na o
càcaa wâgo na go ina pâ, go *tàrù
na ara Pwi Ukai. Nye wàé co na ée
mwa tèio.
5 fÊkaa na guwà têre co tèpa

béeò! Guwà cibwaa mara pitèi pwi
jè âboro, béaa kâra cè pai mwa
wâjué côwâ kà Pwi Ukai! Ba wàé
co, na ée mwa papwéelaari ê pâ
muru na tà cârü na bàutê. Â éemwa
paari pâ aunünüma na rà pwàniri

‡3:17 Nama tòri—Grec: Nama tiàu (détruire).
¶3:18 Naaco pâ autâmogòorimuru bèepwiri—Grec: Wâdé na guwà pâ nau
pimwüruwà.
§3:19 Ée mwa nama rà coo goropwiinawâ—Grec: É tâjùru.
**4:1Wàibu ma wà Apollos—é,Wàibà. Pwiri é niimiri wà Apollos ma Pétéru
ma wà pàra tàpé. (Côo 1 Korénito 3.22.)
b3:16 1 Korénito 6.19; 2 Korénito 6.16 c3:19 Job 5.13
d3:20 Psaume 94.11 e4:2 Luka 12.42 f4:5 1 Korénito 3.8

wà tèpa âboro. Â, na wàrapwiri, â
wà Pwiduée, âna ée mwa naa tà
tèpa âboro, ê pumara wakè kàra††.

Cina guwà pi-ina kàwà?
6 gTèpa béeò, [go wâjué côwâ] naa

goobu ma wà Apollos. Diri ê pâ
pwina go gére ina naa goobu, âna
wâdé na câmu ba kàwà, ba na guwà
côo. [Ba jè mu ina ê auina bèeni pâ]:
«Jè cibwaa pâiti jii ê pwina wii.» Â
wiàna guwà pitêre dàra co ê pwina
wii [naa na *Tii Pwicîri] pwacèwiibu,
â o câguwà mwa caa pi-ina kàwà
pâ, guwà pâra wiâ pwi jè a pitûâ. Â
o câguwà mwa caa pinabaèpà pàra
tèpa pitûâ.
7 hBa gona wàilàapà cèna é pwa

ma guwà piétò jii cè pàra tàpé? Ba
diri ê pwina tâa tàwà, âna nye wà
Pwiduée na é naa tàwà. Â wiàna
wàrapwiri, â gorodà na guwà pi-ina
kàwà, pwacèwii na muru na me gée
goowà?
8Ba pwiri guwà niimiri pâ guwà

jèe tòpi diri ê aupwényunyuâari kà
Pwiduée, â guwà ina pâ guwà jèe
wâbé goo! Â guwà pâ nau tèpa
ukai naa na cèikî! Auwa! Ba wàibà,
tèpa *apostolo kà Kériso, âna câbà
caa tèpa wàrapwiri! Ba wiàna gére
âjupâra, â wàibà, âna pwiri bà tèpa
ukai mwara‡‡!
9 [Êco na, na guwà côo ê wâro

kâbà, â càcaa wàrapwiri.] Ba
pwacèwii na wà Pwiduée, âna é
nama bà dau kîri jii diri tèpa âboro.
Â bà pwacèwii [tèpa tubatiàu i paa]

na poparà na ara diri tèpa âboro,
béaa kâra pai o tétàmwararà. Â
ê gòropuu diri, âna é côo [pwâra
kamu kâbà]—wà tèpa âboro, ma
wà mwara tèpa *angela.
10 [Naa na auniimiri kà tèpa

âboro, âna] bà piwârau, majoroé ê
cèikî kâbà naa goo Kériso. Êco na
wâguwà, [âna guwà pi-ina kàwà
pâ] tâa tàwà ê autâmogòorimuru,
majoroé ê cèikî kàwà! Wàibà,
âna ticè nii kâbà; â wâguwà, âna
pwa nii kàwà. Â wàibà, âna càra
caa papwicîribà; â wâguwà, âna
ipwamainawà.
11–12 ijÜu, tiagoro nabàni mwara,

âna bà bwaa ciburà copwa, â bwaa
ciburà nümabà dàra wâdo. Â ticè
ârabwée kâbà. Â bà piwâro itàa. Â
jèe oratâbà goro wakè goro du îbà.
Â wà tèpa âboro, âna rà tànyiribà
ma tamagéribà. Êco na, ûna rà
wàrapwiri tâbà, â bà *pwényun-
yuâarirà. Ûna rà tubaèpà tâbà, â bà
pidàpwicâaribà.
13Â, na rà pi-inabà ba èpà, â

bà tòpi naa na pidàpwicâari, â bà
pimudàra, ba na bà pinaanapô ma
wàilà. Tiagoro ni, âna rà bwaa nye
tàgére pwa tâbà, pwacèwii na bà
tèpa teepâ na rà tétâjii, ma ê pâ
muru na tòri, na rà miiri goo.

Tèpa naîô naa na cèikî
14Câgo caa ina pwiri tàwà, ba

na guwà kamu. Ba guwà pwacèwii
tèpa èpo kôo [naa na cèikî] â po
dau wânümoo tàwà. Â nümoo na

††4:5 Pumara wakè kàra—Grec: Ê pai picâdirirà.
‡‡4:8 Grec: Guwà jèe pwàro; jèe tà tàwà diri pâ muru; â guwà jèe tèpa
ukai, {â càcaa wàibà}. Wâdé tôo wiàna wàrapwiri, ba na o wàijè diri, âna
jè o capai tèpa ukai ma wâguwà.
g4:6 Roma 12.3 h4:7 Roma 12.6 i4:11-12 2 Korénito 11.23–27
j4:11-12 Mataio 5.44; Apostolo 18.3; 2 Tésalonika 3.8

go pwa pupûra tàwà bwàti. 15 kBa
wiàna pwa cè 10 000 âboro cèna
pacâmuriwà goro ê cèikî nabà, â
nye caapwi co pwi caa kàwà. Ba nye
wâgo kaa, na ia go mara picémara
tàwà ê *Picémara Wâdé, ma pame
tàwà ê *âji wâro naa goo wà Kériso.
16 lGée goo kaa pwiri, â go ilari jiiwà
ba gòo, pâ, guwà ipwacèwiio.
17mWàépwiri ê majoroé ma go

panuâ paé tàwà wà Timotéo, na é
pwacèwii wà pwi âji naîô. É wakè
kôo bwàti¶¶ naa na nee Pwi Ukai, â
dau wânümoo têe. Â ée mwa tani-
imiri tàwà ê pwina go pacâmuri na
diri tèpa wâra pwapwicîri, goro ê pai
wâro kâjè naa goo wà Kériso.

Ipwacôoco!
18–19 [Go têre pâ] wà pàra tàpé

gée goowà, âna rà pâ nau tèpa pwa-
mainarà. Â rà pi-ina kàra [goro diri
pâ muru na wâdé na rà pwa]. Â rà
tà niimiri pâ, o câgo mwa caa tà
wâjué medariwà. [Wâdé na rà ip-
wacôoco!] Ba go mwa tèepaa paé,
wiàna ê câbawâdé kà Pwi Ukai. Â
go o mwa côo wiàna pwa cè âji
pàtàmara diri pâ pwâratùra kàra,
é, wiàna nye po popai co. 20 nBa
ê *Mwaciri kà Pwiduée, âna càcaa
muru goro pwâratùra co, â goro nii
kêe ma pàtàmee. 21Dà cèna nü-
mawà goo? Na go tèepaa medariwà
pa pimeaari, é, pa cè ubati?

tûâ na èpà naa na
wâra pwapwicîri
(Naporomee 5–6)

Rà puu imudi pàra tèpa cèikî

5 oTàpéeni, go têre ê jè jèkutâ na
dau èpà naa goowà. Ba go têre

pâ, pwi jè ârapàarawà, âna ru ipuu
mara tô béârailu wâdà wà caa kêe.
Guwà côo, dau pwicîri naa jaa tàpé
na càra caa papwicîri Pwiduée! Â
naa jaajè tèpa cèikî, âna mwa nye
dau pwicîri awé.
2Â gorodà na guwà gére pi-ina

kàwà [na gére wàrapwiri na wâ-
jaawà]? Bwa, wâdé na guwà kamu
ma pikîri goo. Â guwà tü tà pwi
âboro-bà, gée na picaatâa kàwà!
3 pWâgo na go jèe nye mara tèié,

naa na nee Pwi Ukai Iésu. Â wiàna
go nye wâiti jiiwà, â go nye tà wâ-
jaawà naa na nyuâaô. 4–5 qWâdé na
guwà pitànaima naa na nee Pwi
Ukai Iésu—â o wàijè naima naa
na aunünüma—â guwà panuâ pwi
âboro bèepwiri tà *Caatana§§, [na
jè ju pàara]. Â o tubatiàu ê pâ
câbawâdé na èpà kâra âboro, â
ée mwa udò, na Tòotù na ée mwa
wâjué me côwâ wà Pwi Ukai. [Â o
tâa têe ê *âji wâro jaaé].
6 rÜu, càcaa wâdé ê pai pi-ina

kàwà! Ba gona câguwà caa tâ-
mogòori pâ, [ji caapwi âboro na é
pwa na èpà, âna é nama tòdidiri
ê picaatâa? Ba pwacèwii ê ucina

¶¶4:17 É wakè kôo bwàti—É pitêre dàra.
§§5:4-5 Guwà panuâ pwi âboro bèepwiri tà Caatana—Munaa rà pacòobée
gée na ê wâra pwapwicîri, tapacîri ê pàara na é pitòotéri ê wâro kêe. (Côo
1 Timotéo 1.20.)
k4:15 Galatia 4.19 l4:16 Filipi 3.17 m4:17 Apostolo 19.22
n4:20 1 Korénito 2.4 o5:1 Lévitique 18.7–8; Deutéronome 23.1
p5:3 Kolosé 2.5 q5:4-5 1 Timotéo 1.20 r5:6 Galatia 5.9

kâjè, na ina pâ]: «Ê ji nari nyaa kâra
poloa, âna é pwa ma é tùu too ê
poloa.»
7 sGuwà cèitiri wài ê pwina tòri

gée goowà. Â guwà o pwacèwii ê
poloa na bwaa âmuê, na ticè nyaa
kêe, târa tòotù *Paséka. Ba nye
ê pai bà kà Kériso, na é nama
guwà wàrapwiri. Ba nye wàé kaa,
ê *ârapwaailò, na é nama dàgòtù ê
èpà kâjè, pwacèwii ê nari mutô na
tétàmwereê târa tòotù Paséka*.
8 tBa [na bà] pwamaina ê tòotù

Paséka, [wàibà tèpa *Juif†, â bà] pa
ê poloa na bwaa âmuê na ticè nyaa
kêe, â bà naaco ê poloa béaa na
èpà. [Wàépwiri ê câmu ba kâjè diri]:
Jè naaco ê pâ tûâ na èpà, â jè pâra
na ê âjupâra.

Cibwaa pabéerà!
9Go jèe inapàpari tàwà naa na

jè tii, ba na guwà cibwaa pità-
naima ma tàpé na rà ipuu imudi.
10–11 u[Wiàna go ina pwiri, â] câgo
caa ina diri tèpa âboro, na càra
caa papwicîri Pwiduée. [Ba rà wân-
abibiu kâjè] wà tèpa âboro na rà
ipuu imudi. Â ipaiwàmwara naa goo
wà tèpamura, ma tèpa iau, ma tèpa
pwamaina pâ duée imudi, ma tèpa
pitànyiri, ma wà tèpa ipwirié. Â o
nye pwacoé ma guwà pâiti jiirà, na
guwà nye tàgére piwâro naima ma

wàilà‡! Bwa. Go ina ni pwi âboro,
na é ina pâ é pwi jè a cèikî béejè.
Ba wiàna é pwaduwà kà tèpa âboro
gòropuu, goro pwa pâ tûâ bèepwiri
na èpà, â guwà cibwaa pabée, ma
pi-ija naima ma wàé.
12–13 vNapwa naa goo wà tàpé

na càra caa tèpa cèikî, âna cà-
caa wâgo na go pitèirà, â nye wà
Pwiduée. Â wâguwà, âna pârawà na
guwà pitèi ê picaatâa kàwà. Ba jèe
wii naa na *Tii Pwicîri, pâ: Guwà
pacòobée gée jaawà wà pwi âboro
na é èpà.Deutéronome 17.7

Rà pitòocia pàra tèpa cèikî
naa na wâra pitèimuru

6 [Go têre pâ] câguwà caa
pitêrewà, â guwà pâra naa na

wâra pitèimuru kà tàpé na càra
caa tâmogòori Pwiduée. Càcaa
pâri ma guwà wàrapwiri! Wâdé
na guwà nama pitùra goo, na ara
[tèpa cèikî béewà, ba wàépwiri] ê
Ba kà Pwiduée. 2 wGona câguwà
caa tâmogòori pâ, jè o mwa pitèi
ê gòropuu diri, wàijè tèpa naî
Pwiduée? Â wiàna wàrapwiri, â
gorodà na càcaa pâriwà ma guwà
pitèi ê nyi nari muru, na càcaa
pwamuru naa goo?
3Â gona câguwà caa tâmogòori

pâ wàijè kaa, âna jè mwa tèi tèpa

*5:7 Grec: Guwà cèitiri gée goowà ê nyaa kâra poloa béaa; ba na guwà
pwi jè poloa na bwaa âmuê. Ba wà Kériso, pwi Paséka kâjè, âna panuâê,
ba na é pwi ârapwaailò. Ê nyaa kâra poloa (levain), âna ucina goro ê èpà
na pwàniri naa goojè. (Côo Luka 12.1.)
†5:8 Wàibà tèpa Juif—Wà Paulo, âna é pwi Juif na é pâra wiâ Iésu. Êco na
wâru tàpé Korénito na càra caa tèpa Juif.
‡5:10-11 4e phrase—Grec: Ba wiàna wàrapwiri, â pwiri guwà gére pâra,
gée na gòropuu bèeni.
s5:7 Ésaïe 53.7; 1 Pétéru 1.19 t5:8 Deutéronome 16.3
u5:10-11 2 Tésalonika 3.6; Tito 3.10
v5:12-13 Deutéronome 13.6, 17.7 w6:2 Auinapàpari 3.21

*angela¶? Â wiàna wàrapwiri, â o
nye pârijè mwara ma jè tèi ê pâ nari
muru na wâro kâjè ni gòropuu.
4 [Êkaa na guwà nabwé na] guwà

pa pâ ê pâ pitòocia kàwà bèepwiri,
naa na wâra pitèimuru. Ba wà tàpé
na rà pitèiwà, âna piticèmuru naa
goorà naa na ê wâra pwapwicîri.
5Gona nye ticè jè ârapàarawà cèna
é tàpo tàmanga, ma é pinapéaati
bwàti tà tèpa cèikî béewà? Â po dau
kamu ba kàwà! 6Ba [wiàna càcaa
wâdé na] ru pitòocia tupédu a cèikî,
â [nye dau èpà kaa, na] rà wàrap-
wiri, na ara tàpé na càra caa cèikî!

Guwà cibwaa wàrapwiri!
7 Jèpwi mwara, wiàna guwà pitòo-

cia naa na wâra pitèimuru, â paari
pâ guwà tàgére pitanami [naa goo
ê pai wârori kàwà ê wâro na wâdé
tà Kériso. Â go ina tàwà pâ]: Wiàna
rà pwa tàwà cèna èpà, â wâdé na
guwà pidàpwicâariwà! Â wiàna rà
mura jiiwà ê jèmuru, â guwà cibwaa
putàmu! 8Ê pwina dau èpà, âna nye
piwâguwà côwâ, na pwa na èpà tà
tèpa cèikî béewà, ba guwà murarà!
9–10 xGuwà ipwacôoco! Wà tàpé na
èpà ê wâro kàra, âna o ticè kàra naa
na *Mwaciri kà Pwiduée:
Wà tèpa ipwirié;
Wà tèpa pitànyiri;
Wà tèpa iau;
Wà tèpa mura;
Wà tàpé na rà pwamaina pâ duée
imudi;

Wà tàpé na rà pwa-imudiri muru
goro pâ naiirà (tèpa ipuu imudi
ma wà pàra tàpé, ma wà tèpa
toomura, ma wà tèpa paao na rà
ipuu ma tèpa paao, naa na pai
pwa na càcaa wâdé).

Diri tàpé na wàrapwiri ê wâro kàra,
âna o ticè autâa kàra na Mwaciri kà
Pwiduée. 11 yBéaa, âna rà wàrapwiri
wà pàra tàpé gée goowà. Êco na
wà Pwiduée kâjè, âna é jèe pitòri-
gariwà, ba na guwà tèpa âboro
pwicîri kêe. Â é jèe nuwa tâjii ê èpà
kàwà, [â é jèe tòpò pinaanapô naa
nabibiu kàwà ma wàé] â é jèe nama
guwà *tàrù na araé. Â é cau wàrap-
wiri diri, naa na nee Pwi Ukai Iésu
Kériso, â na é naigé mee ê Nyuâaê
Pwicîri.

Jè papwicîri naiijè
12 zPwiri guwà mwa tòpi pâ:

«Nye ticè na papwicîri jiio.» Â nye
âjupâra. Êco na càcaa êdiri pâ
muru na wâdé ba kâjè. Â jè cibwaa
nama jè tèpa *ênawéna kîri kâra
muru [na jè pwa]. 13 aGuwà ina
mwara pâ: «Ê utimuru, âna târa
nanaajè, â ê nanaajè, âna târa ê
utimuru. Â ê du pwiibà, âna wà
Pwiduée, âna ée mwa nama tiàu§.»
Êco na [go ina tàwà pâ]: Jè cibwaa
pwa-imudiri ê naiijè. Ba ê naiijè,
âna kà Pwi Ukai, â wà Pwi Ukai,

¶6:3 Jè mwa tèi tèpa angela—é, Jè mwa pitûâ naa goo wà tèpa angela,
é, Jè mwa pitûâ naa goo pâ duée, ma pitèirà. Ê popai angela naa na grec,
âna pwiri tèpa angela kà Pwiduée, é, tèpa duée.
§6:13 Ê utimuru, âna târa nanaajè… Pai ina wèe pâ, rà niimiri pâ, ticèmuru
naa goo ê pwina rà pwa goro ê naiirà. Êco na, pwiri ê popai bèepwiri, âna
popai kà Paulo.
x6:9-10 Galatia 5.19–21; Éféso 5.5; Auinapàpari 22.15
y6:11 Tito 3.3–7 z6:12 1 Korénito 10.23 a6:13 1 Tésalonika 4.3–5

âna [é pitûâ] kâra ê naiijè. 14 bÂ wà
Pwiduée, âna ée mwa nama é wâro
côwâ ê naiijè gée na aubà, goro ê
pàtàmee, pwacèwii na ia é pwa tà
Pwi Ukai kâjè.
15 cGona câguwà caa tâmogòori

pâ, ê naiijè, âna ére gée goo ê
naii Kériso? Â câjè caa tòpò ê naii
Kériso naima ma ê naiiri ê ilàri
gòronaigé. Bwa! Nye po dau pwa-
coé na wàrapwiri. 16 dWâdé na guwà
tâmogòori pâ, wà pwi âboro na ru
pitâa ma tô jè ilàri gòronaigé, âna
jèe pâ nau caapwi ê naiiru. Ba jèe
wii [naa goro ê du duadà] naa na
ê *Tii Pwicîri pâ: Wàilu, âna ru pâra
nau caapwi.Genèse 2.24 17 eÂ wà pwi
âboro na é wâgoo wà Pwi Ukai, âna
ru pâ nau caapwi ma wàé.
18Wiàna gà pwa-imudiri naiigà,

ma pipuu ma cè âboro imudi, â
gà tubamiiri ê naiigà côwâ. Â nye
ticè cè jè èpà, cèna wàrapwiri**. Â
wâdé na gà upiri! 19Gona gà jèe
ipwanauri pâ, wà Pwiduée, âna é
jèe naa tâgà ê Nyuâaê Pwicîri, na
é wâro googà††? Â câgà caa pwi
âboro'gà côwâ, ba ê naiigà, âna wâ
kâra ê Nyuâaê Pwicîri. 20 fBa [é jèe
pipanuâê wà Kériso, ba na gà pwi

âboro kêe—ba] dau maina wârigà.
Êkaa na gà papwicîri ê naiigà, ba na
gà pwamaina wà Kériso‡‡!

pai tòpi kà paulo tà
tàpé korénito
(Naporomee 7–14)

Popai goro piéa

7 Go tòpi tàwà ni, goro pâ muru
na ia guwà pwa tii tôo. [Ia, guwà

mara tawèerio pâ] pwiri wâdé na wà
pwi paao, âna ticè wâdèe¶¶? [Â go
ina pâ]: Üu, nye wâdé. 2Êco na, târa
ma câé caa ipuu imudi, â wâdé na é
pa cè wâdèe. Â ipaiwà naa goo wà
tô ilàri§§.
3Wà pwi paao, âna wâdé na cib-

waa tàutêe, na ru ipuu ma wâdèe.
Â wàrapwiri mwara naa goo tô ilàri.
4Â wàilu jècaa, âna nye ticè tàrù
kàru, naa goro naiiru. Ba ê naii pwi
paao, âna kà tô wâdèe; â ê naii tô
ilàri, âna kà pwi éaé.
5–6Gàu cibwaa piwâ na gàu ipuu

du duadà. Êco na, pâri ma gàu tàpo
naaco naa na jè ji pàara, wiàna gàu
pitêreu, ba na gàu pwapwicîri. Nye
wâgàu naawê*. Â gée na càùé, â

**6:18 2e phrase—Grec: Pàra èpà na jè pwa, âna wâgòroigé jii ê naiijè.
††6:19 1re phrase—Grec: Gona câguwà caa tâmogòori pâ, ê naiiwà, âna ê
wâra pwapwicîri kâra Nyuâaê Pwicîri?
‡‡6:20 2e phrase—é, Gà pwamainaê goro ê naiigà. Pàra Tii Pwicîri naa na
grec, âna rà ina pâ: Gà pwamainaê goro ê naiigà bau ê pwâranümagà, ba
du muru na kà Pwiduée.
¶¶7:1 Ticè wâdèe—é, Càru caa ipuu ma wà tô jè ilàri.
§§7:2 Na pàra nee tii naa naporomee 7, âna bà naanaimari popai kà Paulo
tà pwi paao, ma popai na ipaiwà tà tô ilàri, ba naa wâdé pai ina wèe naa
na cî.
*7:5-6 Nye wâgàu naawê—Grec: Go ina pwiri, ba na go naa tàrù tàu; â
càcaa autûâri kôo tàu.
b6:14 Roma 8.11; 1 Korénito 15.20; 2 Korénito 4.14
c6:15 Éféso 5.30 d6:16 Mataio 19.5
e6:17 Ioane 17.21–23; Roma 8.9–11
f6:20 1 Korénito 7.23; 1 Pétéru 1.18–19

wâdé na gàu wâjué côwâ, ba péa
câgàu caa piaabòriu, â péa é tà
tacaiu wà *Caatana.
7Napwa naa gooò, âna nye ticè

wâdòo. Â wâdé tôo wiàna pâri ma
guwà cau wàrapwiri diri. Êco na [cà-
caa ipaiwàijè. Â] wà Pwiduée, âna é
jèpa naa tâjè jècaa ê bépitu kêe.

Jèpa aupitûâri tà jèpa âboro
8Wiàna câgà caa piéa†, é wiàna

gà tô dàpwà, â wâdé na gà
pwacèwiio, â câgà mwa caa piéa
côwâ. 9 gÊco na, wiàna pwacoé
ma gà pitòimirigà, â wâdé na gà
piéa, ba na o càcaa dau maina naa
googà, ê pâ câbawâdé kâra naiiri
âboro.
10–11 hTà tàpé na guwà jèe piéa—

wiàna gà pwi paao, é, tô ilàri—â go
ina tàwà pâ: Guwà cibwaa tapàgà
piéa. Â càcaa wâgo, âna wà Pwi
Ukai na é pitûâ. Â wiàna gà tô ilàri,
na gà jèe pâra jii pwi éagà, â wâdé
na gà tâa acari. É, wâdé na gà
wâjué côwâ, ba na gàu pinaanapô
ma wàé.
12Wiàna câé caa tô a cèikî wà tô

wâdàgà, â wàéni ê popai kôo tâgà (â
càcaa Pwi Ukai na é ina pwiri, â nye
wâgo): Wiàna nümee na gàu pità-
naima wà tôoni, â gà cibwaa tapàgà
piéa kàu. 13Â ipaiwà wiàna gà tô

ilàri, â câé caa pwi a cèikî wà pwi
éagà. Ba wiàna nümee na gàu piéa,
â gà cibwaa tapàgà piéa kàu.
14Ba nye gée googà kaa, na é

pwi âboro kà Pwiduée‡. Â ipaiwà naa
goo tô wâdà pwi a cèikî. Ba wiàna
càcaa wàrapwiri, â pwiri wà tèpa
èpo kàu, âna rà gére wâgòroigé jii
ê tâa kà Pwiduée¶, êco na jè tâ-
mogòori pâ, é jèe tòpirà naa na tâa
kêe.
15 iWiàna nümee na é pâra jiigà

wà pwi éagà, na câé caa pwi a cèikî,
â gà naaê ma é pâra. Â o jèe ticè na
piigà naa gooé. Â wàrapwiri naa goo
tô wâdàgà na câé caa tô a cèikî. Ba
wâdé tà Pwiduée na ru pitêreru wà
du duadà§. 16 jÂ gona gà tâmogòori
pâ, pâri ma é udò, [ma tâa têe ê *âji
wâro, wiàna câgàu caa pitâiti]**?

Jè tâa na pai tâa kâjè
na é naa tâjè Pwi Ukai

17Wàéni ê jè autûâri kôo, târa diri
pâ wâra pwapwicîri: Wâdé na gà tà
tâa na ê pai tâa'gà, na ia é naa
tâgà wà Pwi Ukai Iésu, béaa kâra
ê pai todàgà kà Pwiduée. 18Wiàna
[gà pwi *Juif, na] pwa *kamaî tâgà
béaa, â gà nye tâa na ê pai pwa-bà.
Â wiàna câgà caa pwi Juif, â gà cib-
waa nama gà pwa kamaî tâgà.

†7:8 Wiàna câgà caa piéa—é, Wiàna gà pwi dàpwà.
‡7:14 É pwi âboro kà Pwiduée; É jèe tòpirà naa na tâa kêe—Grec: Pap-
wicîriê; Papwicîrirà.
¶7:14 Wâgòroigé jii ê tâa kà Pwiduée—Grec: Tòri.
§7:15 Ba wâdé tà Pwiduée na ru pitêreru… é, Êco na, wiàna pâriu, âna
gàu pitànaima. Ba wà Pwiduée, âna é todàu, ba na gàu pitêreu.
**7:16 Pwiri pai ina wèe pâ, wâdé na gàu pitànaima, ba na ée mwa udò
gée googà, pwi béegà. É, pwiri wâdé na gàu pitâiti, ba o câé mwa caa udò,
wiàna gàu ciburà iputàmu.
g7:9 1 Timotéo 5.14 h7:10-11 Mataio 5.32, 19.9
i7:15 Roma 14.19 j7:16 1 Pétéru 3.1



1 Korénito 7:19 387 1 Korénito 7:31

19 kBa ê pai pwa kamaî, ma ê pai
câ pwa kamaî, âna piticèmuru naa
goo. Ê pwina âjimuru âna, na gà
pitêre dàra pâ aupitûâri kà Pwiduée.
20Üu, [go ina mwara pâ]: Gà tâa na
ê pai tâa'gà, béaa kâra pai todàgà
kà Pwiduée.
21Wiàna gà pwi *ênawéna kîri kà

pwi jè âboro, â gà cibwaa géaa goo
ê pwiibà. Ba nye piticèmuru naa
goo. (Êco na, wiàna ina pâ, tèepaa
marigà cè pai tòpi ê tàrù'gà, â gà
popa.) 22 lBa ûna é todàgà wà Pwi
Ukai, âna é jèe tipigà, ba na gà pwi
âboro kêe.
Â wiàna câgà caa pwi ênawéna

kîri kà pwi jè âboro béaa, â gà
jèe pâ nau pwi ênawéna kîri kà
Kériso. 23Ba [é jèe pipanuâê, ba na]
é wârigà, goro ê wâri wèe na dau
maina. Â gà cibwaa nama gà pwi
ênawéna kîri kâra pâ âboro.
24 [Go tubanabwé ê auniimiri kôo

bèepwiri, â go ina mwara pâ: Guwà
wârori ê wâro kàwà na ara Pwiduée.
Â] guwà jèpa tâa na ê pai tâa kàwà
jècaa, béaa kâra ê pai todàwà kà
Pwiduée.

Pa âboro dopwa
25 Jèpwi mwara [na ia guwà

tawèerio goo] âna wà pa âboro
dopwa. [Â wàéni ê pai tòpi kôo
tàwà.] Nye auniimiri kôo co, ba nye

ticè popai cèna é ina tôo wà Pwi
Ukai naa goo pwiri. Êco na, pâri ma
guwà cèikî naa goo, ba é nama go
pwi a pitûâ††, gée goo ê pai wâdé
kêe.
26–27Wiàna gà pwi dopwa, â go ni-

imiri pâ, wâdé na o câgà caa piéa,
gée goo pâ maagé côo, na gére
tèepaa marijè na pwi pàara bèeni.
Êco na, wiàna pwa cè wâdàgà, â
câgo caa ina pâ, na gà mudàra ba
na gà tapàgà piéa. 28Êco na, wiàna
nümagà na gà piéa, â càcaa muru
na èpà. Â ipaiwà naa goo wà tô èpo
dopwa na nümee na é piéa. Go ina
co pâ, o wâru pâ géaa ma tacai‡‡ na
wâro kà du duadà¶¶, â wâdé tôo na
guwà udò jii.
29Ê pwina go ina tàwà, co tèpa

gòrobéeò, âna: Càcaa gòiri ê pàara
na tâa tâjè [ma jè wakè ba kà Pwi
Ukai]. Â tapoo nabàni, âna wâdé na
jè cau wâro [ba kêe] pwacèwii tàpé
na càra caa piéa.
30 Ipaiwà wiàna jè ipwàdée, é,

wiàna jè pikîri; â wiàna pwa neemu-
rujè, é wiàna ticè. Ba, naa na diri
pâ muru, âna wâdé na jè wâro ma
wakè, ba kà Pwi Ukai co§§. 31mBa
wiàna jè wârori ê wâro-bà naani
gòropuu, ma diri pâ muru na tâa na,
â jè cibwaa nama rà piâjimuru tâjè.
Ba o cau tiàurà diri.

††7:25 Pwi apitûâ—Grec: Pwi âboro na go pitêre dàra.
‡‡7:28 Géaa ma tacai—Difficulté, problème. Rà ina mwara wà tèpa ijiao
pâ: Pipaèrà.
¶¶7:28 O wâru pâ géaa ma tacai na wâro kà du duadà—é, O dau gòo tà
du duadà, naa na pâ aré na o jèe tèepaa.
§§7:30 Grec: Â wà tàpé na rà i, âna wâdé na pwacèwii tàpé na càra caa
i. Â wà tàpé na rà ipwàdée, âna wâdé na rà pwacèwii tàpé na càra caa
ipwàdée. Â wà tàpé na rà wâri pâ neemururà, âna wâdé na rà pwacèwii
wiàna ticè neemururà.
k7:19 Roma 2.25; Galatia 5.6, 6.15
l7:22 Philémon 1.16; 1 Pétéru 2.16 m7:31 1 Ioane 2.17



1 Korénito 7:32 388 1 Korénito 8:1

Tâa coo naa goo wakè kà Iésu
32Nye tàutôo na guwà ipacè naa

goro pâ pwi bèepwiri. Wà pwi a cèikî
na ticè wâdèe, âna é naa nümee
naa goro ê wakè kà Pwi Ukai. Â é
mudàra ê pwina wâdé tà Pwi Ukai.
33Êco na, wiàna pwa wâdàgà, â gà
o dau naa nümagà naa goo ê wâro
ni gòropuu. Ba gà o pwa ê pwina o
wâdé tà tô wâdàgà, 34â o pitadàrù
ê pwâranümagà.
Â ipaiwà naa goo wà tô a cèikî na

é tô dopwa*, ba é naa nümee co
naa goro ê wakè kà Pwi Ukai. É pa-
pwicîriê, â é ipanuâê bamwara têe.
Êco na wà tô a cèikî na é pwa éaé,
âna ée mwa naa nümee naa goro ê
wâro ni gòropuu. Ba ée mudàra cè
pai wâdéarié kà pwi éaé.
35Go ina tàwà diri pâ pwiibà, ba

na go pitu tàwà, â càcaa na go naa
tàwà cè jè naèà. Ba nümoo na guwà
wârori ê wâro na wâdé, â na guwà
nye po tâa goo co kaa, ê wakè kà
Pwi Ukai.

Tàpé na rà tapacîri na rà piéa
36 Jèpwi, âna [wàéni ê popai kôo]

goo tèpa âboro èpo ma pa èpo ilàri,
na rà tapacîri na rà piéa†: Wiàna é

dau câbawâdé tô èpo ilàri wà pwi
dopwa, â é niimiri pâ, péa ru ipuu
ma wà tôobà‡, â wâdé na ru piéa.
Êkaa na o càru caa pwa na èpà.
37Êco na, wiàna é niimiri ba gòo naa
na pwâranümee, pâ, wâdé na càru
caa piéa, â [gona ée mwa pwa dà?
Go ina pâ]: Nye wâdé na wàrapwiri,
wiàna nye ticè pitacoo goo ê pwina
nümee goo, â wiàna càru caa ipuu.
38Êkaa na, wiàna ru piéa ma i tô
èpo, â tàpo wâdé. Â wiàna càru caa
piéa, â nye dau wâdé awé.

Pa dàpwà
39 n[Târa tubanabwé, âna wàéni ê

popai kôo naa goo pa dàpwà]: Wà
tô ilàri na pwa éaé, âna wâdé na
ru pitâa, na pàara na é bwaa wâro
na wà pwiibà. Â wiàna é bà, â pwa
tàrù kà tôoni, ma é piéa côwâ, ma
wà pwi jèpwi. Êco na wâdé na é pwi
a cèikî naa goo Pwi Ukai. 40Êco na
go niimiri pâ, pwiri o wâdé ba kêe,
wiàna é tà tâa acari. Nye auniimiri
kôo pwiri, êco na é wâgooò mwara
ê Nyuâaê Pwicîri.

Ârapwaailò târa ânuurumuru

8 oWàéni popai kôo goro ê pâ
noo kâra macii na pwa *ârap-

*7:34 Tô dopwa—Grec: Tô èpo dopwa, é, tô dopwa na é jèe jiitàmu, é, Tô
dopwa, é, tô dàpwà.
†7:36 1re phrase—é, Jèpwi, napwa naa goo pwi caa kà tô ilàri dopwa, na
é jèe tàpo jiitàmu. Wiàna wàrapwiri, â o wàrani nee tii 36–38: 36Wiàna é
niimiri pâ, càcaa wâdé na é bwaa wéaarié naa pwârawâ, â wâdé na é naaê,
ba na é piéa, â càcaa muru na èpà. 37Êco na, wiàna é niimiri ba gòo naa
na pwâranümee, pâ, o câé caa nama é piéa wà tôoni, â nye wâdé, wiàna
nye ticè pitacoo goo ê pwina nümee goo. 38Êkaa na, wiàna é naa tô èpo
kêe, ba na é piéa, â tàpo wâdé. Â wiàna câé caa nama é piéa, â nye dau
wâdé kaa.
‡7:36 Péa ru ipuu ma wà tôobà—Grec: O pwa kamu kà tôobà.
n7:39 Roma 7.2–3 o8:1 Apostolo 15.29



1 Korénito 8:2 389 1 Korénito 8:10

waailò goo, târa pâ ânuurumuru¶.
Pwiri guwà niimiri pâ, guwà cau tâ-
mogòori bwàti pwiibà§. [Guwà ip-
wacôoco, ba] ê autâmogòorimuru
na wàrapwiri, âna é péa nama
maina nümawà! Êco na ê pimeaari,
âna é pagòo tèpa béejè. 2 pBa wà
tàpé na rà ina pâ rà tâmogòori
diri ê muru, âna nye âji ticè na
rà tâmogòori. 3Â wà tàpé na rà
meaari Pwiduée, âna é tâmogòorirà
wà Pwiduée.
4–6 qrNapwa naa goo ê noo kâra

macii na naa târa pâ *ânuurumuru:
Âjupâra pâ, naa na pai côo kà pàra
tèpa âboro, âna wâru pâ muru ni
gòropuu ma naa napwéretòotù, na
ina goorà pâ ‘pwiduée’ ma ‘pwi
ukai’. [Â rà pwamururà ma pwa-
mainarà, â rà pwa ârapwaailò tàra.]
Êco na jè tâmogòori pâ, nye

caapwi co Pwiduée, pwi Caa. Nye
gée gooé co, na tapoo diri pâ na-
muru. Â wiàna jè wâro, â jè wâro ba
kêe. Â nye caapwi co Pwi Ukai kâjè,
âna wà Iésu Kériso. Â nye gée gooé
co, na cau tèepaa diri pâ muru. Â
nye gée gooé co, na jè tòpi ê *âji
wâro.

Niimiri tàpé na càcaa gòo cèikî kàra
Âjupâra pâ, nye dau piticèmuru

naa goo pàra ‘pwiduée’ Â gée goo

kaa pwiri, na [guwà niimiri pâ]** pwa
tàrù kâjè ma jè uti ê noo kâra macii
na pwa ârapwaailò goo tàra.
[Â go tòpi tàwà pâ]: Âjupâra

pâ ticèmuru naa goorà, [â càcaa
pwicîri tâjè. Êco na jè ipwacôoco.]
7Ba pwa pàra tèpa [cèikî béejè] na
càra caa tâmogòori bwàti pwiri. Ba
béaa, âna rà mu pwapwicîri târa
pâ ânuuru duée. Â nabàni, â wiàna
rà uti ê noo kâra macii na pwa
ârapwaailò goo, â o càra caa pitêre
dàra ê *pwâratùra-nigée-goorà, â rà
tubaèpà târa pwâranümarà.
Ba rà niimiri pâ rà gére pwamaina

pâ muru bèepwiri, gée goo na cà-
caa pâji gòo ê aunünüma kàra. 8Êco
na càcaa gée goo ê utimuru, na é
tòpijè wà Pwiduée. Wiàna jè uti, é,
wiàna câjè caa uti, â nye ticèmuru
naa goo.
9 sÊkaa na pwa tàrù'gà [ma gà uti,

é, câgà caa uti]. Êco na gà niimiri
wà pwi jè a cèikî béegà, na càcaa
gòo ê cèikî kêe. Ba gà péa nama
tûu ê cèikî kêe, ma nama é pwa
na èpà. 10Ba wiàna é côogà na gà
gére ija naa na ére pwicîri kàra, na
ara ê ânuuru pâ ‘pwiduée’ â é ni-
imiri pâ, wâdé na é pwaduwà'gà. Â
wâgà, âna gà tâmogòori pâ, càcaa
pwicîri tâgà. Êco na wàé, âna cà-
caa gòo ê aunünüma kêe. Â wiàna

¶8:1 Ânuurumuru—Idole. Côo mwara Neeremuru (Vocabulaire) naa
pwâadàra tii. Rà icuri ê noo kâra macii wà tèpa âboro naa na aupwa jèna.
Â càra caa pwaké goro ê noo kâra macii na pwa ârapwaailò goo, ma jè noo
kâra macii. Pwacoé ma é tâmogòori wà pwi âboro na é wâri.
§8:1 Guwà niimiri pâ, guwà cau tâmogòori… Grec: Âjupâra pâ, cau tà tâjè
diri ê autâmogòorimuru. Rà pi-ina kàra wà tàpé Korénito pâ, rà tâmogòori
diri. Â rà niimiri pâ, rà mwü naa na cèikî kàra.
**8:4-6 Guwà niimiri pâ—Nye wà tàpé Korénito na ràmara ina pâ, pwa tàrù
kàra ma rà uti ê noo kâra macii bèepwiri, gée goo na ticè pàra ‘pwiduée’.
Â wà Paulo, âna é üuri ê pwina rà ina, êco na é pa-icôorà mwara goro ê
pwina rà pwa ma ê pwina rà niimiri. (Côo 1 Korénito 10.19–20.)
p8:2 Galatia 6.3 q8:4-6 Deutéronome 4.39, 6.4; Galatia 4.8
r8:4-6 Éféso 4.5,6 s8:9 Roma 14.13–15; Galatia 5.13

é uti, â o câé caa pitêre dàra bwàti
ê pwâratùra-nigée-gooé.
11–12 tÂ gà côo, nye gée goro ê

autâmogòori'gà, na gà tubaèpà††
tà pwi béegà, na kîri ê cèikî kêe.
Â wiàna gà wàrapwiri, â gà pwa
mwara tà Kériso, na ia é jèe bà ba
kà pwi béegà. 13 uÊkaa na, wiàna ê
pai uti kôo ê noo kâra macii, âna o
nama é pwa na èpà wà pwi jè a cèikî
béeò, â wâdé na câgo caa uti.

É ipwamuruê wà Paulo

9 vNapwa wâgo, âna pwa tàrù kôo
[ma go ilari jiiwà cè bépitu].

Ba go pwi *apostolo, â go jèe côo
wà Iésu Kériso, Pwi Ukai kâjè, goo
du âraporomeeô. Â go jèe wakè
goro nii kêe. Â wâguwà, âna guwà
tèpa pwâra wakè kôo. 2 wÂ wiàna rà
ina wà pàra tàpé pâ, càcaa wàrap-
wiri, êco na wâguwà, âna guwà tâ-
mogòori pâ nye âjupâra. Ba ê wâro
kàwà, âna *paâjupâra pâ, go pwi
apostolo kà Pwi Ukai‡‡.

Pwa tàrù kôo ba go pwi a wakè
3Wàéni béipwamuruô ma otòpi tà

tàpé na rà inaô ba èpà: 4 xGona nye
wàibu co [ma wà Barnabas] na ticè
tàrù kâbu, ma bu tòpi ê utimuru gée
goro ê wakè kâbu? 5Gona ticè tàrù
kâbu, ma bu piéa ma du ilàri a cèikî,

ma poparu wiâbu, na bu wakè? Ba
rà nye cau wàrapwiri wà Pétéru¶¶
ma wà tèpa jii Pwi Ukai Iésu, ma
diri pàra tèpa apostolo. 6Â gona nye
wàibu co, na bu wakè dàra mwani,
târa ma bu wâro?
7Ba wà pwi coda, âna câé caa

wâri [ê neemuru paa kêe. Bwa, wàé,
âna wâriê naa goro ê wakè kêe.] Â
wà pwina é câmi jè upwâra, âna é
nye uti ê pwêe. Â wà pwina é wéaari
macii, âna é wâdo ê dilé gée goo.
8–9 yÂ jè côo pâ wàrapwiri naa na

wâro kâjè na diri pâ tòotù. Êco na
câgo caa ina gée gooò co. Ba jèe
nye wii naa na ê *Naèà kà Moosé
pâ: Gà cibwaa pacoo ê paaci, ma
é uti ê pwâra blé, na pàara na é
còogai, ba kâgà, ê u mwatò goro
blé.Deutéronome 25.4
Wiàna é ina pwiri wà Pwiduée, â

gona é ina co ê macii? 10 zBwa! É
ina ba kâjè mwara, tèpa âboro. Ba
wiàna jè û, ma pétâ, â jè tapacîri ê
jè ére na kâjè, gée goro ârapiûnya.
11 a[Naa goobuma wà Barnabas§§,

na ia bu jèe picémara tàwà ê
popai] â bu nye câmi ê arapwüru
naa na pwâranümawà, târa *nap-
wéretòotù. Â gona muru na dau
maina tàwà, ma bu tòpi ê pwina
pâri, târa pai wâro kâbu, gée goo

††8:11-12 Tubaèpà—Grec: Tanoori ê cèikî kêe.
‡‡9:2 Ba ê wâro kàwà, âna paâjupâra pâ… é, Ba ê wâro kàwà naa goo Pwi
Ukai, âna paâjupâra pâ, go pwi apostolo.
¶¶9:5 Pétéru—Grec: Céphas.
§§9:11 Naa goobu ma wà Barnabas—é, Naa goobà ma wà pàra tèpa apos-
tolo. Popai Nous naa na grec.
t8:11-12 Roma 14.15,20 u8:13 Roma 14.21
v9:1 Apostolo 22.17–18, 26.16; 1 Korénito 15.8–9
w9:2 2 Korénito 3.2–3 x9:4 Luka 10.8
y9:8-9 Deutéronome 25.4; 1 Timotéo 5.18 z9:10 2 Timotéo 2.6
a9:11 Roma 15.27

ê pâ neemuruwà naani gòropuu*?
12 bÂ wiàna pwa tàrù kà pàra tàpé
ma rà tòpi jiiwà, â o nye dau wâdé,
wiàna guwà naa tâbu mwara!

Bu jèe caa tacoo goowà
Êco na jèe nye câbu mu caa tacoo

goowà pâ, na guwà wàrapwiri, â bu
naaco, ba na o ticè na rà èrà goo
[wà tèpa âboro, na rà tòpi] ê *Picé-
mara Wâdé goo wà Kériso.
13 cGuwà tâmogòori bwàti pâ, wà

tèpa pwa *ârapwaailò, âna rà nye
tòpi ê ére gée goro ârapwaailò
naa na wâra pwapwicîri. Â wà tèpa
ênawéna kàra, âna rà tòpi ê ére gée
goo pâ âraimeai. 14 dÂ nye ipaiwà
naa goo wà tàpé na rà picémara
ê Picémara Wâdé. Ba é ina wà Pwi
Ukai pâ, wâdé na rà wâro gée goo ê
popai kàra.
15Êco na wâgo, âna nye câgo caa

tòpi gée goo, â càcaa majoroé ma
go wii tàwà tii bèeni. Bwa, o wâdé
na go bà, jii na wàrapwiri! Ba go ip-
wàdée na càcaa pâri ma ina, wà pwi
jè âboro pâ, go tòpi mwani jii tàpé
na go picémara tàra ê Picémara
Wâdé†. 16 eCâgo caa pi-ina kôo, naa
goro pai picémara kôo ê Picémara
Wâdé. Ba nye wakè na é naa tôo
[wà Pwiduée] ma go pwa. Â ée mwa
pitèio ba gòo‡ wiàna câgo caa pwa.
17Wiàna wâgo na pitòrigari i wakè

bèepwiri, â o wâdé na go tòpi
ê mwani goo. Êco na [nye wà

Pwiduée, na é] pitòrigario, â é cùruo
pâ. Â câgo caa tapacîri naa wâriô
goro mwani. 18O dà cè câmaô?
Wàéni: Na go picémara ê Picémara
Wâdé, wiàna nye ticè wâriô naa
goo. Â go ipwàdée, ba nye pwa tàrù
kôo, ma go ilari cè wâriô, êco na
câgo caa ilari.

Go piênawéna kâra âboro diri
19Gée goo kaa pwiri, â nye ticè

âboro na pitûâ kôo. Êco na go piê-
nawéna kâra diri tèpa âboro, ba na
o dau wâru gée goorà, na go poparà
dari Kériso. 20 fWiàna go tâa jaa tèpa
*Juif, â go nye pwacèwiirà, ba na
go poparà dari Kériso. Jèe tipio jii
ê Naèà kà Moosé, êco na go nye
pitêre dàra, goorà, ba wàilà, âna rà
pitêre dàra.
21Âwiàna go tâa jaa tàpé [na càra

caa tèpa Juif] na càra caa tâmogòori
ê Naèà kà Moosé, â go pwacèwi-
irà, â câgo caa po tâa co naa goo
ê Naèà. Â go nye wàrapwiri, ba na
go poparà dari Kériso. (Êco na é tâa
gooò ê naèà kà Pwiduée, ba go nye
ciburà wârori ê naèà kà Kériso.)
22 gÂ wiàna go tâa jaa tàpé na

càcaa gòo ê cèikî kàra, â go wâro
pwacèwiirà, ma go pagòorà, ba na
rà wâro wiâ Kériso¶. Üu, go nye wâro
pwacèwii tàpé na go tâa jaarà, na
diri pai pwa wèe, ba na o pwa tèpa
âboro gée goorà, na rà o medari

*9:11 Naa na pwâranümawà, târa napwéretòotù; Pâ neemuruwà, naani
gòropuu—Spirituel; Matériel.
†9:15 Dernière phrase—Grec: O nye ticè âboro cèna é patâjii jiio ê ipwàdée
kôo bèepwiri.
‡9:16 Ée mwa pitèio ba gòo—Grec: O dau pwaée kôo.
¶9:22 Ma go pagòorà… Grec: Ma go poparà dari Kériso.
b9:12 Apostolo 20.34; 2 Korénito 11.9 c9:13 Deutéronome 18.1–3
d9:14 Mataio 10.10; Luka 10.7; Galatia 6.6 e9:16 Jérémie 20.9
f9:20 Apostolo 21.20–26 g9:22 2 Korénito 11.29

Kériso§. 23Diri ê pwiibà, âna go pwa,
ba na é pâra pâ** ê Picémara Wâdé.
Â, naa wàrapwiri, â o tà tôo ê pâ
aupwényunyuâari kêe.

Go tà itàa ba na go piétò
24Guwà tâmogòori pâ, wà pwina

é piétò, naa na ê pi-itàa, âna é tòpi
ê câmaê. Â càcaa wà diri tèpa itàa
na rà tòpi. Êkaa na wâdé na guwà
itàa, ba na guwà tòpi ê câmawà!
25 hWà tèpa itàa ma tèpa ipaa, âna
rà dau ipwabwàtirà, ma piaabòrirà,
ba na rà o piétò. Napwa naa goo ê
câmarà, âna o càcaa tâa dàra gòiri.
Êco na ê câmajè, [wàijè tèpa

cèikî] âna ée mwa tâa dàra gòiri
awé. 26Êkaa pwiri na go itàa
bwàti, ba na go tèepaa naa na ê
pwâadèreè. Â, na go piokée, â go
tò bwàti îô, târa ma coogée. 27 iÂ go
piaabòrio, â go wakè, ba na go ip-
wabwàti ê naiio, târa ma é pacoo
ê câbawâdé kôo. Ba o càcaa wâdé,
wiàna câé caa tòpio wà Pwiduée††,
gée na càùru ê pai picémara kôo ê
popai kêe tà pàra tàpé.

Cibwaa ipwamaina duée imudi

10 jTèpa cèikî béeò, go taniimiri
tàwà, ê pwina tèepaa mari

tèpa jojoorojè‡‡, wà tèpa *Isaraéla
biu. [Ba wà Pwiduée, âna é tòcia
tàra ê naigé naa namaré.] Ba é
nama é pâra béaa kàra ê jè nee, ba
na é wéaarirà. Â rà cau jépàgà diri
ê nawià Mii. 2Â [pwacèwii na] cau
*upwaarà, naa na i nee, ma nawià,
ba na rà o caapwi ma wà *Moosé
[pwi a pitûâ kàra].
3 kÂ rà cau ija diri ê utimuru me

géenidò napwéretòotù¶¶, na é naa
tàra wà Pwiduée. 4 lÂ rà cau wâdo
mwara ê jawé na é naa tàra. Ba nye
goro kaa ê pàtàmee, na é nama joro
i jawé, gée goro pwi atü na pâra
wiârà. Â ê pwi atü bèepwiri, âna wà
Kériso.
5mÊco na, [gée na càùru diri pâ

pwi bèepwiri, âna] wâru gée goorà,
na càcaa wâdé tûâ kàra tà Pwiduée,
â é nama rà bà, â é tòdidirirà naa
namaré.

Cibwaa ipwacèwii Ba Isaraéla biu
6 nDiri ê pâ pwi bèepwiri, âna

târa câmu tâjè, ba na jè cibwaa
pwaduwà kàra. Â jè cibwaa niimiri
pâ, jè pwa na èpà, pwacèwiirà:
7 oJè cibwaa pwamaina tèpa duée
imudi, pwacèwii pai pwa kà pàra
tàpé gée goorà. Ba jèe wii naa na

§9:22 Na rà o medari Kériso—Grec: Na go pa-udòrà.
**9:23 Pâra pâ—Se répandre. Rà ina mwara wà tèpa ijiao pâ: Bwiari pâ.
††9:27 Câé caa tòpio wà Pwiduée—Grec: Tòpò-o naa goro jènereê (disqual-
ifié). Papwicîri jiié na é itàa naa na pi-itàa.
‡‡10:1 Jojoorojè—Wâru tèpa cèikî naa Korénito na càra caa tèpa Juif (tèpa
Isaraéla). Êco na é ina wà Paulo pâ, jojoorojè, ba, é ina wà Pwiduée pâ,
na wàijè diri tèpa cèikî naa goo wà Kériso, âna jè pwacèwii tèpa gòobàra
Abéraama, pwi jojooro tèpa Isaraéla. (Côo Galatia 3.29.)
¶¶10:3 Me géenidò napwéretòotù—Grec: Spirituel. Ipaiwà mwara naa goo
pâ popai nye gée goro kaa ê pàtàmee na nee tii 4.
h9:25 Filipi 3.14; 2 Timotéo 2.4–5, 4.7–8 i9:27 Roma 8.13, 13.14
j10:1 Exode 13.21–22, 14.22–29 k10:3 Exode 16.35
l10:4 Exode 17.6; Nombres 20.11 m10:5 Nombres 14.29–30
n10:6 Nombres 11.4,34; 1 Korénito 10.11 o10:7 Exode 32.6

*Tii Pwicîri pâ: Rà tâaboo naa na
pi-ija. Â rà câbu imudi. [Â rà pwa-
maina ê pâ duée imudi.]Exode 32.6

8 pJè cibwaa ipuu imudi, pwacèwii
pàra tàpé. Ba gée goo kaa pwiri,
â rà po 23 000 tàpé na rà bà, naa
na caapwi tòotù.

9 qJè cibwaa gàdà Pwi Ukai§§,
pwacèwii pàra tàpé, na utirà
dòèa, â rà bà.

10 rJè cibwaa pikûu, pwacèwii pàra
tàpé. Ba wà Pwiduée, âna é
cùru pâ pwi jè *angela kêe na
pòtàmwararà.

11Diri ê pâ aré-bà, âna tèepaa
mari wà tèpa Isaraéla biu, ba na
câmu tâjè. Â jèe wii diri, ba na
jè ipwacôoco. Ba o tàpo tèepaa ê
pwâadàra ê pàara bèeni. 12Wàép-
wiri, wà pwina é niimiri pâ gòo ê
cèikî kêe, âna é ipwacôoco, ba é péa
tà tûu!
13 [Êco na wâdé na guwà tâ-

mogòori pâ]: Diri ê pâ tacai na
tèepaa mariwà, âna pwacèwii pâ
tacai kà pàra tàpé. Â wà Pwiduée,
âna ée pwi a pacoo ê auinabéaa
kêe, â o câé caa nama é wénari ê nii
kàwà i tacai. Â ée mwa paari tàwà
ê pai udò jii, ba na guwà o nye tà
cimwü naa na tacai.
14Êkaa, co tèpa âji béeò, wâdé na

guwà upiri ê ipwamaina duée imudi.

Jè caapwi ma Kériso
15Guwà pi-ina kàwà pâ, guwà

tèpa tàmanga*, ma guwà tâmogòori

pitèi bwàti pâ muru. Wiàna wàrap-
wiri, â guwà pitèi cai ê pwina go ina
tàwà ni: 16 s[Na jè ija ê utimuru kà
Pwi Ukai] â jè pwaolé tà Pwiduée
goo ê wârado goro dipâa—pai ina
wèe pâ, domii kà Kériso, [na joro,
na ia é bà ba kâjè]. Â ê poloa na
jè ipâdi, âna ê naii Kériso. Ûna jè
wâdo, ma ija, â jè caapwi ma wà
Kériso. 17 tÂ cau wàijè diri na jè ija
i poloa, â jè tàgére caapwi naiiri
âboro. Ba jè cau ija gée goro ê poloa
na caapwi.

Cibwaa pitànaima ma pâ duée!
18 uGuwà niimiri cai [ê pai pwap-

wicîri kà] tèpa Isaraéla. Wà tàpé
na rà uti ê *ârapwaailò na naa tà
Pwiduée, âna rà pâ nau caapwi ma
wàé. 19 vÂ càcaa ipaiwà naa goo wà
tàpé na rà pwa ârapwaailò târa pâ
ânuuru [muru na rà ina goorà pâ]
‘pwiduée’! Ba piticèmuru naa goo
pâ pàra ‘pwiduée’, â piticèmuru naa
goo pâ ârapwaailò na naa tàra.
20 wÊco na guwà ipwacôoco. Ba

pwa pâ duée [na rà cicara wà
Pwiduée]. Â nye wàilà kaa na rà
tòpi ê pâ ârapwaailò bèepwiri. Â ê
utimuru na naa târa pâ duée, âna
càcaa naa tà Pwiduée, na é caapwi
co. Â càcaa wâdé tôo, na guwà

§§10:9 Pwi Ukai—Pàra Tii Pwicîri naa na grec, âna rà ina pâ: Wà Kériso.
*10:15 Guwà pi-ina…guwà tèpa tàmanga—Grec: Go patùrawà, pwacèwii
wiàna guwà tèpa tàmanga.
p10:8 Nombres 25.1–9 q10:9 Nombres 21.5–6
r10:10 Nombres 16.41–49 s10:16 Mataio 26.26–28
t10:17 Roma 12.5 u10:18 Lévitique 7.6 v10:19 1 Korénito 8.4
w10:20 Deutéronome 32.17; Auinapàpari 9.20

pitànaima ma ê pâ duée†. 21 xGuwà
têre, làpé! Càcaa pâri ma guwà pi-
capai wâdo ê wârado kà Pwi Ukai,
bau ê wârado kâra pâ duée imudi!
Â càcaa pâri ma guwà picapai ija ê
utimuru kà Pwi Ukai, bau ê utimuru
kâra pâ duée imudi! 22 yWànau, nü-
mawà na guwà nama é putàmu wà
Pwiduée? É, pwiri guwà niimiri pâ
dau pwa nii kàwà jiié?

Jè pwa diri ba na
o ipwamaina Pwiduée

23 z[Jè wâjué côwâ] naa goo auina
kàwà, pâ «Nye ticè muru na pap-
wicîri jiio.» Â go ina mwara pâ, cà-
caa êdiri pâ muru na wâdé. Nye
âjupâra pâ, nye ticè na papwicîri ji-
ijè, [tèpa naî Pwiduée] êco na cà-
caa êdiri pâ muru na pagòo tèpa
béejè. 24 aWâdé wiàna jè cibwaa po
mudàra co ê pwina wâdé ba kâjè; jè
mudàra mwara pwina wâdé ba kà
pàra tàpé.
25 [Wàéni ê pwina gà mwa pwa]:

Wiàna gà wâri ê noo kâra macii
naa na aupwa jèna, â gà cibwaa
pitawèerigà [pâ, pwiri utimuru târa
pwa ârapwaailò]. Â, na wàrapwiri,
â o càcaa tubagù ê *pwâratùra-
nigée-googà. [Ba napwa naa goo
ê utimuru, âna nye ticè na pwicîri
tâjè.] 26 bBa: Ê gòropuu diri, bau
diri ê pwina tâa na, âna kà Pwi
Ukai.Psaume 24.1

27 Ipaiwà na rà todàgà wà tàpé
na càra caa tèpa cèikî. Â gà pâra,
â gà cibwaa piwâ na gà ija. Â gà
cibwaa tawèerirà goro ê utimuru,
ba na o càcaa tubagù ê pwâratùra-
nigée-googà. 28–29 cÊco na, wiàna é
ina tâgà wà pwi âboro pâ: «Wàéni
utimuru na naa târa duée», â gà cib-
waa ija. Â càcaa wàrapwiri googà,
â wàrapwiri gooé, ba na gà cibwaa
tubagù ê pwâratùra-nigée-gooé.
[Pwiri guwà o tòpi tôo pâ]:

«Gorodà na go pitêre dàra ê
aunünüma kà pwi jèpwi? 30 dBa
wiàna go pwaolé tà Pwiduée goro ê
utimuru, â gorodà na o pitèio goro
pai uti kôo?»
31 e[Â go ina pâ]: Na gà ija, â na gà

wâdo, â gà cau pwa, ba na béipwa-
maina Pwiduée. Â ipaiwà naa goro
diri pâ muru na gà pwa. 32 fÂ gà ip-
wacôoco goro pâ tûâ'gà, ba gà péa
tanoori ê pwâratùra-nigée-goo pwi
jè âboro—wiàna ina pâ, pwi jè *Juif,
é, wà pwi âboro na câé caa pwi Juif,
é, wiàna pwi jè âboro gée na wâra
pwapwicîri kà Pwiduée.
33 gÂ napwa naa gooò, âna go

wàrapwiri‡. Ba câgo caa imudàra
cè wâdé kôo acari. Â go o imudàra
cèna wâdé ba kà diri tèpa âboro, ba
na o wâru gée goorà, na rà o udò,
[ma tâa tàra ê *âji wâro].

11 hÜu, guwà ipwacèwiio, ba go
ipwacèwii Kériso.

†10:20 Pwa tàrù kâjè ma jè uti ê noo kâra macii na pwa ârapwaailò goo,
êco na jè ipwacôoco, na jè cibwaa pwapwicîri târa pâ duée.
‡10:33 1re phrase—é, Guwà ipwacèwiio. (Côo 1 Korénito 11.1.)
x10:21 2 Korénito 6.15–16 y10:22 Deutéronome 32.21
z10:23 1 Korénito 6.12 a10:24 Roma 15.1–2
b10:26 Psaume 24.1 c10:28-29 1 Korénito 8.7
d10:30 1 Timotéo 4.4 e10:31 Kolosé 3.17 f10:32 Roma 14.13
g10:33 1 Korénito 9.20–22 h11:1 1 Korénito 4.16

tûâ kâjè na jè
pwapwicîri naima
(Naporomee 11–14)

Pai târamiri pûrujè
2Go jèe naa tàwà pâ nyamanya

ma pâ ârapupûra [na ia go jèe
tòpi]. Â go ipwàdée goowà, â go
picâdiriwà, ba guwà nye tà niimiri, â
guwà wâro wiâra¶. 3 iÂ pwa mwara
jè muru na nümoo na guwà tâ-
mogòori. Wàéni: Wà Kériso, âna é
pwi a pitûâ§ kà pwi paao; â wà pwi
paao, âna é pwi a pitûâ kà tô wâdèe.
Â wà Pwiduée, âna é pwi a pitûâ kà
Kériso, [pwacèwii na ê pûrujè, âna
pwi a pitûâ kâra naiiri âboro kâjè].
4Wà pwi âboro na é târamiri ê

pûruê na é pwapwicîri, é, na é ipa
popai naa na nee Pwiduée, âna câé
caa papwicîri wà Kériso, na é pwi a
pitûâ kêe.

5–6Êco na, napwa naa goo wà
tô ilàri, âna wâdé na é târamiri ê
pûruê, na é pwapwicîri, é, na é ipa
popai naa na nee Pwiduée. É wàrap-
wiri, ba na é paari pai pitòimiri
kêe wà pwi éaé, na é pwi a pitûâ
kêe. Wiàna câé caa wàrapwiri, âna
pwacèwii na tàpi pûruê, muru na
kamu** ba kà tô ilàri†† [naa jaajè].
7 jNapwa naa goo wà pwi paao,

âna é cibwaa târamiri ê pûruê‡‡ [na
é pwapwicîri]. Ba wà pwi paao, âna
é pwacèwii ê ânuuru muugère kà
Pwiduée¶¶. Êco na wà tô ilàri, âna
é pwényuâa ma muugère kà pwi
paao. 8 kBa wà Pwiduée, âna câé
caa tapoo ê paao gée goro ê naii tô
ilàri. Â é tapoo ê ilàri gée goro ê naii
pwi paao. 9Â câé caa tapoo ê paao
ba kà tô ilàri, â é nye tapoo ê ilàri
ba kà pwi paao.
10Wàépwiri ê majoroé ma é

târamiri ê pûruê wà tô ilàri. Ba
wàrapwiri goo wà tèpa *angela§§.

¶11:2 Jèpa pi-ité pâ jèpa nyamanya, naa na pâ jèpa napô ma jèpa pàara.
Na pàara kà Paulo, âna càcaa wâdé, na gòri wàrapûru pwi paao; â càcaa
wâdé na pwârü pûru tô ilàri. Wâdé na tòimiri pai pwa kâjè, wiâra nyamanya
kâra Ba kâjè, â na càcaa tanoori wà tèpa jènerejè.
§11:3 Pwi apitûâ—Grec: Pwi pûru.
**11:5-6 Kamu—Rà ina mwara wà tèpa ijiao pâ: Pitubaârakaée.
††11:5-6 Muru na kamu ba kà tô ilàri—Wà tèpa Juif béaa, âna rà tàpi pûru
tô ilàri na é pwa pâ tûâ na èpà. Tàpi pûru pa ilàri gòronaigé mwara. Grec:
Â wiàna tàutêe na é târamiri ê pûruê, â wâdé naa tàpi!
‡‡11:7 É cibwaa târamiri ê pûruê—é, Ticè pitacoo gooé na é târamiri ê
pûruê.
¶¶11:7 Pwacèwii…Pwiduée—É jèe tòpò pwi âboro wà Pwiduée, ba na é
pwacèwiié, wàé Pwiduée.
§§11:10 Ba wàrapwiri goo wà tèpa angela—Càcaa pwéelaa pai ina wèe.
Wàéni pàra auniimiri kà pàra tèpa dotée goro ê Tii Pwicîri: • Wà tô ilàri, âna
é paari tà tèpa angela pâ, pwa tàrù kêe, ba na é pwapwicîri ma ipa popai
naa na nee Pwiduée. Â ê tàrù bèepwiri, âna é me gée goo wà Pwiduée. É,
• É paari tà tèpa angela pâ, é papwicîri pwi éaé. É, • É pipwamuruê jii wà
tèpa angela kà Caatana (tèpa duée), ûna é gére pwapwicîri. É, • O pwa
pàtàmee jii pâ duée, ba na é piétò jiirà.
i11:3 Genèse 3.16; Éféso 5.23 j11:7 Genèse 1.26–27
k11:8 Genèse 2.18–23

11Êco na, naa na pai tòpò kà Pwi
Ukai*, âna, wiàna ticè ilàri, â o nye
ticè paao. Â wiàna ticè paao, â o
ticè ilàri. 12Ba wiàna é tapoo ilàri
gée goro naii pwi paao wà Pwiduée,
â âjupâra mwara pâ, wà pwi paao,
âna pitèpaé gée goo tô ilàri. Â wàilu,
âna ru cau me gée goo wà Pwiduée,
ba wà Pwiduée na é tapoo diri pâ
muru.
13Gona guwà niimiri pâ, wâdé

wiàna câé caa târamiri ê pûruê wà
tô ilàri, na é pwapwicîri tà Pwiduée?
Wâdé na guwà pinünüma cai bwàti
naa goo, ma pitèi cai. 14Wà pwi
paao na dau gòri ê wàrapûruê, âna
po dau kamu ba kâjè. Ba nye càcaa
wàrapwiri wiâra ê càra na naa tâjè†.
15Â wà tô ilàri, âna nye naa têe,
ba na gòri wàrapûruê, bétâramiri ê
pûruê, ba pwényuâa ma muugère
kêe. 16Â wiàna pwi càra âboro-bà,
âna câé caa wâdé tà wà pwi jèpwi,
â go ina co pâ nye câmaajé tâbà‡.
Â ipaiwà pai pwa bèepwiri naa na
pàra wâra pwapwicîri.

Caanilo—Pa-utimuru
17Go patùrawà ni, goro pâ tûâ

kàwà na càcaa wâdé tôo. Ba, na
guwà mu picaatâa [nau pwapwicîri]
â guwà dau pitubaèpà tàwà [gée
goro ê pâ càrawà na èpà].

18 lBa jèpwi, âna go têre pâ, na
guwà ipitiri, â guwà pitadàrùwà. Â
go niimiri pâ, âjupâra ê pwâratùra
bèepwiri. 19 (Êco na péawâdéwiàna
pwa cè pitadàrù wânabibiu kàwà,
ba na jè tâmogòori tàpé na rà
âjupâra.)
20 Jèpwi: Na guwà pitànaima, â

guwà niimiri pâ, na guwà pi-ija ê
utimuru kà Pwi Ukai¶. 21Êco na
guwà pitòri, ba wà pàra tàpé, âna
rà copwa, â wà pàra tàpé, âna rà ip-
wirié. 22Wànau? Nye ticè pwârawâ
kàwà ma guwà ija ma wâdo wê?
Gona càcaa âjimuru tàwà ê wâra
pwapwicîri kà Pwiduée? Â nümawà
na guwà tubakamu tàpé na ticè
kàra? Go mwa inaanau§ tàwà? Pwiri
guwà niimiri pâ go mwa picâdiriwà?
Bwa!

Êre Caanilo—Pa-utimuru
23Guwà têre!Wàéni mwara ê nya-

manya, na ia go tòpi jii wà Pwi Ukai,
âna go pacâmuriwà goo: Na bàrane,
na icuri wà Pwi Ukai Iésu na, âna é
popa ê poloa.
24mÂ é pwaolé tà Pwiduée goo, â

é tubiti ma ipâdi, â é ina pâ: «Êni,
âna naiio, na go panuâ ba kàwà.
Wiàna guwà ija, â guwà pitaniimiri
ê pwina go pwa tàwà.»
25 nGée na càùru ê pi-ija, â wà

Pwi Ukai, âna é popa mwara ê

*11:11 Naa na pai tòpò kà Pwi Ukai—é, Naa na wâro kâjè naa goo Pwi
Ukai.
†11:14 Ê càra na naa tâjè—Grec: La nature. Munaa pai ina wèe ni pâ, tèpa
nyamanya kà tèpa âboro.
‡11:16 Câmaajé tâbà—é, Câmaajé tôo.
¶11:20 Utimuru kà Pwi Ukai—Naa na bétapoo wâra pwapwicîri, âna nye
ticè Caanilo, é, Pa-utimuru (Sainte-Cène, eucharistie) pwacèwiijè. Rà nye
ija pwacèwii pai ija kâjè diri tòotù.
§11:22 Inaanau—Ina pâ wànau.
l11:18 1 Korénito 1.10–12 m11:24 Mataio 26.26–28; Maréko 14.22–24;
Luka 22.19–20 n11:25 Exode 24.6–8; Hébéru 8.8–13

wârado dipâa, â é ina pâ: «Êni, âna
câmu kâra *auipwataâboro na bwaa
âmuê—auipwataâboro na é pwa wà
Pwiduée goro ê domii kôo [na joro,
ba na é tòpò pinaanapô naa nabibiu
kàwà ma wàé]. Wiàna guwà wâdo,
â guwà pitaniimiri ê pwina go pwa
tàwà.»
[Wàépwiri ê popai kà Pwi Ukai

Iésu.] 26Êkaa na, wiàna jè ija ma
wâdo, â târa inapàpari ê pai bà kà
Pwi Ukai ba kâjè, tèepaa naa goro
cè pai wâjué me côwâ kêe.

Jè pwapwicîri Caanilo—Pa-utimuru
27 oWiàna gà tòpi imudi ê poloa

ma ê wârado dipâa kà Pwi Ukai,
â gà còbèedari ê naiié bau ê
domii kêe. 28Êkaa na, gà nye
mara pinünüma bwàti, béaa kâra
ê pai ija ma wâdo'gà. 29Ba wiàna
gà ija ma wâdo, âna câgà caa
côoina ê naii Pwi Ukai**, â ée mwa
pitèigà wà Pwiduée, â ée mwa naa
wârimuru'gà.
30Wàépwiri kaa, na wâru gée

goowà, na rà tâa na aré ma maagé,
tiagoro na rà bà. 31Wiàna jè mara
pitèi bwàti ê càrajè, â pwiri o câé
caa pitèijè wà Pwi Ukai [ma naa
wârimuru kâjè]. 32 p(Êco na, wiàna
é tèijè ma patàrùjè, âna târa ma
o câjè caa dau pwa wârimuru, ma
tèpa âboro gòropuu.)
33Êpwiri co tèpa cèikî béeò, wiàna

guwà picaatâa goro ê pi-ija kà

Pwi Ukai, â guwà pitapacîwà. 34Ba
wiàna guwà po dau copwa, â
wâdé na guwà mara ija béaa naa
pwârawâ kàwà. Ba na wàrapwiri, â
wiàna guwà ipitiri, â o câé caa naa
wârimuru kàwà wà Pwiduée.
[Nabwé naawê.] Napwa naa goo
pàra pwina guwà ilari jiio, âna go o
mwa ina tàwà, wiàna go mwa wâjué
me côwâ dariwà.

Âraimeai gée goo
Nyuâaê Pwicîri

12 Tèpa cèikî béeò, go
patùrawà ni, goro pâ

âraimeai, na me gée goo ê
Nyuâaê Pwicîri. Ba wâdé na guwà
tâmogòori bwàti ê pai pwa goo.
2 qBéaa, na bwaa câguwà caa

pâji tâmogòori wà Pwiduée, âna
guwà pwamaina pâ *ânuurumuru
na guwà ina pâ ‘pwiduée’, na ticè
wâro goorà. Â, na guwà wàrapwiri,
â rà pa-imwüruwà pâ duée imudi. Â
càcaa pâri ma guwà cicararà††.
3 r[Êco na nabà, âna é popawà ê

Nyuâaê Pwicîri kà Pwiduée]. Â nü-
moo na guwà câmogòori ê pwina
me gée gooé. Ba wiàna é tùra gée
goo ê Nyuâaê Pwicîri, wà pwi jè
âboro, â o càcaa pâri ma é pinaja-
jai Iésu. Â wiàna é inapàpari pâ, wà
Iésu, âna é Pwi Ukai, â nye gée goo
kaa ê Nyuâaê Pwicîri.

**11:29 Câgà caa côoina ê naii Pwi Ukai—Ârailu pai ina wèe: Jèpwi âna,
Câgà caa côoina pâ, guwà caapwi ma wà tèpa cèikî béegà na rà ija ma
wâdo, ba guwà cau caapwi naiiri âboro, ê naii Kériso. Jèpwi âna, Câgà caa
côoina pâ ê pwina gà wâdo ma ija, âna {câmu kâra} ê naii Kériso ma domii
kêe, na é bà ba kâgà; âna muru na dau pwicîri.
††12:2 Grec: Guwà tâmogòori pâ, na pàara na guwà bwaa tèpa païens
(tàpé na càra caa tâmogòori Pwiduée), âna ipa-imwüruwà goro pâ idoles
(ânuuru pâ ‘pwiduée’) na càcaa pâri ma rà tùra. Êco na rà pitûâ kàwà.
o11:27 Hébéru 10.29 p11:32 Hébéru 12.5–6
q12:2 Habakuk 2.18–19 r12:3 1 Ioane 4.2–3

Caapwi co Nyuâaê Pwicîri na é naa
4–5 sÊ Nyuâaê Pwicîri, âna é jèpa

naa tâjè jècaa pâ âraimeai‡‡ na pi-
ité. Â wiàna wâru pâ jèpa pai piê-
nawéna kâjè, êco na jè piênawéna
kà Pwi Ukai na é caapwi co. 6Â wâru
pâ jèpa wakè kâjè, êco na caapwi
co Pwiduée na é wakè goojè diri. 7Â
ê Nyuâaê Pwicîri, âna é paari ê pai
tâa goojè kêe, ûna é naa tâjè jècaa
ê jèpa âraimeai, ba na o pagòo diri
[ê wâra pwapwicîri].
8–10É naa tà pwi jèpwi, jè

âraimeai, â é naa tà pwi jèpwi,
jè âraimeai. Âna nye pwi caapwi
Nyuâaê Pwicîri na é naa. [Wàéni
pàra pwi]¶¶:
Ê pai tâmogòori tèi bwàti pâ muru;
Ê popai goro autâmogòorimuru;
Ê cèikî na maina;
Ê pai nama tiàu maagé;
Ê pai wakè goro pàtàmee;
Ê pai ipa popai naa na nee Pwiduée
(*péroféta);

Ê pai nadàrù ê pwina me gée goo
wà Pwiduée, ma ê pwina càcaa
me gée gooé;

Ê pai tùra na pâ pwâratùra na ité§§;
Ê pai bii ê pâ pwâratùra bèepwiri.
11 tÊdiri pâ pwiibà, âna nye ê
Nyuâaê Pwicîri na é ipâdi tâjè jècaa
wiâra câbawâdé kêe.

Wâguwà naima âna
guwà naii Kériso

12 uGuwà jèe côo cai ê naiijè
[wàijè tèpa âboro]: Nye caapwi nai-
iri âboro, êco na nye dau wâru ê
nyi ére gée goo. Â ipaiwà naa goo ê
naii Kériso, [pai ina wèe pâ, ê wâra
pwapwicîri kêe]. 13 vBa jèe cau *up-
waajè naa goo ê Nyuâaê Pwicîri na
é caapwi, ba na jè o caapwi naiiri
âboro. [Âjupâra naa goojè diri tèpa
cèikî] wiàna jè tèpa *Juif, é, câjè caa
tèpa Juif; â wiàna jè tèpa *ênawéna
kîri kâra pâ âboro, é, wiàna pwa tàrù
kâjè. Ba jè cau tòpi ê Nyuâaê Pwicîri
naa na ê pwâranümajè.
14Â napwa naa goo ê naiiri âboro,

âna wâru pâ ére gée goo. 15Â câé
caa ina ê âjè pâ: «Gée goo na
câgo caa îjè, â câgo caa tâa na
naiiri âboro.» 16Â câé caa ina ê
pwâranyürujè pâ: «Gée goo na câgo
caa âraporomeejè, â câgo caa tâa
na naiiri âboro.» 17Ba wiàna ina pâ,
nye po êco ê âraporomeejè naa na
naiijè, â jè o mwa wànau târa cè pai
têre kâjè? Â wiàna ina pâ, nye po
êco pwâranyürujè naa na naiijè, â
jè o mwa wànau târa pai têre ûraara
muru?

Wà Pwiduée na é jèpa tòpòjè
18Ba wà Pwiduée, âna é jèpa tòpò

jèpa ére, naa na naiiri âboro, wiâra
‡‡12:4-5 Âraimeai—Pai ina wèe ni pâ, ê nii bau ê autâmogòorimuru na naa
tâjè, ba na jè wakè kà Pwiduée, ma ipagòo ê wâra pwapwicîri kêe (talent,
aptitude, capacité).
¶¶12:8-10 Na pàra nee tii na ê naporomee bèeni, âna wâru pâ popai na
caapwi pai ina wèe, naa na paicî. Â câbà caa ciburà ina côwâ ê pwina
caapwi.
§§12:8-10 Pwâratùra na ité—Ê pwâratùra na câjè caa câmu goo, na jè
pwamaina Pwiduée goo. Pwiri ê âji pai tèpa âboro, pwiri ê pai tèpa angela
(côo 1 Korénito 13.1), pwiri càcaa âji paijè.
s12:4-5 Roma 12.6 t12:11 1 Korénito 7.7
u12:12 1 Korénito 10.17 v12:13 Galatia 3.28

ê nye pai niimiri kêe. 19Â wiàna ina
pâ, nye po êco caapwi ére, â o cà-
caa naiiri âboro na tâbawêe.
20Üu, ba wâru diri ê pâ jèpa ére

gée goro ê naiiri âboro. 21Wàép-
wiri na, càcaa pâri ma é ina ê âra-
poromeejè târa îjè pâ: «Càcaa pwa-
muru naa googà.» Â càcaa pâri ma
é ina ê pûrujè târa du âjè pâ: «Cà-
caa pwamuru naa goou.»
22 Jèpwi mwara, âna pwa pàra ére

gée goro ê naiijè, na jè niimiri pâ,
ticè nii kàra. Êco na nye wàilà kaa
na dau pwamuru naa goorà. 23Â ê
pâ ére na jè pinaapwàniri, âna jè
nye dau pipapwicîrirà. Â ê pâ ére na
câjè caa côo, âna jè dau piwéaarirà,
24 jii ê pàra ére. Ba nye wàrapwiri,
pai tòpò kà Pwiduée ê naiijè.
25Â êkaa, na càcaa pâri ma

pitadàrù ê naiijè. Â êdiri pâ ére
bèepwiri, âna rà nye pitòimirirà
côwâ. 26Ba wiàna é tâa na aré pwi
jè ére, â êdiri pàra ére, âna rà cau
tâa na aré ma wàé. Â wiàna ipwa-
maina jè ére, â wàilà diri, âna rà cau
ipwàdée ma wàé.

Pàra wakè naa na wâra pwapwicîri
27 wWâguwà naima, âna guwà naii

Kériso, ê wâra pwapwicîri kêe. Â
wâguwà jècaa, âna guwà jèpa ére
gée gooé. 28 xÂ wàéni [pàra tèpa
wakè] na é jèe tòpò wà Pwiduée naa
na wâra pwapwicîri:
Tèpa apostolo, na rà tèpa pâbéaa;
Tèpa ipa popai (péroféta);
Tèpa picémara popai;
Â wàéni pàra tàpé mwara:
Tèpa wakè goro pàtàmee;
Tèpa nama tiàu maagé;

Tèpa pitu tà pàra tàpé;
Tèpa pitûâ;
Tèpa pwa pâ pwâratùra na ité.
29Gona [guwà niimiri pâ] jè cau
tèpa *apostolo diri? Bwa! Â câjè
caa capai tèpa péroféta diri, ma
tèpa picémara popai, ma tèpa wakè
goro pàtàmee. 30Â gona jè cau tèpa
nama tiàu maagé, ma tèpa pwa
pâ pwâratùra na ité, ma tèpa bii
pâ pwâratùra bèepwiri? Bwa. [Ba
jèe naa tâjè jècaa ê jèpa âraimeai.]
31 yÂ wâguwà, âna wâdé na guwà
iari ê pâ âraimeai na pwamuru naa
goo.
Êco na go o mwa paari tàwà ê

naigé na dau piwéna ma wâdé awé.

Pimeaari

13Wiàna go pwa
pâ pairi pâ âboro diri,

ma pâ pai tèpa *angela,
â wiàna ticè pimeaari gooò,
â nye po pwa aio co,
pwacèwii kilo,
é, târa ilò na é tûu*.
2 zWiàna go pame
popai kà Pwiduée;
wiàna go tâmogòori diri
pâ muru ni gòropuu,
pâ muru na tâa na wâbinyiri;
â wiàna ticè pimeaari gooò,
â nye piticèmuru naa gooò.
Wiàna dau maina cèikî kôo,
ma go pagù pâ jaa,
â wiàna ticè pimeaari gooò,
â nye piticèmuru naa gooò.
3Wiàna go naa
diri pâ neemuruô
tà tàpé na ticè kàra;
â wiàna go panuâ naiio

*13:1 Târa ilò na é tûu—Grec: Sinebalo (cymbale) na pwa aié.
w12:27 Roma 12.5 x12:28 Éféso 4.11–12
y12:31 1 Korénito 14.1 z13:2 Mataio 17.20

ba na go pi-ina kôo†,
â wiàna ticè pimeaari gooò,
â nye piticèmuru naa gooò.

Wàéni pai pwa wàra pimeaari
4Wàéni ê pai pwa
wàra ê pimeaari:
Jè pidàpwicâarijè.
Jè pitu tà pàra tàpé.
Câjè caa tèpa piboo.
Câjè caa pi-ina kâjè.
Câjè caa tèpa maina nüma.
5Câjè caa pwa-imudiri muru.
Câjè caa piniimirijè co.
Câjè caa tèpa putàmu.
Câjè caa tèpa tà niimiri na èpà
naa na pwâranümajè.
6 aWàéni ê pimeaari:
Na jè ipwàdée
goro ê âjupâra;
â jè pikîri goro
ê pwina càcaa *tàrù.
7 bJè nye ciburà cèikî.
Jè nye ciburà tapacîri.
Jè nye ciburà kakeri.
Â càcaa oratâjè goo.

Ée mwa tâa dàra gòiri awé
8Dà na ée mwa tâa
dàra gòiri awé?
Nye ê pimeaari!
[O nye cau tiàu
pâ âraimeai]:
O nye tiàu
tèpa *péroféta.
O nye tiàu
pai pipa popai
naa pwâratùra na ité.
O nye tiàu
pai tâmogòorimuru.

9Càcaa tâbawêe
ê autâmogòorimuru
na naa tâjè.
Càcaa tâbawêe
ê popai kâjè
naa na nee Pwiduée.
10O tiàu diri
ê pwina càcaa tâbawêe,
ba ée mwa tèepaa me
pwina tâbawêe!
11Na go bwaa èpo,
â go tùra pwacèwii nari èpo,
â go niimiri pwacèwii nari èpo.
Ûna go jèe maina,
â go naaco diri
pai pwa kâra nari èpo.
12Bwaa câjè pâji côo bwàti;
jè niâ naa na garaaci [na tòri].
Êco na, na jè tòotù,
âna jè o mwa bàra côoê
naa na pai tâa kêe.
Bwaa câjè caa tâmogòori diri.
Êco na, na jè tòotù,
â jè mwa bàra tâmogòori bwàti‡,
pwacèwii Pwiduée,
na é tâmogòorijè bwàti.
13 cTâa tâjè pâ muru na âracié:
Ê cèikî, ê pitapacîri,
bau ê pimeaari.
Â wà pimeaari,
na dau maina naa nadàpàra.

Nabwé!

Pai pwa goo du âraimeai

14 dGuwà imudàra béaa ê
pimeaari, naa na diri ê

pwina guwà pwa. Â wâdé na
guwà iari ê pâ âraimeai gée goo ê
Nyuâaê Pwicîri.

†13:3 Ba na go pi-ina kôo—é, Ba na o cîri. Càcaa pwéelaa naa na grec.
‡13:12 Jè mwa bàra tâmogòori bwàti—Jè mwa bàra côo Pwiduée ma tâ-
mogòorié bwàti. Grec: Jè mwa côo{ê} naa na naporomee.
a13:6 Roma 12.9 b13:7 1 Pétéru 4.8 c13:13 1 Tésalonika 1.3
d14:1 1 Korénito 12.31, 14.39

Dau wâdé wà pwini ipa popai
naa na nee Pwiduée. 2Ba wiàna gà
tùra na ê pwâratùra na ité goo ê
Nyuâaê Pwicîri, â gà nye patùra co
wà Pwiduée. Ba wà pàra tàpé, âna
càra caa tâmogòori ê pwina gà ina.
Ba gà ina pâ muru na tàbinyiri tàra.
3Êco na, wiàna gà ipa popai naa

na nee Pwiduée, â gà patùra pâ
âboro. Â gà pagòorà, ma patà-
marùrà. Â gà pitu târa diri ê wâra
pwapwicîri. 4Ba wà pwina é tùra
na pâ pwâratùra na ité, âna é nye
ipagòoé côwâ. Â wà pwina é ipa
popai naa na nee Pwiduée, âna é
pagòo diri ê wâra pwapwicîri.
5Wâdé tôo na guwà cau tùra na

pâ pwâratùra na ité. Êco na nye dau
wâdé tôo jii pwiri, wiàna guwà pame
ê popai naa na nee Pwiduée, [naa
na pwâratùra na jè cau tâmogòori
diri]. Ba wàépwiri ê muru na pi-
wéna. Êco na, wiàna gà tùra na ê
pwâratùra na ité, â wiàna wà pwi
jèpwi, âna é bii popai na gà ina, â
nye wâdé mwara. Ba wiàna wàrap-
wiri, â [ê popai'gà, âna ée] pagòo
diri ê wâra pwapwicîri.

Pwa na gà pagòo tèpa cèikî
6Wiàna ina pâ, go tèepaa mariwà,

co tèpa cèikî béeò, â go patùrawà
co naa na ê pwâratùra na ité, â
o mwa wànau târa ma pagòowà?
Bwa, wâdé na go pame ê popai
na guwà tâmogòori—naa na pai
pupûra kôo, é, naa na popai goro
autâmogòorimuru, é, naa na popai
na go pame tàwà naa na nee
Pwiduée, é, naa na popai goro ê
pwina é paari tôo wà Pwiduée naa
na nyuâa. Ba êdiri pâ pwi bèepwiri,
âna târa pitu tàwà.

7–8 [Guwà jèe niimiri cai pâ
neemuru nyabi] pwacèwii ê kuruò,
ma kitara. Wiàna càcaa pwéelaa
ê aié, â jè o mwa wànau târa cè
pai tâmogòori ê wéegére nyabi¶?
Â wiàna càcaa pwéelaa cè airi ê
tutu, â o wàilàapà na o pitapitirirà
ma pwabwàtirà târa ipaa? [Â
wiàna wàrapwiri naa goo] pâ muru
bèepwiri, na ticè wâro goorà, 9â o
nye ipaiwà naa goowà! Ba wiàna
càcaa pwéelaa tâjè ê pwina gà ina,
â o wànau târa ma jè tâmogòori
ê êreê? Ba gà tùra pwacèwii pâ
marü.
10Dau wâru pâ pwâratùra kà tèpa

âboro gòropuu. Â rà nye jèpa tâ-
mogòori ê jèpa pwâratùra kàra jè-
caa. 11Êco na wâgo, âna câgo caa
tâmogòori ê pairà. [Â wàilà, âna
càra caa tâmogòori ê paio.] Â go
pwi pârame ba kàra, â rà tèpa
pârame ba kôo. 12Â ipaiwà naa
goowà [wiàna guwà tùra co na
pwâratùra na ité]. Êkaa na wâdé
na guwà mudàra pâ âraimeai, târa
pagòo ê wâra pwapwicîri, [â càcaa
muru na kàwà co].

Bii popai ba na rà tâmogòori
13Wàépwiri, wiàna gà tùra na

ê pwâratùra na ité, â wâdé na
gà pwapwicîri, ma o naa tâgà ê
âraimeai târa bii popai. [Â, na
wàrapwiri, â jè o cau tâmogòori ê
popai na gà pame.] 14Ba, na go
pwapwicîri na ê pwâratùra na ité,
â nye ticè na go tâmogòori naa na
ê pâ pwina go gére ina. Ba nye ê
Nyuâaê Pwicîri§ na é gére pwap-
wicîri wâgooò. 15Â dà cèna go pwa?
Wâdé na go pwapwicîri ma nyabi
naa na nyuâa; â wâdé mwara na

¶14:7-8 Cè pai tâmogòori ê wéegére nyabi—é, Cè pai picâdàrù-ru wèe.
§14:14 Ê Nyuâaê Pwicîri—é, Ê nyuâaô.

go pwapwicîri ma nyabi goro autâ-
mogòorimuru kôo.
16Wiàna guwà picaatâa târa ma

guwà pwapwicîri, â wâdé na guwà
niimiri tàpé na càra caa tâmogòori
ê pai pwa goo ê pâ âraimeai gée
goo ê Nyuâaê Pwicîri. Ba wiàna
gà pwaolé tà Pwiduée, co, naa
na ê pwâratùra na ité, na é naa
tâgà ê Nyuâaê Pwicîri, â rà mwa
o wànau târa ma rà pâra wiâgà,
naa na pwâra pwapwicîri'gà? Ba
o càra caa tâmogòori ê pâ pwina
gà ina**. 17Péa po dau wâdé pai
pwapwicîri'gà. Êco na càcaa pituma
pagòo tàpé na rà gére têre.
18Napwa naa gooò, âna go pwi a

tùra na pâ pwâratùra na ité—â go
dau pwa awé jiiwà. Â go pwaolé tà
Pwiduée goo. 19Êco na wâna ê ipi-
tiri kà tèpa cèikî, âna nümoo na go
ina co 5 popai na pwéelaa, ba na go
pacâmurirà, jii ê pâ 10 000 popai,
na ina naa na jè pwâratùra na càra
caa tâmogòori.

Pwâratùra na ité âna câmu kêe
20 eTèpa cèikî béeò, napwa naa

goo ê pâ tûâ na èpà, âna wâdé
na guwà pwacèwii nyi nari èpo,
na ticè na rà tâmogòori. Êco na,
naa na diri pàra muru, âna wâdé

na guwà pinünüma pwacèwii tèpa
âboro maina. 21 fJèe wii naa na *Tii
Pwicîri pâ é ina wà Pwi Ukai pâ:
Go o mwa patùra ê Ba kôo,
naa na jè pwâratùra na ité.
Go o mwa pacâmurirà,
naa na pai tèpa pârame.
Â o càra caa pitêre dòo.Ésaïe 28.11–

12
22–23 gÊkaa na, wiàna jè tùra na
pwâratùra na ité, âna càcaa muru
na wâdé†† ba kà tàpé na càra caa
cèikî. Ba wiàna rà tèepaa naa na
wâra pwapwicîri wiàna guwà gére
jèpa tùra na jèpa pwâratùra na ité,
â rà mwa ina pâ, gù pûruwà!
Êco na, wiàna jè ipa popai naa

na nee Pwiduée, â o muru na wâdé
ba kà tàpé na bwaa càra caa pâji
cèikî‡‡, [ba o tàpiri pwâranümarà].
24 hBa wiàna rà tèepaa, na guwà
gére jèpa pame ê popai naa na nee
Pwiduée, naa na pwâratùra na rà
tâmogòori, â rà o mwa côoina pâ
tûâ kàra na èpà, â rà o pinünüma
ma rà biirà¶¶. 25Ba o papwéelaari
ê pâ muru na tâa na wâbinyiri
na pwâranümarà. Â rà o mwa tùu
jùrurà, ma pwamaina Pwiduée. Â
rà o mwa ina pâ: «Âjupâra pâ wà
Pwiduée, âna é wâjaawà!»

**14:16 Grec: Wiàna gà pwaolé goro ê nyuâa, â wà pwina é tâa wê wà pwi
âboro na é tàmaari…âna ée mwa wànau târa ma é tòpi pâ «Amen» târa
pwâra pipwaolé kâgà? Ba câé caa tâmogòori ê pwina gà ina.
††14:22-23 Càcaa muru na wâdé—Grec: Câmu kêe; na pai ina wèe pâ, ê
aupitèi kà Pwiduée—wiàna pwâra putàmu kêe naa goo tàpé na tàutàra na
rà cèikî, é, ipwàdée kêe goo tàpé na tàpiri pwâranümarà.
‡‡14:22-23 Muru na wâdé, ba kà tàpé na bwaa càra caa pâji cèikî—Grec:
Câmu ba kà tèpa cèikî.
¶¶14:24 Rà o pinünüma ma rà biirà—Grec: O pitèirà, é, rà pitèirà.
e14:20 Éféso 4.14 f14:21 Ésaïe 28.11–12
g14:22-23 Apostolo 2.13 h14:24 Ioane 16.8

Càrajè na pitòimiri naa na
wâra pwapwicîri

26 iTèpa cèikî béeò, jè o wànau,
târa pai pwa kâjè na jè ipitiri?
Wàéni:
Wà pwi jèpwi, âna é nyabi târa ma
pwamaina Pwiduée.

Wà pwi jèpwi, âna é ipacâmuri§§.
Wà pwi jèpwi, âna é pame ê popai
goro ê pwina é paari têe wà
Pwiduée naa na nyuâa;

Wà pwi jèpwi, âna é tùra na ê
pwâratùra na ité;

Wà pwi jèpwi, âna é bii ê popai
bèepwiri.
Â diri ê pâ pwiibà, âna târa

ma pagòo ê wâra pwapwicîri diri.
27Wâdé na ârailu, é, âracié âboro
co, na tùra na pâ pwâratùra na ité;
â rà pitapacîrà. Â wâdé na pwa pwi
a bii pwâratùra kàra. 28Ba wiàna
ticè, â rà cibwaa tùra. Â rà nye jèpa
patùra co wà Pwiduée.
29 jNapwa naa goo wà tàpé na rà

ipa popai naa na nee Pwiduée, âna
wâdé na ârailu, é âracié. Â wà pàra
tàpé, âna rà o têre ê popai na rà
pame, ma pitèi ê pwina o pwa*. 30Â
wiàna é naa ê popai kêe wà Pwiduée
tà pwi jèpwi, â wà pwina é gére tùra,
âna wâdé na é coo.

31Â, na wàrapwiri, â wà diri tàpé
na rà tòpi ê popai gée goo wà
Pwiduée, âna o pâri ma rà jèpa
pame tàwà. Â o pacâmuriwà ma
pagòowà. 32Ba wâdé na rà tâ-
mogòori pai pitòimirirà. 33–34 kBa cà-
caa wâdé tà Pwiduée na jè pwa-
imudiri muru naa na wâra pwap-
wicîri; â wâdé têe na jè pitòimirijè,
ma wakè na tàbwàti.

Càra pa ilàri
Napwa naa goo wà pa ilàri, âna

rà cibwaa tùra imudi†, naa na ipi-
tiri kàwà. Ba ticè tàrù kàra ma rà
wàrapwiri. Ipaiwà naa na diri pàra
wâra pwapwicîri‡. Â wâdé na rà pa-
pwicîri [tèpa pitûâ] wàra na jèe wii
naa na ê Naèà kà *Moosé. 35Wiàna
nümarà na rà tâmogòori bwàti, â
wâdé na rà tawèeri tèpa éarà naa
pwârawâ kàra. Ba càcaa wâdé na rà
tùra [imudi] naa na picaatâa.
36–37 lÊdiri pâ pwiibà, âna autûâri

kà Pwi Ukai, [â tacoo goowà pâ, na
guwà pitêre dàra]. É, gona guwà
tà niimiri pâ ê popai kà Pwiduée,
âna é me gée jaawà? É, pwiri nye
wâguwà co na guwà tòpi? Wiàna
dau tâa gòwà ê Nyuâaê Pwicîri,
[pwacèwii na guwà ina] â wâdé
na guwà côoina pâ, go patùrawà
naa na nee Pwi Ukai. Ipaiwà mwara

§§14:26 Ipacâmuri—Pwiri pai ina wèe pâ, ipa popai naa na nee Pwiduée
goro ê pàtàma Nyuâaê Pwicîri (prophétiser). Ba jè wàrapwiri na jè pwa
pupûra, wiàna é popajè ê Nyuâaê Pwicîri.
*14:29 Pitèi ê pwina o pwa—Pai ina wèe pâ, pitùra goo cè pai wârori wèe.
É, Pitèié.
†14:33-34 Tùra imudi—Grec: Tùra. Naa na nee tii 11.5, âna é ina wà Paulo
pâ, pwa tàrù kà pa ilàri ma rà ipa popai naa na nee Pwiduée. Càcaa wâdé
tà Paulo na rà pacoo ê pwapwicîri na rà tawèeri êre pai pwa pupûra, é, na
rà pwa jèkutâ co. (Côo mwara note goo 1 Timotéo 2.11–12.)
‡14:33-34 Ipaiwà naa na… Pwiri pâ popai bèepwiri, âna rà tâa goro pâ
popai naa na nee tii 32.
i14:26 1 Korénito 12.8–10 j14:29 1 Tésalonika 5.21
k14:33-34 1 Korénito 11.3; 1 Timotéo 2.12 l14:36-37 1 Ioane 4.6

wiàna guwà ina pâ guwà tèpa pame
popai kêe. 38Ba wà tàpé na tàutàra
na rà côoina pwiri, âna o càcaa
côoinarà¶.
39 [Go tubanabwé goro ê auniimiri

bèeni] co tèpa cèikî béeò: Wâdé na
guwà iari na guwà ipa popai naa na
nee Pwiduée. Â guwà cibwaa pacoo
tàpé na rà tùra na ê pwâratùra na
ité. 40Êco na wâdé na guwà pwa diri
naa na pitòimiri ma tàbwàti.

pai wâro côwâ gée na aubà
(Naporomee 15)

É jèe wâro côwâ wà Kériso

15 Tèpa cèikî béeò, go taniimiri
tàwà ê *Picémara Wâdé na

ia go jèe inapàpari tàwà. Ba guwà
jèe tòpi, â nabàni mwara, âna guwà
bwaa nye tà tâa goo. 2Ê picémara
bèepwiri, âna ée mwa pa-udòwà,
[ma naa tàwà ê *âji wâro] wiàna
guwà tà cimwü naa goo, wàra pai
ina kôo tàwà. Êco na, wiàna càcaa
wàrapwiri, â o piticèmuru naa goro
ê cèikî kàwà!
3mGo jèe naa tàwà ê ârapupûra

na ia go jèe tòpi. Wàéni ê pwina dau
pwamuru naa goo:
Wà Kériso, âna é bà,
ba na o tipijè
jii ê pâ èpà kâjè,
wàra pai jèe ina

naa na Tii Pwicîri.
4 nTòpòé naa na auipwàni.
Pawâroé côwâ gée na aubà,
naa na béâracié kâra tòotù,
wàra pai jèe ina
naa na Tii Pwicîri.
5 oÂ é ipaarié [tà tèpa âboro kêe]:
tà Pétéru§ pwi a pâbéaa;
tà tèpa 12 *apostolo;
6–7 ptà tèpa cèikî na rà wâna 500;
tà Jacques;
tà diri pàra tèpa apostolo.
Wà pàra tàpé gée goo tèpa 500
âboro-bà, âna rà jèe bà. Êco na dau
wâru tàpé na rà bwaa tàgére wâro
nabàni.

É ipaarié tà Paulo
8 qGée na càùru diri pâ pwi bèep-

wiri, â é ipaarié tôo, wâgo, pwi
‘pwêedi’**. 9 rBa po dau piticèmuru
naa gooò jii diri tèpa apostolo béeò.
Â càcaa pâriô ma rà ina gooò pâ,
na go pwi apostolo, gée goo ê pai
tubaèpà kôo târa ê wâra pwapwicîri
kà Pwiduée béaa. 10 sÊco na, gée
goro ê *pimeaari imudi kà Pwiduée,
â gére wâgo ni. Ba ê pimeaari
imudi bèepwiri, âna é jèe tòpò ê
pwâra wakè kêe naa gooò. Ba go
jèe dau wakè jii pàra tèpa apostolo.
Â nye càcaa wâgo na wakè, â nye
wà Pwiduée, goro ê pimeaari imudi
kêe.

¶14:38 O càcaa côoinarà—O câé caa côoinarà wà Pwiduée, é, Â câguwà
caa ipacè naa goorà.
§15:5 Pétéru—Grec: Céphas. (Âna jè nee Pétéru. Côo Ioane 1.42.)
**15:8 Wâgo, pwi ‘pwêedi’—Grec: Pwacèwii na pitèpao béaa kâra parui
kôo. Pwiri rà pitunee tà Paulo, gée goo ê pai tubaèpà kêe tà tèpa cèikî,
béaa kâra pai cèikî naa goo wà Kériso.
m15:3 Ésaïe 53.5–12 n15:4 Mataio 12.40; Apostolo 2.24–32
o15:5 Mataio 28.16–17; Luka 24.34 p15:6-7 Luka 24.50
q15:8 Apostolo 9.3–6 r15:9 Éféso 3.8; 1 Timotéo 1.15
s15:10 2 Korénito 11.23

11Â wiàna nye wâgo [na go picé-
mara ê popai tàwà] é, wiàna wà
tèpa apostolo béeò, â wàé kaa pwiri
ê PicémaraWâdé, na ia bà picémara
tàwà, â na ia guwà cèikî naa goo.

Ée mwa pawârojè Pwiduée
12Wà Kériso, âna é jèe wâro côwâ

gée na aubà—wàépwiri ê popai
na bà picémara. Â gorodà na rà
ina pàra pàarawà†† pâ, o càra caa
wâro côwâ wà tèpa bà? 13Ba wiàna
wàrapwiri, â wà mwara Kériso, âna
pwiri câé caa wâro côwâ gée na
aubà! 14Â pwiri piticèmuru naa goo
ê Picémara Wâdé kâbà, â ipaiwà
mwara naa goro ê cèikî kàwà. 15Â
pwiri bà tèpa pwâ, ba bà jèe picé-
mara tàwà pâ, wà Pwiduée, âna é
pawâroé côwâ.
16 [Go ina mwara pâ]: Wiàna

âjupâra pâ, càra caa wâro côwâ wà
tèpa bà, â wà Kériso, âna pwiri câé
caa wâro côwâ. 17Â napwa ê cèikî
kàwà, âna pwiri piticèmuru naa goo.
Â pwiri é bwaa piiwà ê pàtàmara ê
pwina èpà, â pwiri càcaa pwanauri
ê pâ tûâ kàwà na èpà‡‡. 18Â pwiri
wà tèpa cèikî, na rà jèe bà, âna rà
wâiti jii Pwiduée. 19Ba wiàna ê cèikî
kâjè naa goo Kériso, âna nye târa co
ê pwi wâro ni gòropuu, â pwiri nye
wàijè kaa tàpé na dau ipwaée kâjè
naa na diri tèpa âboro!

‘Pwi autapoo kâra piûnya’
20Êco na càcaa wàrapwiri! Ba é

jèe nye wâro côwâ wà Kériso, â é
pwacèwii pwi autapoo kâra piûnya.
Â o wâru wàijè na jè o mwa pwicò
kêe. 21 tBa jè cau bà diri, goo pwi
caapwi âboro, wà *Adamu, na ia me
gooé ê pwâra bà. Â jè o mwa wâro
côwâ gée na aubà, goo pwi âboro,
wà Kériso. 22Êdiri pâ âboro, âna rà
cau bà, ba rà caapwi ma Adamu.
Â wàijè diri¶¶, âna jè o mwa wâro
côwâ gée na aubà, gée goo na jè
caapwi ma wà Kériso.
23 uWà Pwiduée, âna é jèe mara

pawâro wà Kériso, ba é pwi a
pâbéaa. Â ée mwa caa pawârojè
mwara, na tòotù na ée mwa wâjué
me côwâ naani gòropuuwà Kériso§§.
24Â gée na càùru pwiri, âna o
pwâadàra pâ muru. Â wà Kériso,
âna ée mwa tédidiri awé ê pàtà-
mara diri pâ duée, ma pâ u, ma pâ
pitûâ na èpà. Â nabwé, â ée mwa
panuâ côwâ tà Pwiduée Caa, ê pitûâ
kêe ma pwâra ukai kêe.
25 vBa [é jèe tàmara pacoo wà

Pwiduée pâ] na ée mwa pitûâ wà
Kériso, tiagoro na ée mwa còogai
diri tàpé na rà ipaa dèe. 26 wÂ wà
pwi bénabwé, âna ê pwâra bà. Â ée
mwa pwa ma tiàué awé wà Kériso.
27 xBa jèe wii naa na *Tii Pwicîri

pâ, wà Pwiduée, âna é jèe nye
nama é pitûâ naa gòro diri ê pâ

††15:12 Pàra pàarawà—Pwa tèpa pacâmu na rà ina pâ, wà Iésu, âna câé
caa wâro côwâ gée na aubà.
‡‡15:17 2e phrase—Grec: Â pwiri guwà bwaa tâa na pâ èpà kàwà.
¶¶15:22 Wàijè diri—Grec: Wà diri tèpa âboro. Pai ina wèe pâ, wàijè tèpa
cèikî naa goo wà Kériso.
§§15:23 Napéaati naa na grec pâ: O mwa jèpa pwa tà diri tèpa âboro, naa
na jèpa autâa kàra jècaa.
t15:21 Roma 5.12 u15:23 1 Tésalonika 4.16; Auinapàpari 20.5
v15:25 Mataio 22.44 w15:26 Auinapàpari 20.14 x15:27 Psaume 8.7

muru.Psaume 8.7 28Â, na ée piétò, wà
Pwina naîê, naa goro diri pâ muru,
â ée mwa ipakîriê na ara Pwiduée.
Â wà Pwiduée, âna ée mwa pitûâ
bamwara, kâra diri pâ muru, ma wà
diri tèpa âboro.

Êkaa na guwà tàcî!
29 [Go wâjué côwâ naa goo ê pai

wâro côwâ gée na aubà.] Ba pwa
jèpwi mwara: Gorodà na rà *piup-
waa wà pàra tàpé ba kà tèpa bà
kàra, wiàna o càra mwa caa wâro
côwâ wà tèpa bà*?
30 yÂ jèpwi mwara, âna wàibà [ma

wà tèpa apostolo béeò] âna cina bà
nye tà ciburà pipanuâbà, [ba na bà
picémara ê pâ popai-bà, wiàna ticè
wâro côwâ gée na aubà]? Ba dau
wâru pâ muru na èpà na tèepaa
maribà, na diri pâ tòotù.
31 [Gona câguwà caa tâmogòori]

co tèpa cèikî béeò, pâ go côo
ê pwâra bà na arao na diri pâ
tòotù? Go nye *ipwataâboro pâ,
nye âjupâra pwiri, pwacèwii na nye
âjupâra pâ, go dau inawà ba wâdé
tà pàra tàpé, goo [ê pwina é pwa
tàwà] wà Pwi Ukai kâjè Kériso Iésu†.
32 zBa dau gòo ê ipaa kôo dà tàpé
[na rà cicarao] naa na ville Éféso,
ba rà pwacèwii pâ macii a piugà. Â
wiàna ticè wâro côwâ gée na aubà,
â pwiri piticèmuru naa goo ipaa kôo.
Â pwiri wâdé na jè [pwa ê pwina rà
ina wà pàra tàpé, pâ]: Ija ma wâdo,
ba widàuru, âna jè o bà.Ésaïe 22.13

33 [Bwa! Càcaa wàrapwiri.]
Â guwà cibwaa nama rà
ipa-imwüruwà wà pàra tàpé. Ba
[âjupâra mwara ê auina bèeni, pâ]:
«Wà tèpa béejè na èpà, âna rà o
mwa tubaèpà ê càrajè na wâdé.»
34Êkaa na guwà tà tàcî! Guwà
niimiri bwàti. Â guwà pitòotéri ê
càrawà na èpà ba na o wâdé‡! Ba
go ina tàwà pâ: Pwa pàra tàpé
gée goowà, na càra caa tâmogòori
Pwiduée! Â wâdé na guwà kamu
goo.

Naiiri âboro na bwaa âmuê
35Gà péa tawèerio pâ: «O wànau

cè pai pwa goo ê pai wâro côwâ kà
tèpa bà? Ê pâ naiirà, âna o pwacèwii
dà?» 36 aGà pinünüma cai! Na jè
câmi pudòro upwâra, â é mara wai
naa napuu, béaa kâra cè pai cipu
kêe. Â wâdé na wàrapwiri. 37Â câjè
caa câmi ê upwâra na jèe maina, â
jè câmi co pudòé, wiàna pwâra blé,
é, wiàna jèpwi. 38Â, na é cipu, â pwa
ê naiié, na é naa wà Pwiduée. Ba é
nye jèpa ipâdi târa jèpa pudòro up-
wâra ê jèpa naiirà, wiâra câbawâdé
kêe.
39Â nye pi-ité mwara ê naiiri

âboro, ma ê naiiri macii, ma ê naiiri
marü, ma ê naiiri ârawéà.
40Nye ipaiwà naa goo pâ muru

gòropuu, ma ê pâ muru nidò nap-
wéretòotù. Po dau pwényuâa ê pai
côorà diri, êco na nye jèpa pi-ité
ê pwényuâa kàra. 41 Jèpwi mwara,
âna jèpa pi-ité ê pwéelaa kâra

*15:29 Piupwaa…ba kà tèpa bà—Pwiri rà wàrapwiri wà pàra tèpa cèikî, na
pàara kà Paulo. Êco na ticè popai goro ê pai pwa wèe bèepwiri naa na jè
ére na Tii Pwicîri.
†15:31 Goo…Kériso Iésu—é, Naa na nee Pwi Ukai kâjè Kériso Iésu.
‡15:34 Guwà pitòotéri ê càrawà na èpà, ba na o wâdé—é, Nabwé na guwà
pwa na èpà.
y15:30 Roma 8.36 z15:32 Ésaïe 22.13 a15:36 Ioane 12.24

tòotù, ma ê pwéelaa kâra parui, ma
ê pwéelaa kâra pâ îricò. Â ê pâ jèpa
îricò mwara, âna nye jèpa pi-ité ê
pwéelaa kàra.

Èjipi naiijè ma o pwa pwi jèpwi
42Nye wàrapwiri naa goo pai wâro

côwâ kâjè gée na aubà. Ba ê nai-
iri âboro na jè èjipi naa napuu, âna
pwacèwii ê pudòro upwâra. Ba ée
mwa wai ma botére naawê. Êco na
ê naiijè na é wâro côwâ gée na
aubà, âna câé caa mwa caa wai ma
botére. Ba ée jèe *wâro dàra gòiri
awé.
43 bÊ naiiri âboro na jè èjipi naa na-

puu, âna càcaa wâdé pai côo wèe.
Êco na, na é wâro côwâ gée na
aubà, â é nye dau pwényuâa kaa.
Na jè èjipié, â piticè nii kêe. Êco
na, na é wâro côwâ, âna nye dau
pwa nii kêe kaa. 44 Jè nye èjipi co
ê naiiri âboro. Â gée na càùé, âna
o naiiri âboro na bwaa âmuê, na é
nama éwâro côwâ ê Nyuâaê Pwicîri.
Ba wiàna pwa naiiri âboro naani
gòropuu, â âjupâra pâ, pwa ê âji nai-
iri âboro na bwaa âmuê, na ée mwa
naa tâjè ê Nyuâaê Pwicîri.

Du naiiri âboro na pi-ité
45 cBa jèe wii naa na Tii Pwicîri

pâ: Wà Pwiduée, âna é naa wâro,
tà Adamu, pwi jojooro diri tèpa
âboro.Genèse 2.7 Â pwa pwi jèpwi na
jè tunee têe pâ ‘Wà Pwi bénabwé
Adamu’, [âna wà Kériso]. Â tâa gooé
ê Nyuâaê Pwicîri, â wàé, Kériso, na

é naa ê âji wâro. 46Ê pwina mara
tèepaa, âna muru gée goro ê naiiri
âboro [naani gòropuu]. Â ê pwina é
pwicò, âna muru gée goo ê Nyuâaê
Pwicîri.
47Wà Pwiduée, âna é tapoo pwi

jojooro âboro, wà Adamu, gée goro
puu. Â wà Kériso, ‘wà Pwi bén-
abwé Adamu’, âna é me gée
*napwéretòotù.
48Ê naiijè naani gòropuu, âna

pwacèwii naii wà Adamu, na ia
pwa goro puu. Â ê naiijè naanidò
napwéretòotù, âna o pwacèwii naii
wà Kériso, na é me géenidò nap-
wéretòotù. 49Üu, nabàni, âna jè
pwacèwii Adamu, â na tòotù na
bwaa wâ naigé, âna jè o pwacèwii
Kériso¶.

Piétò jii pwâra bà
50Tèpa cèikî béeò, go nye ina

tàwà pâ: Nye ticè autâa wâna
*Mwaciri kà Pwiduée, kâra naiijè
nabà, na pwa goro pièe ma domii.
Ba ê pwina o wai ma botére, âna
o càcaa tâa têe cè wâro dàra gòiri
awé.
51 deGuwà têre bwàti, ba go ina

tàwà ê pwina dau pwényuâa kaa—
ê pwina tàbinyiri béaa, êna é jèe
paari tâjè wà Pwiduée. Â wàéni: O
câjè caa capai bà, êco na o capai
pitòotérijè§. 52Â o nye piawài kaa.
Ba o upi ê tutu, â wà diri tèpa [cèikî
na rà jèe] bà, âna rà o wâro côwâ
dàra gòiri awé. Â wàijè, âna o nye
pitòotéri kaa ê naiijè [â o câ mwa

¶15:49 Adamu; Kériso—Grec: Wà pwina é me gée gòropuu; Wà pwina é
me gée napwéretòotù.
§15:51 Pwiri é niimiri wà Paulo pâ, ée mwa wâjué me côwâ wài wà Kériso,
na rà bwaa tà wâro wà pàra tèpa cèikî bée. (Côo 1 Tésalonika 4.15–17.)
b15:43 Filipi 3.20–21 c15:45 Genèse 2.7
d15:51 1 Tésalonika 4.15–17 e15:51 Mataio 24.31

caa wai ma botére]. 53–54 fgÜu kaa,
ê naiijè naani gòropuu, âna é muru
na câé caa gòiri, ba é pâ nau bà, ma
wai**. Â o wâdé na pitòotérié, ma
é naiiri âboro na é wâro dàra gòiri
awé. Ûna wàrapwiri, â o coo ê auwii
naa na Tii Pwicîri, na ina pâ:
É piétò bamwara
jii ê pwâra bà.
É tubatiàué awé!Ésaïe 25.8
55 hWâpà piétò'gà, co pwâra bà?
Wâpà ê nii ma gòo'gà?
Gà o mwa wànau
târa cè pai tubaèpà tâbà

côwâ††?Osée 13.14
56 i(Ba ê pàtàmara ê pwâra bà naa
goojè, âna é me gée goo pâ èpà [na
jè pwa]. Â ê pàtàmara ê pâ èpà, âna
é me gée goo [pai càcaa wârori kâjè
bwàti] ê Naèà kà *Moosé.) 57Êco na
nabà, âna jè pwaolé tà Pwiduée, ba
é nama jè piétò awé, gée goo Pwi
Ukai kâjè Iésu Kériso!
58Êpwiri co tèpa âji béeò, wâdé na

guwà gòo, ma cimwü! Â guwà tà tâa
taaci goo ê wakè kà Pwi Ukai. Ba diri
ê pwina guwà pwa, goro ê nii kàwà
na é naa, âna o pwamuru naa goo.

Pâra aupitûâri kà Paulo

Bépitu ba kà tàpé Iérusaléma

16 j[Wàéni ê autûâri kôo] naa
goo ê mwani na guwà o

mwa tòri, ba kà tèpa cèikî wâ

*Iérusaléma: Wâdé na guwà pâra
wiâra ê pwina go ina tà tèpa wâra
pwapwicîri wâ Galatia. 2Wàéni: Diri
pâ pwapwicîri, âna guwà jèpa tòpò
naa jaawà, jè ére gée goro ê mwani
kàwà. Ba na wàrapwiri, â guwà
naanaimari diri ê mwani, béaa kâra
pai tèepaa kôo dariwà. 3Â guwà
pitòrigari pàra tàpé, ba na rà pa
pâ ê bépitu kàwà bèepwiri naa
Iérusaléma. Â wiàna go o mwa
tèepaa paé dariwà, â go‡‡ o mwa
wii cè tii, cèna rà o pa pâdari tèpa
wâra pwapwicîri naawê, ba na o
*paâjupâra tàra pâ, nye wàijè kaa,
na jè panuârà. 4Â wiàna go mwa
côo pâ pâri ma go pâra wiârà, â go
o mwa piciarà.

É pwabwàti pai pâra kêe
5 k[Napwa ê pé pâra kôo, âna]

go o jèe tapàgà ê province Macé-
doine, â géewê, âna go o mwa me
mariwà côwâ. 6–7 lDau nümoo na
tàpo gòiri ê pai tâa kôo jaawà, wiàna
é câbawâdé wà Pwi Ukai. Â pwiri
go o mwa tâa jaawà, naa na diri ê
pàara na pièpà napô na. Â wiàna
wàrapwiri, â guwà o mwa pitu tôo,
ma go pâra naa na cè jè ére.
8Â ni, âna go nye tà tâa ni Éféso,

tèepaa naa goro tòotù Pentecôte¶¶.
9mBa jèe pàara, na go pwa cè wakè
na maina naani. [Ba nye dau wâru
kaa, tàpé na rà tòpi ê Picémara

**15:53-54 1re phrase—Grec:Wâdé na, ê pwina é wai, âna é coona ê pwina
câé caa wai; â wâdé na, ê pwina é bà, âna é coona ê pwina câé caa bà.
††15:55 Gà o mwa wànau… Grec: Wâpà da'gà?
‡‡16:3 Go—é, Guwà.
¶¶16:8 Tòotù Pentecôte—Tòotù kâra piûnya. Côo mwara Tòotù maina naa
na Neeremuru (Vocabulaire).
f15:53-54 2 Korénito 5.4 g15:53-54 Ésaïe 25.8
h15:55 Osée 13.14 i15:56 Roma 7.13
j16:1 Roma 15.25–26; 2 Korénito 8.1–9 k16:5 Apostolo 19.21
l16:6-7 Roma 15.24 m16:9 Apostolo 19.8–10; 2 Korénito 2.12

Wâdé.] Êco na dau wâru mwara
tàpé na rà cicarao.
10 nWiàna é medariwà wà Timo-

téo, â guwà ipwabwàti têe. Ba é
piênawéna kà Pwi Ukai, pwacèwiio.
11 oÂ guwà cibwaa ipwatétéri têe. Â
[wiàna jèe nabwé pai tâa kêe jaawà]
â guwà pacidòri nyuâaê, ma pitu
têe, ba na é wâjué me mariô. Ba go
tà tapacîrà ni, wàilàma cè pàra tèpa
bée.
12 pNapwa naa goo pwi aéjii kâjè,

wà Apollos, âna go dau tacoo gooé,
ma é pâra wiâ pàra tèpa cèikî béejè
na rà paé dariwà. Êco na tàutêe na
é nama pâra§§. Â ée mwa nye tà pâ-
dariwà wiàna pâri.

Bénabwé popai
13Wâdé na guwà tà tàcî, â guwà

cimwü naa na ê cèikî kàwà! Â
guwà gòo, â guwà piêgòtùru! 14Â
guwà wârori ê wâro kàwà naa na
pimeaari.
15–16 qJèpwi, co tèpa béeò: Go

tacoo goowà pâ, na guwà pitêre
dà tèpa pitûâ kàwà naa na cèikî,
na rà wakè ba gòo, ba na rà piê-
nawéna kàwà. Â go niimiri tàpé na
rà pwacèwii Stéphanas. Ba guwà tâ-
mogòori pâ, wàilà ma ê tâa kêe, âna
rà tèpa mara cèikî naa na province
Akaïe. Â rà dau ipanuârà, ma rà pitu
tà tèpa cèikî.

17–18Go dau ipwàdée na rà jèe me
naani, wà Stéphanas, ma Fortuna-
tus ma Akaïcus. Ba rà dau pagòo-o,
na pwi pàara bèeni, na guwà wâiti
jiio. (Â go niimiri pâ, o pagòowà
mwara, na guwà têre pâ nye wàrap-
wiri.) Wâdé na guwà papwicîri tàpé
na rà wàrapwiri, ma pwamainarà.

Ipicijii
19 rTèpa wâra pwapwicîri na

province ni Asia, âna rà naa paé
bwàcu kàwà. Â wà Aquilas ma
Priscille, ma wà pàra tàpé na rà
ipitiri jaaru, âna rà naa paé bwàcu
kàwà mwara, naa na nee Pwi Ukai.
20Â wà mwara diri tèpa cèikî na rà
wâni, âna rà naa bwàcu kàwà.
Â wâguwà, na guwà ipitiri, âna

wâdé na guwà tà ipwabwàcu tàwà,
wàra pai pwa kà tèpa naî Pwi Ukai.
21Wâgo, Paulo, âna go popa i

opwa tii, ba na go tubanabwé ê tii
bèeni.
22 sWiàna câé caa meaari Pwi

Ukai, wà pwi jè [ârapàarawà] â
guwà naaê iti jii ê picaatâa kàwà*.
Maranatha—Wâdé na gà me, co

Pwi Ukai kâjè!
23Wâdé na é *pwényunyuâariwà

wà Pwi Ukai Iésu, goro ê *pimeaari
imudi kêe! Amen! Wâdé na wàra!
24Dau wânümoo tàwà naa na nee

Kériso Iésu!

§§16:12 Tàutêe na é nama pâra—Pwiri pai ina wèe pâ, càcaa câbawâdé
kà Pwiduée na é pò ma pâra.
*16:22 Guwà naaê iti jii ê picaatâa kàwà—Grec: O tojiié, o pinajajaié
(maudit).
n16:10 1 Korénito 4.17 o16:11 1 Timotéo 4.12
p16:12 1 Korénito 3.6 q16:15-16 1 Korénito 1.16
r16:19 Apostolo 18.2,18,26 s16:22 Galatia 1.8–9

Béârailu kâra tii kà Paulo
tà tàpé

Korénito
Bétapoo popai

Wàilàapà na wii tii bèeni?

Wà Paulo, pwi *apostolo. Â é tâa
jaaé wà Timotéo.

É wii wiidà?

Nabibiu kâra *naja 55 ma 57,
é tâa Macédoine wà Paulo. (Côo
Apostolo 16.6–17.15.) É wii tii bèeni
caapwi naja gée na càùru na é wii 1
Korénito.

É wii tâî?

Târa ê wâra pwapwicîri wâ Ko-
rénito. Côo 1 Korénito Bétapoo
popai. É wii ârapàpé tii tà tàpé Ko-
rénito wà Paulo, êco na ârailu co na
tâa na *Tii Pwicîri. Pwi tii bèeni, 2
Korénito, âna béârapàpé kâra tii kêe
tàra.

Cina é wii?

Wâna jè tii na ia é wii tàra béaa
(na pitubatiàu), âna é pwa tàpé Ko-
rénito wà Paulo. É patêrerà goro pai
pwa kàra na èpà (2.3). Wâru tàpé
gée goorà, na rà biirà (7.8–13). Êco
na pwa pàra tèpamaina nüma na rà
ina pâ, ticè tàrù kêe ma é patùrarà.
Ba rà tòpi pàra tèpa pwa pupûra
na rà tèpa pwâ. Wà tàpéebà, âna
rà ina pâ wàilà co na rà tèpa âji
apostolo, â rà inabaèpà wà Paulo
(naporomee 10–11). É wii tii bèeni
wà Paulo, ba na é ipwamuruê, ma

paari ê pimeaari kêe ba kà tèpa
cèikî wâ Korénito (2.4; 6.11), ma ê
pimeaari kà Pwiduée ba kàra (5.14–
15). Nümee naa é naa tàra cè jè
pàara, ba na rà pinünüma béaa kâra
pai wâjué côwâ kêe (13.10).
É wii mwara, ba na é pwa pupûra

tàra, ba na rà pacoo ê auinabéaa
kàra pâ, na rà tòri mwani ba kà tèpa
cèikî wâ *Iérusaléma, na pàara na
pwa copwa wê (naporomee 8).

Dà êre ê tii bèeni?

Rà ina tèpa pitòti Paulo pâ, câé
caa pwi âji apostolo, â càcaa tâa
gòé ê pàtàmara Nyuâaê Pwicîri, gée
goo na é pwi âboro na é picâri ma
ticè nii kêe.
Êco na é paari wà Paulo pâ, wiàna

jè âji ênawéna kà Kériso, â jè o
mwa tâa na aré ma tòina pwacèwii
Kériso, â wâdé na jè tòpi naa na
ipakîri ma pidàpwicâarijè. Wiàna jè
tâa na aré nabà, âna târa ipwab-
wàtijè, ba na o tâa tâjè ê muugère,
na o dau maina awé, dàra gòiri awé
(4.17).
Wiàna ticè nii kâjè, â pâri ê

pàtàma Pwiduée ma é wakè goojè,
ma biijè, ba na jè pwacèwii Iésu. Â
jè o paari naa goojè tà tèpa âboro
gòropuu, ê pàtàma Pwiduée ma pai
maina ma muugère kêe.
É paari wà Paulo pâ, wà tàpé

na rà pitòtié, âna càra caa tèpa
âji ênawéna kà Kériso, ba rà tèpa
maina nüma, â tàutàra na rà picâri
ba kêe.
É ina mwara pâ, wiàna jè pwa na

èpà, â wâdé na jè pinünüma ma
jè biijè, ma tòotéri ê pwina jè pwa
na càcaa wâdé. Wiàna wàrapwiri, â
jè o mwa tèpa pitêre dà Pwiduée,
ma tèpa meaari âboro, â o pwicîri

ma *tàrù wâro kâjè. Êco na càcaa
wàrapwiri ê wâro kà tàpé na rà pitòti
Paulo.
Naa na tii bèeni, âna wà Paulo,

âna é dau paari ê pwâranümee tà
tàpé Korénito. É dau meaarirà, â é
putàmurirà mwara gée goo ê èpà
na rà ina naa gooé. Â é po dau
putàmu goo tèpa âboro na rà ipa-
imwürurà.

Pai pitàgoo tii 2 Korénito

Ipwabwàcu ma bétapoo popai
(1.1–11)
Pai tâa kà Paulo ma tàpé Korénito

(1.12–7.16)
Tàrù pâ tûâ kêe tàra (1.12–2.17)
É pame auipwataâboro târa wâro

(3.1–18)
Picémara Wâdé, âna é pagòoé na

é tâa na aré goo wà Kériso (4.1–
6.13)
Autûâri kêe tàra (6.14–7.16)
Bépitu ba kà tèpa cèikî wâ

Iérusaléma (8.1–9.15)
Ipwamuruê kà Paulo jii tèpa

pitòtié (10.1–13.10)
Paulo ma tèpa apostolo a pwâ

(11.1–15)
É tâa na aré goo wà Kériso (11.16–

33)
Ê pwina é côo Paulo naa na nyuâa

(12.1–10)
É pidumapiê goo tàpé Korénito

(12.11–21)

Bénabwé popai (13.1–10)
Ipicijii (13.11–14)

Ipwabwàcu

1Wâgo† Paulo, na pwa tii, wâgo
pwi *apostolo kà Iésu *Kériso,

wiâra ê câbawâdé kà Pwiduée. [Ba é
cùruo pâ, ba na go picémara ê popai
kêe.] Go wii tàwà, wâguwà ê wâra
pwapwicîri kêe, na tâa na ville Ko-
rénito, â târa mwara pâ âboro kêe,
na province Akaïe. Tàgére wàibu ma
wà Timotéo, pwi a cèikî béejè. [Â é
naa bwàcu kàwà mwara.]
2Wâdé na tà tàwà ê *pimeaari

imudi ma pinaanapô, na me gée
goo Pwiduée kâjè ma Pwi Ukai Iésu
Kériso. Cidòri nyuâawà!

É pagòojè Pwiduée
na jè tâa na aré

3 tJè ipwamaina Pwiduée, wà pwi
Caa kà Pwi Ukai kâjè Iésu Kériso‡.
Ba é pwi caa kâjè mwara, na dau
wânümee tâjè. Â é nye tà ciburà
pwa na wâdé tâjè. Â wàé na é pwi
Pwiduée, na é ciburà patàmarù ê
pwâranümajè ma pagòojè.
4–5 uÉ wàrapwiri, na jè¶ tâa na ê

aré, ba jè wâro na pâ aré kà Kériso.
Â wiàna dau wâru pâ aré kâjè, â
o dau maina awé ê pai patàmarù
pwâranümajè kêe, goo Kériso. Â é
wàrapwiri tâjè, ba na jè mwa caa
patàmarù pwâranüma pàra tàpé na
rà tâa na aré.

†1:1 Wâgo—Grec: Wàibu. Wà Paulo na é pwa tii, êco na é paari pâ, caapwi
pwâranümaru ma wà Timotéo na é tâa jaaé.
‡1:3 Pwi Caa kà Pwi Ukai kâjè… é, Wà Pwiduée ma Caa kà Pwi Ukai kâjè
Iésu Kériso.
¶1:4-5 Jè—é, Go. Munaa Paulo co, é, pwiri wàé ma Timotéo. Grec: Nous.
t1:3 Roma 15.5 u1:4-5 Psaume 34.20

6Êkaa na, wiàna go§ tâa na
aré, wâgo, â târa ma patàmarù
pwâranümawà, â târa ma guwà
udò, [ma tâa tàwà ê *âji wâro].
Ba é pagòo-o wà Pwiduée, ba na
go pagòowà, na pàara na guwà
tâa na pâ aré, pwacèwiio. 7Â go
tâmogòori pâ, guwà o tà cimwü
[naa na ê cèikî kàwà]. Ba, na guwà
tâa na aré pwacèwiio, â ée patà-
marù pwâranümawà [wà Pwiduée]
pwacèwiio.

Dau tubaèpà tà Paulo na Asia
8 vWâdé na guwà tâmogòori, co

tèpa béeò, pâ, jèe dau tubaèpà tôo
naa na province Asia. Â jèe pwa na
câgo caa udò gée na. Ji pwiina ma é
pa-urao ma é popao, â jèe pwa na
go bà.
9Pwacèwii na jèe pitèio, ma pwa

wârimuru tôo, tiagoro bà. Â wiàna
wàrapwiri, â na târa na câgo caa
tà cèikî naa gooò côwâ; â ba na go
pipanuâô tà Pwiduée, na é pawâro
côwâ tèpa bà. 10 wÂ é jèe nye upao
jii ê pwâra bà, â é bwaa nye tà
upao mwara ni. Â go cèikî ba gòo
pâ, ée bwaa nye tà ciburà upao
mwara, na pâ tòotù na bwaa wâ
naigé. 11Â wâguwà, âna guwà pitu
tôo, goro ê pwâra pwapwicîri kàwà.
Ba é têre wà Pwiduée, â é [upaoma]
*pwényunyuâariô. Â o wâru tèpa
âboro, na rà o pwaolé têe goo pwiri.

pai tâa kà paulo ma
tàpé korénito
(Naporomee 1–7)

Tàrù pâ tûâ kêe tàra
12 [Wâdé na guwà tâmogòori pâ]

diri ê pwina go pwa naani gòropuu,
âna go pwa naa na âjupâra, â gée
na âji pwâranümoo**. Â ipaiwà naa
goo ê pâ tûâ kôo tàwà [ba nye
ticè èpà na]. Â ê *pwâratùra-nigée-
gooò, âna é *paâjupâraô, na go ina
pwiri. Ba go pâra wiâ Pwiduée, cà-
caa wiâra ê tàmanga kà tèpa âboro.
13–14 xBa, na go mu wii tàwà, âna

[nye ticè na go pinaapwàniri goowà.
Ba] ê pwina guwà pûra, âna âji pai
pwa goo. Êkaa na [o câguwà caa
kamu gooò] na cè tòotù na ée mwa
wâjué me côwâ na wà Pwi Ukai kâjè
Iésu. Bwa, guwà o ipwàdée gooò,
wàra pai ipwàdée kôo goowà. Guwà
jèe tàpo tâmogòori pwiri, co tèpa
béeò. Â nümoo na guwà tâmogòori
bamwara.

Dau nümee na é cairà
15Béaa, âna go niimiri pâ, guwà

tâmogòori bwàti [ê pwâranümoo].
Â êkaa pwiri, na ia go niimiri pâ,
[na go wailu caiwà] ba na é wailu
pwényunyuâariwà wà Pwiduée
gooò— 16 yjèpwi, na pai pâra kôo
naa na province Macédoine; â

§1:6 Go—Grec: Bà, é, Bu (nous). Na diri ê tii bèeni, âna wà Paulo, âna é ina
pâ, bà (nous), ba na é pi-inaê côwâ. Na paicî, âna jè wii pâ go ba na dau
pwéelaa. (Naa na pâ note, âna bà wii pâ: Grec: +Go…) Na pàra pàara, âna
pwiri é inaru ma wà Timotéo mwara; â na pàra pàara, âna pwiri é inarà
ma wà pàra tàpé mwara.
**1:12 Pwiri wà pàra tàpé na Korénito, âna rà pitòti wà Paulo pâ, càcaa
âjupâra na ia é ina tàra pâ ée mwa wailu cairà. Â é wii, ba na é ipwamuruê.
v1:8 Apostolo 19.23; 1 Korénito 15.32 w1:10 2 Timotéo 4.18
x1:13-14 2 Korénito 5.12; Filipi 2.16 y1:16 1 Korénito 16.5–6

jèpwi, na pai wâjué kôo côwâ naa
*Judée. Â ia go niimiri pâ, pwiri
guwà o pitu tôo, goro pai wâjué kôo
côwâ naawê.
17Wàépwiri auniimiri kôo béaa.

[Â gorodà na câgo caa wâjué me
côwâ dariwà]††? Pwiri guwà gére ni-
imiri pâ câgo caa nünüma bwàti?
Pwiri go pwaduwà kà tàpé na rà
ina pâ «üu» naa nümarà na rà
ina pâ «bwa»? 18Bwa. Câgo caa
wàrapwiri. Â é nye paâjupâraô wà
Pwiduée. Ba wiàna é tà mwü, â
wâgo mwara, âna go tà mwü. Â
wiàna go ina tàwà pâ «üu», âna pai
ina wèe pâ «üu»‡‡!
19 zGuwà têre, wà pwi Kériso Iésu,

na bà picémara tàwà ma wà Silas
ma wà Timotéo, âna wàé kaa
*Pwina naî Pwiduée [na é âjupâra.
Ba wàé, âna ê popai gée jaa
Pwiduée] na é ina tâjè pâ «Üu, wâdé
na wàra!» Â câé caa pwi a-ina pâ
«Matâra…»¶¶. 20 aÂ é ina pâ «üu»
ba na jè tòpi diri ê pâ aupwényun-
yuâari kà Pwiduée, na é jèe nye
mara ina. Â nye gée goo Kériso, na
jè cau pwamaina Pwiduée ma ina
diri pâ: «Üu! Amen!Wâdé na wàra!»

21Â nye wà Pwiduée, na é nama
jè cimwü [wâgo ma wâguwà] naa
goo Kériso. Ba wàé na é pitòrigar-
ijè§§ ba kêe. 22 bÂ é jèe nye naa tâjè
ê *Nyuâaê Pwicîri, naa na pwâranü-
majè, ba na câmu kêe [pâ, jè tèpa
âboro kêe]. Wàépwiri ê bétapoo
*aupwényunyuâari, na naa tâjè.

Majoroé ma câé caa me
23Go nye âjupâra*, â é paâjupâraô

mwara wà Pwiduée, na go ina pâ:
Wàéni ê majoroé ma câgo caa
wâjué côwâmedariwà naa Korénito.
Ba càcaa nümoo na guwà tòina
[goro pâ popai kôo tàwà na gòo].
24 cBa càcaa nümoo na go pitûâ
jaiwà. Ba guwà jèe nye cimwü naa
na ê cèikî kàwà. Â nümoo na jè pi-
wakè naima, ba na jè cau ipwàdée.

2 1–3 dWiàna go ipwàdée, â
wâguwà mwara, âna guwà

ipwàdée. Â mu nye tà wâguwà,
na mu dau pagòo-o; â wâdé na
wàrapwiri. Êco na, wiàna guwà
tòina, â o wàilàapà na o mwa
nama go ipwàdée? Êkaa na jèe
càcaa nümoo na go patùrawà
ba gòo mwara goo cè pwina go

††1:17 2e phrase—Wà tèpa èpàri Paulo, âna rà ina pâ, é pwi apwâ, ba
câé caa cairà wiâra auinabéaa kêe. É ipwamuruê ni wà Paulo, ma ina pwi
majoro pwina é pwa: Dau nümee na é cairà, êco na, gée na càùru pai
têre kêe pâ, bwaa càcaa wâdé pâ tûâ kàra, â é pitòotéri auniimiri kêe. Ba
wiàna é cairà wài, â péa tà tòina pai pitâa kàra ma wàé, â o càcaa wâdé
têe. Êkaa na é pwa tii tàra, ba na é pwarà ma patêrerà. (Côo 2 Korénito
2.3.) Â é niimiri pâ, ée mwa cairà, gée na càùé, naa na ipwàdée. (Côo 2
Korénito 13.10.)
‡‡1:18 Grec: Wà Pwiduée, âna é tâa na pai tâa kêe, ba na ê popai +kôo
tàwà, âna càcaa «üu» ma «bwa».
¶¶1:19 Matâra… Grec: «Üu» ma «bwa».
§§1:21 Pitòrigarijè—Grec: Oint. Côo note goo Luka 4.18.
*1:23 Go nye âjupâra—Grec: {Go ipwataâboro} naa goro ê wâro kôo.
z1:19 Apostolo 18.5 a1:20 Auinapàpari 3.14
b1:22 2 Korénito 5.5; Éféso 1.13–14 c1:24 1 Pétéru 5.3
d2:1-3 1 Korénito 4.21

pâmari naa jaawà†. Wàé kaa pwiri
ê majoroé ma go pitòotéri auniimiri
kôo, 4 eâ go po pwa tii paé dariwà‡.
Êco na po dau tòina ma pikîri ê
pwâranümoo, â go dau i, ba go
tâmogòori pâ guwà o tòina goro ê
pwina go ina¶. Dau wâdé tôo co, na
go paari tàwà ê pimeaari kôo, na
dau maina ba kàwà.

Pwanauri pwi âboro na é
pwa na èpà tàwà

5Wà pwi âboro na é wâjaawà, na
ia é tubaèpà tôo§, âna dau maina
ê èpà na é pwa tàwà, jiio. Wàép-
wiri ê majoroé ma jè cau tòina. Êco
na câgo caa dàbamaina**, ba càcaa
muru na dau maina. 6Ba guwà jèe
nye pitèié††, â guwà nye paari têe ê
èpà kêe. Â jèe nye pâri.
7Â nabàni, âna wâdé na guwà

pwanaurié, ma pagòoé mwara. Ba
é péa panuâ [ê cèikî kêe] gée goro
ê pai tòina kêe, na dau maina. 8Â
go tacoo goowà pâ, na [guwà nama
caapwi pwâranümawà, ma] guwà
paari têe côwâ ê pimeaari kàwà‡‡.
9Â, na ia go wii, âna târa ma côo

[ê pwâranümawà] pâ, pwiri guwà

pitêre dòo, naa na diri pâ ére. 10Â
wiàna guwà pwanauri wà pwi âboro
bèepwiri, â wâgo mwara, âna go
o pwanaurié. Â nye âjupâra pâ, go
jèe pwanaurié, ba kàwà, naa na nee
Kériso. Â go niimiri pâ, ê èpà na é
pwa tôo, âna càcaa dau maina¶¶.
11 fWiàna jè wàrapwiri, â o ticè naigé
kà *Caatana, ma é piwâmijè. Ba jè
tâmogòori bwàti ê pâ tûâ kêe.

Jè piétò gée goo Iésu Kériso
12 gGo jèe pâra naa Troas, ba na

go picémara ê *Picémara Wâdé kà
Kériso. Â, na ia go tèepaa pâ, â
go pâmari pâ, é jèe nye pwabwàti
ê naigé kôo wà Pwiduée. 13 hÊco
na go po dau pidumapiê goo pwi
béeò Tito. Ba go tapacîê, â câé caa
tèepaa. Â go jèe picijii tàpé Troas,
â go wâjué me côwâ naani, Macé-
doine, [ba na go mudèe].
14Êco na jè ipwaolé tà Pwiduée!

Ba é jèe piétò wà Kériso. Â é
popajè§§, na ara tèpa âboro diri,
pwacèwii ê pwâra paa kêe na é
piétò. Â jè paarié naa na diri pâ ére,
pwacèwii jè ûraara muru na wâdé,
na é pâra pitiri pâ ére.

†2:1-3 4e phrase—Grec: Êkaa na go niimiri pâ, o câgo caa wâjué côwâ naa
jaawà, ma go nama guwà pikîri.
‡2:4 Go po pwa tii paé dariwà—Ê tii bèepwiri, âna pitubatiàu. (Câé caa ina
ê bétapoo tii tà tàpé Korénito, na tâa na Tii Pwicîri.)
¶2:4 Ba go tâmogòori pâ, guwà o tòina goro ê pwina go ina—Grec: Càcaa
târa ma guwà pikîri.
§2:5 Wà pwi âboro na é wâjaawà, na ia é tubaèpà tôo—Grec: Wiàna é
nama {jè} pikîri wà pwi jè âboro.
**2:5 Dàbamaina—Exagérer.
††2:6 Guwà jèe nye pitèié—Grec: Ê auwâru gée goowà, âna rà jèe pitèié.
Pwiri ê pai pitèi kà tèpa cèikî na rà ipitiri.
‡‡2:8 Paari têe côwâ ê pimeaari kàwà—Pwiri pai ina wèe pâ, rà tòpié côwâ
naa na picaatâa kàra.
¶¶2:10 Dernière phrase—Grec: Wiàna go pwanaurié goo cè jè muru.
§§2:14 Popajè—é, Popabà. Pwiri é inaê ma pàra tèpa apostolo.
e2:4 Apostolo 20.31 f2:11 Luka 22.31
g2:12 Apostolo 14.27; 1 Korénito 16.9 h2:13 Apostolo 20.1

15–16 iÜu, jè pwacèwii ê jawé ûrea,
ê pwi âraimeai, na é naa tà
Pwiduée, wà Kériso. Â wà pàra tàpé
na é gére pa-udòrà mwara, âna rà
têre pwi jawé ûrea-bà na dau wâdé
awé, â é naa tàra ê *âji wâro [dàra
gòiri jaaé]. Â napwa naa goo wà
tàpé na rà gére tubatiàu ê wâro
kàra, wâiti jiié, âna rà têre co ê
ûraara muru na bà, na wâbu, na
pame tàra ê pwâra bà.
O wàilàapà na pâri ma é pwa ê

wakè bèepwiri, [wakè kâra *apos-
tolo? O nye ticè, êco pwi âboro
na é pitu têe wà Pwiduée]. 17Po
dau wâru tàpé na rà pa popai kà
Pwiduée, ba na rà bu mwani ma
bu neemururà goo. Â câgo caa
pwacèwiirà. Ba wâgo, âna go pwi
ênawéna kà Kériso, na go ina ê
âjupâra, na ara Pwiduée. Ba wàé
pwi a cùruo.

Go picémara
auipwataâboro târa wâro

3 jGona [guwà niimiri pâ] go
tapoo pi-ina kôo mwara? Bwa.

Ba câgo caa pwaduwà kà tèpa pwa
pupûra, na rà nama guwà wii ê pâ
popai na wâdé naa goorà, ba na
rà paari târa pàra wâra pwapwicîri.
Bwa; câgo caa wàrapwiri! 2 kBa ê tii
kôo, âna wâguwà, na jèe nye wii naa
na pwâranümoo. Â pâri ma rà pûra
diri tèpa âboro, [na rà côoina ê wakè
kôo naa jaawà].

3 lBa wà Kériso, âna wàé na é jèe
nye wii ê tii bèepwiri. Â wâgo, âna
go nye po pwi a-ipa popai—popai
naa na tii na càcaa wii goro bépwa
tii, â wii goro ê Nyuâaê Pwicîri kà
Pwiduée, na é wâro*. Tii na càcaa wii
mwara, naa gòro atü†, â wii naa na
pwâranümara âboro.
4Go cimwü [na go ina pwiri] gée

goo na go cèikî ba gòo naa goo
Pwiduée, ba go tâa goo Kériso. 5Â
câgo caa niimiri pâ go ipwa acari,
ê wakè na é naa tôo. Â nye wà
Pwiduée, na é nama pâriô ma go
pwa. 6mÂ wàé na é nama go pwi
a pame ê *auipwataâboro kêe na
bwaa âmuê, [na é pwa ba kâjè,
wàijè ê Ba kêe].
Ê auipwataâboro bèepwiri, âna

càcaa me gée goro ê naèà na wii;
ba muru me goro ê Nyuâaê Pwicîri.
Ê naèà na wii, âna é nama jè bà. Êco
na ê Nyuâaê Pwicîri, âna é nama jè
wâro.

Dau maina awé muugère
7 nWà *Moosé, âna ia é pame

ê naèà, na wii naa gòro atü. Â
ê naèà bèepwiri, âna é pame co
ê pwâra bà. Âjupâra pâ, na ia é
tèepaa, â é tèepaa naa na muugère
kà Pwiduée. Ba ê naporomee wà
Moosé, âna dau pwâra goo, â càcaa
pâri ma rà ucâri wà tèpa *Isaraéla.
Êco na ê muugère bèepwiri âna cà-
caa gòiri.

*3:3 Pwiduée, na é wâro—é, Pwiduée, na é naa ê wâro.
†3:3 Wii…naa gòro atü—É ina wà Paulo ê Naèà kà Moosé. (Côo Exode
24.12.) Â é mara inapàpari béaa wà i péroféta Iéremia pâ, ê naèà na bwaa
âmuê, âna o wii naa na pwâranüma tèpa âboro (Côo Jérémie 31.33; Ézékiel
11.19; 36.26–27.)
i2:15-16 Luka 2.34; 2 Korénito 3.5–6
j3:1 Apostolo 18.27; 2 Korénito 5.12 k3:2 1 Korénito 9.2
l3:3 Exode 24.12; Jérémie 31.33; Ézékiel 36.26–27
m3:6 Jérémie 31.31; Ioane 6.63; 1 Korénito 11.25 n3:7 Exode 34.29

8Â napwa naa goo ê auipwata-
âboro‡ na é pawârojè, na é pame
ê Nyuâaê Pwicîri, âna dau maina
awé ê muugère kêe. 9 oÂ wiàna
ê naèà na é naa wârimuru tâjè,
âna muugère, â o mwa wànau cè
pai maina awé ê muugère kâra
auipwata-âboro, na é nama jè *tàrù
[na ara Pwiduée]? 10Üu, ê muugère
[kâra ê naèà] âna muru na dau kîri,
naa goro jènere ê muugère [kâra
auipwataâboro na bwaa âmuê].
11Ba wiàna jèe pwamuugère kâra ê
pwina càcaa gòiri, â o mwa wànau
cè pai dau muugère kâra ê pwina
tâa dàra gòiri?

Jè côo muugère kà Pwi Ukai
12É nama jè gòo ê auipwataâboro

bèepwiri, na é pwa ba kâjè wà
Pwiduée¶. Â câjè caa piwâ, [na jè
piênawéna kêe]. 13 pÂ câjè mu caa
pwaduwà kà Moosé, na ia é cajipi
ê naporomee, na ia é coo ara ê Ba
kêe, tèpa Isaraéla. Ba tàutêe na rà
côo ê muugère na tâa gòé, na é
gére pitiàu boo.
14Â napwa naa goo wà tèpa Is-

araéla, âna nye dau câmoori kaa
ê pwâranümarà, tèepaa naa goro
nabà. Ba, naa rà pûra ma têre
ê pâ tii goro ê naèà§—tii goro
ê auipwataâboro béaa—[â càra
caa côoina ê âjupâra na tâa na.
Ba pwacèwii na] târamiri ê na-
poromeerà goro cè imwaano. Â cà-
caa [pâri ma rà] dàgòtù ê imwaano

bèepwiri, êco wiàna rà tâa goo
Kériso.
15Üu, âjupâra pâ, tiagoo nabàni,

âna pwacèwii naa târamiri
aunünüma kà tèpa Isaraéla, na rà
mu pûra ê tii kà Moosé. 16 qÊco na,
wiàna é biié dà Pwi Ukai wà pwi jè
âboro, â o tûu ê ocajipi naporomee.
17 rBa wà Pwi Ukai, âna wàé ê
Nyuâaê. Â ê Nyuâaê kà Pwi Ukai,
âna é tipijè gée goo ê pâ pwina
tòojè, â jèe nye ticè na cipajè. 18Â
jèe cau dàgòtù gée naporomeejè
ê ocajipi wèe, ba na jè pwacèwii ê
garaaci na pwâra, goro ê muugère
kà Pwiduée. Ba ê Nyuâaê kà Pwi
Ukai, âna é gére pitòotérijè, ba na
jè pwacèwiié, â ba na jè tâa na ê
muugère, na pimaina too.

Picémara Wâdé âna
pwéelaa naa na bàutê

4Wà Pwiduée, âna é panuâ tôo ê
wakè bèepwiri, naa na pai wâdé

kêe. Wàépwiri ê majoroé ma câgo
caa pidumapiê, â càcaa oratôo [goo
ê pâ aré ma tòina na go tâa na].
2 sÂ go jèe mara niimiri pâ, [wiàna

go picémara târa pâ âboro] â o
câgo caa ina cè ji caapwi popai
na pwâ. Â câgo caa naapwàniri cè
ji caapwi muru, [ba na go nama
puràra ê wakè kôo]. Bwa! Tàutôo
goo ê pwâra càra âboro, na jè kamu
goo. Ba go wakè na âjupâra. Â
câgo caa ébii ê Popai kà Pwiduée;
â go paari bwàti ê âjupâra naa

‡3:8 Auipwataâboro—Grec: Wakè (ministère). Ipaiwà naa na pâ nee tii 9
ma 10.
¶3:12 Ê auipwataâboro bèepwiri, na é pwa ba kâjè wà Pwiduée—Grec:
Espérance.
§3:14 Ê pâ tii goro ê naèà—Aamwari Béaa (l'Ancien Testament).
o3:9 Deutéronome 27.26; Roma 1.17 p3:13 Exode 34.33
q3:16 Exode 34.34 r3:17 Ioane 8.36; Roma 8.2
s4:2 2 Korénito 2.17; 1 Tésalonika 2.5

naporomee Pwiduée. Â wà tèpa
âboro, âna rà o tâmogòori naa na
*pwâratùra-nigée-goorà [pâ, go pwi
âboro na câgo caa piwâmirà]. 3Ba
ê Picémara Wâdé na go inapàpari,
âna pwéelaa. Â pâri ma rà tâ-
mogòori ê êreê.
Êco naa goo tàpé na rà tubatiàu

ê wâro kàra, wâiti jii Pwiduée, ba
cârü tàra**. 4 tBa wà *Caatana, pwi
ukai kâra ê gòropuu bèeni, âna é
nama rà bwi, ba na o càra caa tâ-
mogòori, ma càra caa cèikî. Êkaa
na càra caa côo ê pwéelaa—ba càra
caa tâmogòori ê *Picémara Wâdé,
goo ê pai muugère kà Kériso. Ba wà
Kériso, âna wàé kaa, na é paari tâjè
wà Pwiduée, ba na jè tâmogòorié
bwàti††.
5Ba, na go pwa pupûra, â câgo

caa pi-inapàpario côwâ tàwà. Â go
inapàpari co wà Kériso Iésu, Pwi
Ukai. Â gée gooé, âna go pwi
ênawéna kàwà.
6 uBiu, âna é ina wà Pwiduée pâ:

Wâdé na é tèepaa ê pwéelaa naa
nabibiu kâra ê bàutê.Genèse 1.3 Â wà
pwi Pwiduée-bà, âna wàé kaa, na é
nama tèepaa ê pwéelaa kêe, naa na
pwâranümoo, ba na go o tâmogòori
pâ, ê muugère kêe, âna é tâa goo
Kériso‡‡.

Cimwü cèikî kà Paulo naa na aré
7 v[Ê pwi pwéelaa bèepwiri na é

wâgoojè, âna é pwacèwii] ê pâ
wâdé, na daumaina ê wâri wèe. Êco
na jè pwacèwii ê wâra jawé puu [na
càcaa gòo]. Â êkaa pwiri, na rà nye
tâmogòori pâ âboro, pâ, càcaa me
gée goojè, ê pàtàmee na dau maina
awé na tâa goojè; â nye me gée goo
wà Pwiduée.
8 wÜu, go¶¶ nye dau tâa na aré ma

tòina na diri pâ ére, êco na càcaa
còogaio. Â nye ciburà pwa na go
pidumapiê, êco na go nye tà cimwü.
9Rà nye ciburà pwa ê pwina èpà
tôo, êco na wà Pwiduée, âna câé
caa panuâô. Â rà nye téurao naa na-
puu, êco na go nye cimadò côwâ.
10–11 xyÊdiri pâ tòotù, âna go nye
pipwabwàtio târa bà, ba kà Iésu. Ba
pwacèwii na go tàgére pa naa na
naiio pai bà kêe—ê naiio na ée mwa
bà. Êco na go nye popa mwara naa
gooò ê pai wâro kêe côwâ. Â wà
tèpa âboro, âna rà o côo pwiri.
12Â wiàna go pibwéka târa ma go

bà, â târa ma tâa tàwà ê *âji wâro§§.
13 zBa jèe nye wii naa na *Tii Pwicîri,
pâ: Go cèikî naa goo Pwiduée. Êkaa
na go tùra.Psaume 116.10 Â ê cèikî

**4:3 Grec: Nye târamiri ê Picémara Wâdé +kôo, tà tàpé na rà gére bà.
††4:4 Dernière phrase—Grec: Ba é pwi ânuuru Pwiduée.
‡‡4:6 Ê muugère kêe, âna é tâa goo Kériso—Grec: Ê muugère kà Pwiduée,
naa goro naporomee Kériso.
¶¶4:8 Go—Grec: Nous (pwacèwii bu, bà, é, jè naa na paicî). Êco na wà
Paulo, âna é ina pâ muru na tèepaa têe, pwi apostolo. Ipaiwà naa na pâ
nee tii 8–15. (Côo mwara note goo 2 Korénito 1.6.)
§§4:12 Grec: Êkaa na é wakè pwâra bà, naa +gooò; â ê wâro, âna é {tâa}
goowà.
t4:4 Éféso 2.2; Kolosé 1.15; Hébéru 1.3
u4:6 Genèse 1.3; Ésaïe 9.1; 2 Korénito 3.18 v4:7 2 Korénito 5.1
w4:8 2 Korénito 1.8, 7.5 x4:10-11 1 Korénito 15.31
y4:10-11 Roma 8.36 z4:13 Psaume 116.10

bèepwiri, âna ê cèikî kôo. Â êkaa
pwiri na go picémara ê popai kêe.

É pawâroò côwâ ba go tâa gooé
14 aBa go tâmogòori pâ wà

Pwiduée, âna é pawâro côwâ Pwi
Ukai Iésu gée na aubà. Â ée mwa
pawâroò côwâ, ba go tâa goo
Iésu. Â ée mwa popajè naima ma
wâguwà, ma jè cima araé. 15Êkaa
na *pwényunyuâariwà, na go tâa
na aré. Â, na wàrapwiri, â ê pâ
wâdé kà Pwiduée, âna pibwiari* pâ.
Â o wâru cè tèpa âboro, na rà o
tâmogòori ê pâ aupwényunyuâari
kêe, na me gée goo ê *pimeaari
imudi kêe. Â rà o ipwaolé ma
ipwamainaê. Â o pimaina pâ ê
muugère kêe, ma ê pai maina kêe†.

Càcaa gòiri aré kâjè nabà
16 bGée goro diri [pâ aupwényu-

nyuâari-bà] â o càcaa oratâjè. Ba
wiàna jèe pitàbàtù‡ boo côwâ ê nai-
ijè [ma ée pâra dàra ê pwâra bà];
â napwa naa goo ê âji wâro na
wâgoojè, âna é pimaina too. 17 cÂ
wiàna jè tâa na aré na pâ tòotù
bèeni, âna càcaa maina, â o cà-
caa târa gòiri. Ba ê pâ pwiibà, âna
târa ipwabwàtijè, ba na o tâa tâjè
ê muugère. Â ê muugère-bà, âna o
dau maina awé, jii ê pai tâa na aré
kâjè nabà. Â é tà tâa jaajè dàra gòiri
awé.

18 dÊkaa na, jè cibwaa nama
piâjimuru tâjè ê pâ pwina jè côo
goro du âraporomeejè. Ba o càra
caa tà tâa awé. Â jè dau naa nümajè
naa goro pâ muru na câjè caa côo
goro du âraporomeejè. Ba pâ muru
na rà o tâa dàra gòiri awé.

Naiiri âboro na bwaa âmuê

5 eÛna jè gére wâro ni gòropuu,
â ê naiijè, âna pwacèwii ê wâ

imwaano, na o mwa ténoori na jè
tòotù. Êco na jè tâmogòori pâ, pwa
ê pwi wâ kâjè, na é wânidò *nap-
wéretòotù. Ê pwi wâ-bà, âna é nye
tà tâa awé, ba wâ bari kà Pwiduée, â
càcaa muru bari kâra âboro. [Ê pwi
wâ bèepwiri, âna ê naiijè na bwaa
âmuê].
2 fNabàni, âna jè maagé côo, â jè

càwé. Ba jèe dau gòo tâjè, ma jè
tapacîri ê naiijè¶ na o mwa naa tâjè,
naanidò napwéretòotù. 3 [Ê naiiri
âboro bèepwiri, âna é pwacèwii ê
jè ârabwée, na o mwa naa tâjè.] Â
wiàna jè coona, â o câjè caa cicàpé
na ara Pwiduée. Ba o naa târa ê
nyuâajè ê naiié na bwaa âmuê.
4Üu kaa. Ba ûna jè wâro ni

gòropuu, â jè nye dau càwé kaa,
goro pai maagé kâjè. Â wiàna cà-
caa nümajè naa tiàu ârabwée kâjè,
êco na o mwa dau wâdé tâjè, na jè
o tòpwùtù ê dòro ârabwée, ma jè

*4:15 Pibwiari—Se répandre, s'élargir. Pipâra pâ.
†4:15 Grec: Ba diri pâ pwi bèepwiri, âna tèepaa gée goowà, ba na é pipâra
pâ ê pimeaari imudi. Â o wâru tàpé na rà o pwamaina Pwiduée, naa na
pwényuâa kêe.
‡4:16 Pitàbàtù—Descendre, diminuer. Boo.
¶5:2 Jè tapacîri ê naiijè—Grec: Nümajè na jè coona ê wâ bèepwiri. Naa na
pâ nee tii 2–5, âna wà Paulo, âna é naanaimari du ucina goo ê naiijè—ucina
goo wâ imwaano, ma ucina goo ârabwée kâjè.
a4:14 1 Korénito 6.14 b4:16 Éféso 3.16 c4:17 Roma 8.17–18
d4:18 Kolosé 1.16 e5:1 2 Korénito 4.7 f5:2 Roma 8.23

coona jè ârabwée na bwaa jajau—
[naiiri âboro] na o câ mwa caa bà!
5Â nye wà Pwiduée, na é jèe

pwabwàtijè, târa ê wâro bèepwiri.
Â é naa tâjè ê Nyuâaê Pwicîri, ba
na é pwi pâbéaa kâra ê pâ aup-
wényunyuâari na é naa, â târa ma
é *paâjupâra mwara pâ, jè o mwa
cau tòpi diri ê pàra pwi§. 6 gÊkaa na
wâdé na jè tà ciburà piêgòtùru ma
ipwàdée!

Jè wâro na cèikî
Âjupâra pâ, na pàara na jè gére

wâro na naiijè, naani gòropuu, â
bwaa câjè caa pâji pitànaima ma
Pwi Ukai. 7Êco na jè wâro na ê cèikî,
â câjè caa wâro wiâra ê pwina jè
côo goro ê du âraporomeejè. 8 hÂ
wàépwiri ê majoroé ma jè tà ciburà
piêgòtùru ma ipwàdée. Ba wâdé
tâjè na jè pâra gée na ê pwi naiiri
âboro bèeni, ba na jè pitànaima ma
wà Pwi Ukai.
9 iÂ ê pwina piâjimuru tâjè, âna,

na jè mudàra ma wâdé tà wà
Pwiduée wàijè—wiàna jè bwaa wâro
[ni gòropuu] na naiiri âboro bèeni,
é, wiàna jè pâra gée na. 10 jBa jè
o cau coo ara Iésu Kériso, ba na é
pitèijè. Â ée mwa ipâdi tâjè, wiâra ê
pwina jè pwa naani gòropuu, wiàna
wâdé, é, wiàna èpà.

Go pame popai goro pinaanapô
11Pârajè na jè piaabòrijè na ara

Pwi Ukai, ma dau papwicîriê. Napwa

naa gooò**, âna go tà ciburà ni-
imiri ê pwiibà. Â wàé kaa pwiri,
na go dau patùra pâ âboro, ba
na rà pibiirà dèe. Â é tâmogòori
ê pwâranümoo wà Pwiduée. Â go
wâari pâ, wâguwà mwara, âna
guwà tâmogòorio bwàti. 12Guwà
cibwaa niimiri pâ go ciburà pi-ina
kôo. Nümoo co, na guwà ipwàdée
gooò. Â go naa tàwà mwara, ê
bétòpi tà tèpa ipwamainarà—wàilà
na rà pi-ina kàra, goro pâ muru
na jè côo goro du âraporomeejè, â
càcaa gée goo pâ muru na wâna
pwâranümajè.
13Pwiri [rà o ina pâ] go pigù, na

go ina pwiri. Â wiàna wàrapwiri, â
go pigù ba kà Pwiduée. Â wiàna go
pwa goro tàmanga ma goro autâ-
mogòorimuru, â go wàrapwiri, ba na
guwà tòpi ê popai kôo††!
14 [Napwa naa goo ê pwina go

pwa, âna] go nye pitêre dàra ê
pimeaari kà Kériso, [naa na diri pâ
ére]. Ba go tâmogòori pâ, caapwi
pwi âboro, [wà Kériso] âna é bà
ba kâjè diri. Êkaa na wàijè, âna
jè jèe bà [naa goro ê wâro kâjè
béaa]. 15 kÂ jè cibwaa tà wâro ba
kâjè co. Ba wiàna é bà wà Kériso ma
pawâroé côwâ, â wiàna é pawârojè,
â wâdé na jè wâro ba kêe.

Pinaanapô na é naigé mee Kériso
16Êkaa na jèe câgo caa côo wà

tèpa âboro, goro pai côo kà tàpé na
càra caa tâmogòori wà Pwiduée‡‡

§5:5 2e phrase—Ê popai grec, âna pai ina wèe pâ, prémices ma garantie.
**5:11 Gooò—Grec: Goobà. Êco na munaa é pi-inaê côwâ wà Paulo, naa
na pâ nee tii 10 tiagoro nee tii 15. (Côo mwara note goo 2 Korénito 1.6.)
††5:13 Ba na guwà tòpi ê popai kôo—Grec: Ba kàwà.
‡‡5:16 Goro pai côo… Grec: Wiâra ê naiiri âboro.
g5:6 Hébéru 11.13–16 h5:8 Filipi 1.23 i5:9 Kolosé 1.10; 1 Tésalonika
4.1 j5:10 Ecclésiaste 12.14 k5:15 Roma 14.7–8

Béaa, âna go¶¶ mu wàrapwiri târa
pai côo kôo wà Kériso, êco na
nabàni, âna jèe câgo mwa caa
wàrapwiri. 17 lBa wiàna é tâa goo
Kériso wà pwi jè âboro, â [wà
Pwiduée, âna é] tòpò naa gooé ê
wâro na bwaa âmuê. Â jèe tiàu diri
pâ muru béaa. Êdiri pâ muru na
wâni, âna bwaa po âmuê diri.
18–19mnBa wà Pwiduée, âna é jèe

tòpò pinaanapô naa nabibiu kâjè
ma wàé, na é naigé mee Kériso.
Â é pwanauri ê pâ èpà kâjè. Ba
wàépwiri kaa ê aunünüma kêe gée
na biu, na é gére naame goo
Kériso, naa jaajè tèpa âboro§§. Â
wàé kaa pwiri ê wakè kôo, ba na go
pame târa pâ âboro ê popai goro ê
pinaanapô bèepwiri, 20naa na nee
Kériso. Â wâguwà, âna guwà têre ê
popai, ba é todàwà wà Pwiduée, ba
na o tâa tàwà ê pinaanapô bèepwiri,
naa nabibiu kàwà ma wàé.
Â go tacoo goowà, naa na nee

Kériso, ba na guwà tòpi ê popai*.
21 oBa wâdé tà Pwiduée na jè *tàrù
na araé. Â é jèe pwa ma jè tàrù,
gée goo Kériso. Guwà têre ê pwina é
pwa ba kâjè wà Kériso. Ba pwi a ticè
èpà kêe, êco na wà Pwiduée, âna é

tòpò naa gòé, diri ê pâ èpà kâjè, ba
na é tòpò naa goojè diri ê *tàrù ma
pai wâdé kà Kériso†.

Tòpi pimeaari kêe nabàni!

6Wâgo, âna bu wakè naima ma
wà Pwiduée‡. Êkaa na go tacoo

goowà pâ, na guwà cibwaa ipwa-
imudiri ê pwina é naa tàwà wà
Pwiduée, naa na *pimeaari imudi
kêe. 2 pBa é jèe nye ina pâ:
Na pwi pàara,
na go o pitòrigari,
âna go o têregà.
Â go o pitu tâgà,
na tòotù na go pacoo.
Â go o pa-udògà
na pwi tòotù
na go o mwa pitapwâina¶.Ésaïe

49.8
Â guwà têre, jèe tèepaa pwi tòotù-
bà! Jèe nabà, na é upajè wà
Pwiduée, [â é naa tâjè ê *âji wâro
jaaé]!

Aré kà Paulo goo wà Kériso
3Càcaa nümoo na go nama

tanoori ê pâ âboro goro cè càrao,
ba na rà cibwaa ina ba èpà ê wakè
kôo.

¶¶5:16 Go—é, Jè, é, Bà. Côo note goo 2 Korénito 1.6.
§§5:18-19 3e phrase—Grec: Wà Pwiduée âna é tâa goo Kériso, ba na é
wàrapwiri tà tèpa âboro.
*5:20 Grec: +Go pwi a-ipa popai naa na nee Kériso, ba pwacèwii na wà
Pwiduée, na é patêrewà gooò. Êkaa na go tacoo goowà naa na nee Kériso,
pâ, na guwà pinaanapô ma wà Pwiduée.
†5:21 Grec: Wà pwina câé caa tâmogòori ê èpà, âna é pâ nau pwi èpà, ba
na jè pâ nau tàrù na ara Pwiduée.
‡6:1 1re phrase—Grec: Wàibà, âna bà wakè naima ma wà Pwiduée. Mu-
naa é pi-inaê côwâ wà Paulo. Êco na matâra pâ, é pi-inarà ma wà pàra
tèpa apostolo bée. Ipaiwà naa na pâ nee tii 1–13. (Côo mwara note goo 2
Korénito 1.6.)
¶6:2 Pitapwâina—Choisir, déterminer.
l5:17 Roma 8.1; Galatia 6.15 m5:18-19 Roma 5.10
n5:18-19 Roma 3.23–25 o5:21 Hébéru 4.15 p6:2 Ésaïe 49.8

4–5 qBwa. Go nye paari, na diri
pâ ére, pâ, go pwi âji ênawéna
kà Pwiduée. Â wàépwiri na go dau
gòo naa na pidàpwicâari, naa na pâ
muru na èpà na wâru, na tèepaa
mariô—ê aré, ma ora, ma copwa,
ma pai wâgotôo. Ba rà pâdio tèpa
âboro, â rà tüô naa na karapuu. Â
gomu uru gée nabibiu kâra pâ pubu
âboro, na rà putàmu naa gooò. Â go
nye tà ciburà wakè ba gòo, tiagoo
na ticè nii kôo.

É pidàpwicâariê, â é tà wakè
6–7 rNaa na diri ê pâ pwiibà, âna

go nye tà ciburà paari pâ, go pwi
âji ênawéna kà Pwiduée, goro pai
pitòimiriô, ma pai tâmogòorimuru
kôo, ma pai pidàpwicâariô. Â go
nye tà ciburà pitu târa pâ âboro,
ma meaarirà, gée na âji pwâranü-
moo. Â go nye tà wakè goro ê pàtà-
mara ê Nyuâaê Pwicîri. Â nye tàrù
na go picémara pâ ê Popai kêe.
Üu, ê càrao bèepwiri na *tàrù, âna
pwacèwii ê neemuru paa kôo, târa
ipwamuruô, â târa nama pipâra pâ
ê *Picémara Wâdé.
8 [Na go wakè ba kà Pwi Ukai, â

câgo caa ipacè naa goo ê pwina
rà niimiri wà tèpa âboro.] Ba wà
pàra tàpé, âna rà inaô ba wâdé; â
wà pàra tàpé mwara, âna rà inaô
ba èpà. Â wà pàra tàpé, âna rà
picagòtùo; â wà pàra tàpé, âna rà
piècaario. Â wà pàra tàpé mwara,
âna rà ina pâ, go pwi a pwâ; êco na
go nye ina ê âjupâra.

9 sÂ rà ina pàra tàpé pâ, càra caa
tâmogòorio. Êco na dau wâru tàpé
na rà tâmogòorio bwàti§. Â pwa
wârimuru tôo ba gòo, â pwa na
go bà**. Êco na bwaa nye wâgo-ni,
tàgére wâro.
10Üu, go nye dau tâa na aré, êco

na go nye tà ipwàdée. Â wiàna ticè
wâdé kôo ni gòropuu, â dau wâru
pâ wâdé, na go tòpò naa na pâ
pwâranümara âboro. Ba wiàna nye
ticè kôo, â âjupâra pâ, kôo diri ê pâ
muru.
11 Ico tèpa béeò Korénito, go tàpiri

tàwà ni ê pwâranümoo. Â nye ticè
na go naapwàniri goowà, naa na
diri ê pwina go ina tàwà. 12Ba dau
wânümoo tàwà. Â [wiàna pwa cè
pwina pitâa nabibiu kâjè, â munaa]
câguwà caa wâdéario gée na âji
pwâranümawà? 13 tGo patùrawà ni,
pwacèwii na guwà tèpa âji naîô.
Â wâguwà, âna wâdé na guwà ip-
wacèwiio, ma tòpio bwàti naa na âji
pwâranüma!

Pâra jii tàpé na rà pwa na èpà
14 uGuwà cibwaa ipiiwà, naa goo

tàpé na càra caa cèikî naa goo
Pwiduée. Ba càcaa pâri ma guwà
wârori ê wâro kàra. Wànau? Pâri
ma ru picaatâa ê wâdé ma èpà?
Pâri ma ru picaatâa ê pwéelaa ma
bàutê? 15Pâri ma ru picaatâa wà
Kérisomawà Bélial [*Caatana]? Pâri
ma caapwi pai côo kà pwi a cèikî
naa goo Pwiduée, ma wà pwina câé
caa cèikî? 16 vDà cè pwina ipaiwà

§6:9 2e phrase—é, Wà Pwiduée, âna é tâmogòorio bwàti.
**6:9 3e phrase—Grec: {Rà niimiri pâ go} gére bà.
q6:4-5 2 Korénito 11.23–27 r6:6-7 1 Timotéo 4.12
s6:9 2 Korénito 4.10 t6:13 1 Korénito 4.14 u6:14 Éféso 5.11
v6:16 Lévitique 26.12; 1 Korénito 3.16

naa goo ê pâ ânuuru duée††, ma ê
wâra pwapwicîri kà Pwiduée? Bwa!
Ba wàijè, âna jè wâra pwapwicîri kà
Pwiduée, na é wâro. Ba é jèe ina pâ:
Go tâa jaa pwi Ba bèeni.
Â bu picaapâra.
Go o mwa pwi Pwiduée kêe.
Â ée mwa pwi Ba kôo.Lévitique

26.12; Ézékiel 37.27
17 wÂ é ina mwara wà Pwi Ukai
Pwiduée pâ:
Guwà pâra jiirà.
Guwà pwa-ité tâa.
Naaco pâ tûâ kàra,
tûâ na dau miiri.
Â go o mwa tòpiwà.Ésaïe 52.11
18 xGo o mwa pwi caa kàwà,
â guwà o mwa tèpa naîô‡‡,
paao ma ilàri.
Wâgo Pwiduée
na dau pwa nii kôo,
naa gòro diri pâ muru. Nabwé!2

Samuel 7.8,14

7 [Wà Pwiduée, âna é] ina
pâ muru bèepwiri, co tèpa

gòrobéeò, ba kâjè [wàijè tèpa
naîê]. Êkaa na, wâdé na jè pitâiti jii
ê pâ muru, na tubaèpà ê naiijè ma
pwâranümajè. Wâdé na jè cèitiri ê
èpà gée na wâro kâjè, ma jè dau
papwicîriê.

Ipwàdée kà Paulo
goo tàpé Korénito

2Guwà naa cè autâa kôo, naa na
pwâranümawà. Ba câgo mu caa pi-

wâmi cè jè ârapàarawà. Â câgo mu
caa ipa-imwüru cè jè âboro jii ê cèikî
kêe. Â câgo mu caa pwâgàriwà, ba
na go popa cè muru jiiwà.
3Wiàna go ina pwiri, âna càcaa

târa pitòtiwà. Ba âjupâra na go jèe
nye ina pâ, guwà tâa na pwâranü-
moo. Â o nye ciburà wàrapwiri,
wiàna jè bwaa wâro, é wiàna jè jèe
bà. 4Dau maina ê cèikî kôo, naa
goowà. Ba dau wâdé tôo ê wâro
kàwà, â go pwamainawà [goo ê
cèikî kàwà]. Â guwà dau pagòo-o
naa na diri pâ aré kôo, êkaa na go
dau ipwàdée.
5 y[Go wâjué côwâ naa goo i

pwi ia go ina]: Na ia go tèepaa
naa na province Macédoine, â
nye ticè nao kôo. Ba wâru pâ
wià ma pwéretòotù béaa kôo. Ba
wâgòroigé, âna go pâmari tàpé na
rà cicarao. Â wâna pwâranümoo,
âna maina pai wâgotôo.
6Êco na wà Pwiduée, âna é pwi a

dau pagòo wà pwi âboro na ticè nii
kêe. Â é nye pagòo-o, ba é panuâ
medario wà Tito. 7Go ipwàdée goro
pai tèepaa kêe medario, â go dau
ipwàdée goro ê jèkutâ kêe goowà.
Ba é piwiâ tôo pâ, guwà dau
pagòoé. Â é ina mwara pâ, dau nü-
mawà na guwà côoô côwâ, â guwà
tà tapacîô. Â guwà po dau tòina
[goro ê pâ muru na tèepaa tôo naa

††6:16 Ânuuru duée—Idole. Côo Ânuurumuru naa na Neeremuru (Vocab-
ulaire) naa pwâadàra tii.
‡‡6:18 Guwà o mwa tèpa naîô—Popai na é mara ina wà Pwiduée goo pwi
Mesia co. (Côo 2 Samuel 7.14.) Êco na wà Paulo, âna é naanaimari ê popai
bèepwiri, bau ê popai na me gée na Ésaïe 43.6–7 tèpa naîô, paao ma ilàri,
ba na é paari pâ, wàijè diri na jè cèikî naa goo Iésu, pwi Mesia, âna jè cau
tèpa naî Pwiduée, â tâa tâjè diri pâ aupwényunyuâari kà tèpa âji naîê.
w6:17 Ésaïe 52.11; Auinapàpari 18.4
x6:18 2 Samuel 7.14; Jérémie 31.9 y7:5 2 Korénito 2.13

jaawà]¶¶. Â é pwa jèkutâ tôo goro
ê pimeaari kàwà ba kôo, â dau nü-
mawà na guwà pitu tôo ma pwamu-
ruô. Â dau imaina pâ ê ipwàdée kôo.

Go ipwàdée ba guwà biiwà
8 zTèpa béeò wée, go tâmogòori

pâ, guwà tàpo tòina, goo i tii kôo§§,
naa na jè ji pàara. Â wâgo mwara,
âna go tàpo pinünüma côwâ, na jè
ji pàara. Êco na nabàni, âna câgo
mwa caa niimiri côwâ. 9Bwa, go ip-
wàdée. Â càcaa gée goo pai tòina
kàwà, â nye gée goo na guwà jèe
pinünüma ma guwà biiwà côwâ. Ba
muru na dau wâdé tà Pwiduée. Â go
côo pâ, i pwi ia go wii, âna càcaa
èpà tàwà.
10 aBa [câjè caa tà niimiri côwâ] ê

tòina na wàrapwiri, na é naa tâjè
wà Pwiduée. Ba é naa, ba na jè
pinünüma ma pitòotéri ê wâro kâjè.
Â ê tòina bèepwiri, âna é pame pai
udò kâjè [naa na *âji wâro]. Êco na,
wiàna jè tòina, â câjè caa biijè, âna
muru na èpà*. Ba jè tà ciburà pâra
dàra bà, dàra gòiri, iti jii Pwiduée.
11Tèpa béeò wée, guwà jèe côo

cai ê pwina é pwa wà Pwiduée ba
kàwà, goro pai tòina kàwà. Wàéni:
Guwà êgò, ba na guwà coo iti jii
wà pwina é inaô ba èpà†! Jèpwi:
Guwà putàmu naa gooé! Jèpwi:
Nümawà na guwà pwa wârimuru
têe! Jèpwi: Wâgotàwà, ba guwà

péa pwa jè muru na càcaa wâdé!
Jèpwi: Dau nümawà na guwà côoô
[ba na guwà patàmarù pwâranü-
moo]. Jèpwi: Guwà paari pâ, càcaa
wâguwà na guwà pwa na èpà, na
pwi pàara-bà.
12Na ia go wii tàwà i tii bèep-

wiri, âna càcaa târa ma go pitòti
wà pwina é pwa na èpà, é, târa
ma go pwamuru pwi jè âboro‡. Â
nye nümoo na é nye paari tàwà wà
Pwiduée, pâ, go âji tâa na pwâranü-
mawà. Ba guwà nye pòma ipwamu-
ruô kaa. 13Â wàé kaa pwiri ê pwina
pagòo-o.

Go ipwàdée gée goo Tito
Jèpwi mwara, co tèpa béeò: Go

dau ipwàdée, ba guwà nama é ip-
wàdée wà Tito. Ba guwà [cau tòpié
bwàti, â guwà] pagòoé ma patà-
marù ê pwâranümee. 14 Ia go pi-
inawà ba wâdé têe. Â câguwà caa
pwa ma go pitòotéri auniimiri kôo,
naa goowà. Êkaa na i pwi ia go ina
têe, âna popai na âjupâra, pwacèwii
na go nye ciburà ina tàwà ê âjupâra.
15Napwa naa goo wà Tito, âna

dau wânümee têe wâguwà. Ba é
ina pâ, guwà tòpié, naa na tòimiri
ma ipakîri, â guwà dau pitêre dèe.
Wàé kaa pwiri ê majoroé ma dau
maina too ê pimeaari kêe ba kàwà.
16Üu, go nye dau ipwàdée kaa, co

¶¶7:7 Ê pâ muru na tèepaa tôo naa jaawà—Wà pwi jè ârapàara tàpé Ko-
rénito, âna é dau picocoori wà Paulo. (Côo 2 Korénito 10.7.)
§§7:8 I tii kôo—Tii na ia é pwa, ba na é patùrarà ba gòo. Câé caa ina bétapoo
tii tà tàpé Korénito, na tâa na Tii Pwicîri. (Côo 2 Korénito 2.1–3.)
*7:10 4e phrase—Grec: Ê pikîri na me gée goo {pâ géaa kâjè naani}
gòropuu.
†7:11 Guwà êgò, ba na guwà coo iti jii wà pwina é inaô ba èpà—Grec:
Guwà ipamuruwà.
‡7:12 Pwi jè âboro—Pai ina wèe pâ wàé, Paulo.
z7:8 2 Korénito 2.4 a7:10 Mataio 27.3–5; Hébéru 12.16–17

tèpa béeò, ba pâri ma go pûra naa
goowà, naa na diri pâ muru.

bépitu ba kà tèpa
cèikî wâ iérusaléma

(Naporomee 8–9)

Rà dau naa tèpa Macédoine

8 bTèpa béeò naa goo Kériso,
wâdé na guwà tâmogòori ê

wakè na é pwa wà Pwiduée gée
goro ê *pimeaari imudi kêe, naa na
pâ wâra pwapwicîri, wâna province
Macédoine¶. 2Ba rà po dau tâa na
aré wà tèpa cèikî wê, â po dau ticè
kàra. Êco na rà tà tâa na ê ipwàdée,
â rà nye tà naa, naa goro piticèmuru
naa goo [ê wâdé kàra]. 3Âwâgo âna
go *paâjupâra pâ, rà naa ê pwina tà
tàra. Â rà naa piwéna jii. Âna nye
ticè âboro cèna é tacoo goorà pâ,
na rà naa.
4Pwa jèpwi mwara: Nye wàilà na

rà tacoo gooò, ba na pwa cè kàra
gée goo ê bépitu na jè naa, ba
kà tèpa cèikî wâ *Iérusaléma. 5Â ê
pwina rà naa, âna o dau wénari ê
pwina go cipacîri gée goorà. Ba rà
nye pipanuârà diri tà Pwi Ukai. Â
gée na càùé, â rà pipanuârà côwâ
tôo, ba rà pitêre dàra ê câbawâdé
kà Pwiduée.
6 [Napwa naa goo ê bépitu ba kà

tàpé Iérusaléma, âna] nye wà Tito,
na é tapoo ê wakè bèepwiri. [Â wàé
na é pagòowà mwara, na guwà pa
cè nakake kàwà gée goo.] Êkaa na,

go ina têe pâ, wâdé na é pagòowà
mwara, ba na guwà tubanabwé ê
auniimiri kàwà. 7 cBa [wà Pwiduée,
âna é] dau imeaiwà, goro pâ wâdé
na wâru, naa diri pâ ére—ê cèikî, ma
ê pwâratùra, ma ê aupicôoina, ma ê
nii, ma ê pimeaari. Â guwà tà tàcî; â
daumaina ê pimeaari kàwà ba kôo§.
Â wâdé mwara na guwà dau imeai
pàra tàpé, ma naa, naa goro piticè-
muru naa goo.
8Wiàna go ina pwiri, â câgo caa

tacoo goowà. Â go nye ina tàwà
co pâ: Ê pàra wâra pwapwicîri, âna
nye bura tàra na rà pitu naa na ip-
wàdée. Â go naa tàwà ê pai pwa
wèe bèepwiri târa ma paari pâ, ê
pimeaari kàwà, âna âjupâra. 9 dBa
guwà mwa tâmogòori pâ, wà Pwi
Ukai kâjè Iésu Kériso, âna é nye
ipanuâê imudi tàwà. Ba dau wâru
pâ wâdé kêe [naa *napwéretòotù].
Â é panuâ diri, ba na tâa tàwà ê pâ
wâdé na wâru [na ara Pwiduée].

Naa wiâra pwina tâa tàwà
10–11Naja géeilu, âna wâguwà na

guwà tèpa mara niimiri pâ, na guwà
pitu tà tàpé Iérusaléma. Ba caapwi
pwâranümawà naa goo. Üu, guwà
jèe niimiri, â guwà pò ma pwa.
Â wàéni ê auniimiri kôo: Wâdé na
guwà awài, ma guwà tubanabwé
ê pwina guwà jèe tapoo, wiâra ê
pwina tâa tàwà. 12 eBa wiàna jè
naa, gée na âji pwâranümajè, â ê
pwina jè naa, âna wâdé tà Pwiduée.
[Ipaiwà wiàna maina, é, wiàna kîri.]

¶8:1 Pâ wâra pwapwicîri… Pâ wâra pwapwicîri na é tòpò wà Paulo naa
na du ville Filipi ma Tésalonika, ma pwiri wâ Bérée mwara. (Côo Apostolo
16–17.)
§8:7 Dau maina ê pimeaari kàwà ba kôo—Pàra Tii Pwicîri naa na grec, âna
rà ina pâ: Dau maina ê pimeaari kôo ba kàwà.
b8:1 Roma 15.26; 2 Korénito 9.1–2 c8:7 1 Korénito 16.1–2
d8:9 Mataio 8.20; Filipi 2.6–7 e8:12 Maréko 12.43–44

Ba câé caa ina tâjè pâ, jè naa ê
pwina tiàu jaajè.
13Câgo caa ina pâ, guwà nama

gòo ma tòina ê wâro kàwà târa ma
ticècoé ê pai wâro kà pàra tàpé.
Wâdé co, na pwa cè kàwà, â pwa
kàra mwara. 14Ba nabàni, âna wâru
tàwà pâmuru; â wàilà, âna nye ticè.
Â wâdé na guwà pitu tàra, ba, na
jè tòotù, âna o ticè kàwà, â o wàilà
na rà o mwa pitu tàwà. [Â, na tòotù
bèepwiri, â o cai pwa kàwà.] 15 fBa
jèe wii naa na *Tii Pwicîri pâ: Wà
pwina é dau piûnya, âna o ticè up-
ûuê**; â wà pwina é tàpo piûnya ba
kîri, â o câé caa copwa.Exode 16.18

É tà pa i âraimeai wà Tito
16Go pwaolé tà Pwiduée [goro ê

pimeaari imudi kêe]. Ba é tòpò naa
na pwâranüma wà Tito, ê pimeaari
ba kàwà, na é pwacèwii ê pimeaari
kôo ba kàwà. Ba dau nümee na é
pitu tàwà. 17Ûna go ilari jiié pâ, na
é pâ nau caiwà, â é tòpi naa na ip-
wàdée, ba dau wâdé têe.
18Â go mwa panuâê paé, ma pwi

jè a cèikî bée. Wà pwiibà, âna pwi
âboro na rà inaê ba wâdé diri tèpa
wâra pwapwicîri, gée goo ê wakè
kêe, na é picémara ê *Picémara
Wâdé. 19Â rà jèe pitòrigarié, ba na
ée mwa pâra wiâô naa Iérusaléma,
na go popa paé ê âraimeai. Â
wàépwiri ê pai piênawéna kôo, tà
Pwi Ukai, târa ma o pwamainaê. Â
wàépwiri mwara, na go paari ê âji
pwâranümoo.
20Dau wâru ê mwani bèepwiri

[gée goo na rà jèe naa, naa goro
piticèmuru naa goo]. Â go o ip-
wacôoco, ba o péa pitòtio goo, ê

mwani-bà. 21Ba go mudàra ê pwina
wâdé tà Pwiduée, ma tèpa âboro
mwara.
22Napwa naa goo pwi jè béeò na

go panuâê paéma tupéeni, âna dau
pwi a pitu tâjè [â é pwi a pitêre
dàra]. Â go dau cèikî naa gooé. Â
wàé, âna é cèikî naa goowà, â po
dau wâdé têe, na é pitu tâjè diri.
23Napwa naa goo wà Tito, âna é
pwi bére wakè kôo ba kàwà. Â wà
tupédu ârailu, âna wà tèpa wâra
pwapwicîri na rà panuâru paé. Â rà
cau wakè târa ma o pwamaina wà
Kériso.
24 gÂ [guwà tòpirà bwàti, â] guwà

paari tàra ê pimeaari kàwà. Ba go
jèe pi-inawà ba maina târa pâ wâra
pwapwicîri. Â wâdé na rà tâmogòori
ê âjupâra goo pwiibà.

Go dau inawà ba wâdé tàra

9 hÂjupâra pâ, càcaa pâri ma
go wii tàwà goro ê âraimeai

ba kà tèpa cèikî wâ *Iérusaléma.
2Ba go tâmogòori pwâranümawà.
Â go jèe pi-inawà ba wâdé tà
tàpé Macédoine. Ba go ina tàra
pâ, wâguwà, tèpa cèikî gée na
province Akaïe, âna guwà mara ip-
wabwàtiwà, â guwà jèe tapoo naa
bépitu kàwà, naa naja géeilu. Â
wâru gée goorà, na dau pagòorà,
târa ma rà ipwacèwiiwà.
3Êco na go panuâ paé tàwà i tèpa

âracié béeò, ba na rà pitu tàwà, ba
na guwà dau pibwéka. Ba go jèe nye
ina tà pàra tàpé [pâ, guwà jèe ip-
wabwàtiwà]. Â càcaa wâdé wiàna
piticèmuru naa goo ê pai pi-inawà
kôo ba wâdé! 4Ba gée na càùé, â
rà o pâra wiâô naa jaawà, wà pàra

**8:15 Upûuê—Surplus. Bwà, dèreè, utimuru na maina jii ê pwina pâri ma
é ija.
f8:15 Exode 16.18 g8:24 2 Korénito 7.13–14 h9:1 2 Korénito 8.1–7

tèpa Macédoine. Â wiàna rà pâmari
pâ, câguwà caa pibwéka, â go o
kamu, â o dau maina pwâra kamu
kàwà mwara.
5Wàé kaa pwiri, na go mara

panuâ paé tàwà i tèpa âracié bére
wakè kôo. Â rà o mwa pa ê pâ
âraimeai kàwà, na guwà jèe mara
ipwabwàti. Â [wiàna bà me ma wà
tèpa Macédoine, â] rà o côo pâ, ê
âraimeai kàwà âna me gée na âji
pwâranümawà, â càcaa gée goo cè
pai tacoo goowà kôo.

Naa, naa na ipwàdée
6 iWàépwiri ê pwina go tàgére ina

tàwà: Wà pwina é picâmi ba kîri, â
é nye piûnya ba kîri. Â wà pwina é
picâmi ba maina, â é nye piûnya ba
maina.
7Wâdé na jè naa, gée na âji

pwâranümajè, ba na o nye ticè pita-
coo goojè, â ticè iau. Ba wâdé tà
Pwiduée, wà pwina é naa, naa na
ipwàdée. 8Ba wàé, âna ée mwa naa
tàwà ê pâ na jèpapara wâdé kêe. Â
é naa, naa goro piticèmuru naa goo.
Â o ciburà tâa tàwà, diri pâ muru
na pâri târa ê wâro kàwà. Â o dau
wâru tàwà jii pwiri, ba na o âraimeai
kàwà, ba kà pàra tàpé††. 9 jBa jèe wii
naa na *Tii Pwicîri [goo pwi âboro,
na é papwicîri wà Pwiduée] pâ:
É naa imudi
tà tàpé na ticè kàra.
É dau uri arapwüru.

Ê pai wâdé kêe,
âna dàra gòiri.Psaume 112.9

O mwa pwényunyuâariwà
10 kÊ arapwüru kà pwi a picâmi,

âna me gée goo Pwiduée. Â nye
wàé, na é naa tâjè ê utimuru kâjè. Â
ée mwa naa tàwà cè arapwüru, â ée
mwa pacipu. Êpwiri na o dau nama
wâru cè pwâra wakè na wâdé.
11 lÜu, ée mwa naa tàwà, naa goro

piticèmuru naa goo‡‡, ê pâ na jè-
papara wâdé. Â guwà o mwa caa
naa cè kà pàra tàpé. Â o wâru cè
tèpa cèikî [gée Iérusaléma] na rà
o ipwaolé tà Pwiduée, goro ê pâ
âraimeai kàwà, na bà pa pâ tàra.
12Wàé kaa pwiri ê pai pwa wèe, ma
guwà piênawéna kàra. Ba guwà naa
tàra ê pwina tiàu jiirà.
Muru na piwéna pwiri, â guwà

o pagòorà, ba na rà dau ipwaolé
tà Pwiduée. 13Â guwà paari ê pai
pitêre dàra kàwà ê *Picémara Wâdé
kà Kériso. Ba guwà ipâdi imudi ê
pwina tâa tàwà, tà tèpa cèikî wâ
Iérusaléma, ma wà diri pàra tàpé
mwara.
Üu, rà o côo mwara pâ dau pwa-

muru naa goo ê pai piênawéna
kàwà, ba kàra. Â rà o pwamaina
Pwiduée goo, 14ma pwaolé têe, gée
goro ê wâdé kêe na dau maina, na
é jèe naa tàwà, naa goro piticèmuru
naa goo. Â rà o dau pwapwicîri têe,
ba kàwà, ba dau wânümarà tàwà.

††9:8 Ba na o âraimeai kàwà, ba kà pàra tàpé—Grec: Târa pâ wakè na
wâdé.
‡‡9:11 Naa…naa goro piticèmuru naa goo—Rà ina mwara wà tèpa ijiao
pâ: Naa imudi.
i9:6 Proverbes 11.24–25 j9:9 Psaume 112.9 k9:10 Ésaïe 55.10
l9:11 2 Korénito 1.11, 4.15

15Wâdé na jè pwamaina Pwiduée,
goro Pwi âraimeai kêe¶¶, na piêdò
ma wéna, na pwacoé na jè ina!

ipwamuruê kà paulo
jii tèpa pitòtié
(Naporomee 10–12)

10 mPwa pàra tàpé [gée goowà]
na rà ina pâ, po dau gòo ê

pwina go tûâri tàwà, na pàara na jè
piwâiti na; â go po dau pwi a piwâ,
â ticè nii kôo, na go tâa jaawà! Â
ni, âna wâgo Paulo, âna go popa ê
pai pipakîri, ma pai moo kà Kériso,
ba na go tacoo goowà [pâ, na guwà
tàpo tàmaariô].
2 nTàpéebà! Guwà têre, ba go

péa tà dau tùra ba gòo, ûna go
tèepaa mariwà! Wà pàra tàpé gée
jaawà, âna rà niimiri pâ ê wâro kôo,
âna câé caa pi-ité§§ jii tèpa âboro
gòropuu na càra caa tâmogòori
Pwiduée. [Rà ipwacôoco, ba rà o
mwa tâmogòori bwàti pâ] go po dau
pwi âboro gòo!
3Wiàna go nye pwi âboro

gòropuu, âna câgo caa pwaduwà
kà pàra tàpé. 4 o[Ba go wakè ba
kà Pwiduée, â ê wakè kôo, âna
pwacèwii ê paa.] Â ê pâ neemuru
paa na go cipa, âna càcaa neemuru

paa kâra âboro. Ba ê nii kàra, âna
me gée goo wà Pwiduée, ba naa
ténoori ê wâragu [kà Caatana]. Â,
naa tédidiri ê pâ auniimirimuru
na pwâ 5kà tàpé na maina
nümarà—auniimiri na câmoorirà,
ba na càra caa tâmogòori Pwiduée.
Â go ipaa, târa ma o tòotéri ê
pwâranümara âboro, ba na rà o
pitêre dà Kériso.
6Wâru tàpé jaawà, na rà jèe pitêre

dà Kériso. Êco na nye wâru mwara,
tàpé na tàutàra na rà pitêre dèe. Â
wà tàpé bèepwiri, âna go o jèe tàpo
pwa wârimuru tàra*.

Jèe naa tôo pitûâ naa gòwà
7Wâdé na guwà côo bwàti pâ

muru†! Pwa pwi jè âboro‡ jaawà, na
[é picocoorio, â é dau pi-ina kêe, â]
é ina pâ é pwi âboro kà Kériso. Â
jèe wâdé. Êco na wâdé na é niimiri
pâ wâgo mwara, âna go pwi âboro
kà Kériso. 8 pÂ wâgo, âna tâa tôo ê
pitûâ naa gòwà, na me gée goo wà
Pwi Ukai.
Pwiri [guwà niimiri pâ] go po dau

pi-ina kôo goo pwiri? Êco na câgo
caa kamu goo. Ba ê pitûâ bèep-
wiri, âna târa ma go pitu tàwà
ma pagòowà, â càcaa târa ma go
tubaèpà tàwà. 9Â guwà cibwaa ni-

¶¶9:15 Pwi âraimeai kêe—Wà Iésu Kériso, é, ê pai caajuri tèpa Juif ma wà
tàpé na càra caa tèpa Juif. Wàéni êreê: Wà Pwiduée, âna é pwi anaa, ma
pwi apimeai, â wiàna rà pimeai ma naa, naa goro piticèmuru naa goo, wà
tèpa âboro, â na wàrapwiri goo Pwiduée.
§§10:2 Ê wâro kôo, âna câé caa pi-ité… Grec: Go pâra wiâra ê naiiri âboro.
*10:6 Grec: +Go pipwabwàtio, ba na go naa wârimuru tà tàpé na càra caa
pitêre dàra.
†10:7 Wâdé na guwà côo bwàti pâ muru—é, Guwà pitèi wiâra ê pwina
guwà côo goo du âraporomeewà.
‡10:7 Pwi jè âboro—é, Pàra tàpé. Pwiri pâ nee tii 7–11 âna rà ina pwi
caapwi âboro, na é pwi apacâmuri pwina apwâ, é pwiri rà ina pàra tèpa
âboro.
m10:1 1 Korénito 2.3 n10:2 1 Korénito 4.21 o10:4 Éféso 6.13–17
p10:8 2 Korénito 13.10

imiri pâ, wâdé tôo na wâgotàwà, na
go wii tàwà.
10Napwa naa goo wà pwi âboro-

bà, âna é ina pâ: «Ê pâ tii kà Paulo,
âna nye dau gòo kaa, êco na, na
é wânabibiu kâjè, âna é pwaduwà
kâra mimi, ba câé caa tâmogòori
ina popai.» 11 Ipwacôoco, co pwiini!
Ba wiàna go mwa wâjaawà, âna go
o dau gòo, pwacèwii ê tii kôo!

Go pi-ina co wakè kà Pwiduée
12Wà tèpa âboro na wàrapwiri,

âna rà niimiri pâ po dau pwamuru
naa goorà. Â gona rà niimiri pâ ticè-
muru naa gooò¶? Â wâdé. Ba rà
tèpa pigù, ba rà picâmurirà côwâ.
[Â càra caa ucâri ê wâro kà tàpé na
pwamuru naa goorà.] 13 qRà pi-ina
kàra§, naa na pâ ére na wâru, na ticè
tàrù kàra naawê.
Â wâgo, âna go pi-ina kôo co, goro

ê wakè na é naa tôo wà Pwiduée**.
Â wàé na é jèe naawà tôo, ba na go
wakè nabibiu kàwà. 14Nye pwa tàrù
kôo, ma go pi-ina kôo††. Ba wâgo,
na go mara pame tàwà ê *Picémara
Wâdé goo Kériso. 15Â wâguwà na
guwà aupwanapô kôo, â câgo caa
pi-ina kôo, gée goo ê aupwanapô na
é wakèri wà pwi jèpwi. Â go wâari
pâ, guwà o inaô too‡‡, wiàna é pi-
maina too ê cèikî kàwà. 16Â gée
pwiri, â go o picémara pâ, ê Picé-

mara Wâdé, naa na pâ pàra ére na
wâiti jiiwà. Â o ticè pai pwa wèe,
ma o pitòtio pâ, go wakè co, naa na
aupwanapô kà pwi jèpwi.
17 rWà pwina nümee na é pi-

ina kêe, â wâdé na é ina co nee
Pwi Ukai.Jérémie 9.23 18 sWàilàapà wà
pwina pwamuru naa gooé? Càcaa
pwina é po pi-ina kêe co! Â nye wà
pwina é ina wà Pwi Ukai pâ, pwa-
muru naa gooé.

Paulo ma tèpa apostolo a pwâ

11 Pwiri [guwà tà niimiri pâ] go
tùra pwacèwii pwi a pigù? Â

wâdé, â guwà pidàpwicâariwà naa
gooò!
2 t[Â pwiri guwà niimiri pâ] go

piboo goo cè pàra tàpé, goowà?
Â wiàna wàrapwiri, â go pwacèwii
Pwiduée. Ba guwà pwacèwii tô èpo
ilàri dopwa, ma dau jajau. Â go
jèe mara ina tà Kériso pâ, go mwa
panuâwà têe, ba na guwà piéa ma
wàé. Êni, âna guwà piiwà naa gooé
[ba guwà tèpa âboro kêe] â câguwà
caa tèpa âboro kà pwi jèpwi.
3 u[Tiagoro nabà, âna *tàrù ma

âjupâra ê pai pâra kàwà wiâ Kériso.]
Guwà ipwawaiwà! Ba o péa ipa-
imwüruwà, ma wâiti jii Kériso ê
pwâranümawà. Ba [wà *Caatana] i
Dòèa biu, âna é pwâgàri wà Éva¶¶,
â é ipa-imwüruê.

¶10:12 2e phrase—Grec: +Câgo caa picâmuribà ma wàilà.
§10:13 Rà pi-ina kàra—Grec: +Â câgo caa pi-ina kôo…
**10:13 2e phrase—Grec: +Go popa, ba na câmu kôo, ê picée na ia é tòpò
wà Pwiduée {naa goro wakè kôo}.
††10:14 1re phrase—Grec: Â câgo caa pâiti jii ê picée, pwacèwii naa +câgo
caa tèepaa me dariwà.
‡‡10:15 Guwà o inaô too—é, O pimaina too ê wakè kôo jaawà.
¶¶11:3 Éva—Tô wâdà Adamu, pwi apâbéaa kà tèpa âboro naani gòropuu.
(Côo 1 Timotéo 2.13–15.)
q10:13 Roma 12.3 r10:17 1 Korénito 1.31 s10:18 1 Korénito 4.4
t11:2 Éféso 5.26–27 u11:3 Genèse 3.4,13

4 vNa ia, go picémara tàwà Iésu
[Kériso, â guwà tòpi popai kôo]. Êco
na nabà, âna guwà dau awài, goro
tòpi pwi jè ‘Iésu’, na rà picémara wà
pàra tàpé. Â guwà itàa, ba na guwà
tòpi cè jè ‘nyuâa’ na é pi-ité jii ê âji
Nyuâaê Pwicîri, na ia guwà jèe mara
tòpi jiio. Â pwacèwii ê pai tòpi kàwà
ê pwi ‘picémara wâdé’, na câé caa
âji *Picémara Wâdé.
5 wWà tàpé na rà inapàpari ê pâ

pwiibà, âna rà ina pâ rà tèpa ‘*Apos-
tolo maina’. Â gona wâgo wàa§§?
6 xPwiri âjupâra pâ, câgo caa pwi
a tùra bwàti. Êco na go pwi a tâ-
mogòori wà Pwiduée [bau ê pâ
wâdé kêe]. Â go ciburà paari ba
pwéelaa ê pâ pwiibà, naa na diri pâ
muru na go pwa.

Câgo caa iluuriwà
7–8 yzÛna go picémara tàwà ê Picé-

mara Wâdé me gée jaa Pwiduée,
â câgo caa ilari jiiwà pâ, na guwà
pitu tôo goro cè mwani. Ba nye
pàra wâra pwapwicîri na rà naa
mwani kôo. Â, na go wakè jaawà,
âna pwacèwii na go popa jiirà, ba
na go naa tàwà. Go wàrapwiri târa
ma ipakîriô na arawà, ba na o ipwa-
mainawà. Â wànau? Pwiri guwà ni-
imiri pâ èpà ê pai pwa kôo tàwà?
9Nye pwa pàra pàara na ticè

mwani kôo, â câgo caa iluuriwà goo.
Â nye wà tèpa cèikî béejè wâ Macé-
doine, na rà pame bépitu tôo. Üu,
câgo caa mu ilari jiiwà cè muru. Â o
câgo mwa caa ilari côwâ. 10Â câgo
caa piwâ na go pi-ina kôo, goo ê

pwiibà, na diri ê ére gée goo Akaïe.
Ûna go ina pwiri, â é *paâjupâraô
wà Kériso. 11Â gona guwà niimiri
pâ, câgo caa meaariwà, [gée goo
cè pai càcaa ilari cè jè muru jiiwà]?
Guwà cibwaa niimiri pwiri! Ba wà
Pwiduée, âna é nye tâmogòori pâ,
go po dau meaariwà.

Rà tèpa ênawéna kà Caatana
12Wàépwiri ê majoroé ma o câgo

caa tòpi cè jè muru jiiwà*. Ba câgo
caa panuâ tà tèpa pwâ, cè pai pwa
wèe, ma rà ina pâ, go ipwacèwi-
irà. 13Ba wà tàpéebà, âna rà ina
pâ, wà Kériso, âna é panuârà pâ,
ba na rà tèpa apostolo kêe, ma
tèpa ênawéna kêe. Êco na rà tèpa
ipawâmi ma tèpa pwâ. Â rà nye po
gòmapwa co.
14Guwà cibwaa pò goo pwiibà! Ba

wà pwini Caatana, wà pwi a pwâ,
âna é gòmapwa ma é pwi *angela
na é pwéelaa. 15Âwà tèpa ênawéna
kêe, âna rà gòmapwa mwara, ma
rà pwa ê pwina wâdé. Êco na, [na
jè tòotù, âna] rà o tòpi ê wârimuru,
wiâra ê pâ tûâ kàra [na èpà].

É tâa na aré goo wà Kériso
16–19Go ina tàwàmwara pâ: Guwà

cibwaa niimiri pâ go pigù, na go
patùrawà. Êco na, wiàna wàrapwiri
ê auniimiri kàwà, â wâdé, ba guwà
naa tôo ê pai pwa wèe, ma go tàpo
pi-ina kôo, pwacèwii pwi jè a pigù.
Ba wâru tàpé na rà wàrapwiri, â
ni, âna go pwacèwiirà mwara. Êco
na, wiàna go pwa, â ê popai kôo

§§11:5 Â gona wâgo wàa?—Grec: Â go niimiri pâ, pwamuru naa gooò wâgo
mwara.
*11:12 1re phrase—Grec: Ê pwina go pwa, âna go o mwa tà coo gòobèreè.
v11:4 Galatia 1.8–9 w11:5 1 Korénito 15.10; 2 Korénito 12.11
x11:6 1 Korénito 2.1,13 y11:7-8 1 Korénito 9.18
z11:7-8 2 Korénito 12.13; Filipi 4.15–16

ni, âna popai kà pwi a pigù, â cà-
caa popai na me gée goo Pwi Ukai.
Â wâdé na guwà pidàpwicâariwà
gooò, ma tòpi ê pwina go ina,
wâguwà na [guwà niimiri pâ] guwà
tèpa tâmogòorimuru—wâguwà, na
ia guwà po dau wàcî goro tòpi [ê
popai] kà tèpa âji a pigù.
20 [Ba wà pwi jè ârapàararà, âna

é piwâmiwà goro ê pâ popai na
é pame dariwà.] Â guwà panuâê
ma é pitûâ kàwà, â é piiwà, ba na
guwà tèpa *ênawéna kîri kêe. Â é
pa mwani kàwà, â é uti ê pwâra
wakè kàwà. Â, [na é wàrapwiri tàwà,
âna] é tàgére piècaariwà, ba maina
nümee. Â é [dau pwawà, pwacèwii
na é] tamagéri upwaéwà goro popai
kêe. Êco na guwà nye ipwàdée goo
wà pwiibà!
21 aÂ wâgo, âna câgo caa wàrap-

wiri. Pwiri wâdé na go kamu goo?
Ba guwà ina gooò pâ, ticè nii kôo.
Â nye wâdé. Guwà jèe niimiri cai†.
Wà pwiibà ma wà tèpa bée, âna rà

gòo goro pi-ina kàra‡. Â, na wàrap-
wiri, wâdé na go gòo, ma go tàpo
pi-ina kôo. [Â wiàna go pwa, â go
tâmogòori pâ, go] pwacèwii pwi a
pigù.

Go dau piênawéna kêe jiirà
22Gona [rà pi-ina kàra pâ] rà

tèpa âboro gée goo ê Ba kà tèpa
*Hébéru? Wâgo mwara. Â [tâa tàra
ê pwapwicîri kà] tèpa *Isaraéla?

Wâgo mwara. Rà tèpa gòobàra
*Abéraama? Wâgo mwara. 23 bRà
[ina pâ rà] tèpa ênawéna kà Kériso?
Wâgo mwara, ba dau maina ê pai
piênawéna kôo jiirà. (Na go ina
pwiri, âna go tùra pwacèwii pwi a pi-
wârau.) Üu, go jèe dau wakè jiirà, ba
kà Kériso. Jèe ciburà tòpò-o naa na
karapuu. Jèe ciburà dau pâdio jiirà.
Wâru mwara pâ pàara na pwa na go
bà na, [gée goo pai piênawéna kôo
ba kà Kériso].
24 c[Napwa naa goo ê âji Ba kôo]

wà tèpa *Juif, âna rà naa tôo 5
[pwa wârimuru na nye dau gòo
kaa—rà] pwa 39 pâdio goro ubati¶,
naa na caapwi pwa wârimuru. 25 dÂ
naa goo tèpa *Roma, âna rà wacié
pâdio goro bàra upwâra. Ba, naa
jèpwi, âna rà èio goro atü, ba na
rà catàmwaraô. Â jèpwi mwara, âna
gowacié tâa gòro wànga, na émwü.
Â, na jè pàara, âna caapwi tòotù ma
caapwi ne, na go tâa nawià.
26 eWâru pâ aupâra kôo, naa na

pâ napô na pi-ité. Â go pâmari ê
pâ na jèpapara muru ma tacai—pâ
jèpé; ma wà tàpé na rà mura gòro
gòori; ma [wà tàpé na rà cicarao]—
tàpé gée goo tèpa jènereô, tèpa Juif,
ma tàpé gée goo pàra Ba; tiagoro
mwara tàpé na rà ina pâ rà tèpa
cèikî naa goo Iésu! Â go dau tâa
na aré, naa na pâ ville, ma naa na-
maré, ma naa nawià—[naa na diri
pâ ére].

†11:21 Â wâgo…guwà jè niimiri cai—Grec: Go kamu, gée goo na ticè nii
+kôo.
‡11:21 Wà pwiibà ma wà tèpa bée… Grec: Wiàna pâri {ma é pi-ina kêe}
wà pwi jè âboro…
¶11:24 39 pâdio goro ubati—Wârimuru na maina ba pwicîri, naa na naèà
kàra, na wénari ê 40 pai pâdi âboro. (Côo Deutéronome 25.3.)
a11:21 Filipi 3.5 b11:23 Apostolo 16.23
c11:24 Deutéronome 25.3 d11:25 Apostolo 16.22, 14.19
e11:26 Apostolo 9.23, 14.5

27Â po dau gòo ê pai wakè kôo.
Â, na pàra pwi, âna ticè nao kôo, â
dau oratôo. Na pàra pwi, âna ticè
utimuru ma wâdooò, â go copwa.
Â, na pàra pwi, âna ticè palito ma
kupétuu kôo, â go dau moo.
28Â jèpwi mwara: Wâna pwâra-

nümoo, âna go mu pidumapiê goro
diri tèpa wâra pwapwicîri, â go nye
tà niimirirà, taaci. Â jèe pâ nau
pwacèwii ê nakake, na po dau tòina
tôo. 29Ba wiàna ticè nii kà pwi jè
a cèikî béeò, â wâgo mwara, âna
go têre mwara. Â wiàna [wà pwi
jèpwi, âna é] ipa-imwüruê, ba na é
pwa cè jè èpà§, â go tòina gooé,
[â go putàmu naa goo pwina é ipa-
imwüruê].

Go pi-ina kôo co goo pai ticè nii kôo
30Wiàna go pi-ina kôo, â go nye

pi-ina kôo co, goro pai ticè nii kôo.
31Â câgo caa pwâ na go ina pwiri.
Ba wà Pwiduée, wà pwi Caa kà Pwi
Ukai Iésu, âna é paâjupâraô—Wà
Pwina jè pwamainaê dàra gòiri awé.
32 fNa ia go tâa na ville Damas, â

rà ipwadàrapwa ma rà tâjùruo. Ba
wà pwi kupénoo wê, na é pwi a wakè
kà ukai Arétas, âna é nama rà wéaa
goo ê pâ goropwârawâ goo ê ville,
wà tèpa coda kêe. 33Â [wà tèpa
béeò goro wakè, âna] rà tòpò-o naa
na pé na ai, â rà panuâô boo, naa
goropwârawâ kîri, wii ê pé goropwi-
inawâ babé wâri napô. Â wàépwiri,
ê pai udò kôo.

Ê pwina é côo Paulo
naa na nyuâa

12 Âjupâra pâ, dau piticè-muru
naa goo, na go tà ciburà pi-

ina kôo mwara. Êco na go nye ina
tàwà, ê pâ pwina é paari tôo wà Pwi
Ukai, naa na nyuâa. 2 [Tàpo têre cai
jèkutâ kôo]:
Pwa pwi jè âboro na é pwi a cèikî

naa goo Kériso. Na jè tòotù, na jèe
po 14 naja nabà, âna é dàgòtùé
wà Pwiduée, naa na ére na é dau
wâdòiti wâ *napwéretòotù. Â pwiri
é nye gére naaco ê naiié. É, pwiri
é tàgére tâa na ê naiié. Â câgo
caa tâmogòori, wâgo, â nye wàco
Pwiduée na tâmogòori.
3–4Â wà Pwiduée, âna é popaé too

naa napwéretòotù, pwi ére na dau
wâdé awé. Naa na napô bèepwiri,
âna wà tèpa bée Pwiduée, âna rà
nye nao na pinaanapô**. Pwiri wà
pwi âboro-bà, âna pwiri é tàgére
naaco naiié. É, pwiri é tàgére tâa
na ê naiié. Â câgo caa tâmogòori,
wâgo, â nye wàco Pwiduée na tâ-
mogòori. Â wâna ê ére bèepwiri,
âna é têre pâ popai na po dau wâdé
awé, na pwacoé na jè ina naa na
popai kà tèpa âboro. Nabwé.
5–6 [Guwà côo, pwi âboro-bà, âna

wâgo.]†† Â câgo caa pwi a piwârau,
ba nye âjupâra. [Pwiri guwà niimiri
pâ] pâri ma go pi-ina kôo goo ê pwi-
ibà, êco na go nye ina co pâ: Go pwi
âboro na dau ticè nii kôo. Ba càcaa
wâdé na guwà niimiri pâ, pwamuru
naa gooò, gée goo pwiri. Wâdé na

§11:29 Ba na é pwa cè jè èpà—é, Ba na é panuâ ê cèikî kêe.
**12:3-4 Naa na napô bèepwiri…âna rà nye nao na pinaanapô—Paradis.
Rà ina mwara wà tèpa ijiao pâ: Paradaiso.
††12:5-6 Guwà côo, pwi âboro-bà, âna wâgo—Côo nee tii 7.
f11:32 Apostolo 9.23–25

guwà pitèio co, wiâra ê pâ tûâ kôo,
ma ê popai na go inapàpari tàwà.

‘Dara upwâra’ naa na naiié
7 gPo dau wâdé ê pwina go côo

naa na nyuâa, na tòotù-bà. Êco na
gée na càùé, âna naa tôo ê aré, na
é tubaèpà tôo‡‡, ba na o câgo caa
ipwamainaô, â na o câgo caa pi-ina
kôo, goo ê pwina go côo. Â ê pwi aré
bèepwiri, âna pwacèwii ê jè dara
upwâra naa na naiio, â pwacèwii
mwara pwi jè a picia popai, me gée
jaa *Caatana. 8Â go wacié pwap-
wicîri tà Pwiduée, ba na é popa jiio.
9 hÊco na é ina tôo pâ: «Jara kâgà ê
*pimeaari imudi kôo. Â wiàna piticè
nii'gà, â o tâbawêe ê pàtàmoo naa
googà.»
Êkaa na, go pi-ina kôo co, na piticè

nii kôo, ba na o tâa gooò ê pàtàma
Kériso. 10Gée goo kaa pwiri, â wâdé
na piticè nii kôo, ma go tâa na aré
ma tòina, gée goo pai tâa kôo goo
Kériso. Â wâdé mwara na rà pin-
abaèpào wà pàra tàpé, ma tubaèpà
tôo. Â go cau tòpi ê pwiibà naa na
ipwàdée. Ba, na pàara na ticè nii
kôo na, â wàé kaa pwiri ê pàara na
go dau gòo na.

É pidumapiê goo tàpé Korénito
11 iPwiri go tàgére tùra pwacèwii

pwi a pigù, na go ina pwiri. Êco
na, wiàna wàrapwiri, â gée goo na
wâguwà, âna câguwà caa inaô ba
wâdé! Â wiàna [guwà niimiri pâ]
piticèmuru naa gooò, wâgo, â wàilà
mwara, wà tàpé na rà ina pâ rà tèpa

‘*Apostolo maina’, âna wà tàpéebà,
âna piticèmuru naa goorà mwara!
12 jNa ia go tâa jaawà, â guwà côo

pai pidàpwicâariô. Â guwà pò goo ê
pâ câmu kâra pàtàma Pwiduée na
ia go pwa—câmu kêe, na paari pâ
go pwi âji apostolo [na é cùruo me
wà Pwiduée].
13 kÂ guwà tòpi diri ê pwina go naa

tà pàra wâra pwapwicîri. Caapwi co
ji muru. Ba câgo caa ilari jiiwà cè
bépitu tôo. Âna wànau? Gona guwà
niimiri¶¶ pâ, èpà ê pwina go pwa?
Gona guwà niimiri pâ, wâdé na go
picigòboo tàwà goo pwiibà?

Ticè na go ilari jiiwà
14Guwà têre, co tèpa béeò. Ba

go o jèe tàpo wacié pâdariwà. Â o
câgo mwa caa ilari jiiwà. Ba càcaa
ê mwani [ma cè pàra muru] na nü-
moo goo jiiwà—â nye êco pwâranü-
mawà! Ba [guwà pwacèwii tèpa âji
naîô, â] càcaa tèpa nari èpo na rà
wakè, ba na rà picigòtù pa nyaa
ma caa kàra. Â nye wà pa nyaa ma
caa, na rà picigòtù tèpa èpo kàra.
15Êkaa pwiri na go ipwàdée, na go
naa tàwà ê pwina tâa gooò—êdiri
pâ neemuruô, ma diri pwâranümoo
mwara. Â gona ê pimeaari kàwà ba
kôo, âna o pikîri pâ, wiàna é pimaina
pâ ê pimeaari kôo ba kàwà?
16 [Go niimiri pâ, go jèe dau paari

bwàti tàwà, â] câgo caa mu tòpò
naa gòwà cè nakake. Êco na wà
pàra tàpé, âna rà picocoorio pâ,
go pwi a piwâmi. Ba rà ina pâ,
wiàna câgo caa ilari cè jè muru, na

‡‡12:7 Ê aré na é tubaèpà tôo—Pwiri ê maagé naa na naiié; pwiri pai
tubaèpà têe kà tàpé na rà cicaraé.
¶¶12:13 Âna wànau? Gona guwà niimiri… Grec: Guwà ipwanaurio goro ê
pwina càcaa tàrù.
g12:7 Job 2.6 h12:9 Filipi 4.11–13 i12:11 2 Korénito 11.5
j12:12 Roma 15.19 k12:13 2 Korénito 11.9

pàara na go tâa jaawà na, âna go
gòmapwa, ba go jèe tà pâmari cè
pai pwa wèe, na go o mwa pwa
tàwà§§.
17Êco na guwà jèe tàpo niimiri

bwàti cai, wà tàpé na go panuârà
pâdariwà. Gona go cùru pwi caapwi
gée goorà, ba na go popa jiiwà cè
jè muru? Bwa! 18 lÂ [guwà jèe ni-
imiri cai] wà Tito, na go cùrué paé
dariwà, ma wà pwi jè béeò. Â gona é
piwâmiwà wà Tito? Bwa, ba wàibu,
âna caapwi pwâranümabu, ma pai
pâra kâbu.

Go patùrawà târa pagòowà
19Gona guwà niimiri, [co tèpa

gòrobéeò] pâ, go tàgére ipwamu-
ruô, na go ina pwiri? Bwa. Go
patùrawà, na ara Pwiduée, gée goo
na jè cau tâa goo Kériso. Â diri ê
pwina go ina tàwà, ma pwa tàwà,
âna târa ma pagòowà.
20Ba wâgotôo wiàna go tèepaa

paé dariwà, â péa go tà pâmari cè
muru naa jaawà, na càcaa wâdé
tôo. Â o péa càcaa wâdé tàwà cè pai
tòpi kôo tàwà mwara. Péa go tà pâ-
mari naa jaawà cè pitòocia, ma ip-
wagoo, ma iputàmu, ma piècaa, ma
picocoo, ma pâ ipwamaina? Péa go
tà pâmari cè tûâ na èpà, naa na pi-
caatâa kàwà?
21mBa ûna ia go tâa jaawà béaa, â

wâru gée goowà, na rà tàgére ipuu
imudi ma pàra tàpé, ma pwa pâ tûâ
na miiri, goro naiiri âboro.
Â wâgotôo ni, ba péa go tà

tèepaa paé, â bwaa câguwà caa pâji
pinünüma ma guwà biiwà. Â ée péa

nama go kamu goowà, wà Pwiduée,
â go péa imuruwà.

Bénabwé popai

13 1–2 nWâna béwailu caiwà
kôo, âna ia go nye ina tàwà

pâ, guwà ipwacôoco. Ba wà pàra
ârapàarawà, âna rà pwa pwina
càcaa wâdé. Â nabàni, na go bwaa
wâiti jiiwà na, âna go ina tàwà
mwara pâ, guwà ipwacôoco. Ba go
o jèe wacié tèepaa dariwà. Â jèe
wii pâ: Wiàna pitòti pwi jèpwi goro
ê èpà, â o càcaa pâri ma caapwi co
pwi a *paâjupâra wèe. Â nye wâdé
wiàna ârailu ma âracié.Deutéronome
19.15 Â go o péa tà dau gòo naa
goowà, na go tèepaa dariwà.
3Guwà mudàra na go paari tàwà

pâ, go tùra naa na nee Kériso? [Go
o mwa paari tàwà bwàti pâ] é dau
pwi a pwa nii kêe, â dau pwi a pwa
pàtàmee târa ma é wakè gooò naa
jaawà. 4 oNa ia é bà naa goro *sa-
tauro, naa na naiiri âboro, â ticè nii
kêe. Êco na é nye wâro côwâ gée na
aubà, goro ê pàtàma Pwiduée.
Â wâgo mwara, âna ticè nii kôo

naa naiiri âboro, êco na go tâa goo
Kériso, â go piwâro naima ma wàé.
Â tâa gooò ê pàtàma Pwiduée gée
gooé. Â guwà o mwa côo ê pwiibà.
5 pGuwà jèe pinünüma cai, wiàna

ê wâro kàwà, âna *âji wâro kà
tèpa cèikî [naa goo Kériso]. Â wiàna
guwà pâmari pâ, câé caa tâa jaawà
wà Kériso, â guwà jèe nye pitanami!
6Â go wâari pâ, guwà tâmogòori
pâ, wâgo, âna é jèe pitèio [Pwiduée,
â dau wâdé têe wâgo] â câgo caa
pitanami.

§§12:16 Dernière phrase—Grec: Â go tâjùruwà.
l12:18 2 Korénito 8.6,16–18, 17.11 m12:21 2 Korénito 13.2
n13:1-2 Mataio 18.16; 1 Timotéo 5.19 o13:4 Filipi 2.7–8
p13:5 1 Korénito 11.28

7Â go pwapwicîri tà Pwiduée ba
kàwà, ba na guwà nabwé na guwà
pwa na èpà. Â càcaa târa ma go
paari pâ, câgo caa pitanami [goro ê
wakè kôo naa jaawà]. Ba wâdé tôo
co, na guwà pwa na wâdé.
Â ticèmuru naa goo, wiàna rà pitèi

[pàra tàpé] pâ, èpà wakè kôo. 8Ba
go pwi ênawéna kâra ê popai na
âjupâra. Â go nye wakè co, ba na
é imaina pâ ê wakè. Â càcaa pâri
ma go pacooé. 9Â go ipwàdée, goro
pai ticè nii kôo, wiàna guwà gòo. Â
go pwapwicîri, ba na o wâdé côwâ ê
pwâranümawà na ara Pwiduée*.
10 qWàépwiri ê majoroé ma go wii

ê tii bèeni, na go bwaa wâiti. Ba
tàutôo na go tùra ba gòo, wiàna go
tâa jaawà. Ba wà Pwi Ukai, âna é jèe
naa pitûâ tôo, ba na go pagòowà,
â nye càcaa târa ma go tubaèpà
tàwà.

Ipicijii
11Go tubanabwé naani, co tèpa

cèikî béeò, â go ina tàwà pâ: Guwà
ipwàdée†! Guwà biiwà gée na pâ
èpà kàwà. Â guwà ipagòowà naima.
Â wâdé na caapwi ê pwâranümawà.
Wâro na pinaanapô, â ée mwa wâ-
jaawà, wà Pwiduée, pwi a meaarijè,
ma pwi a naa pinaanapô.
12Guwà pipwabwàcu, wàra pai

pwa kà diri tèpa âji a cèikî béejè.
Wà diri tèpa cèikî ni, âna rà naa

bwàcu kàwà.
13Wâdé na é *pwényunyuâariwà

wà Pwi Ukai Iésu Kériso, goro ê
*pimeaari imudi kêe. Wâdé na tâa
tàwà diri ê pimeaari kà Pwiduée.
Wâdé na é caajuriwà ê Nyuâaê
Pwicîri!

Cidòri nyuâawà!

*13:9 Ba na o wâdé côwâ ê pwâranümawà, na ara Pwiduée—Grec: Ba na
guwà tâbawêe.
†13:11 Guwà ipwàdée…guwà ipagòowà naima—é, Topai tàwà…guwà
pitêre dòo.
q13:10 2 Korénito 10.8

Tii kà Paulo
tà tàpé

Galatia
Bétapoo popai

Wàilàapà na wii tii bèeni?

Wà Paulo, pwi *apostolo.

É wii wiidà?

Munaa nabibiu kâra *naja 48
ma 49, na é tâa Antioche wà
Paulo, béaa kâra ê ipitiri maina kà
tèpa pitûâ kâra wâra pwapwicîri kà
Kériso wâ *Iérusaléma na naja 50.
(Côo Apostolo naporomee 15.) Mu-
naa pwi pâbéaa kâra tii na é wii wà
Paulo.

É wii tâî?

Târa pâ wâra pwapwicîri na ére
Galatia, naa nakakò kâra napô
Turquie nabà. Munaa ê province
Galatia, wâna tâa wê pâ ville Ico-
nium, ma Lystre, ma Derbe. Â wà
Paulo ma wà Barnabas, âna ru
picémara ê *Picémara Wâdé naawê
na naja 46–47 (côo Apostolo na-
poromee 14), po ârailu naja béaa
kâra na é wii tii tàra.

Cina é wii?

Wâru tàpé Galatia na càra caa
tèpa *Juif. Â gée na càùru pai cèikî
kàra naa goo wà Iésu, â rà me wà
pàra tèpa ipacâmuri âboro, na rà
tacoo goorà pâ, na rà pâra wiâra
diri pâ naèà kâra pwapwicîri kà tèpa
Juif, pwacèwii ê pai pwa *kamaî,
ma ê pâ papwicîri pàra tòotù. É

dau putàmu wà Paulo naa goo wà
tàpé na rà ina pwiri. Â é putàmu
naa goo tèpa Galatia mwara, ba
rà nama ipa-imwürurà jii ê âji cèikî
(1.6–9; 3.1–3). É dau meaarirà, ba
rà pwacèwii tèpa âji naîê, naa na
nee Iésu Kériso (4.19).

Dà êre ê tii bèeni?

Wà Kériso, âna é jèe tipijè, ba na
ticè na piijè (6.1). Piticèmuru naa
goo diri pâ naèà kâra pwapwicîri
béaa. Ba pwacoé ma jè *tàrù na ara
Pwiduée, gée goro pai pitêre dàra
kâjè ê pâ naèà. Â nye êco gée goo
ê cèikî kâjè naa goo wà Iésu Kériso
(2.16). Â wà Pwiduée, âna é pwama
jè tèpa âboro na bwaa âmuê (6.15).
Â câ mwa caa wàijè na jè wârori ê
wâro kâjè, â nye wà Kériso, na é
wâro goojè (2.20).

Pai pitàgoo tii
tà tàpé Galatia

Ipwabwàcu (1.1–5)
Caapwi co âji Picémara Wâdé

(1.6–21)
Todà Paulo ba na é picémara

(1.11–24)
Rà tòpié pàra tèpa apostolo (2.1–

14)
Êre Picémara Wâdé (2.15–21)
É tipijè jii Naèà ê Picémara Wâdé

(3.1–6.18)
Càcaa pâri ê Naèà (3.10–25)
Tèpa naî Pwiduée gée goro ê cèikî

(3.26–29)
Cibwaa nama piiwà côwâ (4.8–20)
Du ârailu auipwataâboro (4.21–

31)
É jèe tipijè Kériso (5.1–12)
Pitêre dàra Nyuâaê Pwicîri (5.13–

26)



Galatia 1:1 436 Galatia 1:10

Bénabwé popai ma ipicijii (6.1–
18)

Ipwabwàcu

1Wâgo‡ Paulo, na pwa tii. Go pwi
*apostolo, ba ru pitòrigario wà

Iésu *Kériso, ma wà Pwiduée Caa—
wà Pwina é pawâro côwâ wà Iésu
gée na aubà. [Â ru cùruo pâ, ba na
go picémara ê popai kàru.] Â câgo
caa wàrapwiri gée goo ê auina kà
tèpa âboro, ba càcaa tèpa âboro na
rà nama go pwi apostolo!
2Go wii tàwà, wâguwà diri tèpa

wâra pwapwicîri wâna province
Galatia. Â [rà naa bwàcu kàwà
mwara wà] diri tèpa cèikî naa goo
wà Iésu Kériso na rà wâni.
3Wâdé na tà tàwà ê *pimeaari

imudi ma pinaanapô, na me gée
goo Pwiduée kâjè ma Pwi Ukai Iésu
Kériso. Cidòri nyuâawà! 4 rWà Pwi
Ukai Iésu, âna é panuâ wâro kêe, â
é bà, ba na é tipijè jii ê pâ èpà kâjè,
ma upajè jii ê [pai wâro na] èpà
kâra pwi gòropuu bèeni. Ba wàép-
wiri ê câbawâdé kà Pwiduée Caa
kâjè. 5Ê pwényuâa ma muugère,
âna kà Pwiduée co, dàra gòiri awé!
Wâdé na wàra! Amen!

caapwi co âji
picémara wâdé!
(Naporomee 1–2)

6Wà Pwiduée, âna é jèe todàjè,
gée goro ê pimeaari imudi kêe {na é
pinaigé mee wà Iésu Kériso}¶. Â go
pò goowà, na guwà bujèjai wài, ba
na guwà pâ nau têre pwi jè ‘*Picé-
mara Wâdé’ [na rà pame dariwà wà
pàra tàpé]. 7 sÊco na càcaa wàrap-
wiri! Ba nye caapwi co ê Picémara
Wâdé kà Kériso. Â wà tèpa pwâ na
rà picémara jè popai, âna rà ébii ê
âji Picémara Wâdé. Â rà tubagù ê
pwâranümawà, ma ipa-imwüruwà.
8 tWâdé naa pinajajairi wà pwi

âboro na é picémara cè jè popai,
na pi-ité jii ê âji popai na ia bà jèe
mara inapàpari tàwà! Â nye ipaiwà
mwara wiàna wàibà§, é, wiàna pwi
jè *angela gée napwéretòotù! 9Go**
jèe ina tàwà kaa, [na ia go tâa
jaawà] â go ina mwara ni, pâ: Wà
tàpé na rà picémara ê popai na pi-
ité jii ê Picémara Wâdé na ia guwà
jèe tòpi, âna wâdé na é tétâjiirà wà
Pwiduée!
10 u[Rà ina wà tàpéebà pâ, na]

bà mudàra ma bà pitêrebà ma wà
tèpa âboro. Bwa! Go piênawéna kà
Kériso co. Câgo mu caa mudàra ma
rà wâdéario wà tèpa âboro; â go
nye mudàra co ma é wâdéario wà
Pwiduée!

‡1:1 Wâgo—Grec: Wàibà. Wà Paulo na é pwa tii, êco na é paari pâ, caapwi
pwâranümarà ma wà tèpa cèikî bée na rà tâa jaaé.
¶1:6 Gée goro ê pimeaari imudi kêe… é, Naigé mee ê pimeaari imudi kà
Kériso.
§1:8 Wàibà—é, Wâgo. Munaa é pi-inaê côwâ wà Paulo.
**1:9 Go—Grec: Bà. É pi-inaê côwâ wà Paulo. (Côo note goo 2 Korénito
1.6.)
r1:4 Galatia 2.20 s1:7 Apostolo 15.1,24 t1:8 1 Korénito 16.22
u1:10 1 Tésalonika 2.4

Todà Paulo ba na é picémara
11 vTèpa cèikî béeò, wâdé na guwà

tâmogòori pâ, ê Picémara Wâdé na
go gére picémara, âna càcaa muru
me gée goo tèpa âboro. 12Ba câgo
caa tòpi jii pwi jè âboro, â nye ticè
âboro na é pacâmuriô goo. Ba nye
jè muru na é paari tôo [wà Pwiduée]
goo wà Iésu Kériso††.
13 wBa guwà tâmogòori bwàti ê

càrao béaa, na ia go bwaa tâa na
ê pwapwicîri kà [tèpa jènereô, wà]
tèpa *Juif. Ba go dau pwi a putàmu
naa goo wà tèpa cèikî naa goo wà
Iésu. Â go nama rà picâri, ma dau
tubaèpà tàra. Â go pwa na go té-
didiri ê wâra pwapwicîri kà Pwiduée.
14 xNa pàara-bà, âna go dau pitoo
paé naa na pwapwicîri kà tèpa Juif,
jii tèpa jènereô na pinee kâbà ma
wàilà. Â go wénarirà, ba go dau
pâra wiâra bwàti diri pâ tûâ ma nya-
manya kà tèpa jojoorobà.

Go côo Pwina naî Pwiduée
15 yÊco na wà Pwiduée, âna ia é

jèe mara pitòrigario, na ia go bwaa
tâa nanaa nyaa kôo, â é todòo gée
goro ê pimeaari imudi kêe. 16Â,
na tòotù na wâdé têe, â é paari
tôo wà Pwina naîê, ba na go tâ-
mogòorié. [Â é cùruo pâ] ba na go
inapàparié tà tàpé na càra caa tèpa
Juif. Â, na wàrapwiri, â câgo caa
ilari autâmogòorimuru jii pwi jèpwi.
17Ba câgo caa too naa *Iérusaléma,
ma bà pipâmaribà ma tèpa mara
apostolo béaa kôo. Ba go pâra wài

naa napô Arabie. Â géewê, â go
wâjué côwâ naa na ville Damas.
18 zGée na càùru âracié naja,

â go too naa Iérusaléma, ba na
bu pitâmogòoribu ma Pétéru‡‡.
Êco na bu tâa wê naa na ârailu
nadàpàra pwapwicîri co. 19Â câgo
caa côo pàra tèpa apostolo, wàco
wà Jacques, pwi aéjii kà Pwi Ukai.
20Ê pwina go ina tàwà ni, âna go

inapàpari tàwà na ara wà Pwiduée,
â câgo caa pwâgàriwà.
21 aGéewê, â [câgo caa tâa napô

*Judée, â] go pâra naa na du ére
wâ Syrie ma wâ Cilicie. 22Êkaa na,
[na diri ê pwi pàara-bà, âna] càra
caa tâmogòorio wà tèpa cèikî wâ
Judée, ba càra mu caa côoô. 23Â
rà nye po têre ê jèkutâ gooò. Ba rà
ina wà pàra tàpé pâ: «Wà pwi âboro
bèepwiri, âna wàé kaa pwi a dau
tubaèpà tâbà béaa. [Â é pacoo wà
tèpa âboro, ba na rà cibwaa cèikî
naa goo wà Iésu.] Â nabàni, âna
é jèe picémara ê cèikî na ia é mu
ténoori béaa!»
24Â gée goo kaa pwiri, â rà cau

pwamaina wà Pwiduée.

Rà tòpié pàra tèpa apostolo

2 bJèe 14 naja gée na càùru [ê
pai pipaarié tôo kà Pwi Ukai

Iésu] na bà mwa wâjué côwâ naa
*Iérusaléma, wàibà ma wà Barn-
abas ma wà Tito. 2Ba wà Pwiduée,
âna é paari tôo pâ, wâdé na go
wâjué côwâ naawê. Â bà ipitiri ma
wà tèpa pitûâ kâra wâra pwapwicîri,
â go piwiâ tàra ê *Picémara Wâdé,

††1:12 Jè muru na é paari tôo…goo wà Iésu—é, Wà Iésu Kériso na é pwa
ma go tâmogòori, é, Wà Iésu Kériso na ia é pipaarié tôo.
‡‡1:18 Pétéru—Grec: Céphas. (Côo Ioane 1.42, ma note.)
v1:11 Mataio 16.17 w1:13 Apostolo 8.3 x1:14 Apostolo 22.3
y1:15 Ésaïe 49.1; Galatia 2.7 z1:18 Apostolo 9.26
a1:21 Apostolo 9.30 b2:1 Apostolo 15.2

na go gére picémara tà tàpé na càra
caa tèpa *Juif. Ba o wâdé naa gooò,
wiàna rà o wâgoo ê pwina go pwa.
Ba wiàna càcaa wàrapwiri, â pwiri
ticèmuru naa goo diri ê wakè kôo¶¶.
3 [Êco na nye wâdé tàra. Â wâdé

tàra mwara ê pai wakè kâbu naima
ma] Tito, pwi âboro na câé caa pwi
Juif. Â càra caa tacoo gooé pâ, na
pwa *kamaî têe, [wiâra nyamanya
kà tèpa Juif]. 4 cBa wà *Kériso Iésu,
âna é jèe tipijè, ba na o nye ticè na
o mwa caa piijè côwâ§§.
Êco na pwa pàra tèpa âboro, na

rà cîâa me naa jaajè [naa na wâra
pwapwicîri]. Rà ina pâ, rà tèpa cèikî
béejè, êco na rà tèpa ipwa tûâ. Ba
rà pwacèwii tèpa coda na rà mara
cîâari ê napô, ba na rà côo bwàti
ê pai wâro kà tèpa âboro wê*. [Â
dau èpà tàra] ê tàrù na é naa tâjè
wà Iésu. Â pwa na rà naa, ma bà
tèpa *ênawéna kîri côwâ [kâra pâ
naèà ma nyamanya kàra]. 5Êco na
câbà mu caa ipacè naa goorà, â
câbà mu caa pitêre dàra, naa na nyi
nari muru. Â bà pwamuru ba kàwà ê
Picémara Wâdé, na é âjupâra diri†.

Rà côo pâ Pwiduée na é cùruo
6Napwa naa goo wà tèpa pitûâ—

tèpa âboro imaina naa na cèikî, âna
ticè na rà nama go pitòotéri naa na
popai na go mu picémara. (Êco na
càcaa âjimuru tôo, wiàna rà tèpa
âboro imaina naa na pai côo kâra

pâ âboro. Ba wà Pwiduée, âna câé
caa pwaké goro âboro.)
7 dÊco na rà côoina pâ ipaiwàibu

ma wà Pétéru. Ba wà Pwiduée, âna
é cùrué pâ, ba na é picémara ê Picé-
mara Wâdé tà tèpa Juif. Â wâgo, âna
é cùruo pâ, ba na go picémara tà
tàpé na càra caa tèpa Juif. 8Pai ina
wèe pâ, é wakè wà Pwiduée goo wà
Pétéru, ba na é pwi *apostolo kêe
naa jaa tèpa Juif; â é wakè gooò, ba
na go pwi apostolo kêe, naa jaa pàra
tàpé.
9Â napwa naa goo wà tèpa

âracié a pitûâ imaina wâna wâra
pwapwicîri—wà Jacques, ma wà
Pétéru, ma wà Ioane, wàilà na
ina goorà pâ ‘tèpa ò kâra wâao
kà Pwiduée’—âna [rà côo pâ nye
wàrapwiri. Â] rà tòpibu ma wà Barn-
abas goro îrà étò, â rà inapàpari
pâ, na bà tèpa pibéebà [naa goro
wakè kà Pwiduée]. Ba napârabu na
bu pâra dà tàpé na càra caa tèpa
Juif; â wàilà, âna rà pâ dàra wà tàpé
na rà tèpa Juif.
10 eÂ rà nye ilari jiibu co pâ, na

bu niimiri tàpé na piticè neemururà,
naa na wâra pwapwicîri kàra, wâ
Iérusaléma. Â go nye pwa diri kaa
gée na âji pwâranümoo.

Go patùra Pétéru
11–12 fGée na càùé, â wà Pétéru,

âna é caibà na Antioche gée Syrie.
Ûna é tapoo tâa jaabà, â é mu ija
naima ma wà tèpa cèikî na càra caa

¶¶2:2 Dernière phrase—Grec: Péa piticèmuru naa goo pai itàa kôo béaa
ma nabàni.
§§2:4 1re phrase—Grec: Tâa tâjè ê liberté naa goo wà (Kériso Iésu).
*2:4 4e phrase—Bà napéaati naani ê pai ina wàra ê popai espions.
†2:5 Ba na o càcaa pitòotéri cè ji nari muru gée goo ê Picémara Wâdé, ma
jè o cau tòpi diri pâ aupwényunyuâari kêe.
c2:4 Galatia 1.7, 5.1,13 d2:7 Apostolo 22.21
e2:10 Apostolo 11.29–30 f2:11-12 Apostolo 11.3

tèpa Juif. Êco na wà Jacques, âna é
cùru medaribà gée Iérusaléma wà
pàra tàpé [na rà dau pwamuru ê
nyamanya kà tèpa Juif]. Â wâgo tà
wà Pétéru [goro ê pwina rà ina naa
gooé] â é tapoo piadié jii tàpé na
càra caa tèpa Juif.
Ûna wàrapwiri, â câgo caa piwâ

na go patùraé, na ara diri tèpa cèikî,
ba na go paari têe pâ, càcaa wâdé
ê tûâ kêe bèepwiri.
13Â càcaa wàé co, ba wà diri tèpa

cèikî na rà tèpa Juif, âna rà cau
pwaduwà kêe, tiagoo wà Barnabas
mwara! Ba rà piwâ na rà paari ê âji
auniimiri kàra. Êco na rà tâmogòori
bwàti pâ, ê pwina rà pwa, âna èpà.
14Ûna go côo pâ, càcaa *tàrù pai

pâra kàra, wiâra ê Picémara Wâdé,
â go ina tà Pétéru na ara diri ê pi-
caatâa, pâ: «Gà pwi Juif, êco na, na
gà tàpo naaco pai pâra kâjè wiâra
ê naèà kà tèpa Juif, ba na gà wâro
naima ma wà tàpé na càra caa tèpa
Juif. Â gorodà na gà tacoo goo tàpé
na càra caa tèpa Juif pâ, na rà ip-
wacèwii tèpa Juif?»

Êre Picémara Wâdé
15Napwa naa goobà‡, âna bà tèpa

Juif gée na pai pitèpabà. Â béaa,
âna bà mu ina goo tàpé na càra caa
tèpa Juif pâ, rà ‘tèpa pwa na èpà’,

ba càra caa pâra wiâra ê *Naèà kà
Moosé¶.
16 gÊco na nabàni, âna bà jèe tâ-

mogòori pâ, câé caa *tàrù na ara
Pwiduée wà pwi jè âboro, gée goro
ê pai pitêre dàra kêe ê naèà kà
Moosé; â nye êco gée goo ê pai
cèikî kêe, naa goo wà Kériso Iésu.
Â wàibà, âna bà nye cèikî naa gooé,
[ba na o tâa pinaanapô naa nabibiu
kâbà ma wà Pwiduée] ma bà tèpa
âboro na bà tàrù na araé§. Ê pwi
pinaanapô ma tàrù bèepwiri, âna
me gée goo ê cèikî kâbà naa goo
wà Kériso, â càcaa gée goo pai
pitêre dàra kâbà ê Naèà. Üu, [go ina
mwara pâ]: Nye ticè âboro na ée
mwa tàrù na ara Pwiduée, gée goro
pai pitêre dàra kêe ê Naèà!
17Êkaa na, wàibà tèpa Juif, âna ia

bà mudàra cè pai pwa wèe, ba na
bà mwa tàrù na ara Pwiduée. Â bà
pâmari, naa goo wà Kériso. Â wà
pàra tàpé, âna rà pitòtibà pâ, na bà
‘tèpa pwa na èpà’, ba câbàmwa caa
pitêre dàra diri ê Naèà. Üu, rà ina
pâ, wà Kériso, âna é popabà, ba na
bà tèpa pwa na èpà! Bwa! Càcaa
âjupâra**! 18Wàéni ê pwina èpà—
wiàna go wâjué côwâ naa goro ê
Naèà na ia go jèe tétâjii††! 19Na
go wâro wiâra ê Naèà, â dau pwa-
coé ma wâdé tà Pwiduée wâgo. Êco

‡2:15 Napwa naa goobà—é, Napwa naa gooju. Pwiri pâ popai naa na nee
tii 15 ma 16 (pwiri tiagoro nee tii 21), âna gòobàra ê popai kà Paulo tà
Pétéru.
¶2:15 Grec: Wàibà, âna bà tèpa Juif gée na pai pitèpabà, â câbà caa tèpa
pwa na èpà gée na pàra Ba.
§2:16 O tâa pinaanapô…bà tàrù na araé—Grec: Justifiés. Côo note goo
Roma 1.17.
**2:17 Grec: Wiàna bà côoina pâ, bà tèpa pwa na èpà, gée goo pai côoina
kâbà ê pai tàrù gée goo Kériso, â gona wà Kériso, âna é pwi ênawéna kâra
ê èpà? Bwa! Càcaa wàrapwiri.
††2:18 Grec: Ba wiàna go bari côwâ i pwi ia go jèe tubatiàu, â go paari pâ
go pwa na èpà.
g2:16 Apostolo 15.10–11; Roma 3.20–28; Galatia 3.11

na nye gée goo ê Naèà kaa, na
go côoina pwiri! Â ni, âna go jèe
panuâ ê Naèà, ba na go wâro ba kà
Pwiduée. Â câé mwa caa piio côwâ,
ba jèe pwacèwii na go bà naa goo ê
Naèà.
Ba wiàna é bà naa goro *satauro

wà Kériso, âna wàibu ma wàé‡‡.
20 hÂ wiàna go wâro, â càcaa wâgo,
â wà Kériso na wârori ê wâro kêe
wâgooò. Â ê wâro kôo nabàni naa
na naiiri âboro, âna go wârori naa
na cèikî, naa goo wà *Pwina naî
Pwiduée na é meaario, â é bà ba
kôo.
21Wàépwiri ê âraimeai, na é

naa tâjè wà Pwiduée, gée goro ê
*pimeaari imudi kêe, ba na jè tàrù
na araé. Â wànau? Gona go o mwa
tétâjii pwiri, ba na go tâa goro ê
Naèà? Bwa! Ba wiàna pâri ma pwa
pinaanapô naa nabibiu kâjè ma wà
Pwiduée, ma jè tèpa âboro na jè
tàrù na araé, gée goro pai pitêre
dàra kâjè ê Naèà, â pwiri gére
piticèmuru naa goo ê pai bà kà
Kériso¶¶.

é tipijè jii naèà ê
picémara wâdé
(Naporomee 3–4)

3 [Go pò goowà] co tàpé Galatia,
ba pwacèwii na pigù ê pûruwà!

Dà na é ipa-imwüruwà [ma guwà
pàgà jii ê âjupâra]? Go wadipi ina
tàwà pâ, wà Kériso, âna é jèe bà

naa goro *satauro [ba na wâdé tà
Pwiduée wâguwà]?
2Wàéni co ê pwina nümoo na go

tâmogòori jiiwà: Gona guwà niimiri
pâ, guwà jèe tòpi ê *Nyuâaê Pwicîri,
gée goo ê pai wâro kàwà wiâra ê
*Naèà? Bwa! Nye gée goo ê pai
cèikî kàwà, naa goo ê *Picémara
Wâdé goo wà Kériso! [Â guwà tâ-
mogòori bwàti ê pwiibà!] 3Gorodà
na guwà nama ipa-imwüruwà jii?
Nye ê Nyuâaê Pwicîri, na é tapoo

ê wakè naa goowà. Â gona guwà
niimiri pâ, guwà mwa tubanabwé
goro naiiri âboro? Guwà tèpa pigù!
4Gona guwà nama piticèmuru naa
goo diri ê pai tâa na aré kàwà tiagoo
ni§§? Guwà tétâjii diri pâ pwiibà?
5Wà Pwiduée, âna é jèe naa ê

Nyuâaê Pwicîri, â é nama guwà pwa
pâ *câmu kâra pàtàmee, na rà pò
goo wà tèpa âboro. Â gona guwà ni-
imiri pâ, nye gée goo ê pai pitêre
dàra kàwà ê Naèà? Bwa! [Go ina
mwara pâ]: Nye gée goo co ê pai
cèikî kàwà, naa goo ê Picémara
Wâdé goo wà Kériso!

Abéraama âna é pwi câmu
6 i[Jè pûra naa na *Tii Pwicîri pâ]

Wà *Abéraama, âna é cèikî naa goo
wà Pwiduée, â gée goro ê cèikî kêe,
âna wà Pwiduée, âna é nama é pwi
âboro na é *tàrù na araé.Genèse 15.6
7Êkaa na wâdé na guwà tâmogòori
pâ, wà diri tàpé na rà cèikî [naa
goo wà Pwiduée] âna nye wàilà kaa

‡‡2:19 Grec: Ba nye gée goro ê naèà na go bà naa goo ê naèà, ba na go
wâro ba kà Pwiduée. Tanamiribu naa goro satauro, wâgo ma wà Kériso.
¶¶2:21 Grec: Câgo caa tétâjii ê pimeaari imudi kà Pwiduée. Ba wiàna jè
tàrù gée goro ê Naèà, â pwiri piticèmuru naa goo wà Kériso.
§§3:4 Diri ê pai tâa na aré kàwà—é, Diri ê pwina guwà jèe wârori. Pwiri pâ
aré ma tòina kàra, majoroé ê pai cèikî naa goo wà Kériso, é, aupwényun-
yuâari na rà tòpi.
h2:20 Galatia 1.4 i3:6 Genèse 12.3; Roma 4.3,16

pwiri tèpa gòobàra Abéraama. 8Ba
jè pûra mwara naa na Tii Pwicîri
pâ, wà Pwiduée, âna é mara ina
têe ê popai wâdé bèeni, pâ: Go o
mwa *pwényunyuâari diri tèpa Ba
wâ gòropuu, gée googà!Genèse 12.3
Wàépwiri, na é mara inapàpari

pâ, ée mwa tòpi tàpé na càra caa
tèpa Juif, [ma tòpò pinaanapô naa
nabibiu kàra ma wàé] ma nama rà
tàrù na araé. Â nye gée goo kaa ê
cèikî kàra na é wàrapwiri.
9Wàrapwiri naa goo diri tàpé na rà

cèikî [naa goo wà Pwiduée] ba rà o
tòpi jiié i aupwényunyuâari na ia é
naa tà Abéraama, gée goro ê cèikî
kêe.

Càcaa pâri ê Naèà
10 jÊco na rà tojii wà tàpé na rà ni-

imiri pâ, o wâdé [tà Pwiduée] wàilà,
gée goo ê pai pitêre dàra kàra ê
Naèà. Ba jèe wii mwara naa na Tii
Pwicîri pâ: É tojii wà pwina câé caa
pitêre dàra taaci ê pâ naèà, na wii
naa na Tii goro ê Naèà!Deutéronome
27.26 [Â nye dau pwacoé kaa na jè
pitêre dàra diri!]
11 kJè côo pâ, o nye ticè âboro na

o tàrù na ara Pwiduée, gée goro pai
pitêre dàra ê Naèà. Bwa! [Ba, ina
naa na Tii Pwicîri pâ] wà pwi âboro
na é tàrù na ara Pwiduée, âna wà
pwina é cèikî naa gooé. Â nye gée
goro co ê cèikî kêe, na tâa têe ê
wâro jaa Pwiduée*.

12 Jè côo pâ, ê Naèà, âna câé caa
pâra goro ê cèikî, [â nye goro ê
wakè kâjè]. Ba wàéni ê pwina jèe wii
naa na ê Naèà: É naa wâro, tà pwina
é pitêre dàra diri ê pâ na autûâri, na
wâna. Lévitique 18.5 [Â wiàna wàrap-
wiri, â jè cau tojii, ba càcaa pâri!]
13 lÊco na wà Kériso, âna é pi-

panuâê, â é jèe tipijè jii ê tojii kâra
Naèà, ba é popa naa gòé ê tojii kâjè,
[na tanamiriê naa goro satauro]. Ba
jèe wii pâ: Tojii wà pwina é utòtòro
goro upwâra.Deutéronome 21.23
14É wàrapwiri wà Kériso, ba na

o tâa tâjè tèpa cèikî naa gooé ê
aupwényunyuâari na ia é naa tà
Abéraama wà Pwiduée. Â âjupâra
mwara naa goo tàpé na càra caa
tèpa Juif. Â gée goro ê cèikî kâjè naa
gooé, âna jè tòpi ê Nyuâaê Pwicîri,
na é mara ina béaa wà Pwiduée pâ,
na ée mwa naa tâjè.

Naèà âna é me co gée na càùé
15–16mBiu, âna é ina tà Abéraama

wà Pwiduée pâ, na ée mwa
pwényunyuâariê. Na jè côo bwàti ê
popai kà Pwiduée naa na Tii Pwicîri
[naa na *hébéru] â jè pûra pâ é ina
pâ, na ée mwa pwényunyuâari wà
Abéraama bau ê pwêe. Pai ina wèe
pâ âboro na té gée gooé. Càcaa
wii pâ, pâpwêe, â nye wii co pâ,
êpwêe. Â go popa pwiri, ba na

*3:11 Wà pwi âboro na é tàrù… Grec: Wà pwina é tàrù gée goro ê cèikî,
âna o tâa têe ê wâro.
j3:10 Deutéronome 27.26 k3:11 Galatia 2.16
l3:13 Deutéronome 21.23; Roma 8.3 m3:15-16 Genèse 12.7, 13.15

ucina goo wà Kériso, na é caapwi
co†.
Wà Pwiduée, âna é *ipwataâboro

tà Abéraama, ba na é *paâjupâra
ê auina kêe bèepwiri. Â guwà
côo, co tèpa béeò, pâ, napwa naa
goojè, tèpa âboro, âna wiàna jè ip-
wataâboro goo cè jè muru na jè
ina, â càcaa pâri ma jè pitòotéri,
é, tubatiàu ê popai na jè jèe
ina. [Â wiàna wàrapwiri naa jaajè
tèpa âboro] 17 nâ jè tâmogòori pâ,
wà Pwiduée, âna o câé mwa caa
pitòotéri ê auina kêe, na ia é jèe ip-
wataâboro goo.
Wàéni ê pwina nümoo na go ina:

Napwa naa goo ê Naèà, âna muru
na é naa wà Pwiduée, po 430 naja
gée na càùru ê auinabéaa kêe tà
Abéraama. Â ê Naèà, âna càcaa pâri
ma é pitòotéri ê ji nari auwii naa na
ê auinabéaa kêe‡.
18 oÂ wiàna ê aupwényunyuâari,

âna o naa tâjè, gée goro [ê pai
pitêre dàra kâjè] ê Naèà, â pwiri
câé caa me gée goro ê auinabéaa
kà Pwiduée. Êco na càcaa wàrap-
wiri, ba wà Pwiduée, âna ia é naa tà
Abéraama ê aupwényunyuâari kêe,
gée goo ê auinabéaa kêe têe. Â é
naa têe piticèmuru naa goo.

19 pWiàna wàrapwiri, â târa dà ê
Naèà? Nye ê muru na ia é naa tâjè
wà Pwiduée gée na càùé, ba na
paari tâjè ê pâ na èpà na jè pwa. Â
é coo tiagoro pai tèepaa me kà Pwi
gòobàra Abéraama, na é caapwi
co—wà Pwina ée mwa pinaigé mara
diri ê aupwényunyuâari¶.
[Jèpwi mwara, âna ru pi-ité ê Naèà

bau ê *auipwataâboro§. Ba jè ina
pâ wà Pwiduée, âna é naa] ê Naèà
[târa ê Ba] na rà pinaigé mee wà
tèpa *angela. Â wà [*Moosé] âna é
pwi a-ipa popai kêe. 20Êco na, na
ia é ipwataâboro wà Pwiduée [tà
wà Abéraama] â nye ticè pwi a-ipa
popai naa nabibiu kàru. Ba muru
na é pwa gée gooé co wà Pwiduée,
[â nye ticè popai kà Abéraama naa
na].

Naèà âna é wakè co béaa kà Kériso
21 qWiàna wàrapwiri, â gona ê

Naèà, âna é cicara ê auipwataâboro
kà Pwiduée? Bwa! Ba nye êco auip-
wataâboro, na é pame tâjè ê *âji
wâro. Â [é tòpò pinaanapô naa
nabibiu kâjè ma wàé, â] é nama jè
tèpa âboro na jè tàrù na araé. Â
ticè jè naèà cèna pâri ma é wàrap-
wiri. 22Êco na ê Tii Pwicîri, âna é
inapàpari pâ, na diri pâ muru ma

†3:15-16Wà Kériso, âna wàé co na é pinaigémara diri ê aupwényunyuâari
ba kâjè na jè wâru. Â ina goojè pâ, jè gòobàra Abéraama, gée goro ê cèikî
kâjè naa goo wà Kériso. Grec: 15Go tùra goo pai pwa kà tèpa âboro: Wiàna
é ipwataâboro wà pwi âboro, â paâjupâraê…â o nye ticè âboro na o pâri
ma é tubatiàu, é, naa cè gòobèreè. 16Napwa naa goo pâ auinabéaa, âna
muru na ina tà Abéraama, bau ê pwêe, â càcaa pâ pwêe na wâru. Caapwi
co pwi pwêe, âna wà Kériso.
‡3:17 Dernière phrase—Grec: Â ê Naèà, âna càcaa pâri ma é pitòotéri,
nama tiàu ê auipwataâboro.
¶3:19 Wà Pwina… Grec: Wà Pwina pwa ê auinabéaa ba kêe.
§3:19 Auipwataâboro—Auinabéaa (promesse). Ipaiwà naa na pâ nee tii
20–22.
n3:17 Exode 12.40 o3:18 Roma 4.14
p3:19 Apostolo 7.38; Roma 5.20 q3:21 Roma 8.2–4

wà diri tèpa âboro, âna rà cau tâa
aranara ê pàtàmara èpà. Â ticè pai
pwa wèe, ma jè tòpi ê aupwényun-
yuâari kâra auipwataâboro, êco gée
goro pai cèikî kâjè, naa goo wà Iésu
Kériso**.
23 rBéaa, âna pwacèwii na jè tèpa

pwa karapuu. Â ê Naèà, âna é pwi
a wéaarijè na diri pâ tòotù, tapacîri
pwi pàara na o paari tâjè ê naigé
mara ê pai cèikî naa goo wà Kériso.
24–25 s[Wàéni jè ucina goro ê Naèà]:
Béaa, âna é pwacèwii pwi caa kâra
câmu kâjè, na é pacâmurijè, ma
mara tòcia tâjè wà Kériso, tapacîri ê
pai tèepaa kêe. Â nabàni, âna é jèe
nye tèepaa me kaa wà Kériso, â jè
jèe cèikî naa gooé. Â é jèe nama jè
tàrù na ara Pwiduée. Â o càcaa pâri
ma é pacâmurijè côwâ ê Naèà.

Tèpa naî Pwiduée
gée goro ê cèikî

26 tÛna jè†† cèikî naa goo wà
Kériso Iésu, â jè jèe cau tèpa naî wà
Pwiduée diri. 27 uNa ia *upwaajè naa
na nee wà Kériso, â jè jèe coona ê
ârabwée na bwaa âmuê—ba na jè
wàra na é wà‡‡.
28 v[Na jè jèe tâa goo wà Kériso,

âna] jèe nye ticè na pi-ité naa
nabibiu kà tèpa Juif ma tàpé na càra
caa tèpa Juif; â naa nabibiu kà tèpa

*ênawéna kîri kà tèpa âboro, ma
wà tàpé na pwa tàrù kàra; â naa
nabibiu kà tèpa paao ma pa ilàri. Ba
jè jèe caapwi, gée goo na jè caapwi
ma wà Kériso Iésu.
29 wÂ wiàna jè jèe tâa gooé, âna jè

tèpa gòobàra Abéraama. Â tâa tâjè
diri ê pâ aupwényunyuâari, na ia é
mara ina wà Pwiduée tà Abéraama.

Jè tèpa naîê â càcaa
tèpa ênawéna co

4 Guwà jèe niimiri cai ê pwini, pâ:
Wà pwi âboro, âna ée mwa tòpi

diri pâ neemuru wà caa kêe, [na ée
mwa pwi âboro maina]. Êco na, na é
bwaa nari èpo, â câé caa piwéna jii
tèpa *ênawéna kîri kà pwi caa kêe.
2Â é nye ciburà pitêre dà tàpé na rà
wéaarié, tèepaa naa na tòotù na é
jèe câmuri wà pwi caa kêe.
3 xIpaiwà naa goojè. Ba béaa, âna

jè pwacèwii tèpa èpo, â jè tèpa
ênawéna kîri kâra pâ naèà ma duée
imudi¶¶. 4 yÊco na, na pàara na é
jèe tàmara câmuri wà Pwiduée, â
é panuâ me Pwina naîê darijè naa
gòropuu§§. Â é wâro aranara ê pitûâ
kâra ê *Naèà kà Moosé. 5É pi-
panuâê, ba na é tipijè jii ê Naèà
na piijè, â é nama jè tèpa âji naî
Pwiduée.

**3:22 Grec: Êco na, ê Tii Pwicîri, âna é tòpò diri pâ muru na aranara ê
èpà, ba na ê auinabéaa, âna o naa tà tàpé na rà cèikî naa goo wà Iésu
Kériso.
††3:26 Jè—Grec: Guwà (Ipaiwà naa na pâ nee tii 26–29.)
‡‡3:27 Grec: Wà diri tàpé na upwaarà naa goo wà Kériso, âna rà coona wà
Kériso. Ucina goo pai naaco ê tûâ kâjè na èpà, ba na jè wârori ê wâro na
bwaa âmuê ma wà Kériso.
¶¶4:3 Pâ naèà ma duée imudi—é, Pâ pàara ê gòropuu.
§§4:4 Darijè naa gòropuu—Grec: É pwina naî tô jè ilàri.
r3:23 Galatia 4.3 s3:24-25 Roma 10.4 t3:26 Ioane 1.12
u3:27 Roma 6.3 v3:28 Roma 10.12 w3:29 Roma 4.13
x4:3 Kolosé 2.20 y4:4 Ioane 1.14; Roma 1.3

6 zÂ târa ma jè tâmogòori pâ jè
tèpa naîê, âna wà Pwiduée, âna é
tòpò naa na pwâranümajè ê Nyuâaê
Pwicîri kà Pwina naîê. Â ê Nyuâaê
Pwicîri, âna é cètùujè, ma jè ina
tà Pwiduée [naa na ipwàdée] pâ:
«Au! Pwiduée, Caa kôo!» 7Êkaa na
jèe ticè na piijè, ba jè jèe tèpa naî
Pwiduée. Â ée mwa naa tâjè diri ê
pâ aupwényunyuâari kà tèpa naîê,
na é tàmara ina béaa.

Cibwaa nama piiwà côwâ!
8Napwiri, âna câguwà caa tâ-

mogòori Pwiduée, â guwà tèpa
ênawéna kîri kâra pâ nari duée, jii
wà Pwiduée na é caapwi co. 9Êco
na nabàni, âna guwà jèe pâmari.
(Â nye âjupâra pâ, nye wà Pwiduée
kaa na é jèe pâmariwà.) Â, na araé,
âna ticè nii kâra pâ duée imudi, ma
pâ naèà; â ticè câmu kàra.
Wànau? Cina guwà tabiiwà wâjué

côwâ, ma guwà pitêre dàra côwâ pâ
muru bèepwiri?! Nümawà na guwà
jèu tèpa ênawéna kîri kàra côwâ?
10 aGorodà na guwà papwicîri pàra
tòotù, ma pàra parui, ma ê pàra
pàara, ma ê pàra naja? 11Auwa!
Wàra munaa piticèmuru naa goo
diri ê wakè kôo jaawà!
12Go tacoo goowà, co tèpa béeò,

naa na nee Kériso, pâ, na guwà ip-
wacèwiio, [â guwà nama tipiwà jii
diri pâ pwi bèepwiri]! Ba wâgo, [pwi
*Juif, âna jèe tipio jii ê Naèà, ba]

na go pwacèwiiwà [na câguwà caa
tèpa Juif].
Béaa, âna dau wâdé pâ tûâ kàwà

tôo, â wâdé na guwà ciburà wàrap-
wiri*. 13Na ia go mara picémara
tàwà ê *Picémara Wâdé, âna go jèe
tèepaa mariwà, gée goo pai maagé
kôo. 14Â [go tâmogòori pâ] guwà
géaa goo pwiri, êco na câguwà
caa pwatétéri tôo, ma tétâjiio. Bwa,
guwà nye tòpio pwacèwii na go pwi
*angela kà Pwiduée, ma pwacèwii
na wâgo Kériso Iésu. 15Â guwà nye
dau ipwàdée kaa, ma piêgòtùru,
ba na guwà pitu tôo. Ba guwà
ipanuâwà diri bau ê pâ wâdé kàwà
ba kôo†!
Â nabàni, âna é wâpà ê pimeaari

ma ipwàdée kàwà bèepwiri?
16Gona guwà niimiri pâ, go pwi a
cicarawà, gée goo na go ina tàwà ê
âjupâra?!

Cibwaa têre tèpa ipa-imwüruwà
17 [Go tâmogòori pâ, wà tèpa

pacâmu na rà medariwà]‡, âna rà
dau kairiwà. Êco na càra caa wàrap-
wiri, gée na âji pwâranümarà. Ba
nümarà na rà pa-ipiinariwà jiio, ba
na guwà pâra wiârà co.
18Na ia go tâa jaawà, â guwà gòo,

ba na guwà pwa na wâdé, [â guwà
pâra wiâô]. Â wâdé na guwà nye tà
wàrapwiri, wiàna tiàuo jaawà¶.
19Au, [go meaariwà] co tèpa âji

naîô! Â go po dau maagé côo, na go
niimiriwà—pwacèwii ê maagé kâra

*4:12 Dernière phrase—Grec: Jèe câguwà caa pwa tôo cèna èpà.
†4:15 2e phrase—Grec: Wâpà ê ipwàdée kàwà? Go ina tàwà pâ, béaa, âna
pwiri guwà èrù du âraporomeewà ma guwà naa tôo, wiàna pâri.
‡4:17 Wà tèpa pacâmu na rà medariwà—Côo Galatia 1.7.
¶4:18 É, Wâdé na rà imudàra ma rà pwa na wâdé na pàara na tiàuo,
pwacèwii na pàara na go tâa jaawà. Pwiri popai goo wà tàpé na rà kairi
tàpé Galatia, é, pwiri popai goo wà tàpé Galatia.
z4:6 Roma 8.15–17 a4:10 Roma 14.5; Kolosé 2.16

ilàri na é pitàmari èpo. Â o cà-
caa tipio jii pwiri, na bwaa càcaa
pâji tâbawêe ê wâro kà Kériso naa
goowà, â bwaa câguwà caa pâji
pwacèwiié. 20Êco na jèe câgo caa
tâmogòori ê pwina go pwa [ba na
go pitu] tàwà. Â po dau nümoo na
go tâa jaawà, ba na go tàpo ina ba
kîri tàwà, [êco na càcaa pâri].

Du ârailu auipwataâboro
21Gona wà pàra tàpé gée goowà,

âna nümarà na rà pitêre dàra ê
Naèà kà Moosé? Â wâdé, êco na
wâdé na rà têre bwàti ê pwina é
ina i Naèà. 22 bBa jèe wii [naa na
*Tii Pwicîri] pâ, wà *Abéraama, âna
ârailu tupédu naîê. Pwi jèpwi, [wà
Ismaël] âna wà pwina naî Agar, wà
tô ênawéna kîri kêe; â wà pwi jèpwi,
[âna wà Isaaka] âna wà pwina naî
Sara, tô âji wâdèe. Ba wà Sara, âna
câé mu caa tô ênawéna kîri kà pwi
jè âboro.
23 cWà pwina naî tô ênawéna kîri

kêe, âna pitèpaé, gée goro co ê
pwina é pwa wà pwi âboro, wà
Abéraama. Êco na wà pwina naî
tô wâdèe Sara—wà tô na pwa
tàrù kêe—âna pitèpaé, ba nye wà
Pwiduée kaa, na é pacoo ê auin-
abéaa, na pàara kêe§.
24–25Wà du ilàri bèepwiri, âna du

ucina ba kâjè, goro ê du *auip-
wataâboro [na é pwa wà Pwiduée
ba kâra ê Ba kêe]. Wà Agar, tô
ênawéna kîri kà Abéraama, âna é

ucina [goro ê Naèà, na ia é naa wà
Pwiduée târa ê Ba kêe, tèpa Juif].
Ba rà jèe pâ nau tèpa ênawéna kîri
[kâra ê Naèà] pwacèwii Agar ma wà
tèpa gòobèreè. Â ê ville [kà tèpa
Juif] *Iérusaléma, âna é pwacèwii ê
gòrojaa Sinaï wâ napô Arabie, [na ia
rà mara tòpi ê Naèà naawê]. Ba du
ére-bà, âna câmu kâra pai pii tèpa
âboro.
26–28 defNapwa naa goo wà Sara,

âna é ucina goo ê auinabéaa kà
Pwiduée, na tipi tèpa âboro jii
ê pwina piirà goo. Â pwa pwi
jè Iérusaléma, na wânidò *nap-
wéretòotù, âna pwi napô kà diri
tàpé na tipirà. Â dau wâru wàilà. Ba
jèe nye wii naa na Tii Pwicîri pâ:
Gà ipwàdée wâgà,
napô Iérusaléma
na ticè èpo'gà!
Nyabi ma ipwàdée,
wâgà na câgà caa pitàmari èpo!
Rà jèe tétâjiigà,
êco na gà mwa piétò!
O dau wâru èpo'gà
jii tô na pwa éaé!Ésaïe 54.1
Guwà côo, co tèpa béeò naa goo
Kériso, wà tèpa èpo kêe, âna nye
wàijè kaa! Üu, jè tèpa âji naîê, â
câjè caa tèpa ênawéna kîri kà pwi
jèpwi. Ba jè pwacèwii Isaaka, pwina
naî Abéraama ma wà Sara**.
29 gNapwiri, âna [wà Ismaël,

pwina naî tô ênawéna kîri, âna é
tubaèpà tà wà Isaaka]. Guwà côo,
wà pwina naîê na pitèpaé gée

§4:23 Grec: Wà pwina naî tô ênawéna kîri kêe, âna pitèpaé, wiâra ê naiiri
âboro; â wà pwi naî tô na pwa tàrù kêe, âna é pitèpa gée goro ê auinabéaa.
**4:26-28 Grec: 26Êco na tô Iérusaléma na wânidò, na é tô nyaa kâjè, âna
pwa tàrù kêe… 28Êco na wâguwà, âna guwà tèpa aéjii kà Isaaka, tèpa
naîê wiâra ê auinabéaa.
b4:22 Genèse 16.15, 21.2 c4:23 Roma 9.7–9
d4:26-28 Hébéru 12.22; Auinapàpari 21.2,10 e4:26-28 Ésaïe 54.1
f4:26-28 Roma 9.7 g4:29 Genèse 21.9–10; Ioane 8.35

goro ê auniimiri kâra âboro, âna é
tubaèpà tà pwi naîê [na pitèpaé
gée goro ê auinabéaa kà Pwiduée].
Â nabàni, âna nye tàgére ipaiwà
tâjè, na pitèpajè gée goo ê Nyuâaê
Pwicîri.
30É ina pâ wànau i Tii Pwicîri naa

goo pwi bèepwiri? Wàéni: Guwà tü
tà tô ênawéna kîri, ma wà pwina
naîê. Ba wà pwiibà, âna o câé caa
tòpi pâ wâdé jii caa kêe.Wàco pwina
naî tô ilàri na pwa tàrù kêe, âna ée
mwa tòpi diri.Genèse 21.10
31Guwà côo, co tèpa béeò naa

goo Kériso, câjè caa tèpa ênawéna
kîri kâra ê Naèà. Jè tèpa âji naî
Pwiduée na pwa tàrù kâjè††!

É jèe tipijè Kériso

5 É tipijè wà Kériso, ba na o ticè na
o mwa caa piijè côwâ. Â wâdé

na guwà cipa ba mwü pai tipiwà.
Â guwà cibwaa nama guwà tèpa
*ênawéna kîri côwâ kâra jè naèà.
2–3Guwà têre, làpé! Ba wâgo,

Paulo [pwi *apostolo] âna go ina
tàwà ba gòo pâ: Wiàna guwà
[mudàra ê pinaanapô ma wà
Pwiduée goro ê pai] pwa *kamaî
wiâra ê *Naèà, â wâdé na guwà
pitêre dàra diri pàra ére mwara gée
goro ê Naèà. Â wiàna wàrapwiri, â
piticèmuru naa goo ê pwina é pwa
ba kâjè wà Kériso!
4Wà pàra tàpé gée goowà, âna

rà o mudàra, ma rà *tàrù na ara
Pwiduée, gée goro pai pitêre dàra
kàra ê *Naèà. [Rà ipwacôoco!] Ba

péa pa-ipiinarirà jii wà Kériso, ma ê
*pimeaari imudi kà Pwiduée.
5Êco na wàijè, âna jè cèikî co, â

jè tapacîri naa na ipwàdée, ê tòotù,
na ée mwa bàra tòpijè na araé wà
Pwiduée, â o wâdé têe wàijè. Â é
pitu tâjè ê Nyuâaê Pwicîri, na pàara
na jè bwaa tapacîri ê pwi tòotù-bà‡‡.
6 hWiàna pwa kamaî tâjè, é, wiàna

càcaa pwa kamaî tâjè, â nye piticè-
muru naa goo, ba jè tâa goo wà
Kériso Iésu. Â ê pwina âjimuru, âna
êco ê cèikî kâjè [naa gooé]. Â ê
cèikî kâjè, âna é âpàpaa¶¶, wiàna jè
meaari [pàra tàpé].

Wàilàapà na nama guwà pàgà?
7 Ico tèpa béeò, guwà jèe nye

pâra bwàti [naa goo wà Kériso].
Â wàilàapà na nama guwà
pàgà jii ê naigé-bà? 8Càcaa wà
Pwiduée, ba nye wàé na é todàwà!
9 i[Ipwacôoco, ba wà pwi caapwi
âboro na é pwâ, âna pâri ma é
nama guwà cau imwüru diri.]
Pwacèwii na jè mu ina pâ: «Ê ji nari
nyaa kâra poloa, âna pwa ma é
too ê poloa.» 10 jÊco na go cèikî ba
mwü pâ, guwà o mwa tâa goo ê
auniimiri kôo, gée goo pai caapwi
kâjè naa goo Pwi Ukai.
Napwa naa goo wà pwi âboro na é

pwa ma gùmagù ê pwâranümawà,
â wà Pwiduée, âna ée mwa nye
pitèié ma pwa wârimuru têe. Nye
ipaiwà, wiàna wà pwiibà, na é pwi
âboro imaina naa jaawà.

††4:31 Grec: Câjè caa tèpa naî tô ênawéna kîri kà pwi jèpwi. Â jè tèpa naî
tô ilàri na pwa tàrù kêe.
‡‡5:5 Grec: Wàijè, âna jè tapacîri, gée goro ê cèikî, ê pai tàrù kâjè goro ê
Nyuâaê.
¶¶5:6 Âpàpaa—Manifester, montrer.
h5:6 1 Korénito 7.19; Galatia 6.15 i5:9 1 Korénito 5.6
j5:10 2 Korénito 11.15; Galatia 1.7

11 Ico tèpa béeò naa na nee wà
Kériso, câgo mu caa picémara ê pai
pwa kamaî, wiâra ê nyamanya kà
tèpa *Juif. Ba wiàna go gére wàrap-
wiri, â pwiri càra caa pi-inaô ba
èpà? Bwa! Wàéni ê pwina go picé-
mara: [É bà wà pwi *Mesia, naa
goro] ê *satauro. Â wàépwiri muru
na tanoori tèpa Juif§§.
12Napwa naa goo wà tèpa pi-

iluuriwà, âna [jèe oratôo goorà].
Wiàna nümarà na rà pwa kamaî
tàwà, â wâdé wiàna rà pitapàgà tâjii
ê jè ére paao goorà!

Pitêre dàra Nyuâaê Pwicîri
13 kJèe nye todàwà, co tèpa béeò

naa goo Kériso, ba na tâa tàrù
kàwà, â tipiwà jii diri pâ muru
na piiwà. Êco na guwà cibwaa
popa pai tàrù kàwà bèepwiri, ma
guwà pwa-imudirimuru, wiâra ê
câbawâdé kàwà na èpà. Bwa. Guwà
piênawéna kàwà jècaa naa na
pimeaari. 14 lDiri ê êre Naèà kà
*Moosé, âna é tâa na ê aupitûâri
na caapwi. Wàéni: Gà meaari tèpa
âboro*, pwacèwii ê pai pimeaarigà
côwâ.Lévitique 19.18
15Wiàna guwà ciburà pidàdàrùwà

pwacèwii ê pâ macii a piugà, â
guwà pwacôoco, ba péa tà tiàuwà.
16Wàépwiri na go ina tàwà: Guwà
pitêre dàra ê Nyuâaê Pwicîri. Ba
wiàna wàrapwiri, â o câguwà caa
pâra wiâra ê pâ câbawâdé kàwà
na èpà. 17mBa ê pâ câbawâdé kâjè
bèepwiri, âna rà cicara ê Nyuâaê

Pwicîri; â ê Nyuâaê Pwicîri, âna é
cicara pâ câbawâdé kâjè na èpà. Â
ru ipaa naa goojè. Êkaa na pitadàrù
ê pwâranümajè. 18Â wiàna é pitûâ
kàwà ê Nyuâaê Pwicîri, â o jèe
câguwà caa tâa aranara ê Naèà. [Â
wàépwiri ê êre i pwi ia go ina tàwà.]

Pwâra wakè kâra câbawâdé na èpà
19 nJè côo bwàti ê pâ tûâ kà tàpé na
rà pipanuârà, ba na rà pâra wiâra ê
pâ câbawâdé kàra:
Rà naa nümarà naa goo pâ muru na
jè kamu goo;

Rà ipuu imudi ma pàra tàpé;
Rà pwa pâ tûâ na miiri goro ê pâ
naiirà;

20Rà pwamaina pâ *ânuurumuru, â
rà pwa wâi, â rà pitêre dàra pâ
duée;

Rà piêbà, â rà piboo;
Rà pièpàri, â rà iputàmu;
Rà pipwamainarà côwâ, â rà còogai
pàra tàpé;

Rà pitadàrùrà, â rà niimiri pâ, nye
âjupâra co ê pwina rà ina naa na
jèpa puco kàra;

21Rà iari pâ neemuru pàra tàpé;
Rà ipwirié, â rà pi-ija ma pi-
wâdo pwacèwii pâ puàkà na rà
picaatâa.

Â wârumwara pâmuru na èpà na rà
pwa. Â go ina tàwà mwara ê pwina
go jèe ina pâ: Wà tàpé na rà pwa ê
pâ muru bèepwiri, âna o càra caa
tòpi ê pâ aupwényunyuâari kâra ê
*Mwaciri kà Pwiduée.

§§5:11 Tanoorirà ba wà pwi Mesia, âna pwi ukai me gée goo Pwiduée, na
ia rà tapacîê gée na biu. Càra caa côoina pâ wà Iésu, âna é pwi Mesia.
*5:14 Tèpa âboro—Grec: Pwi âboro na é tàmwünyabwerigà, é, pwi
jèneregà.
k5:13 1 Pétéru 2.16 l5:14 Roma 13.9 m5:17 Roma 7.15–23
n5:19 1 Korénito 6.9–10

Pwâra wakè kâra Nyuâaê Pwicîri
22Êco na wàéni ê pwêe na é tòpò ê
Nyuâaê Pwicîri naa na wâro kâjè:
Pimeaari;
Pipwàdée;
Pinaanapô;
Pidàpwicâari;
Piwâdéari;
Piênawéna;
Pitêre dàra;
23Pitâa na tànana;
Pitòimiri.
Â ê Naèà, âna nye âji ticè na é ina
naa goo pâ pwi bèepwiri. 24 oWàijè
na jè tèpa âboro kà Kériso Iésu,
âna jè jèe tanamiri naa goro sa-
tauro ê pâ câbawâdé kâjè na èpà.
25Â wiàna é pawârojè ê Nyuâaê
Pwicîri, â wâdé na jè nama é pitûâ
kâjè. 26 pJè cibwaa pipwamainajè,
ma pipaarijè! Jè cibwaa pigàdàra
ma piputàmu! Â jè cibwaa piêbà ma
piboo!

Bénabwé popai

6 qTèpa âji béeò naa goo wà
Kériso, wiàna guwà pâmari pâ,

wà pwi jè béewà, âna é gére pwa
na èpà, â wâdé na guwà popaé
me côwâ naa na naigé na wâdé.
Wàépwiri ê napârawà, wiàna guwà
[ina pâ guwà] cimwü† naa na pai
wâro kàwà wiâra ê Nyuâaê Pwicîri.
Â guwà ina ba kîri têe. Â guwà
ipwacôoco, wâguwà diri, ba péa
dàtiwà mwara, ma guwà pwa ê
pwina èpà. 2 rGuwà pitu tàwà jè-

caa, ma pitûri ê nakake kàwà. Â,
naa wàrapwiri, â guwà pitêre dàra
ê aupitûâri kà Kériso [pâ, na jè
pimeaarijè, ba wàépwiri ê âji *Naèà
kâjè].
3Wiàna é niimiri wà pwi jèpwi

pâ, pwamuru naa gooé, â wà pwi-
ibà, âna é pitanami, ba nye piticè-
muru naa gooé! 4Êkaa na, gà cib-
waa ciburà côo pwi jèpwi, ba na gà
ipwamainagà jiié. Gà nye pitèi côwâ
ê pâ tûâ'gà. Â wiàna wâdé, â pâri
ma gà ipwàdée goo. 5 sBa wâdé na
jè nye côo jècaa ê pâ jèpa tûâ kâjè.
6 tJèpwi mwara: Wâdé na guwà

ipâdi ê pâ wâdé kàwà ma wà pwina
é pacâmuriwà goo ê Popai.

Jè piûnyari pwina jè câmi
7 uGà ipwacôogà naa goro ê

càragà! Gà cibwaa niimiri pâ gà o
cârü na ara wà Pwiduée‡! Ba gà o
nye piûnyari ê pwina gà câmi. 8Ba
wiàna jè câmi, wiâra pâ câbawâdé
kâjè na èpà, â jè o mwa piûnyari
ê pwâra bà, ma pai tubatiàujè.
Êco na, wiàna jè câmi wiâra pwina
nüma ê Nyuâaê Pwicîri goo, â jè
mwa piûnyari ê *wâro dàra gòiri jaa
Pwiduée. 9Êkaa na jè cibwaa nama
oratâjè, ma jè pwa ê pwina wâdé!
Â jè cibwaa pipanuâjè! Ba o mwa
tèepaa ê tòotù, na jè mwa piûnyari
[ê aupwényunyuâari]. 10Gée goo
kaa diri pwiri, â jè popa ê pàara na
tâa tâjè, ba na jè pwa na wâdé tà
diri tèpa âboro. Â jè dau wàrapwiri
tà tèpa cèikî béejè!

†6:1 Wiàna guwà ina pâ guwà cimwü—Grec: Wà tàpé gée goowà na rà
cimwü. É ina pwiri wà Paulo, ba na é tatéerà, ba rà pi-ina kàra.
‡6:7 2e phrase—Grec: O câjè caa gàdà wà Pwiduée.
o5:24 Roma 6.6; Kolosé 3.5 p5:26 Filipi 2.3 q6:1 Mataio 18.15
r6:2 Roma 15.1 s6:5 Roma 14.12 t6:6 1 Korénito 9.11,14
u6:7 Roma 8.13

Ipicijii
11Wâgo Paulo, na go cipa i bépwa

tii¶, ba na go tubanabwé i tii.
Guwà côo pâ aupwa âmu maina
na go pwa! 12 [Wàéni ê pwina go
ina tàwà]: Guwà ipwacôowà goo wà
tàpé na nümarà na rà pwa *kamaî
tàwà!
Rà wàrapwiri, ba na rà wâdéarirà

tèpa âboro. Ba wâgotàra [goo wà
tèpa *Juif]. Ba [wiàna rà picémara
ê popai goro ê pai bà kà Kériso] naa
goro *satauro, â o péa tubaèpà tàra.
13Pwiri gére pwa kamaî tàra, êco na
càcaa âji nümarà na rà pitêre dàra
ê Naèà kà *Moosé. Nümarà co na rà
pi-ina kàra, na ara tèpa Juif. Wâdé
tàra na rà ina pâ, nye wàilà kaa,
na rà nama guwà tòpi ê nyamanya
bèepwiri kà tèpa Juif§.
14Auwa! Wâgo, âna câgo caa pi-

ina kôo goro ê muru na wàrapwiri.
Go inapàpari co ê pai bà kà wà Pwi
Ukai kâjè Iésu Kériso, naa goro sa-
tauro. Â gée goo kaa pwiri, â câ
mwa caa âjimuru tôo diri pâ tûâ, na
dau pwamuru naa goo naa na pé
gòropuu bèeni. Pwacèwii na rà jèe
bà diri pâ pwi bèepwiri naa gooò. Â

wâgo, âna pwacèwii na go jèe bà,
naa na càra gòropuu**.
15 vWiàna pwa kamaî tâjè, é,

wiàna càcaa pwa kamaî tâjè, â nye
piticèmuru naa goo. Ê pwina pwa-
muru naa goo, âna, naa tòotéri ê
pai wâro kâjè. Ba wà Pwiduée, âna
é nama jè tèpa âboro na jèe bwaa
âmuê.
16Wâguwà na guwà wâro wiâra

ê aupitûâri kôo bèepwiri, âna nye
wâguwà kaa ê âji Ba kà Pwiduée††—
ê Ba *Isaraéla [na bwaa âmuê]!
Wâdé na é cau *pwényunyuâariwà
diri wà Pwiduée ma naa tàwà ê
pinaanapô kêe!
17 w[Go tubanabwé naa goo pai

ina wèe pâ]: Wà tàpé na rà ci-
carao‡‡, âna wâdé na rà coo! Ba
[nye wà Iésu kaa na é naa tàrù kôo.
Â] go jèe dau pwamaagé côo na go
wakè ba kêe. Â pâ aurumuru na wâ
naiio, âna nye câmu kêe.
18Tèpa cèikî béeò, wâdé na é

pwényunyuâariwà wà Pwi Ukai kâjè
Iésu Kériso, gée goo ê *pimeaari
imudi kêe!

Cidòri nyuâawà! Amen!

¶6:11 Wâgo Paulo, na go cipa i bépwa tii—Na ia é pwa tii, â é tùra, â wà
pwi jè âboro (secrétaire), âna é wii ê pwina é ina. Êco na é popa ê bépwa
tii wà Paulo, ba na é pwabwàcu tàra.
§6:13 Grec: Ba wà tàpé na pwa kamaî tàra, âna càra caa pâra wiâra ê
Naèà. Êco na wâdé tàra na pwa kamaî tàwà, ba na rà pi-ina kàra goo ê
naiiwà.
**6:14 Grec: Êco na wâgo, âna câgo caa pi-ina kôo, â go pi-ina kôo co,
goro ê satauro kà Pwi Ukai kâjè Iésu Kériso. Gée gooé, âna jèe tanamiri
naa goro satauro ê gòropuu ba kôo, â wâgo mwara ba kâra gòropuu.
††6:16 …Âna nye wâguwà kaa e âji Ba kà Pwiduée—é, …Bau ê âji Ba kà
Pwiduée.
‡‡6:17 Cicarao—Grec: Pi-iluurio. Pwiri popai goo wà tèpa pwa pupûra na
rà tèpa pwâ, na rà ina pâ, câé caa pwi âji apostolo wà Paulo. É, pwiri ora
tà Paulo goo wà tàpé Galatia na rà ciburà pi-iluurié goro pai nümarà dàra
pâra wiâ ê Naèà kà Moosé.
v6:15 2 Korénito 5.17; Galatia 5.6 w6:17 2 Korénito 4.10

Tii kà Paulo
tà tàpé

Éféso
Bétapoo popai

Wàilàapà na wii tii bèeni?

Wà Paulo, pwi *apostolo.

É wii wiidà?

Nabibiu kâra *naja 60 ma 62, na
pai tapoo tâa kà Paulo na kara-
puu wâ *Roma (Apostolo 28.30–31).
Na pwi pàara bèepwiri, âna é wii
mwara tii tà Philémon, ma tii tà tàpé
Filipi ma tàpé Kolosé.

É wii tâî?

Tà tèpa cèikî na càra caa tèpa
*Juif, wâna province Asia (Turquie
nabà). Rà tâa na ville Éféso ma pàra
ére na wâmwünyabweri wê. Munaa
é wii, ba na o pûra paé, naa na
pâ wâra pwapwicîri. Câé caa tâ-
mogòori diri tèpa âboro na é wii tàra
(côo 1.15; 3.2), ba é wii 4, é, 5 naja
gée na càùru pai tâa kêe wâ Éféso
(Apostolo 19.10), â jèe pipâra pâ ê
*Picémara Wâdé.

Cina é wii?

É wii, ba na é paari tâjè tèpa cèikî
pâ, po dau maina awé *aupwényun-
yuâari na é pinaigé mee wà Iésu
Kériso. Â é pwa pupûra tâjè ma jè
wârori ê wâro na wâdé tà Pwiduée.

Dà êre ê tii bèeni?

Dau pwényuâa wà Pwiduée, ba
é niimiri, gée na biu, pâ, na ée
mwa naa tâjè diri pâ wâdé kêe.
Gée goro ê *pimeaari imudi kêe,
â é upajè jii pâ èpà kâjè, â é naa
tâjè ê *âji wâro jaaé. Â é naa tâjè
ê autâa wâ *napwéretòotù ma wà
Kériso, ma diri aupwényunyuâari
kêe—aupwényunyuâari nabà, ma
aupwényunyuâari na o mwa me. É
wàrapwiri, gée goro ê pai tâa kâjè,
goo wà Kériso (2.6).
Gée goo kaa pwiri, â caajurijè ma

wà diri tèpa cèikî naa goo Kériso,
ma jè caapwi wâra pwapwicîri. Wâru
pâ ucina goo ê wâra pwapwicîri na
é ina wà Paulo. Ba jè pwacèwii ê naii
Kériso (1.22–23); â jè pwacèwii ê wâ
kà Pwiduée (2.19–22); â jè pwacèwii
tô wâdà Kériso (5.23–32).
Wiàna wàrapwiri, â wâdé na jè
wârori ê wâro na wâdé tà Pwiduée:
• Jè wakèri ê âraimeai na é naa
tâjè ê Nyuâaê Pwicîri, ba na jè
pagòo ê wâra pwapwicîri (4.1–
16);

• Jè tétâjii diri ê pâ tûâ ma càra
na miiri, â jè wâro na pwéelaa
(4.17–5.20);

• Jè wâro na ê pimeaari ma
ipakîrijè naa na tâa kâjè (5.21–
6.9).

É taniimiri tâjè wà Paulo pâ, jè tèpa
coda kà Kériso na ipaa dà *Caatana
ma ê pàtàmara èpà. Êkaa na wâdé
na jè popa diri ê neemuru paa, na é
naa tâjè wà Pwiduée (6.10–20).
Wâru pâ popai na pwényuâa na pwi
tii bèeni goo pâ pwi bèepwiri:
• Pimeaari kà Pwiduée (1.5, 2.4
ma pàra nee tii)

• Nyuâaê Pwicîri kà Pwiduée
(1.13–14 ma pàra nee tii)

• Popai kà Pwiduée (1.13; 5.26;
6.17)

Pai pitàgoo tii tà tàpé Éféso

Ipwabwàcu (1.1–2)
Aupwényunyuâari na é naigémee

Iésu Kériso (1.3–3.21)
É pwapwicîri ba kà tèpa cèikî wà

Paulo (1.15–23)
Béaa, âna jè bà; nabà, âna jè wâro

(2.1–10)
Jè caapwi naa goo Kériso (2.11–

22)
Auniimiri kà Pwiduée gée na biu

(3.1–13)
Dau maina pimeaari kà Kériso ba

kâjè (3.14–21)
Pai wâro kâjè naa na picaatâa na

bwaa âmuê (4.1–6.24)
Wâro kâjè na bwaa âmuê (4.17–

32)
Wâdé na jè wârori wâro kà tèpa âji

naî Pwiduée (5.1–20)
Pai wâro kà tèpa pwârawâ na rà

cèikî (5.21–6.9)
Neemuru paa kâjè (6.10–20)
Ipicijii (6.21–24)

Ipwabwàcu

1 xWâgo, Paulo, na pwa tii tàwà,
wâgo pwi *apostolo kà *Kériso

Iésu, wiâra ê câbawâdé kà Pwiduée.
[Ba é cùruo pâ, ba na go picémara
ê popai kêe.] Go wii tàwà, wâguwà
tèpa âboro kêe, na Éféso¶¶ [ma naa
na pàra ére mwara]—wâguwà, na
guwà cimwü naa na cèikî, naa goo
Kériso Iésu, â guwà caapwi ma wàé.
2Wâdé na tà tàwà ê *pimeaari

imudi ma pinaanapô, na me gée

goo Pwiduée kâjè ma Pwi Ukai Iésu
Kériso. Cidòri nyuâawà!

aupwényunyuâari
naigé mee iésu kériso

(Naporomee 1–3)
3 yWâdé na jè pwamaina Pwiduée!

Wàé, na é Pwiduée ma Caa kà Pwi
Ukai kâjè Iésu Kériso. Ba é naa
tâjè, gée napwéretòotù, êdiri pâ
*aupwényunyuâari kêe. Ba é nama
cidòri ê nyuâajè, gée goro na jè
caapwi ma wà Kériso.
4 zBéaa kâra na é tapoo ê gòropuu

wà Pwiduée, âna é jèe mara pitòri-
garijè, ba na jè tèpa âboro kêe, na
é naigé mee Kériso. Â nümee na
jè tâbawêe, ma ticè èpà goojè, na
araé. Ba dauwânümee tâjè, 5 aâ gée
goo ê pimeaari kêe, âna é niimiri
gée na biu pâ, na ée mwa nama jè
tèpa naîê, goo wà Iésu Kériso. Nye
câbawâdé kêe, êkaa na é pacoo.
6Wâdé na jè pwamainaê, ma

picagòtùé. Ba dau maina ma
muugère ê pimeaari imudi kêe ba
kâjè! Ba é naa piticèmuru naa goo
tâjè ê pâ aupwényunyuâari kêe, na
é naigé mee Pwina naîê, na dau
wânümee têe. 7 bÂ jè jèe caapwi
ma wàé. Â é jèe tipijè [wà Pwiduée]
â é jèe pwanauri ê pâ èpà kâjè,
gée goro ê domii kà Kériso [na
joro na ia é bà ba kâjè]. Nye dau
maina kaa, ê pimeaari imudi kêe,
8na é naa tâjè, na ticè câmu goo.
Â é naa tâjè diri ê tàmanga, ma
autâmogòorimuru§§.

¶¶1:1 Na Éféso—Pâ popai bèepwiri, âna nye tiàu na pàra Tii Pwicîri naa na
grec.
§§1:8 É, É pwa pwiri gée na tàmanga ma autâmogòorimuru kêe.
x1:1 Apostolo 18.19–21, 19.1 y1:3 Éféso 2.6 z1:4 Ioane 15.16
a1:5 Ioane 1.12 b1:7 Éféso 2.7; Kolosé 1.14

9 cÉ paari tâjè ê auniimiri kêe ma
câbawâdé kêe, na ia tàbinyiri béaa.
Â éemwa pacoo tâjè, goo wà Kériso,
10 dna pàara, na é jèe mara pa-
coo béaa. Ée mwa panaimari diri
ê pwina [é tapoo] na wânidò nap-
wéretòotù, ma naaniboo gòropuu. Â
ée mwa cau tòpòrà diri, na aranara
pitûâ kà Kériso.

É pitòrigarijè gée na biu Pwiduée
11–12 eWàibà, âna é pitòrigaribà

wà Pwiduée—wàibà na bà mara
cèikî naa goo Kériso, ma tapacîê. Â
é niimiri, gée na biu, na é pwa ma
bà tèpa âboro kêe, gée goro na bà
caapwi ma wà Kériso. Â é pwa ma
wàrapwiri, ba na é pacoo ê auniimiri
kêe. Â ê câbawâdé kêe âna, na bà
inapàpari ê pai maina ma muugère
kêe.
13Wâguwà mwara, âna guwà têre

ê popai na âjupâra. Â ê popai
bèeni, âna ê *Picémara Wâdé, pwi
Picémara Wâdé na [é pame wà
Pwiduée, ba na é] pa-udòwà goo,
[ma naa tàwà ê *âji wâro jaaé].
Guwà jèe têreê, â guwà jèe cèikî
naa goo wà Iésu Kériso. Â [é inapà-
pari wà Pwiduée, pâ, guwà jèe tèpa
âboro kêe. Ba] é naagée naa goowà
ê câmu kêe—ê *Nyuâaê Pwicîri,
pwacèwii auinabéaa kêe.
14 fÂ ê Nyuâaê Pwicîri bèepwiri,

âna é pâbéaa kâra ê pâ wâdé kêe,
na naa tâjè, tèpa âboro kêe. Â gée
goo pwiri, âna jè tâmogòori pâ, jè
o mwa tòpi diri ê pâ wâdé kêe. Â o
tipijè bamwara, jii ê èpà. Wâdé na jè

cagòtù wà Pwiduée, na é maina ma
muugère!

É pwapwicîri ba kà
tèpa cèikî Paulo

15–16Gée goro diri ê pâ pwi bèep-
wiri [na é pwa wà Pwiduée, ba
kàwà] âna go ciburà niimiriwà, naa
na pwâra pwapwicîri kôo. Â go
ciburà pwaolé têe goowà. Ba go
têre ê jèkutâ goowà, pâ, guwà dau
cèikî naa goo Pwi Ukai Iésu, â guwà
meaari diri tèpa âboro kêe.
17 g[Na go pwapwicîri ba kàwà] â

go ilari jii Pwiduée pâ, na é pitu tàwà
ma guwà tâmogòorié bwàti, goro ê
Nyuâaê Pwicîri kêe. Ba ê Nyuâaê
Pwicîri, âna ée mwa paari tàwà
ê âji pai pwa goo wà Pwiduée*—
wà Pwiduée kà Pwi Ukai kâjè Iésu
Kériso, ma Pwi Caa, na é dau maina
ma muugère awé. 18Go ilari jiié pâ,
naa pwéelaa tàwà bwàti, naa na
pwâranümawà [ê pâ popai bèeni]:
Ê câmawà, na guwà tapacîri goro
cèikî, gée na càùru ê pai todàwà
kêe;

Ê pâ wâdé kêe, na dau maina ma
muugère, na ée mwa naa târa diri
tèpa âboro kêe;

19 hÊ pàtàma Pwiduée, na dau
maina awé, ba kâjè, wàijè tèpa
cèikî naa gooé.

Nama Kériso na é pitûâ kâra diri
Wà Pwiduée, âna é paari ê nii ma

pàtàmee, 20 ina é pawâro côwâ wà
Kériso, gée na aubà, â é nama é tâa

*1:17 Ê âji pai pwa goo wà Pwiduée—é, …goro pâ muru. Révélation. É
paari tâjè ê Nyuâaê Pwicîri, naa na nyuâa, ê pâ namuru na câjè caa tâ-
mogòori, goro ê tàmanga kà tèpa âboro.
c1:9 Roma 16.25 d1:10 Kolosé 1.16,20 e1:11-12 Roma 8.28–29
f1:14 2 Korénito 1.22 g1:17 Kolosé 1.9 h1:19 Kolosé 1.11
i1:20 Psaume 110.1; 2 Korénito 13.4; Kolosé 2.12

gòro îê étò, naa napwéretòotù. 21 jÂ
é nama é pitûâ kâra diri—pâ pitûâ,
ma duée†, ma pàtàmee—[naa
gopaérenao, ma wâni gòropuu]; na
pàara napô bèeni, ma na pàara
napô na o mwa me. 22 kÜu, é cau
tòpò diri wà Pwiduée, na aranara ê
pitûâ kà Kériso.
Â é nama é pwi ukai kâra ê wâra

pwapwicîri kêe, 23 lna pwacèwii ê
âji naiié. Â [wà Kériso, âna pwi
pûruê; â] ru tâbawêe. Â êdiri pâ na-
muru, na é tòpò wà Pwiduée, âna rà
tâbawêe‡, naa goo Kériso.

Béaa âna jè bà;
nabà âna jè wâro

2 mBéaa, âna guwà tèpa âboro
bà, [ba càcaa tâa tàwà ê *âji

wâro] gée goro pâ tûâ kàwà na èpà,
ma pai càcaa pitêre dà Pwiduée
kàwà. 2 nBa ia guwà wâro pwacèwii
tèpa âboro gòropuu na rà pwa na
èpà. Â guwà pitêre dà *Caatana,
pwi caa kà tèpa duée, na rà pitûâ
naa na ére gopaérenao ma wâni
gòropuu. Wàé na é pitûâ kà diri tàpé
na tàutàra na rà pitêre dà Pwiduée.
3 oÂ béaa, âna wàijè, âna jè cau
pwacèwiirà. Ba jè pâra wiâra ê au-
niimiri ma câbawâdé kâjè, na èpà.
Â jè pwa diri ê pwina nümajè na jè
pwa goro ê naiijè. Â jè tapacîri ê
wârimuru gée jaa wà Pwiduée. Ba
é putàmu naa goo diri tèpa âboro
gòropuu, na rà tèpa pwa na èpà.

Jè wâro gée goo pimeaari kêe
4–5 pBéaa, âna jè tèpa âboro bà

[na ara Pwiduée] gée goro ê pâ
èpà kâjè. Êco na dau wânümee tâjè,
ba dau maina ê pimeaari kêe. Â
é naa tâjè ê âji wâro, gée goro ê
pai tâa kâjè goo Kériso. Üu, guwà
udò, gée goro co ê *pimeaari imudi
kà Pwiduée. 6 qÉ dàgòtùjè, gée na
aubà, ma wà Kériso Iésu, â é naa
tâjè ê autâa *napwéretòotù, ma wà
Kériso. Â é wàrapwiri, gée goro ê pai
tâa kâjè, goo wà Kériso. 7Ba nüma
wà Pwiduée, na é paari dàra gòiri,
pâ, daumaina awé ê pimeaari imudi
kêe, ma dau wâru awé ê pâ aup-
wényunyuâari ma ê pâ wâdé kêe,
na é naa tâjè naa goro piticèmuru
naa goo, na é pinaigé mee Kériso
Iésu.
8Ba guwà jèe udò, gée goro

ê pimeaari imudi kà Pwiduée, na
naigé mee ê cèikî kàwà. Ê pai jèe
udò kàwà, âna càcaa gée goowà.
Ba ê âraimeai, na é naa tâjè [piticè-
muru naa goo] wà Pwiduée. 9 rÂ cà-
caa wàrapwiri goo ê pâ tûâ kàwà,
ba naa càcaa pâri, ma guwà pi-ina
kàwà goo! 10 sBa wàijè âna jè pwâra
wakè kà Pwiduée, na ia é jèe nama
bwaa âmuê ê wâro kâjè. É pwa na
wàrapwiri, ba na jè tèpa ciburà pwa
pâ tûâ na wâdé. Â ê pâ tûâ bèepwiri,
âna é tòpò béaa, naa na câbawâdé
kêe ba na jè mwa pwa.

†1:21 Duée—Côo Éféso 2.2.
‡1:23 Rà tâbawêe, naa goo Kériso… Pai ina wèe pâ, diri pâ muru na é tòpò
wà Pwiduée, âna kà Kériso, â wàé, Kériso, âna é tâa goorà, â é naa tàra ê
wâro. É, Wà Kériso, âna é tâbawêe goo diri pâ muru na é tapoo Pwiduée.
j1:21 Kolosé 1.16, 2.10 k1:22 Psaume 8.7
l1:23 Roma 12.5; Éféso 4.10,15; Kolosé 1.18 m2:1 Kolosé 1.21, 2.13
n2:2 Kolosé 3.7; Tito 3.3 o2:3 Kolosé 3.6 p2:4-5 Roma 6.13 q2:6
Kolosé 2.12 r2:9 1 Korénito 1.29–31; 2 Timotéo 1.9 s2:10 Tito 2.14

Jè caapwi naa goo Kériso
11Wà tèpa *Juif, âna rà ina goorà

pâ ‘tèpa pwa *kamaî tàra’. Â rà
pi-ina kàra goo¶. Â wâguwà, na
câguwà caa tèpa Juif, âna rà ina
goowà pâ ‘tàpé na càcaa pwa kamaî
tàra’.
Napwa naa goo ê pwa kamaî, âna,

ê pwina po pwa na naiiri âboro co.
Êco na wâdé na guwà niimiri pâ,
béaa, âna câguwà caa tèpa âboro
na Ba kà Pwiduée.
12 tNa pwi pàara bèepwiri, âna

câguwà caa tâmogòori pâ, wàilàapà
Kériso§, [wà pwi *Mesia, na é pa-udò
ê Ba kà Pwiduée]. Ba câguwà caa
tèpa âboro, na ê Ba *Isaraéla, na é
pitòrigari wà Pwiduée. Â ticè kàwà,
gée goro ê pâ *auipwataâboro, ma
auinabéaa kà Pwiduée. Â, na guwà
wâro na ê gòropuu bèeni, â o nye
ticè aupwényunyuâari jii Pwiduée,
na guwà o wâari. Ba câguwà caa tâ-
mogòorié, 13 uâ guwà tâiti jiié.
Êco na, nabàni, âna guwà jèe

medarié, ba guwà tâa goo Kériso
Iésu, gée goro ê domii kêe [na joro
na ia é bà ba kàwà].
14 vWà Kériso, âna jèe wàé, pwi

pinaanapô kâjè. Â é dànaimarijè,
ma jè caapwi Ba, wàibà tèpa Juif,
ma wâguwà** mwara, na câguwà
caa tèpa Juif. Ba ûna é bà naa

goro *satauro, â é ténoori ê auba
wânabibiu kâjè, na bari goro ê pai
pièpàrijè.
15 w[Wàibà tèpa Juif, âna bà pâra

wiâra] ê Naèà kà *Moosé, â dau
wâru pâ pitûâ, ma nyi nari naèà
goo. [Êco na nabàni] âna ticèmuru
naa goo diri ê Naèà, gée goro ê
pwina é pwa wà Kériso. Ba é tòpò
ê pinaanapô, naa nabibiu kâbà ma
wâguwà, na câguwà caa tèpa Juif. Â
é naanaimarijè, ba na jè caapwi Ba,
na jè tâa gooé.
16 xJèpwi mwara: É tòpò

pinaanapô mwara, naa nabibiu
kâjè diri, ma wà Pwiduée, gée goro
ê pai bà kêe, naa goro satauro. Â é
nama tiàu ê pai pièpàrijè.
17 yÜu, wà Kériso, âna é tèepaa

me, nau inapàpari ê *Picémara
Wâdé na pame ê pinaanapô. Â é
picémara tàwà [wâguwà na câguwà
caa tèpa Juif] na guwà tâiti jii
Pwiduée. Â é picémara tâbà [wàibà
tèpa Juif] na bà tàpo tàmwünyabw-
eri Pwiduée.
18Gée goo kaa ê pwina é pwa wà

Kériso, âna wàijè diri—tèpa Juif ma
tàpé na càra caa tèpa Juif—âna jèe
pâri ma jè pâra mari wà Pwiduée
Caa kâjè. Â jè cau pâra naa jaaé,
gée goro ê Nyuâaê Pwicîri kêe, na
é caapwi co.

¶2:11 Rà pi-ina kàra goo—Ba ê kamaî, âna câmu kâra pai pitòrigarirà kà
Pwiduée, ba na rà pwi Ba kêe.
§2:12 Câguwà caa tâmogòori pâ, wàilàapà Kériso—Grec: Tiàu Kériso
goowà.
**2:14 Wàibà…wâguwà—É pwi Juif wà Paulo; â càra caa tèpa wàrapwiri
wà tàpé Éféso.
t2:12 Roma 9.4; Kolosé 1.21 u2:13 Kolosé 1.20
v2:14 1 Korénito 12.13 w2:15 Kolosé 2.14
x2:16 Zakarie 9.10; Kolosé 1.20,22 y2:17 Ésaïe 57.19

Jè tèpa âboro pwârawâ kêe
19 zÊkaa na, wâguwà tàpé na

câguwà caa tèpa Juif, âna câguwà
caa tèpa pârame, â câguwà caa pwi
Ba na ité. Guwà jèe tèpa âboro kà
Pwiduée, â guwà tò naa na tâa kêe,
pwacèwii diri pàra tèpa âboro kà
Pwiduée.
20 aJè pwacèwii ê wâ, na bari naa

gòro ê pàaé [na cimwü]. Ê pàara wâ,
âna wà tèpa *apostolo, ma wà tèpa
*péroféta††. Â ê atü pàara wâ na âji
êkêe, âna wà Kériso. 21 bÂ wàé na é
pwa ma é pimaina too ê wâ—[wàijè
na jè cèikî naa gooé]—ma pâ nau
wâra pwapwicîri kà Pwiduée.
22 cWâguwà [na câguwà caa tèpa

Juif] âna guwà tèpa atü mwara naa
goro ê wâ bèepwiri, gée goo ê
pai tâa kàwà goo Kériso. Â ipaiwà
mwara naa goobà, tèpa Juif. Â é
wâro, na ê wâ bèeni, ê Nyuâaê
Pwicîri kà Pwiduée‡‡.

Auniimiri kà Pwiduée gée na biu

3 1–2 de[Wà Pwiduée, âna é
caajurijè—wàibà tèpa *Juif,

ma wâguwà na câguwà caa tèpa
Juif.] Â gée goo kaa pwiri, na
wâgo, Paulo, âna go piênawéna kà
Kériso Iésu, na go wakè ba kàwà.
Â nabàni, âna go tâa na karapuu
gée goro ê wakè bèepwiri ba
kàwà. Gona câguwà caa tâmogòori
pwiri? Ba wà Pwiduée, naa na pai
wâdé kêe, âna é naa tôo ê wakè

bèepwiri, ba na é pacoo ê auniimiri
kêe.
3 fCâé caa inapàpari ê auniimiri

kêe bèepwiri, gée na autapoo goo.
Êco na nabàni, âna é paari tôo. Â
go mwa gére tapoo ina tàwà, naa
na tii bèeni. 4Â, na guwà pûra, â
guwà o tâmogòori, ê pwina go tâ-
mogòori, wâgo, naa goro ê auniimiri
kêe bèepwiri [na é pacoo] goo wà
Kériso.
5Béaa, âna ticè âboro na tâ-

mogòori bwàti pwiri. Êco na é jèe
nama pwéelaa wà Pwiduée, goro ê
Nyuâaê Pwicîri kêe, tà tèpa âboro
na é pitòrigarirà—tà tèpa apostolo
ma *péroféta kêe.
6 gWàéni ê auniimiri kêe: Wiàna

rà tâa goo Kériso Iésu wà tàpé
na càra caa tèpa Juif, âna rà jèe
pâra nau pwacèwii tèpa Juif, ba jèe
pâra nau caapwi Ba¶¶. Â rà cau
tòpi ê pâ wâdé ma aupwényun-
yuâari kà Pwiduée. Â ê auinabéaa
kà Pwiduée, âna kàra diri. Wàépwiri
kaa ê *Picémara Wâdé!

Cùru Paulo ba na é picémara
7–8 hiWâgo, âna piticèmuru naa

gooò, jii diri tèpa âboro kà Pwiduée.
Êco na [é dau pwabwàti tôo, â] é
pitòrigario, ba na go pwi ênawéna
kêe, goro ê *pimeaari imudi kêe. Â é
wakè gooò goro pàtàmee, ba na go
inapàpari ê Picémara Wâdé kêe, tà
tàpé na càra caa tèpa Juif. Â go ina
tàra diri pâ aupwényunyuâari kêe,

††2:20 Apostolo…péroféta—Côo Éféso 4.11.
‡‡2:22 Dernière phrase—é, É wâro na ê wâ bèepwiri wà Pwiduée, goo ê
Nyuâaê Pwicîri.
¶¶3:6 Caapwi Ba—Grec: Caapwi naiiri âboro.
z2:19 Éféso 3.6 a2:20 1 Korénito 3.11 b2:21 1 Korénito 3.16
c2:22 1 Pétéru 2.5 d3:1-2 Filipi 1.7,13 e3:1-2 Kolosé 1.25
f3:3 Éféso 1.9–10; Kolosé 1.26 g3:6 Éféso 2.13,16–19
h3:7-8 Kolosé 1.25 i3:7-8 1 Korénito 15.9–10

na piêdòmawéna awé na é naa tâjè
na jè tâa goo Kériso.
9É cùruo pâ, ba na go paari târa

diri pâ âboro ê pai pwa kêe na é pa-
coo ê auniimiri kêe, na ia tàbinyiri
gée na autapoo goo, na ia é tòpò
diri pâ muru. 10Â [paari mwara]
tà diri tèpa pitûâ ma pàtàmee,
naa gopaérenao ma nidò *nap-
wéretòotù, pâ, po daumaina ê autâ-
mogòorimuru kêe, wàé Pwiduée, na
wâru pai pwa goo. Ba rà o côo [pai
caapwi kà tèpa Juif, ma wà pàra
tàpé, naa na] ê wâra pwapwicîri
kêe§§.
11Diri pâ pwiibà, âna é jèe nye ni-

imiri, gée na autapoo goo, pâ na ée
mwa pwa. Â é pacoo, goo wà Kériso
Iésu, Pwi Ukai kâjè.
12 jWàijè, âna jè tâa goo Kériso, â

jè cèikî naa gooé. Â gée goo kaa
pwiri, âna pwa tàrù kâjè, ma jè
medari Pwiduée, ma jè tâa jaaé. Â
câjè caa piwâ [â càcaa wâgotâjè].
13Â êkaa, na go ina tàwà pâ, na

guwà cibwaa pidumapiê, goro ê pai
tâa na aré kôo, ba kàwà. Ba gée goo
kaa ê pai tâa na aré kôo, [âna pi-
maina too ê cèikî kàwà]. Â o naa
tàwà ma guwà tâa jaa Pwiduée na
ê pai maina ma muugère kêe*!

Dau maina pimeaari
kà Kériso ba kâjè

14Go tùu jùruo ara Pwiduée Caa,
[na go pinünüma naa] goo pwiri.

15Ba wàé pwi Caa kà diri tàpé na
rà wânidò napwéretòotù, ma wâni
gòropuu. Â é nama jè cau tèpa
âboro na jè caapwi Ba†. 16É dau
maina ma muugère, â dau wâru
pâ wâdé ma aupwényunyuâari kêe.
Â go ilari jiié, pâ, ée mwa dau
pagòowà, goro ê Nyuâaê Pwicîri
kêe, ba na cimwü ê pwâranümawà.
17 kWâdé na é tâa na pwâranü-

mawà wà Kériso, gée goro ê cèikî
kàwà! Wâdé na [guwà pwacèwii
ê upwâra na gòo, na] ê wàé,
âna wâgòro, naa na pimeaari kêe.
18Â, na wàrapwiri, na wâguwà, ma
diri pàra tèpa âboro kà Pwiduée,
âna guwà tâmogòori bwàti pâ, ê
pimeaari kà Kériso, âna po dau
maina awé‡. 19Ba é piwéna jii ê
autâmogòori kâjè tèpa âboro. Â
wâdé na é dipitiri ê wâro kàwà wà
Pwiduée, goro ê pai tâbawêe kêe.
20É wakè goojè wà Pwiduée, goro

ê pàtàmee na dau maina. Â pâri ma
é pwa ê pâ muru naa goojè, na dau
maina awé, jii ê pwina jè niimiri pâ,
jè ilari jiié.
21Wàijè ê wâra pwapwicîri kêe, na

jè tâa goo Kériso Iésu, âna wâdé na
jè pwamainaê taaci dàra gòiri awé!
Amen! Wâdé na wàrapwiri!

§§3:10 Ba rà o côo…ê wâra pwapwicîri kêe—é, Rà o mwa tâmogòori pwiri,
gée goro ê pai picémara ê Picémara Wâdé kâra wâra pwapwicîri. Grec:
Gée goro ê wâra pwapwicîri.
*3:13 Dernière phrase—Grec: Ba wàrapwiri ê pai maina ma muugère
kàwà.
†3:15 Â é nama jè cau tèpa âboro na jè caapwi Ba—Grec: É pitunee târa
pâ jèpa wâao.
‡3:18 Po dau maina awé—Grec: Large, long, haut et profond.
j3:12 Ioane 14.6; Roma 5.2 k3:17 Ioane 14.23; Kolosé 1.23, 2.7

pai wâro kâjè naa na
picaatâa na bwaa âmuê

(Naporomee 4–6)

4 lGo tâa na karapuu, ba go
piênawéna kà Pwi Ukai. Â go

tacoo goowà, ma [guwà niimiri
diri ê pwina é pwa ba kàwà wà
Pwiduée, â] guwà wârori ê wâro
na wâdé têe. Ba é todàwà, ba na
guwà tèpa âboro kêe. 2mWâdé na
guwà ciburà ipakîriwà, ma moo,
ma pidàpwicâariwà. Wâdé na guwà
ciburà pimeaariwà, â guwà picâri
naa goowà. 3 nBa é caajuriwà ê
Nyuâaê Pwicîri. Â wâdé na guwà
ciburà wâro na ê pinaanapô, ba na
guwà tà caapwi.

Jè caapwi naiijè ma Kériso
4Nye caapwi co naiiri âboro. Nye

caapwi co ê Nyuâaê Pwicîri. Â nye
caapwi co câmajè na jè tapacîri¶,
gée na càùru pai todàjè. 5Nye
caapwi co Pwi Ukai kâjè, nye caapwi
co ê cèikî, ma caapwi co *piupwaa§.
6 oNye caapwi co Pwiduée, Pwi Caa
kâjè diri**. Wàé na é pitûâ kâra diri,

wàé na é wakè na diri, â é wâna
diri. 7 pÂjupâra pâ wà Kériso, âna é
jèpa naa tâjè, naa goro piticèmuru
naa goo, pâ jèpa âraimeai na pi-ité.
8 qBa jèe wii naa na *Tii Pwicîri pâ:
É too naa na ére
na wâdòiti.
Â é popa pâ wiâê
tàpé na ia rà cicaraé,
tàpé na ia é piétò jiirà.
Â é naa âraimeai
tà tèpa âboro.Psaume 68.19
9 rDà pai ina wèe pâ: É too naa na
ére na wâdòiti? Pai ina wèe pâ, béaa
kâra ê pai too kêe, âna é boo naa na
ére na dau wâgòro kâra gòropuu††
wà Kériso. 10Â wà Pwina é boo, âna
wàé kaa wà Pwina é too naa na ére
na wâdòiti naa *napwéretòotù, ba
na é pwi ukai kâra diri pâ muru. Â
pimaina pâ ê pitûâ kêe‡‡ naa gò diri
pâ muru, na ia é tapoo wà Pwiduée.
11 s[Dà pai ina wèe pâ: É naa

âraimeai tà tèpa âboro?] Wà Kériso,
âna é jèpa pâdi tà tèpa âboro kêe ê
jèpa wakè na rà pwa¶¶. [Wàéni pàra
pwi]:
Tèpa apostolo (tàpé na rà jèe côoê,
ma picémara popai kêe);

¶4:4 Dernière phrase—Grec: Nye caapwi co ê auwâari (espérance). Es-
pérance, âna ê pwina dau wâdé na jè tapacîri naa na pidàpwicâari, gée
goo ê cèikî kâjè naa goo wà Iésu Kériso.
§4:5 Caapwi co piupwaa—Wiàna wâru pâ pai pwa goo piupwaa, â nye
caapwi co pai ina wèe, âna câmu kêe, ba na jè inapàpari pâ, jè tèpa âboro
kà Kériso co.
**4:6 Caa kâjè diri—é, Caa kâra diri pâ muru.
††4:9 É boo… é, É boo naaniboo gòropuu. Rà niimiri wà tèpa Juif pâ, wà
tèpa bà, âna rà tâa na pé pwêe na dau wâgòro, na nee pâ: Oolaa (‘Abîme’).
Côo Auinapàpari naporomee 9.
‡‡4:10 Pimaina pâ ê pitûâ kêe… é, É dipitiri diri pâ muru, é, É nama
tâbawêe diri pâ muru.
¶¶4:11 Ê jèpa wakè na rà pwa—é, Ê jèpa âraimeai.
l4:1 Kolosé 1.10 m4:2 Kolosé 3.12–13 n4:3 Kolosé 3.14–15
o4:6 1 Korénito 12.6 p4:7 Roma 12.3,6 q4:8 Psaume 68.19
r4:9 Ioane 3.13 s4:11 1 Korénito 12.28

Tèpa péroféta (tàpé na rà tòpi, naa
na nyuâa, ê popai kà Pwiduée, â
rà mwa pame tâjè);

Tèpa évangéliste (tàpé na rà picé-
mara pâ ê Picémara Wâdé);

Tàpé na rà wéaari ma pacâmuri
tèpa cèikî.

12É naa tàra ê pâ âraimeai§§ bèep-
wiri, ba na rà o mwa caa pagòo
diri tèpa âboro kà Pwiduée, ma piê-
nawéna kàra côwâ. Â, na wàrapwiri,
â o pimaina dò ê wâra pwapwicîri, ê
naii Kériso. 13 tÂ jè o caajurijè, naa
na cèikî, â o caapwi ê pai tâmogòori
kâjè wà *Pwina naî Pwiduée. Â jè o
cau cimwü, pwacèwii Kériso, â jè o
cau tâbawêe, pwacèwiié.

Wâdé na jè cimwü naa goo Kériso
14Na o wàrapwiri, â o câjè mwa

caa pwacèwii pâ nari èpo [naa na
cèikî. Ba nabàni, âna càra caa pâji
cimwü wà pàra tàpé gée goojè. Rà]
pwacèwii ê wànga na ticè poé*, na
pòtò gòro ê wià ma pwéretòotù. Ba
rà dau têre ê pâ popai kà tàpé na
rà me, nau picàù dàra, ba na rà pa-
imwürurà.
15 uBwa, jè cibwaa wàrapwiri.

Wâdé na jè ciburà wâro na ê
âjupâra† goro ê pimeaari. Â jè o pâ
nau pwacèwii Kériso, naa na diri ê
pwina jè pwa.
Wàé na é pwi ukai [kâra ê wâra

pwapwicîri kêe] pwacèwii ê pûru

âboro. 16Wàé na é pitûâ ma wéaari
diri pâ ére gée goro naiié, ba na rà
caapwi. É pa-ijarà, ma pitu tàra, ba
na rà pimeaarirà‡. Â rà jèpa wakè
bwàti. Êkaa na é pimaina too ê
naiié, â é cimwü naa na ê pimeaari.

Wâro kâjè na bwaa âmuê
17 vGo tacoo goowà, naa na nee

Pwi Ukai, pâ, na guwà nabwé na
guwà wâro pwacèwii tàpé na càra
caa tâmogòori Pwiduée, tàpé na
ticè nümarà. 18Bàutê ê aunünüma
kàra, ba gòo pûrurà, â tàutàra na rà
pitêre dà Pwiduée. Êkaa na [rà pi-
tanami] â tiàu goorà ê *âji wâro na
é naa wà Pwiduée. 19Càra mu caa
picâdàrù ê pwina wâdé jii ê pwina
èpà. Â rà pipanuârà, ba na rà wâro
imudi. Â, na rà pwa pâ na jèpapara
tûâ na miiri, â càra caa kamu goo.
20Càcaa wàrapwiri ê wâro kâjè

wiâ Kériso na guwà picòo. 21Ba
guwà têre ê popai goo Kériso, â
guwà tâmogòori pâ tâa gooé ê
âjupâra. Ba guwà tèpa âboro kêe.
22 wÊkaa na wàrapwiri, na guwà

cibwaa wârori ê wâro na èpà, na ia
guwà wârori béaa. Guwà tétâjii diri
ê pâ tûâ ma càra na miiri.
Ba béaa, âna guwà pipanuâwà

târa ê auniimiri ma câbawâdé
kàwà na èpà, na rà pa-imwüruwà
ma tanooriwà. 23 xGuwà tòotéri
ê pwâranümawà, ma ê auniimiri

§§4:12 Âraimeai—Nii bau autâmogòorimuru târa wakè kà Pwiduée. (Côo
note goo 1 Korénito 12.4.)
*4:14 Poé (é, pòé)—Gouvernail. Ârawànga.
†4:15 Wâro na ê âjupâra—é, Ina ê âjupâra.
‡4:16 2e phrase—Grec: Caajurirà goro pâ aupitòobàra (jointures) na naa
tàra.
t4:13 Kolosé 1.28 u4:15 Kolosé 1.18, 2.19
v4:17 Roma 1.21; 1 Pétéru 1.14 w4:22 Roma 8.13; Kolosé 3.9
x4:23 Roma 12.2

kàwà, ma ê càrawà¶, 24 yba na
guwà tèpa âboro na bwaa âmuê
ê wâro kàwà. Â guwà o pwacèwii
tèpa âboro na rà tòpwùtù ê
ârabwée na tòri, â rà coona ê
ârabwée na bwaa âmuê.
Ba ûna é tòpòwà wà Pwiduée§, â

câbawâdé kêe na guwà pwacèwiié,
ba na guwà wâro naa âjupâra. Êkaa
na wâdé na pâ tûâ kàwà, âna *tàrù
ma pitòimiri.

Jè tòotéri càrajè na èpà
25 zGuwà nabwé na guwà pwâ. Â

guwà ina ê pwina âjupâra tà tèpa
[cèikî] béewà. Ba wàijè diri, âna jè
caapwi [wâra pwapwicîri] pwacèwii
pâ ére gée goro caapwi naiiri âboro.
26 aWiàna guwà iputàmu ma pwi

jèpwi, â guwà cibwaa pipwa tàwà na
èpà. Guwà naaco ê pwâra putàmu
goowà, béaa kâra ê pai duu kâra
ê tòotù. 27Ba guwà cibwaa panuâ
*Caatana [ma é tacaiwà ba na guwà
pwa na èpà].
28Wiàna guwà tèpa mura, â wâdé

na guwà coo. Â guwà wakè ba gòo,
ba na pwa mwani kàwà, ba na guwà
wâri ê pwina tiàu jiiwà, ma naa tà
tàpé na ticè tàra.
29 bGuwà nabwé na guwà ina pâ

popai na miiri, [ma pwa na èpà tà
pàra tàpé]. Â guwà ina pâ popai na
wâdé, ba na pitu tàra ma pagòorà.
30 cGuwà nabwé na guwà nama é

pikîri ê Nyuâaê Pwicîri [goo ê pwina

guwà pwa]. Ba ê Nyuâaê Pwicîri,
âna pwi câmu na é naagée naa
goowà wà Pwiduée, ba na paari pâ,
[guwà tèpa âboro kêe. Â pwi câmu
pâ, wà Pwiduée, âna] éemwa tipiwà
bamwara jii ê pâ èpà kàwà, na Tòotù
kêe.
31 dGuwà cibwaa tubaèpà tà pàra

tàpé, ma pi-inarà ba èpà. Guwà cib-
waa wéaari naa na pwâranümawà ê
pâ èpà na rà pwa tàwà. Guwà cib-
waa iputàmu, ma piokée. Â guwà
cibwaa pitànyiriwà.
32 eWâdé na guwà pwa na wâdé

tà pàra tàpé. Â guwà paari tàra ê
pimeaari na wâna pwâranümawà.
Â guwà pipwanauriwà, pwacèwii na
é jèe pwanauriwà wà Pwiduée, gée
goo Kériso.

Wâdé na jè wârori wâro
kà tèpa âji naî Pwiduée

5 fGuwà tèpa naî Pwiduée, na
dau wânümee tàwà. Â wâdé na

guwà pwacèwiié. 2 gWâdé na guwà
tèpa meaari pàra tàpé. Ba é meaar-
ijè wà Kériso, â é panuâ ê wâro kêe,
ba na *ârapwaailò ba kâjè, na dau
wâdé tà Pwiduée**.
3Guwà cibwaa [niimiri côwâ pâ,

na guwà] ipuu imudi ma pàra pwi.
Â guwà cibwaa pwa ê pâ muru na
po miiri goro naiiwà. Guwà cibwaa
imudàra ma wâru tàwà ê pâ muru
ni gòropuu. Ba guwà tèpa âboro
kà Pwiduée. Â càcaa nümoo na go

¶4:23 É, Guwà nama tòotéri ê auniimiri kàwà goro ê Nyuâaê Pwicîri.
§4:24 Ba ûna é tòpòwà wà Pwiduée—é, Ba ûna é tòpò {ê âmu wâro kàwà}
bèepwiri.
**5:2 Na dau wâdé tà Pwiduée—Grec: Na pwacèwii ê ûrea na dau wâdé.
y4:24 Genèse 1.26; Kolosé 3.10 z4:25 Zakarie 8.16; Kolosé 3.8–9
a4:26 Psaume 4.4; Jacques 1.19–20 b4:29 Kolosé 4.6
c4:30 Ésaïe 63.10; Éféso 1.13–14; 1 Tésalonika 5.19
d4:31 Kolosé 3.8 e4:32 Mataio 6.14, 18.22–35; Kolosé 3.12–13
f5:1 Mataio 5.48 g5:2 Exode 29.18; Hébéru 10.10

têre pâ, rà ina tèpa âboro pâ guwà
wàrapwiri.
4Guwà cibwaa ina pâ popai na

èpà ma miiri, na càcaa pâri ma
guwà ina. Guwà cibwaa ina imudi
pâ muru na jè papwicîri. Â guwà cib-
waa èauri ê pâ jèkutâ èpà, pwacèwii
tàpé na ticè nümarà. Bwa, wâdé na
guwà ipwaolé tà Pwiduée.
5 hWâdé na guwà tâmogòori pâ:

O nye ticè autâa na *Mwaciri kà
Pwiduée ma Kériso, kà tàpé na rà
ipuu imudi, ma tàpé na rà pwa ê
pâ muru na miiri goro naiirà, ma
tàpé na rà ciburà imudàra ê pâ
muru ni gòropuu. Ba ê pwiibà, âna
é pwacèwii na rà ipwamaina ê pâ
duée imudi.

Jè wâro na pwéelaa
6 iRà ina wà pàra tàpé pâ, nye

ticè èpà goo ê pâ tûâ bèepwiri. Êco
na rà pwâ, â guwà cibwaa nama
rà pa-imwüruwà. Ba é putàmu wà
Pwiduée goo tàpé na càra caa pitêre
dèe, â ée mwa pitèirà ma naa
wârimuru tàra††. 7Â guwà cibwaa
pwadéi tèpa âboro na rà wàrapwiri!
8 jBéaa, âna guwà tàpé na guwà

tâa na ê bàutê. Â nabà, âna guwà
tâa na pwéelaa, ba guwà tâa goo
Pwi Ukai. Êkaa na wâdé na ê
càrawà, âna càra tàpé na rà tâa
na ê pwéelaa— 9wâna ê wâro na

é pwényuâa, ma *tàrù, ma âjupâra.
10Wâdé na guwà ciburà imudàra ê
pâ pwina wâdé tà Pwi Ukai.
11–12Guwà cibwaa pwaduwà kà

tàpé na rà wakè na bàutê, ba ticè
pwâra wakè kàra, na wâdé. Na jè
po niimiri co ê tûâ kàra, â jè jèe mi-
irirà. Guwà cicara diri pâ pwi bèep-
wiri. Â guwà pa pâ, naa na pwéelaa,
diri ê pwina èpà. 13–14 klBa ê pwée-
laa, âna é paari ê âji pai pwa goo
diri pâ muru, wiàna wâdé, é wiàna
èpà‡‡. Êkaa na jè ina pâ:
«Gà tàcî, co pwi a puu!
Cimadò gée na aubà.
Wà Kériso na é pame
naa googà ê pwéelaa.»

Jè wakèri bwàti pàara na naa tâjè
15mGuwà ipwacôoco ê pai wâro

kàwà. Guwà ipwacèwii tàpé na
pitòimiri ê wâro kàra, â càcaa tàpé
na ticè nümarà. 16Â guwà wakèri
bwàti ê pâ pàara na naa tàwà,
[ba na guwà pwa na wâdé]. Ba
wâru pâ èpà na pàara napô nabà.
17Êkaa na guwà cibwaa wâro imudi,
â guwà imudàra ê pwina wâdé tà
Pwi Ukai¶¶.

Jè wâro wiâ Nyuâaê Pwicîri
18 nGuwà cibwaa ipwirié goro

dipâa, ba o péa tubaèpà tàwà.
Wâdé na é nye dipitiriwà taaci

††5:6 Grec: Guwà cibwaa nama é ipa-imwüruwà wà pwi jè âboro, goro
pâ popai na ticè êreê. Ba nye gée goo kaa pwiri, na ê pwâra putàmu kà
Pwiduée, âna é tâa gò tàpé na rà cicaraé.
‡‡5:13-14 1re phrase—Grec: Ê pwina jè côo naa na ê pwéelaa, âna pâ nau
pwéelaa.
¶¶5:17 Grec: Êkaa na guwà cibwaa nama ticè nümawà; â wâdé na guwà
tâmogòori ê câbawâdé kà Pwiduée.
h5:5 1 Korénito 6.9–10; Kolosé 3.5 i5:6 Roma 1.18; Kolosé 2.4,8
j5:8 Ioane 12.36; Éféso 2.13; Kolosé 1.13; 1 Pétéru 2.9
k5:13-14 Ioane 3.20–21 l5:13-14 Ésaïe 26.19, 60.1; Roma 13.11
m5:15 Kolosé 4.5 n5:18 Luka 21.34

ê Nyuâaê Pwicîri. 19 oÂ guwà
pipagòowà goro pâ nyabi—pâ
*salamo, ma pâ cantique, ma pâ
nyabi na é naa tàwà ê Nyuâaê
Pwicîri. Â, na guwà nyabi, â guwà
pwamaina Pwi Ukai gée na âji
pwâranümawà. 20 pWâdé na guwà
ciburà pwaolé tà Pwiduée Caa, naa
na nee Iésu Kériso Pwi Ukai kâjè,
na é pitûâ naa gòro diri pâ muru.

Tèpa pwârawâ na rà cèikî
21 qGuwà papwicîri wà Kériso, â

guwà ipakîriwà naa goo wà tèpa
cèikî béewà.

Du duadà —Tô ilàri
22 rWà tô ilàri, âna wâdé na é

ipakîriê naa goo pwi éaé, pwacèwii
pai ipakîriê naa goo wà Pwi Ukai.
23 sBa wà pwi paao, âna é pwi a
pitûâ kà tô wâdèe, pwacèwii na wà
Kériso, âna é pwi a pitûâ kâra ê wâra
pwapwicîri, na é pwacèwii ê naiié. Â
wàé na é *pwi a pa-udòé.
24Ê wâra pwapwicîri, âna é

ipakîriê naa goo wà Kériso, êkaa na
wâdé na wà tô ilàri, âna é ipakîriê
naa goo wà pwi éaé naa na diri pâ
muru.

Du duadà —Pwi paao
25 tNapwa naa goo pwi paao,

âna wâdé na é meaari tô wâdèe,
pwacèwii na wà Kériso, âna é
meaari ê wâra pwapwicîri kêe. Ba é
panuâ wâro kêe ba kêe, 26 uâ é naaê

tà Pwiduée, ba naa kêe. Â é nuwaé
goro jawé, ma ê popai§§, 27 vba na é
dau pwényuâama tâbawêe,ma ticè
tòpwicâ ma èpâra ma ipwatari, ma
ticè èpà wâgooé, [pwacèwii tô ilàri
dopwa na ru mwa piéa ma wàé].
28 Ipaiwà naa goo pwi paao.

Ba wâdé na é meaari tô wâdèe,
pwacèwii pai meaari kêe ê naiié.
Ba wà pwina é meaari tô wâdèe,
âna é pimeaarié côwâ. 29Ba nye
ticè âboro na é pièpàri côwâ ê
naiié. Bwa, é pa-ijaé, ma wéaarié
bwàti, pwacèwii pai pwa kà Kériso,
ba kâra [ê naiié] ê wâra pwapwicîri
kêe.
30 [Jè tâmogòori pwiri] ba wàijè,

âna jè naiié. 31 wJèe wii naa na *Tii
Pwicîri pâ: É panuâ ê du nyaa ma
caa kêe wà pwi paao, ba na ru pitâa
ma wà tô wâdèe. Â, na wàrapwiri, â
wàilu, âna ru pâ nau caapwi.Genèse
2.24
32 xÊ popai bèepwiri, âna tâgòro,

ba go niimiri pâ, ucina goro [pai
pitànaima kà] Kériso ma ê wâra
pwapwicîri kêe.
33Târa tubanabwé, [â go ina

mwara pâ]: Wà pwi paao, âna wâdé
na é meaari ê tô wâdèe, pwacèwii
pai pimeaarié côwâ kêe. Â wà tô
ilàri, âna wâdé na é papwicîri pwi
éaé.

Pâ èpo ma du nyaa ma caa kàra

6 yWâguwà tèpa èpo, âna wâdé
na guwà pitêre dà du nyaa ma

§§5:26 Â é nuwaé goro jawé, ma ê popai—Piupwaa. Ê popai bèepwiri, âna
pwiri ê Picémara Wâdé. É, pwiri pâ popai na ina na rà piupwaa wà tèpa
cèikî, é, pâ popai kà pwi apiéa tà tô wâdèe.
o5:19 Kolosé 3.16 p5:20 Kolosé 3.17 q5:21 1 Pétéru 5.5
r5:22 Kolosé 3.18; 1 Pétéru 3.1 s5:23 1 Korénito 11.3; Éféso 1.22
t5:25 Kolosé 3.19; 1 Pétéru 3.7 u5:26 Tito 3.5
v5:27 2 Korénito 11.2; Kolosé 1.22 w5:31 Mataio 19.5
x5:32 Auinapàpari 19.7 y6:1 Kolosé 3.20

caa kàwà. Wàépwiri napârawà, {ba
guwà tèpa âboro kà Pwi Ukai}. 2 zBa
[jèe wii naa na *Tii Pwicîri pâ]: Gà
papwicîri du nyaa ma caa'gà.Exode
20.12 Êpwiri, âna pitûâ kà Pwiduée
na pâbéaa. Â wàéni ê aupwényun-
yuâari na é ina pâ ée mwa naa [tà
tàpé na rà pitêre dàra ê naèà bèep-
wiri]: 3Â ê wâro'gà naani gòropuu,
âna o gòri ma wâdé.Exode 20.12
4 aWâguwà tèpa caa kâra èpo*,

guwà cibwaa nama rà putàmu tèpa
èpo kàwà. Â wâdé na guwà pipièrù
bwàti goorà, â guwà patùrarà ma
pacâmurirà. [Ba wàépwiri napâra
pwi a cèikî] naa goo Pwi Ukai.

Tèpa ênawéna ma tèpa pitûâ kàra
5 bWâguwà tàpé na guwà tèpa

*ênawéna kîri kà pàra tàpé, âna
wâdé na guwà pitêre dà tèpa pitûâ
kàwà naani gòropuu. Â guwà dau
papwicîrirà, â guwà piênawéna kàra
bwàti, gée na âji pwâranümawà,
pwacèwii pai piênawéna kàwà tà
Kériso.
6–7 [Guwà wakè bwàti, ba na rà ip-

wàdée goowà, naa na diri pâ pàara.]
Â càcaa na pâ pàara co, na rà côowà
na. Â guwà niimiri pâ, guwà wakè
ba kà Pwi Ukai, â càcaa ba kà tèpa
âboro. Ba guwà tèpa ênawéna kà
Kériso, â napârawà na guwà pwa ê
câbawâdé kà Pwiduée, gée na diri
pwâranümawà.

8 cBawâdé na guwà tâmogòori pâ,
wà Pwi Ukai, âna ée mwa jèpa naa
tâjè câmajè, goro ê pwina wâdé na
jè jèpa pwa. Ipaiwà wiàna jè tèpa
ênawéna kîri kà pàra tàpé, é, wiàna
jè tèpa âboro na pwa tàrù kâjè†.
9 dWàrapwiri naa goowà mwara,

co tèpa pitûâ. Wâdé na guwà pap-
wicîri tèpa ênawéna kîri kàwà, ma
pwa na wâdé tàra. Â guwà cibwaa
pwa kûu tàra. Ba caapwi pwi a pitûâ
kàwà diri, naa *napwéretòotù, â câé
caa pwi a pwaké goro âboro.

Neemuru paa kâjè
10Go tubanabwé naa goo pai ina

wèe pâ: Wâdé na guwà gòo goro
ê pàtàma Pwi Ukai, ma nii kêe na
dau maina. 11 eGuwà popa diri ê
neemuru paa, na é naa tàwà wà
Pwiduée. Â o pâri ma guwà cicara
ê pâ tûâ na èpà kà Pwi âboro èpà,
wà *Caatana.
12 fBa câjè caa pipaa dà tèpa

âboro. Jè pipaa dà tèpa pitûâ kà
tèpa duée ma u, [na câjè caa côorà
goro du âraporomeejè]. Üu, jè pi-
paa dà tèpa ukai gopaérenao, na
maina pàtàmarà, na rà pitûâ naa gò
ê gòropuu bèeni, na é tâa na bàutê.
13–14 gÊkaa na go ina tàwà pâ:

Guwà popa diri ê neemuru paa na
é naa tàwà wà Pwiduée. Ba na, o
pâri ma guwà cimwü, na pâ pàara
na tèepaa mariwà ê èpà. Ûna jèe

*6:4 Tèpa caa kâra èpo—é, Pa nyaa ma caa kâra èpo.
†6:8 2e phrase—Esclave ou libre.
z6:2 Exode 20.12 a6:4 Psaume 78.4; Proverbes 22.6; Kolosé 3.21
b6:5 Kolosé 3.22–23; Tito 2.9–10; 1 Pétéru 2.18
c6:8 2 Korénito 5.10; Kolosé 3.24–25 d6:9 Roma 2.11; Kolosé 4.1
e6:11 Roma 13.12; 2 Korénito 10.4 f6:12 1 Pétéru 5.8–9
g6:13-14 Ésaïe 11.5, 59.17; 1 Tésalonika 5.8

nabwé ê pipaa, â guwà o piétò.
Wàéni‡ ê neemuru paa kâjè:
Karapuu kâjè—ê âjupâra kà
Pwiduée;

Ârabwée paò târa nawâajè—ê wâro
na *tàrù na araé;

15 hDu wâraâjè—ê pai ciburà picé-
mara kâjè ê *Picémara Wâdé na
é pame ê pinaanapô;

16Upwâra bécâgòtù kâjè¶—ê cèikî
kâjè naa goo Pwiduée, na diri pâ
ére. (Â jè pa, ba na jè câtàmwara
ê doromara ânye, goro ê da, na é
tò wà Pwi âboro èpà);

17 iBwe bépwamuru pûrujè—ê wâro
na é naa tâjè wà Pwiduée, ûna é
pa-udòjè§;

Tàuwa kâjè na é naa tâjè ê Nyuâaê
Pwicîri—ê popai kà Pwiduée.

18 jGuwà ciburà pwapwicîri [na diri
pâ ére] ma na diri pâ pàara, wiâra
ê pitûâ na é naa tàwà ê Nyuâaê
Pwicîri. Â guwà ciburà tàcî, â guwà
ciburà pidàpwicâariwà, naa goro ê
pwâra pwapwicîri kàwà, ba kà diri
tèpa âboro kà Pwiduée.
19–20 klGuwà pwapwicîri ba kôo, ba

na é naa tôo ê popai wà Pwiduée.

Ba é cùruo, ba na go inapàpari târa
diri pâ âboro ê PicémaraWâdé, na ia
càra caa tâmogòori béaa. Â nye gée
goo kaa ê pai inapàpari kôo ê Picé-
mara Wâdé bèepwiri na tòo-o goro
itùpaò naani na karapuu. Êkaa na
guwà pwapwicîri, ba na o câgo caa
piwâ na go tà ciburà patùra tèpa
âboro [goo wà Kériso].

Ipwabwàcu kà Paulo
21–22mGo cùru paé dariwà wà Ty-

chique, ba na é piwiâ tàwà ê jèkutâ
gooò, ma pagòowà. Wà pwiibà, âna
é pwi âji béejè, ma pwi ênawéna na
é dau pitêre dà Pwi Ukai, na bu pi-
wakè naima ma wàé.
23Wâdé na wà Pwiduée Caa kâjè,

ma wà Pwi Ukai Iésu Kériso, âna ru
naa tàwà, diri tèpa cèikî béebu, ê
pinaanapô, ma pimeaari. Ma ru pitu
tàwà, ma guwà cèikî ba gòo naa
gooru. 24Go ilari jii Pwiduée pâ, na
é *pwényunyuâari goro ê *pimeaari
imudi kêe, wà diri tàpé na rà cimwü
naa na pimeaari kàra, ba kà Pwi
Ukai Iésu Kériso.

‡6:13-14 Wàéni… Grec: Guwà popa… Ipaiwà naa goo diri pâ na jèpapara
neemuru paa, naa na nee tii 13–17.
¶6:16 Upwâra bécâgòtù—Bouclier.
§6:17 Ê wâro na é naa tâjè wà Pwiduée, ûna é pa-udòjè—Grec: Ê pai pa-
udòjè.
h6:15 Roma 10.15 i6:17 Hébéru 4.12 j6:18 Luka 18.1; Kolosé 4.2; 1
Tésalonika 5.17 k6:19-20 Kolosé 4.3–4; 2 Tésalonika 3.1
l6:19-20 2 Korénito 5.20; Philémon 1.9
m6:21-22 Apostolo 20.4; Kolosé 4.7–8; 2 Timotéo 4.12

Tii kà Paulo
tà tàpé

Filipi
Bétapoo popai

Wàilàapà na wii tii bèeni?

Wà Paulo, pwi *apostolo. Â é tâa
jaaé wà Timotéo.

É wii wiidà?

Nabibiu kâra *naja 60 ma 62, na
pai tapoo tâa kà Paulo na kara-
puu wâ *Roma (Apostolo 28.30–31).
Na pwi pàara bèepwiri, âna é wii
mwara tii tà Philémon, ma tii tà tàpé
Éféso ma tàpé Kolosé.

É wii tâî?

Tà tèpa cèikî wâna ville Filipi, ma
wà tèpa pitûâ kàra. É wii tàra wà
Paulo 12 naja gée na càùru na é
mara picémara tàra ê *Picémara
Wâdé.

Cina é wii?

Dau wânüma Paulo goo tàpé Filipi
(1.8), â é wii, ba na é ina pimeaari
kêe ba kàra, ma naa tàra jèkutâ
gooé. É pwaolé tàra goro ê âraimeai
na rà naa têe (4.10–15). É pagòorà
ba na rà cimwü naa na ê cèikî kàra,
â na rà piwakè naima naa na caapwi
pwâranüma (1.27). Â é ina tàra pâ,
na rà nye tà ipwàdée taaci, na rà tà
tâa goo wà Pwi Ukai (4.4).

Dà êre ê tii bèeni?

Ê tii bèeni, âna ina gooé pâ ‘Tii
goro ipwàdée’, ba wà Paulo, âna
é pwa wâru wii ipwàdée. Ê âji ip-
wàdée, âna càcaa me gée goo pâ
muru na wâgòroigé jiijè na tèepaa
darijè. É me gée goo ê pinaanapô
kà Pwiduée na tâa na pwâranü-
majè, gée goro pai tâa kâjè goo Iésu
Kériso.
Ba jè côo naa na wâro kà Paulo pâ,

é pwi a dau tâa na aré ma tòina goo
wà Kériso. É wii gée na karapuu wâ
Roma, â câé caa pâji tâmogòori cè
tûâ gooé, ba pwiri o pwâra bà (1.7;
2.17,23). Wâru tàpé na rà èpàrié ma
cicaraé (3.2), â rà pwâco tèpa cèikî
na rà pitu têe (2.20,21).
Êco na é nye tà ipwàdée taaci

wà Paulo, â é tòpi ê pwina tèepaa
mariê, na diri pâ ére, ma na diri ê
pâ pàara. É ina pâ «Cau pâriô diri
pâ pwi bèepwiri, gée goo Kériso, na
é pagòo-o.» (4.13)
É wii mwara wà Paulo pâ, ê pwina

é dau âjimuru, âna pai tâmogòori
kâjè Iésu Kériso, Pwi Ukai kâjè. Diri ê
pàra muru, âna nye piticèmuru naa
goo, jii pwiri (3.8).
Wâdé na jè ipwacèwii Iésu na diri

pâ muru. Wà Iésu, âna é ipakîriê,
â é ipanuâê, ba na é bà ba kâjè
naa goro *satauro. Â wâdé na jè
ipanuâjè ma piênawéna kâjè jècaa
naa na ipakîri, pwacèwiié.

Pai pitàgoo tii tà tàpé Filipi

Ipwabwàcu ma ipwaolé (1.1–11)
É pipâra pâ ê Picémara Wâdé

(1.12–18)
Wâro kà Paulo ba kà Kériso (1.19–

26)
Aupitûâri kà Paulo tà tàpé Filipi

(1.27–2.18)

Popai goo Timotéo ma Épafrodite
(2.19–30)
Âjimuru âna, na jè tâmogòori

Kériso (3.1–21)
Pàra autûâri kà Paulo ma ipicijii

(4.1–23)

Ipwabwàcu

1 nWâgo** Paulo, na pwa tii.
Tàgére wàibu, ma wà Timotéo,

ba bu tupédu ênawéna kà *Kériso
Iésu. Go wii tàwà, wâguwà tèpa
âboro kà Pwiduée, na guwà tâa
Filipi, ma wà tèpa pitûâ ma tèpa
dikona. Guwà tèpa âboro kà
Pwiduée, ba guwà tâa goo wà
Kériso Iésu.
2Wâdé na tà tàwà ê *pimeaari

imudi ma pinaanapô, na me gée
goo Pwiduée kâjè ma Pwi Ukai Iésu
Kériso. Cidòri nyuâawà!

É pwaolé tà Pwiduée wà Paulo
3Na diri ê pàara na go niimiriwà

na, âna go pwaolé tà Pwiduée
goowà. 4Â go nye taaci ipwàdée,
naa na pai pwapwicîri kôo ba kàwà.
5Ba guwà pitu tôo, naa goo ê pai
inapàpari ê *Picémara Wâdé, tapoo
na guwà cèikî, tiagoro nabà.
6 oWà Pwiduée, âna é tapoo ê

wakè na dau wâdé, naa na ê
pwâranümawà. Â go cèikî ba gòo
pâ, ée mwa ciburà wakè goowà,
tèepaa naa goro ê tòotù, na ée mwa
wâjué me côwâ wà Kériso Iésu.
7Dau wânümoo tàwà! Â wàrap-

wiri ê pwâranümoo goowà diri. Ba
guwà dau pitu tôo, naa goro wakè,
na é naa tôo wà Pwiduée. Â jè
jèe cau tòpi naima ê *aupwényun-

yuâari kêe, nabàni, na go tâa na
karapuu, pwacèwii béaa, [na càcaa
pâji piio].
Na pwi pàara-bà, âna go ipwa-

muru ê Picémara Wâdé. Â go picé-
mara târa pâ âboro, ba na rà dau
cèikî naa goo. 8Üu, é nye tâmogòori
wà Pwiduée pâ, go ina ê âjupâra.
Ba go cau meaariwà, pwacèwii pai
meaariwà kà Kériso Iésu.
9Wàéni ê pwâra pwapwicîri kôo,

ma pwâranümoo ba kàwà—na é pi-
maina too ê pimeaari kàwà. Wâdé
na guwà tâmogòori bwàti [ê pwi
cèikî bèeni] na tâa goojè. Â wâdé
na guwà côo bwàti ê pai wâro kàwà.
10 pNaa wàrapwiri, â guwà o tâ-
mogòori côo ma wârori ê pwina
âjimuru. Â ê tòotù, na é mwa wâjué
côwâ na, wà Kériso, âna o nye ticè
èpà wâgoowà. Â o nye ticè, na pâri
ma pitèiwà goo. 11Â ê pwâra wakè
kàwà, âna o dau wâdé ma tâbawêe,
gée goro na é wâro goowà, wà Iésu
Kériso. [Â wà tèpa âboro, âna rà] o
mwa côo ê pai maina ma muugère
kà Pwiduée, â rà o ipwamainaê.

É pipâra pâ ê Picémara Wâdé
12Tèpa cèikî béeò, nümoo na

guwà tâmogòori pâ, ê pai tâa kôo na
karapuu, âna [pwa muru na wâdé
na. Ba] gée goo kaa pwiri, na é
dau pipâra pâ ê Picémara Wâdé!
13–14 qBa wà tèpa coda, na rà wâ
pwârawâ kà pwi kupénoo, ma wà
diri pàra tèpa âboro ni, âna rà jèe
tâmogòori pâ, go wâna karapuu,
gée goo pai piênawéna kôo, ba kà
Kériso. Â wâru tèpa cèikî, na é dau
pagòorà wà Kériso, ma rà picémara

**1:1Wâgo—Grec: Wàibu. Wà Paulo na é pwa tii, êco na é paari pâ, caapwi
pwâranümaru ma wà Timotéo na é tâa jaaé.
n1:1 Apostolo 16.12–40 o1:6 1 Korénito 1.8
p1:10 1 Tésalonika 5.23 q1:13-14 Apostolo 28.30

ê popai kêe, â jèe càra mwa caa
piwâ ma wâgotàra goo.
15–17Ba wâru tàpé na rà picé-

mara wà Kériso, gée na pwâranü-
marà na wâdé. Ba rà tâmogòori pâ,
go tâa na karapuu, gée goo ê pai
*paâjupâra kôo ê Picémara Wâdé. Â
rà tâmogòori pâ, [wà Pwiduée, na é]
naa tôo ê wakè bèeni.
Êco na wà pàra tàpé, âna rà picé-

mara ê popai, gée goro ê pai piboo
kàra. Ba nümarà na rà wénariô. Â
pwa na rà nama go tâa na aré, na
pàara na go bwaa tâa na karapuu
na.
18Wiàna rà piênawéna kà Kériso,

gée na âji pwâranümarà, é, wiàna
rà nye piniimirirà co, â piticèmuru
naa goo. Ba ê nee Kériso, âna nye
tà picémara, goo pâ pwina rà pwa.
Â go ipwàdée nabàni, goo pwiri; üu,
go nye tà ciburà ipwàdée!

Wâro kà Paulo ba kà Kériso
19 rGo ipwàdée, ba go tâmogòori

pâ, guwà pwapwicîri kôo, [na go tâa
ni na karapuu]. Â é dau pitu tôo
ê *Nyuâaê Pwicîri kà Kériso, [â é
wéaari ê nyuâaô]. Êkaa na, go cèikî
pâ, o mwa tipio [gée na karapuu].
20Dau nümoo na go [piênawéna

bwàti kà Kériso] â na go cibwaa
kamu goo ê wakè kôo. Â go wâari
pâ, o câgo caa piwâ, na go paari
pâ, wà Kériso, âna é dau maina ma
muugère—wiàna go wâro, é wiàna
go bà. 21 sBa wiàna go wâro, â go
wâro co, ba kà Kériso. Â wiàna go
bà ba kêe, â nye dau wâdé mwara.
22–23 tBa jèe dau nümoo na go wâjaa
Kériso dàra gòiri awé.
Êco na piwâru pwâranümoo. Ba

wiàna go nye tà wâro, â pwiri go

nye tà pwa ê wakè na wâdé, ba kêe.
24–25Â o wâdé ba kàwà, na go tâa ni
gòropuu, ba o pâri ma go pitu tàwà,
ba na o pimaina pâ ê cèikî ma ip-
wàdée kàwà. 26Wàrapwiri, wiàna go
medariwà, â guwà o ipwàdée ma
pwamaina Kériso Iésu, gée goo ê
pwina é pwa ba kôo.

Aupitûâri kà Paulo tà tàpé Filipi

Guwà tà cimwü
27 uÊ pwina piâjimuru ba kàwà,

âna, na guwà wâro wiâra ê Picé-
mara Wâdé kà Kériso. Â wiàna go
me nau caiwà, é, wiàna câgo caa
me, â go o mwa têre cè jèkutâ
goowà na wâdé. Nümoo na go têre
pâ, guwà cimwü naa na ê cèikî
kàwà, â na guwà piwakè naima naa
na caapwi pwâranüma. Ba guwà
pwacèwii tèpa ipaa. Wâdé na guwà
wakè ba gòo, ba na é imaina pâ ê
cèikî kàwà, na éme goro ê Picémara
Wâdé.
28Guwà cibwaa nama wâgotàwà

goo tàpé na rà cicarawà. Ba [wiàna
guwà gòo, â] rà o côo pâ, o tu-
batiàurà diri, dàra gòiri awé. Â guwà
o tâmogòori pâ, guwà o piétò, â
ée mwa pa-udòwà wà Pwiduée, [ma
naa tàwà ê *âji wâro jaaé].
29 vBa wàé, na é naa tàwà ê cèikî,

naa goo Kériso. Â wàé mwara na
é nama guwà tâa na aré, goo wà
Kériso, na guwà piênawéna kêe.
30Ba wâgomwara, âna go dau tâa

na aré ba kêe, nabàni, pwacèwii biu
na go tâa jaawà. Â guwà côo pai
wakè kôo ba gòo, na go pwamuru
[ê Picémara Wâdé]. Â ê wakè bèep-
wiri, âna cau wakè kâjè diri.

r1:19 2 Korénito 1.11 s1:21 Galatia 2.20 t1:22-23 2 Korénito 5.8
u1:27 Éféso 4.1; 1 Tésalonika 2.12 v1:29 Apostolo 16.19–40

Guwà pitêrewà

2 Ê wâro kàwà naa goo Kériso,
âna é pagòowà. Â ê pimeaari

kêe, âna é patàmarù ê pwâranü-
mawà. Â ê Nyuâaê Pwicîri, âna
é naanaimariwà ma wàé. Â guwà
pimeaariwà, gée na âji pwâranü-
mawà. 2Â wiàna wàrapwiri, â go
tacoo goowà pâ, na guwà pitêrewà.
Wâdé na caapwi pimeaari kàwà, ma
caapwi pwâranümawà, ma caapwi
auniimiri kàwà. Â, na guwà wàrap-
wiri, â o dau maina ipwàdée kôo.
3 wGuwà cibwaa wakè ma guwà

pipaariwà. Â guwà ipakîriwà, ma ip-
wamaina pàra tàpé. Â guwà cibwaa
niimiri pâ, dau pwamuru naa goowà
jiirà. 4 xGuwà cibwaa piniimiriwà co,
â guwà mudàra cè pwina wâdé, ba
kà pàra tàpé.

Guwà ipwacèwii Iésu na é ipakîriê
5Wâdé na guwà ipwacèwii wà

Kériso Iésu, naa na aunünüma
kàwà, ma càrawà. Ba:
6 yRu caapwi wàilu ma Pwiduée,
naa na diri ê pâ ére.
Â câé caa picipa
ma wéaari pai maina kêe.
7 zÉ panuâ autâa kêe.
É panuâ diri kaa.
É pâ nau pwi âboro kîri.
É pa naiiri âboro.
8 aÉ ipakîriê.
É pitêre dà Pwiduée,

tiagoro pai bà,
pai bà naa goro *satauro,
[pwacèwii teepâ,
kà tèpa âboro diri].
9 bÂ wà Pwiduée,
âna é pinaaê too.
É naa têe neere âboro,
na dau maina awé.
10 cBa na, naa na nee Iésu,
âna rà tùu jùrurà, na araé
diri pâ pwina
wânidò *napwéretòotù,
ma wâni gòropuu,
tianiboo na autâa kà tèpa bà††.
11 dÂ rà o cau tomara too pâ:
Wà Iésu Kériso,
âna é Pwi Ukai!
Ba na, pai pwamaina
Pwiduée Caa.

Nabwé!

Guwà îricò naa na bàutê
12Ûna go bwaa tâa jaawà, co

tèpa âji béeò, â guwà pitêre dòo. Â
wâdé na guwà nye tà ciburà pitêre
dòo, nabàni na tiàuo jaawà. Guwà
dau papwicîri Pwiduée, â guwà piê-
nawéna kêe na diri pâ muru, na
guwà piwakè naima, ba na tâbawêe
ê wâro kàwà‡‡ naa gooé. 13Ba wà
Pwiduée, âna é tàgére wakè goowà,
â ée mwa pwa ma wâdé tàwà, ê
câbawâdé kêe. Â ée mwa naa cè nii
kàwà, ma guwà pitêre dèe.

††2:10 Autâa kà tèpa bà—Rà niimiri, wà tèpa Juif pâ, pwa autâa kà tèpa
bà, na aranara ê gòropuu.
‡‡2:12 Wâro kàwà—Grec: Pai pa-udòwà. Pai ina wèe ni pâ, ê wâro naima
kà tèpa cèikî naa na picaatâa.
w2:3 Galatia 5.26 x2:4 1 Korénito 10.24 y2:6 Ioane 1.1–2, 17.5
z2:7 Ioane 1.14; 2 Korénito 8.9 a2:8 Hébéru 5.8, 12.2
b2:9 Ésaïe 45.23; Apostolo 2.33; Éféso 1.20–21; Hébéru 1.3–4
c2:10 Roma 14.11 d2:11 Roma 10.9

14 [Na, ê wâro ma wakè kàwà,
âna] guwà cibwaa nama oratàwà¶¶.
Â guwà cibwaa pikûuriwà, 15 eba na
o ticè èpà jaawà, â na o ticè na
pâri ma pitèiwà goo. Â guwà o tèpa
naî Pwiduée, na guwà tâbawêe, naa
nabibiu kâra pâ âboro gòropuu, na
rà tèpa pwâ, ma tèpa âboro èpà.
Ba guwà o pwacèwii pâ îricò, na té
na bàutê§§, 16na guwà pa pâdarirà
ê popai târa *âji wâro*.
Wiàna guwà wàrapwiri, â go dau

ipwàdée goowà, na tòotù na é mwa
wâjué côwâ na wà Kériso. Ba go
jèe po dau pipanuâô, ba kàwà,
pwacèwii pwi a-itàa, wâna pi-itàa.
Â go o dau ipwàdée, wiàna ê wakè
kôo, ba kàwà, âna pwa pwêe. 17Â
wiàna pâri ma go bà, ba kàwà, â go
o naa ê wâro kôo, pwacèwii ê *ârap-
waailò tà Pwiduée. Â jè o mwa tòpò
naa jaa i ârapwaailò na guwà naa
têe, gée goro ê cèikî kàwà naa gooé.
Â go dau ipwàdée, goo pwiri. 18 fÜu,
â jè o ipwàdée naima.

Wà Paulo âna é cùru pâ
Timotéo ma Épafrodite

19Go niimiri pâ, wiàna wâdé tà
Pwi Ukai Iésu, â go cùru paé dariwà
wà Timotéo, ba na go têre cè popai
goowà, târa ma pagòo-o. 20Nye
wàco wà Timotéo, na ipaiwà pwina
tâa na pwâranümabu. Â nye ticè
pwi jèpwi, cèna é niimiriwà, â nye
wàé co.
21 gBa wà pàra tàpé, âna rà nye

jèpa mudàra jèpa wâdé kàra. Â càra
caa mudàra, ma rà pwa ê pwina
wâdé tà Kériso Iésu.

22Êco na guwà tâmogòori pâ, é
dau pitu tôo wà Timotéo. Ba bu
pwacèwii tupédu aénaî, na bu wakè
naima, goro ê picémara ê Picé-
mara Wâdé. 23Â êkaa, na go niimiri
pâ, go o mwa panuâê paé dariwà,
wiàna go tâmogòori cè tûâ gooò,
naani. 24Â napwa naa gooò, âna go
tâmogòori pâ, go o jèe tàpo paé
mariwà. Ba go dau cèikî naa goo Pwi
Ukai.

Tòpi bwàti Épafrodite
25 hNabàni, âna go jèe niimiri pâ,

na go panuâ paé côwâ, wà pwi a
cèikî béejè, wà pwini Épafrodite—
wà pwi ia guwà panuâê medario, ba
na é pitu tôo. Â bu dau wakè naima
ba gòo, pwacèwii tupédu a-ipaa, [na
bu inapàpari ê *Picémara Wâdé].
26Dau nümee na é côowà diri. Â dau
tòina pwâranümee, ba guwà têre ê
pai maagé kêe. 27Âjupâra pâ, é po
dau maagé béaa, [â é jèe pwa na é
bà]. Êco na é meaarié wà Pwiduée,
â é jèe piêgòtùru côwâ. Ûna wàrap-
wiri, â wâgo mwara, âna upao, jii ê
tòina na maina.
28Â, na go panuâê paé dariwà,

â guwà o ipwàdée. Â câgo mwa
caa dau pidumapiê goowà. 29Guwà
tòpié bwàti naa na ipwàdée, wàra
pai tòpi kâjè ê pwi a cèikî béejè, naa
na nee Kériso. Â wâdé na guwà ip-
wamaina tèpa âboro na pwacèwiié.
30Ba pwa na é bà, na é wakè ba
kà Kériso. Â é wàrapwiri, ba na é
pitu tôo, na pàara na càcaa pâri naa
goowà, gée goro ê pai pitâiti kâjè.

¶¶2:14 Nama oratàwà—Rà ina mwara wà tèpa ijiao pâ: Tamaki.
§§2:15 Îricò, na té na bàutê—Grec: Uèù.
*2:16 1re phrase—é, Guwà tà mwü goro ê popai târa wâro.
e2:15 Daniel 12.3; Filipi 1.10; 1 Tésalonika 2.19 f2:18 Filipi 3.1, 4.4
g2:21 2 Timotéo 4.10 h2:25 Filipi 4.18

Âjimuru âna na jè
tâmogòori Kériso

3 1–2Go tubanabwé ê auniimiri
kôo bèeni, co tèpa cèikî béeò:

Wâdé na guwà ipwàdée, goo pai tâa
kàwà, ma wà Pwi Ukai.

Ipwacôoco tèpa wakè ba èpà
Guwà ipwacôoco tèpa wakè ba

èpà. Câgo caa piwâ, na go ciburà
ina tàwà pwiri, ba na guwà tàcî, ma
pipwabwàtiwà. Ba rà ina pàra tàpé
pâ, wâdé na pwa *kamaî tâjè diri,
[wàijè na jè cèikî naa goo Iésu]. Rà
tèpa akàna! [Nümarà na tapàgà jè
ére gée goo naiijè, êco na] ê pwiibà,
âna piticèmuru naa goo!
3 iBa ê âji pwa kamaî, âna [wâna

pwâranümajè. Â] wàijè, [âna jè âji
Ba kà Pwiduée]. Ba jè piênawéna
kêe, goro ê Nyuâaê Pwicîri. Â câjè
caa pi-ina kâjè, goro ê pwina jè pwa,
naa na naiijè! Jè ina ê pwina é pwa
wà Kériso Iésu, ba kâjè.
4 jWiàna pwa pwi jèpwi, na pâri ma

é pi-ina kêe, âna o wâgo. Â wiàna rà
niimiri wà pàra tàpé pâ, pwamuru
naa goo ê pâ tûâ kàra, â wâgo, âna
go dau wénarirà awé. 5 kBa wâgo,
âna go pwi âji *Juif, pwi *Isaraéla
gée na wâao kà *Benjamin. Â pwa
kamaî tôo, na bé 8 kâra tòotù gée
na càùru ê pai pitèpao, [wiâra nya-
manya kà tèpa Juif]. Â go pwi jè bée
tèpa *Farasaio [pwi ditàra pwap-
wicîri kâbà tèpa Juif] na bà nye dau
tâa goo ê *Naèà kà Moosé. Â go nye

dau pwi a pitêre dàra kaa ê Naèà,
6 ltiagoo na, câgo mu caa tâjii† ê ji
autûâri na kîri naa na.
Â go nye panuâô bamwara [târa

pwapwicîri kôo] tiagoro pai tubaèpà
kôo tà tèpa cèikî naa goo Iésu. [Ba
go nye tà niimiri pâ, go pwa ê
câbawâdé kà Pwiduée].

Ticèmuru naa goo wakè kôo béaa
7mNa pàara bèepwiri, âna nye

dau âjimuru tôo diri ê pwiibà. Â ni,
âna go jèe tâmogòori pâ, po dau
ticèmuru naa goo, majoroé [ê pwina
é pwa wà] Kériso. 8–9 nÊ pwina é
dau âjimuru, âna pai tâmogòori kôo
Kériso Iésu, Pwi Ukai kôo. Diri ê pàra
muru, âna nye piticèmuru naa goo,
jii pwiri. Üu, êdiri pâ pwiibà, âna
nye pwacèwii ê pâ teepâ. Â go jèe
cau naaco diri, ba na go wâro goo
Kériso. Â wà Pwiduée, âna [é tòpò
pinaanapô naa nabibiu kâbu ma
wàé, â] é nama go pwi âboro na go
*tàrù na araé, majoroé ê cèikî kôo,
naa goo Kériso. Â càcaa gée goro ê
pai pitêre dàra kôo, ê Naèà, [ba po
dau piticèmuru naa goo pwiri].
10 oNye nümoo na go dau tâ-

mogòori wà Kériso, bau ê pàtàmee,
na é nama é wâro côwâ, gée na
aubà. Â go pa cè napâraô gée goo
pai tâa na aré ma tòina, ma pai
bà kêe. 11Ba wiàna wàrapwiri, â
go cèikî pâ, [wà Pwiduée, âna ée]
mwa pawâroò côwâ, gée na aubà,
pwacèwii Kériso.

†3:6 Tiagoo na, câgo mu caa tâjii… Grec: Â jèe nye ticè cè jè muru cèna
pitòtio goo (irréprochable).
i3:3 Roma 2.29 j3:4 2 Korénito 11.18 k3:5 Luka 1.59; Apostolo 23.6;
2 Korénito 11.22 l3:6 Apostolo 8.3 m3:7 Mataio 13.44,46
n3:8-9 Roma 3.21–22 o3:10 Roma 6.3–5, 8.17

Jè tà paé na pai itàtà kâjè!
12–13 pWà Kériso Iésu, âna é jèe

pwa ma go udò, ba na go pwi âboro,
na go pâra nau tâbawêe, ma wâdé
tà Pwiduée, ma mwü ê pai cèikî
kôo. Câgo caa ina tàwà pâ, go jèe
tâbawêe kaa, é, na go jèe tèepaa
naa gòro otàpwe kâra pi-itàa. Ba
bwaa dau gòri ê naigé, co tèpa cèikî
béeò. Â go tà côo co ê naigé, na
wâbéaa kôo, â câgo caa niâri côwâ ê
naigé, na wâcàùo‡. 14 qGo itàa, goro
diri ê nii kôo, ba na go tòpi ê pwina
é todòo naa goo¶ wà Pwiduée, gée
goo ê pwina é pwa wà Kériso Iésu
ba kâjè§.
15 rWàijè diri, na jèe mwü ê cèikî

kâjè, âna wâdé na wàrapwiri, cè pai
niimiri kâjè. Â wiàna pi-ité ê au-
niimiri kà pàra tàpé, naa goro cè
jè muru, â ée mwa paari tàra wà
Pwiduée ê âjupâra, goro ê pwiibà.
16Â wâdé na jè nye tà picaapâra,
wiâra ê pitûâ, na jè jèe pâra wiâra,
tiagoro nabàni.

Guwà ipwacèwiio
17 sTèpa cèikî béeò, wâdé na

guwà ipwacèwiio. Â guwà ipwacèwii
mwara, tàpé na rà ipwacèwiibà.
18 [Ipwacôowà goro pâ tûâ kàwà.]

Go jèe ina tàwà béaa pâ, dau wâru

[tèpa cèikî] na rà pâ nau tèpa cicara
ê *satauro, goro pâ tûâ kàra. Â go
po dau pikîri, goro ê pwiibà, â go i
goo.
19 tWàilà, âna rà ipanuârà

bamwara, târa câbawâdé kâra
naiiri âboro. Â rà pi-ina kàra, goro
ê pwina rà pwa, na jè miiri goo. Â
guwà pwacôoco, ba rà pâra dàra
pai tiàurà [wâiti jii Pwiduée, dàra
gòiri awé].
20 uÂ napwa naa goojè, âna jè

tèpa âboro *napwéretòotù, wâna é
tâa wê, wà Pwi Ukai Iésu Kériso.
Â jè pidàpwicâarijè, ma tapacîri, ê
pai wâjué me côwâ kêe, ba na ée
mwa bàra pa-udòjè. 21 vÂ ée mwa
pitòotéri ê naiijè na ticè nii kêe, goro
ê pàtàmee, ba na o pwacèwii ê naiié
na pwényuâa. Â goro ê pàtàmee
bèepwiri, âna ée mwa piétò jii diri
ê pâ muru, â ée mwa pitûâ kàra.

Pàra autûâri kà Paulo

4 wTèpa âji pwâranümoo, po dau
nümoo na go côowà côwâ. Ba

go ipwàdée goowà, ba guwà tèpa
pwâra wakè kôo. Â go ilari jiiwà pâ,
guwà tà mwü naa goo Pwi Ukai.
2Wâgàu, co du èpo, Évodie ma

Syntique, go ilari jiiu ba gòo, pâ, gàu
pitêreu, ma gàu caapwi naa goo Pwi
Ukai!

‡3:12-13 Grec: 12Câgo caa pâji tâbawêe. Â go pipwadàrapwa, ba na o tâa
tôo ê câmaô, ba wâgo, âna go tâa goo Kériso. 13Câgo caa niimiri, co tèpa
aéjii, pâ, jèe tâa tôo pwi bèepwiri. Â go naaco pâ muru na càùo, â go itàa
dàra ê pwina wâbéaa kôo.
¶3:14 Ê pwina é todòo naa goo—é, Ê wâro na bwaa âmuê naanidò.
§3:14 Gée goo ê pwina é pwa wà Kériso… é, Na é todàjè na é naigé mee
Kériso Iésu.
p3:12-13 1 Timotéo 6.12,19 q3:14 1 Korénito 9.24
r3:15 1 Korénito 2.6 s3:17 1 Korénito 4.16 t3:19 Roma 16.18
u3:20 Éféso 2.6,19 v3:21 1 Korénito 15.28,43–53
w4:1 1 Tésalonika 2.19–20

3 xÂ wâdé na gà pitu tàru, co pwi
âji bére wakè kôo**. Ba dau gòo ê pai
wakè kâbà ma wàilu, ba na é bwiari
pâ ê *Picémara Wâdé—wakè na bà
pwa, ma wà Clément, ma wà pàra
tàpé. Ê neerà, âna nye wii, naa na
Tii goro wâro, kà Pwiduée††.

Guwà nye tà taaci ipwàdée
4Guwà nye tà taaci ipwàdée, ma

guwà nye tà tâa goo wà Pwi Ukai.
Üu, go nye ina mwara pâ: Wâdé na
guwà nye tà taaci ipwàdée!
5 yÂ guwà moo, naa goro diri

pâ âboro. Ba ée jèe wâjué côwâ
wà Pwi Ukai. 6 zGuwà cibwaa géaa
naa goro pâ muru, â guwà pwap-
wicîri tà Pwiduée, ma ilari jiié cè
muru na tiàu jiiwà. Â guwà ciburà
pwaolé têe. 7 aÂ ê pinaanapô, me
gée jaa Pwiduée, âna ée mwa
wéaari ê pwâranümawà ma auni-
imiri kàwà, na tâa goo Kériso Iésu.
Â ê pinaanapô bèepwiri, âna é dau
wénari awé ê pai tâmogòori kâjè,
tèpa âboro.

Tâa goo pâ pwina wâdé
8Go tubanabwé ê auniimiri kôo

naani, co tèpa cèikî béeò: Wâdé na
guwà tà tâa goo ê pâ pwini:
Pâ pwina wâdé;
Pâ pwina âjupâra;
Pâ pwina pwényuâa;
Pâ pwina muugère;
Pâ pwina tâbawêe;
Pâ pwina jè ipapwicîri ma câdiri;

Pâ pwina pwéelaa, ma *tàrù na ara
Pwiduée.

9 bÂ guwà pwacèwiio, naa goro diri
ê pâ muru. Üu, guwà pwa ê muru,
na guwà picòo jiio; na guwà tòpi jiio;
na guwà têre jiio; na guwà côo na
go pwa. Â wà Pwiduée, na é naa ê
pinaanapô, âna ée mwa wâjaawà.

É pitu tâjè Kériso
na diri pâ muru

10Dau maina pwâranümawà
gooò. Êco na, tiagoo nabàni, âna
càcaa wâru pâ pàara, na guwà
paari ê pimeaari kàwà, ba kôo. Â
nabàni, âna go dau ipwàdée, naa
goo Pwi Ukai. Ba pâri ma guwà
naa tôo [ê âraimeai, gée na âji
pwâranümawà].
11Câgo caa ina tàwà pâ, nye tiàu

jiio cè jè muru. Ba go jèe nye tâ-
mogòori wâro, goro pwina tâa tôo.
12Ba go nye tòpi ê pwina tèepaa
mariô, na diri pâ ére, ma na diri ê
pâ pàara. Â go tâmogòori wâro—
wiàna wâru tôo, é, wiàna ticè tôo; â
wiàna go pwàro, é, wiàna go copwa.
13 cCau pâriô diri pâ pwi bèepwiri,
gée goo Kériso, na é pagòo-o.

Olé tàwà goro bépitu
14–15 dÊco na nye dau wâdé tôo,

ê pwina guwà pwa, goro pimeaari
kàwà, co tèpa âji béeò, tàpé Filipi.
Ba guwà pitu tôo, naa na pai tâa na
aré kôo.
Guwà niimiri ê pai wâro kôo, na

ia go pâra, gée na province Macé-
**4:3 Pwi âji bére wakè kôo—Wà Paulo, âna é patùra pwi jè bée goro wakè,
êco na câé caa ina nee.
††4:3 Tii goro wâro, kà Pwiduée—Côo note goo Auinapàpari 3.5.
x4:3 Luka 10.20 y4:5 Hébéru 10.25; Jacques 5.8–9
z4:6 Mataio 6.25–34; Kolosé 4.2
a4:7 Ésaïe 26.3; Ioane 14.27; Kolosé 3.15 b4:9 Roma 16.20
c4:13 2 Korénito 12.10 d4:14-15 2 Korénito 11.9

doine, ba na go inapàpari ê Picé-
mara Wâdé, naa jaawà. Na pwi
pàara-bà, âna nye ticè, gée goo
tèpa pàra wâra pwapwicîri, na rà ni-
imiri pâ, na rà pitu tôo, goro mwani.
Nye wâguwà co. 16Â na ia [go pâra
jiiwà] â go tâa na ville Tésalonika,
â wâru ê pai panuâ me tôo ê pâ
âraimeai kàwà.
17Wiàna go ina tàwà diri pâ pwi-

ibà, âna câgo caa imudàra côwâ
ê pimeaari kàwà. Êco na go nye
tâmogòori pâ, wiàna guwà naa, â
guwà o nye tòpi ê pumee. Â nü-
moo na é *pwényunyuâariwà wà
Pwiduée. 18Ba ê âraimeai kàwà
tôo, âna pwacèwii ê *ârapwaailò tà
Pwiduée, na nye dau wâdé têe.
Napwa naa goo ê pwina guwà naa

tôo, na é naigé mee Épafrodite, âna
go nye tòpi naa na ipwàdée. [Â go
pwaolé tàwà ni.] Ba nye cau tâa tôo
ê pwina nümoo goo. Üu, jèe dau
wâru tôo, â jèe dau wéna!

Ée mwa naa tàwà pwina tiàu
19Wâguwà, âna ée mwa

pwényunyuâariwà wà Pwiduée goo

pâ wâdé kêe, na dau wâru, ma
muugère. Â ée mwa naa tàwà diri
cè pwina tiàu jiiwà, na é pinaigé
mee Kériso Iésu. 20Wâdé na jè
pwamaina Pwiduée Caa, dàra gòiri
awé! Amen! Wâdé na wàra!

Ipicijii
21Guwà cau pwabwàcu, târa diri

tèpa cèikî [na rà wâjaawà]—wà diri
tèpa âboro kà Pwiduée, gée goo
wà Kériso Iésu. Â wà mwara tèpa
cèikî béeò, na rà gére wâni, âna rà
pwabwàcu tàwà. 22Rà ina mwara
bwàcu kàwà wà tèpa cèikî, na rà
wakè na pwârawâ kà pwi ukai kà
tèpa *Roma, ma wà mwara pàra
tèpa cèikî.
23Wâdé na é pwényunyuâariwà

diri, wà Pwi Ukai Iésu Kériso, goro
ê *pimeaari imudi kêe.

Cidòri nyuâawà!

Tii kà Paulo
tà tàpé

Kolosé
Bétapoo popai

Wàilàapà na wii tii bèeni?

Wà Paulo, pwi *apostolo. Â é tâa
jaaé wà Timotéo.

É wii wiidà?

Nabibiu kâra *naja 60 ma 62, na
pai tapoo tâa kà Paulo na kara-
puu wâ *Roma (Apostolo 28.30–31).
Na pwi pàara bèepwiri, âna é wii
mwara tii tà Philémon, ma tii tà tàpé
Filipi ma tàpé Éféso. Wâru pâ popai
na ê Tii tà tàpé Kolosé, na ipaiwà
bau ê pâ popai na ê Tii tà tàpé Éféso.

É wii tâî?

Târa ê wâra pwapwicîri wâ Kolosé,
ville naa province na nee pâ Asia
(napô Turquie nabà) na pàara na
rà pitûâ naawê wà tèpa Roma. Wà
pwi jè âboro na nee Épafras, âna
é picémara tàra ê *Picémara Wâdé
goo Iésu na naja 52–55, béaa kâra
pai tâa kàru na karapuu naima ma
Paulo.

Cina é wii?

Wâru tàpé gée goo tèpa cèikî wâ
Kolosé, na càra caa tèpa *Juif, â
càra caa tâmogòori ê pâ naèà kà
Pwiduée. Pwa pàra tèpa âboro, na
rà ipa-imwürurà goro pâ pupûra na
pwâ. Ba rà ina tàra pâ, ê naiijè, âna
muru na èpà, â wâdé na jè wâro

wiâra pâ naèà na gòo, ba na jè dau
piaabòrijè. Â rà ina mwara pâ, wâdé
na jè pwamaina tèpa *angela. Êdiri
pâ pwi bèepwiri, âna muru na pwâ,
ba muru na pâiti jii ê âji Picémara
Wâdé goo wà Iésu.

Dà êre ê tii bèeni?

É ipwàdée wà Paulo, ba ê cèikî kà
tàpé Kolosé, âna gòo. Â é pagòorà
na rà tà tâa na âji pupûra goo
Kériso, â na rà cibwaa pâiti jii. Wâdé
na jè pwamaina co wà Pwiduée ma
wà Kériso, ba wàilu na ru pitûâ kâra
diri ê pâ muru naa gòropuu ma naa
napwéretòotù. Â é ina mwara wà
Paulo pâ, na jè cèikî naa goo wà
Kériso, â o câ mwa caa pâ naèà
kâra pâ âboro na o nama wâdé tà
Pwiduée wàijè. Ê âji naèà kâjè, âna
tâa na pwâranümajè, â ticè na pi-
ijè côwâ, wàijè na jè tâa goo Kériso,
ba pwacèwii na jè jèe bà, ma wâro
côwâ ma wàé.

Pai pitàgoo tii
tà tàpé Kolosé

Ipwabwàcu ma pwâra pwapwicîri
(1.1–14)
Kériso na é âjimuru jii diri pâ muru

(1.15–23)
Wakè kà Paulo ba kâra wâra

pwapwicîri (1.24–2.5)
Tâa goo Kériso (2.6–15)
Cibwaa ipacè naa goro naèà na

pwâ (2.16–23)
Wârori âmu wâro naa goo Kériso

(3.1–17)
Popai târa pwârawâ na rà cèikî

(3.18–4.1)
Bénabwé popai ma ipicijii (4.2–

18)

Ipwabwàcu

1 1–2Wâgo‡‡ Paulo, na pwa tii
tàwà, wâguwà tèpa âboro kà

Pwiduée na ville Kolosé. Tàgére
wàibu ma Timotéo, wà pwi a
cèikî béejè. [Â é naa bwàcu kàwà
mwara.] Go pwi *apostolo kà
*Kériso Iésu, wiâra ê câbawâdé kà
Pwiduée. [Ba é cùruo pâ, ba na go
picémara ê popai kêe.] Â wâguwà,
âna é pitòrigariwà, ba na guwà
tèpa âboro kêe, na guwà pitêre
dèe, ba guwà tâa goo Kériso.
Wâdé na tà tàwà ê *pimeaari

imudi ma pinaanapô, na me gée
goo Pwiduée kâjè. Cidòri nyuâawà!

Pwâra pwapwicîri kà Paulo
3 eBà nye ciburà pwapwicîri ba

kàwà, â bà nye ciburà ipwaolé tà
Pwiduée, wà Caa kà Pwi Ukai Iésu
Kériso. 4Ba bà têre ê jèkutâ goro ê
cèikî kàwà naa goo wà Kériso Iésu
ma ê pimeaari kàwà, ba kà diri tèpa
âboro kà Pwiduée. 5 fÂ guwà wàrap-
wiri, ba guwà tapacîri goro cèikî ê
pâ *aupwényunyuâari na é pwab-
wàti ba kàwà naa *napwéretòotù
wà Pwiduée. Â guwà jèe tâmogòori
pwiri, na ia guwà mara têre ê *Picé-
mara Wâdé, pwi popai na é âjupâra.
6Ê Picémara Wâdé, âna é tàgére

bwiari, ma maina pâ, naa gòropuu
diri. Â é tàgére tòotéri ê wâro kà
tèpa âboro na diri pâ ére, ma pame
ê pâ aupwényunyuâari naa goorà¶¶.
Â é jèe nye wàrapwiri naa jaawà,

tapoo na pàara na guwà tapoo
têre. Na pwi pàara-bà, âna guwà
mara tâmogòori ê âjupâra, goro ê
pimeaari imudi kà Pwiduée ba kâjè
tèpa âboro.
7 gBa wà Épafras, pwi béebà goro

wakè, na é mara pame tàwà i
popai bèepwiri. É pwi ênawéna na
é dau pitêre dà Kériso, â é wakè
ba kàwà§§. 8Â é piwiâ tâbà mwara
ê pimeaari na é tòpò naa goowà ê
*Nyuâaê Pwicîri.

Bà pwapwicîri ba kàwà
9 hTapoo na tòotù na bà têre ê

jèkutâ goowà, â câbà caa nao goro
pwapwicîri ba kàwà. Â bà ilari jii
Pwiduée pâ, na é naa tàwà ê
autâmogòorimuru, na é naigé mee
Nyuâaê Pwicîri kêe, ba na guwà
tâmogòori bwàti ê câbawâdé kêe.
10–11 iÂ, naa wàrapwiri, â guwà o
wârori ê wâro na o pwamaina Pwi
Ukai. Â o wâru pâ tûâ na wâdé
na guwà o pwa, na o nama é ip-
wàdée. Â o dau pimaina too ê pai
tâmogòori kàwà wà Pwiduée, na é
maina ma muugère. Â é pagòowà
goro ê pàtàmee na dau maina,
ba na guwà o tà mwü ma pidàp-
wicâariwà, ma ipwàdée, naa na diri
pâ muru na o tèepaa mariwà.
12 jÂ guwà o mwa ipwaolé tà Caa.

Ba é naa tàwà ê tàrù ma o tâa
tàwà ê mwato kàwà, gée goro ê pâ
wâdé kêe na é pwabwàti, ba kà tèpa
âboro kêe, na rà wâro na pwéelaa.

‡‡1:1-2 Wâgo—Grec: Wàibu. Wà Paulo na é pwa tii, êco na é paari pâ,
caapwi pwâranümaru ma wà Timotéo na é tâa jaaé.
¶¶1:6 2e phrase—Grec: É tòpò pwêe.
§§1:7 Ba kàwà—é, Ba kôo naa jaawà.
e1:3 Éféso 1.15,16 f1:5 Éféso 1.13; 1 Pétéru 1.4
g1:7 Kolosé 4.12; Philémon 1.23 h1:9 Éféso 1.16,17
i1:10-11 Éféso 1.19, 3.16 j1:12 Éféso 1.11,18

13 kBa é upajè jii ê pitûâ naa
mwaciri kâra bàutê. Â é popajè
pâ naa na Mwaciri kà Pwina naîê,
na dau wânümee têe. 14 lWà Pwina
naîê, âna é ipanuâê côwâ, ba na é
tipijè jii ê èpà, ba na é pame tâjè ê
pai pwanauri wàra ê pâ èpà kâjè.

Kériso na é âjimuru
jii diri pâ muru

15mCàcaa pâri ma jè côo Pwiduée.
Êco na wà Kériso, âna é pwi
ânuu Pwiduée, na jè côoê.
Ba é pwacèwii wà Pwiduée,
naa na diri pai pwa wèe.
É Pwina naîê na é pâbéaa kâra
diri pâ muru.
É piwéna jii diri pâ muru
na é tòpò wà Pwiduée*.
16Cau tòpòrà diri gooé:
Diri pâ muru naa napwéretòotù
ma wâni gòropuu;
diri ê pwina jè côo,
ma ê pwina câjè caa côo;
diri pâ nyuâa, ma ê pâ pàtàma;
diri pâ pitûâ, ma ukai,
ma mwaciri.
Wàé na tòpò diri pâ muru
ba kêe.
Ba pwina nüma Pwiduée goo,
âna wà Kériso na pacoo†.
17 nÉ nye tâa, béaa kâra
diri ê pâ muru.

Â é pwi pàara diri pâ muru;
é tòimirirà ma caajurirà.
18 oÉ pwi pûru ê naiié—
[ukai kâra] wâra pwapwicîri kêe.
Wàé na é nama é wâro‡.
Wàé pwi âboro, na é mara
wâro côwâ gée na aubà
ba na é tâdòiti jiirà diri.
19 pÂ wâdé tà Pwiduée,
na ipaiwàilu ma wà Pwina naîê
naa na diri pâ ére¶.
20 qGée goo wà Pwina naîê,
âna é tòpò pinaanapô
wà Pwiduée,
naa nabibiu kêe
ma wà diri tèpa âboro,
ma diri pâ muru,
wâni gòropuu
ma wânidò napwéretòotù.
É wàrapwiri goo ê domii
kà Kériso
[na joro na ia é bà]
naa goro satauro.

Nabwé!

É jèe pinaanapô ma wâguwà
21 r[Ê pâ popai bèepwiri, âna ina]

ba kàwà mwara, ba béaa, âna guwà
pitâiti jii Pwiduée. Ia guwà tèpa
èpàrié, â guwà cicaraé goro pâ au-
niimiri ma tûâ kàwà na èpà. 22 sÂ
nabàni, âna wà Pwiduée, âna é jèe

*1:15 Grec: É ânuu Pwiduée na câjè caa côoê. É Pwina naîê, pwi apâbéaa
kâra diri pâ muru na jèe tòpòrà.
†1:16 Wàé na tòpò diri pâ muru…wà Kériso na pacoo—Grec: Tòpò diri
gooé, ma ba kêe.
‡1:18 Wàé na é nama é wâro—Grec: Wàé, âna ê autapoo.
¶1:19 Ipaiwàilu ma wà Pwina naîê… Grec: É tâa bamwara goo wà Pwina
naîê.
k1:13 Luka 22.53; Éféso 2.2 l1:14 Éféso 1.7
m1:15 Ioane 1.18; 2 Korénito 4.4 n1:17 Ioane 1.1, 8.58
o1:18 Apostolo 26.23; Éféso 1.22–23; Auinapàpari 1.5
p1:19 Kolosé 2.9 q1:20 Éféso 1.10, 2.16
r1:21 Roma 5.10; Éféso 2.12 s1:22 Éféso 2.14–16, 5.27

tòpò pinaanapô naa nabibiu kàwà
ma wàé. Ba wà Pwina naîê, âna
é pa naiiri âboro, â é bà [naa
goro *satauro] ba na é popawà na
ara Pwiduée, ma guwà pwicîri ma
tâbawêe na araé. Â jèe nye ticè èpà
goowà, cèna ée mwa pitèiwà goo.
23Wâdé na guwà tà cimwü naa na

cèikî kàwà. Â guwà cibwaa pâiti jii
ê Picémara Wâdé na guwà jèe tòpi,
ba wàépwiri ê pàara cèikî kàwà.
Gée goo pwiri, na guwà tapacîri
na cèikî, diri pâ aupwényunyuâari
kà Pwiduée. Ê pwi Picémara Wâdé
bèepwiri, âna jèe picémara pitiri
naa gòropuu. Â wâgo Paulo, âna go
pwi ênawéna kêe.

Wakè kà Paulo ba kâra
wâra pwapwicîri

24Napwa naa gooò, âna go ip-
wàdée na go pwamaagé côo ba
kàwà. Ba êkaa na go pa ê nakake
kôo, gée goro pâ maagé côo kà
Kériso ba kâra ê naiié, ê wâra pwap-
wicîri kêe. 25 tBa wà Pwiduée, âna é
cùruo, ba na go pwi ênawéna kâra
diri ê wâra pwapwicîri kêe, ba na
go inapàpari tàwà bwàti êdiri popai
kêe, 26 upopai goro ê auniimiri kêe
na é pacoo, ba kâjè. Béaa, âna i
pwi auniimiri kêe bèepwiri, âna ia
tàbinyiri. Â tiagoro nabàni, âna nye
ticè âboro na tâmogòori. Â nabàni,
âna ée jèe nye inapàpari tâjè, wàijè
pwi Ba kêe.
27Ba nümee na jè tâmogòori pâ,

dau maina ma pwényuâa awé ê
pwina é pwa ba kâjè. Â muru na

maina ba kâra diri na jèpapara
âboro, â càcaa kà tèpa *Juif co.
Â wàéni ê êreê: É wâro goojè wà
Kériso! Â gée goo kaa pwiri, â jè tâ-
mogòori pâ, jè mwa tâa na ê pai
maina ma muugère kêe§.
28Â wàépwiri majoroé ma bà in-

apàpari wà Kériso târa diri pâ âboro.
Â bà patùrarà, ma pacâmurirà,
goo diri ê autâmogòorimuru na tâa
goobà. Bà wàrapwiri, [ba na bà
poparà pâ, naa goo Pwiduée] ba na
rà cimwü ma tâbawêe [naa na cèikî
kàra] naa goo Kériso. 29 vWàé kaa
pwiri, na go wakè ba gòo, goro ê
pàtàma Kériso na dau maina, na é
wakè gooò.

2 Nümoo na guwà tâmogòori pâ,
go wakè ba gòo ba kàwà, ma

tèpa cèikî wâ Laodicée, ma mwara
tàpé na càra caa pâji ipitibà. 2Ba
nümoo naa pagòowà diri, ma guwà
o caapwi naa na pimeaari kàwà. Â
guwà o cèikî ba mwü naa goo ê
pwina é pwa wà Pwiduée, gée goo
na guwà tâmogòori bwàti ê auni-
imiri kêe ba kâjè, na ia tàbinyiri
béaa. Â ê êre pwi auniimiri kêe
bèepwiri, âna wà Kériso.
3 wWà Kériso, âna wàé ê *aamwari

kà Pwiduée, ba tâa gooé diri ê autâ-
mogòorimuru ma ê tàmanga kêe na
tàbinyiri, [â wàé co na é paari tâjè].
4 xGo ina tàwà ê pâ pwiibà, ba na

ticè jè âboro cèna ipa-imwüruwà,
goro ê pâ pwâratùra na po nea.
5 yBa wiàna go jèe wâiti jiiwà, â go
ciburà niimiriwà. Â go nye dau ip-
wàdée kaa, na go têre pâ wâdé

§1:27 Grec: Nümee na rà tâmogòori ê pwényuâa kâra ê pwina cârü, ba kà
tèpa Ba. Wàéni: Wà Kériso, âna é tâa goowà, â wàépwiri ê majoroé, ma
guwà tapacîri ê muugère.
t1:25 Éféso 3.2,7–8 u1:26 Roma 16.25–26; Éféso 3.5,9
v1:29 Éféso 3.7,20; Filipi 4.13 w2:3 1 Korénito 1.24,30
x2:4 Roma 16.18 y2:5 1 Korénito 5.3

wâro kàwà, â guwà pitòimiriwà, â
é tà mwü ê cèikî kàwà naa goo wà
Kériso.

Tâa goo Kériso
6Guwà jèe tòpi wà Kériso Iésu, ba

na é Pwi Ukai kàwà. Â wâdé na guwà
ciburà tâa gooé, 7 zba na guwà wâro
gée gooé, [pwacèwii ê upwâra] na
wàawà, naa napuu nawâdé. Â guwà
tà mwü na cèikî, na bà jèe pacâ-
muriwà goo, [pwacèwii ê wâ, na
bari] naa gòro ê pàaé na mwü. Â
guwà ipwaolé tà Pwiduée, gée na
diri ê pwâranümawà.
8Guwà cibwaa nama rà

ipa-imwüruwà, wà pàra tàpé, goro
pâ picòo na pwâ. Ê popai kàra, âna
[wàra muru na po dau] tàmanga,
êco na nye piticèmuru naa goo. Ba
nye auniimiri ma nyamanya kâra
âboro co, na me gée goro ê pâ
duée gopaérenao**. Â càcaa popai
me gée goo Kériso.
9 aWiàna é pa naiiri âboro wà

Kériso, êco na ipaiwàilu ma wà
Pwiduée Caa, naa na diri pàra ére††.
10 bÂ guwà jèe tòpi ê wâro kàwà
na tâbawêe, gée goo na guwà tâa
gooé. Wàé na tâa têe diri ê tàrù
ma pàtàmee, naa goro diri pâ pitûâ,
[ma duée] ma pàtàma.

É jèe naa tàwà âji wâro
11 cJèpwi mwara: Ûna guwà jèe

medari Kériso, â [jèe pwacèwii na]

pwa *kamaî tàwà. Càcaa ê pai pwa
kamaî naa na naiiri âboro, [â nye
kamaî târa pwâranümajè]. Ba wà
Kériso na é tapàgà tâjii ê pàtàmara
pâ câbawâdé kàwà na èpà, na rà
ciburà dàtiwà pâ, ma guwà pwa na
èpà.
12 dBa, na ia jèe *upwaawà, âna

pwacèwii na ipwàniriwà, ma wà
Kériso. Â guwà jèe wâro côwâ gée
na aubà ma wàé, ba guwà cèikî naa
goro ê pàtàma Pwiduée na é nama
é wâro côwâ. 13 eBa béaa, âna guwà
tèpa âboro bà, [ba càcaa tâa tàwà ê
*âji wâro] gée goro ê pâ èpà kàwà.
Â, na pwi pàara-bà, âna càcaa pâji
tapàgà tâjii ê pâ câbawâdé kàwà na
èpà‡‡.
Nabàni, âna wà Pwiduée, âna é

nama jè wâro naima ma wà Kériso.
Â é cau pwanauri diri ê pâ èpà kâjè.
14 fÂ é jèe câtùra ê ‘kéredi’ kâjè—
[pai ina wèe pâ, êdiri pâ muru èpà
na jè pwa] na o mwa pitèijè goo. Â é
nama tiàu ê pàtàmara ê pâ pwiibà,
ba jèe tanamiri naa goro i *satauro,
na ia é bà wà Kériso. 15Â gée goro
ê satauro, âna wà Pwiduée¶¶, âna é
piétò naa na paa kàra, ma pâ duée
ma pitûâ na rà cicaraé. Â é jèe popa
jiirà diri ê pitûâ kàra ma pàtàmarà.

**2:8 Na me gée goro ê pâ duée… é, Auniimiri, goro ê pai pwa goo ê
gòropuu ma napwéretòotù.
††2:9 Ipaiwàilu ma wà Pwiduée Caa… Grec: Wà Pwiduée, âna é tâa
bamwara goo wà Kériso.
‡‡2:13 2e phrase—Grec: Â gée goo na càcaa pwa kamaî tàwà.
¶¶2:15 Pwiduée—é, Kériso.
z2:7 Éféso 3.17 a2:9 Ioane 1.14,16 b2:10 Éféso 1.21–22
c2:11 Roma 2.29 d2:12 Roma 6.4 e2:13 Éféso 2.1,4–5
f2:14 Éféso 2.14–16; 1 Pétéru 2.24

Â é piirà, â é dàtirà pâ, [naa na pai
kamu kàra] na ara pâ âboro diri§§.

Jè cibwaa ipacè naa
goro naèà na pwâ

16 gGuwà cibwaa nama rà naa cè
naèà tàwà wà tèpa âboro. Guwà
cibwaa nama rà pitèiwà, goro ê
utimuru, ma ê pwina guwà wâdo,
é, géepà, [na câguwà caa pap-
wicîri] ê pâ tòotù [na rà ina pâ,
pwicîri]—pwacèwii tòotù goro pai
êbé parui, ma pwi jè tòotù naa
na nadàpàra pwapwicîri. 17 hÊdiri pâ
pwiibà, âna po ânuuru co ê pwina
o mwa tèepaa. Ê âjimuru, âna wà
Kériso.
18Üu, guwà cibwaa nama rà pa-

coowà jii ê ipwàdée kàwà, [goro ê
pâ naèà kàra]. Ba rà tacoo goojè pâ,
wâdé na jè dau piaabòrijè, [naa na
naiiri âboro, ba na jè paari ê pidàp-
wicâari. Â rà ina mwara pâ, wâdé]
na jè ipwamaina tèpa *angela. Wà
tèpa âboro-bà, âna rà niimiri pâ, rà
piwéna jiijè, gée goo [na rà tòpi ê
‘autâmogòorimuru’ gée na] âcôwâ.
Êco na ê auniimiri kàra, âna auni-
imiri kâra âboro co!
19 iTàutàra na rà tâa goo Kériso, na

é pwi [ukai kâra ê wâra pwapwicîri
kêe, pwacèwii ê] pûru âboro [na é
pitûâ kâra ê naiié]. Ba wà Kériso

na é pitûâ ma wéaari diri pâ ére
gée goro naiié, ba na caapwi nai-
iri âboro*. Â é pa-ija ê naiié, â wà
Pwiduée, âna é nama é maina too.

Tipiwà jii pâ pitûâ na èpà
20 jWâguwà, âna guwà jèe bà ma

Kériso, â é jèe tipiwà jii ê pâ pitûâ
ma duée gopaérenao†. Â wiàna
wàrapwiri, â gorodà na guwà nye
ciburà pâra wiâra pâ naèà [goro ê
pwapwicîri] na rà me gée goo ê au-
niimiri kâra pâ âboro? 21Ba rà ina
pâ: «Guwà cibwaa popa ê pwini!» â
«Guwà cibwaa ija ê pwi bèepwiri!»
â «Guwà cibwaa tu naa goo!»
22 kÊ pâ naèà bèepwiri, âna târa

pâ muru, na o tiàu na pàara na jè
wakè goo. Munaa, naa na auniimiri
kà tèpa âboro, 23âna nye ê naèà na
po dau tàmanga. Ba rà niimiri pâ,
wiàna jè pâra wiâra, â jè o wârori
ê wâro na wâdé tà Pwiduée‡. Pwa
na rà pitûâri tâjè pâ, na jè pwa-
maina tèpa angela¶, ma ipakîrijè,
ma pitòimiri bwàti ê pâ naiijè goro
cè pai pwa wèe cèna gòo. Bwa!
Piticèmuru naa goo diri ê pwiibà!
Ba [go jèe nye ina pâ] nye naèà
me gée goo auniimiri kâra âboro
co! Â nye ticè nii kàra, naa goro
ê pâ câbawâdé na èpà§, na tâa na

§§2:15 Wà tèpa Roma (tàpé na rà pitûâ kâra ê gòropuu na pwi pàara-bà),
âna rà mu popa diri tèpa coda na rà piétò jiirà goro paa, â rà paarirà na
ara tèpa âboro diri naa na pai kamu kàra. Wàépwiri ucina goo wà Kériso
na é piétò awé jii diri tèpa duée ma pitûâ na rà cicaraé.
*2:19 2e phrase—Grec: Ba, gée gooé, na caajuri diri ê naiié, goro pâ
aupitòobàra ma otàpwe (jointures et ligaments) na naa tàra.
†2:20 Duée gopaérenao—é, Pâ auniimiri kâra âboro gòropuu.
‡2:23 2e phrase—Grec: Ê pai pwapwicîri na dau gòo.
¶2:23 Na jè pwamaina tèpa angela—é, Na jè pwamainaê {Pwiduée}.
§2:23 Nye ticè nii kàra… é, Rà nama pimaina too ê pâ câbawâdé na èpà.
g2:16 Roma 14.1–12 h2:17 Hébéru 8.5 i2:19 Éféso 2.21, 4.16
j2:20 Galatia 4.3,9; 1 Timotéo 4.3 k2:22 Mataio 15.9

pwâranümajè, na rà cètùujè ma jè
pwa na èpà.

Wârori âmu wâro
naa goo Kériso

3 l[Wà Pwiduée, âna é nama]
guwà wâro côwâ gée na aubà

ma wà Kériso. Â é tâa *nap-
wéretòotù wà Kériso, gòro étò kà
Pwiduée, [ba na é pitûâ kâra diri
pâ muru]. Êkaa na, wâdé na guwà
imudàra ê pâ muru na wânidò nap-
wéretòotù. 2mÂ guwà naa nünü-
mawà naa goo pâ pwi bèepwiri, â
càcaa naa goo pâ muru ni gòropuu.
3Ba guwà jèe bà**, pwacèwii

Kériso. Â tâa tàwà ê wâro [na bwaa
âmuê] na é bwaa nye wéaari ba
kàwà wà Pwiduée, pwacèwii pai
wéaari kêe ê wâro kà Kériso. Â ê
wâro kàwà bèepwiri, âna bwaa cà-
caa pâji èpàpaa bwàti††. 4Ba é tâa
goo wà Kériso. Â, na ée mwa cipà-
paa [naani gòropuu] â guwà o mwa
pitànaima ma wàé. Â guwà o tâa na
ê pai maina ma muugère kêe.

Tétâjii pâ càrawà na èpà
5 nWàépwiri kaamajoroéma guwà

nama tiàu ê pâ aunünüma na èpà,
na bwaa tâa goowà‡‡. Guwà cibwaa
niimiri côwâ pâ, guwà ipuu imudi
ma pàra pwi, â guwà cibwaa pwa pâ
muru na pomiiri naiiwà goo. Â guwà
tétâjii ê pâ auniimiri na jè kamu goo.
Guwà cibwaa imudàra ma o wâru

tâgà ê pâ muru ni gòropuu. Ba ê
pwiibà, âna é pwacèwii na guwà ip-
wamaina ê pâ duée imudi. 6Â wà
Pwiduée, âna é putàmu goo tàpé
na rà wàrapwiri¶¶, [â ée mwa pitèirà
ma naa wârimuru tàra].
7Béaa, âna guwà wàrapwiri, na

guwà wâro wiâra ê pâ [câbawâdé
kàwà na] èpà. 8 oÂ nabàni, âna go
ina tàwà pâ, na guwà tétâjii ê pâ
pwiibà! Guwà tétâjii mwara ê pwâra
putàmu, ma ê piokée. Guwà cibwaa
tubaèpà tà pàra tàpé. Guwà cibwaa
tànyirirà, â guwà cibwaa pwâ, ba na
guwà pitòtirà. Guwà cibwaa ina pâ
pwâratùra na miiri, na càcaa pâri
ma jè ina. 9 pÂ guwà cibwaa pwâgàri
[tèpa cèikî béewà].

Guwà jèe tòpwùtù ârabwée tòri
[Diri ê pwiibà, âna pwacèwii cè

ârabwée tòri, na] guwà jèe tòpwùtù.
[Ba guwà jèe nye naaco] ê pai wâro
kàwà béaa, ma diri ê pâ càrawà na
èpà. 10 qÂ guwà jèe coona [jè ârab-
wée] na bwaa âmuê.
Wà Pwiduée, wà Pwina é tòpòwà,

âna é ciburà wakè goowà, ba na
guwà o ciburà ipwacèwiié, ma tâ-
mogòorié bwàti. 11 r[Wâna ê pwi
wâro na bwaa âmuê na é naa
tàwà, âna] jèe nye ticè na pi-ité jii
tèpa *Juif, ma wà tàpé na càra caa
tèpa Juif; tàpé na pwa *kamaî tàra,
ma wà tàpé na càcaa pwa kamaî
tàra. Jèe nye ticè tèpa pârame, ma

**3:3 Guwà jèe bà—Jèe nabwé ê wâro béaa, wiâra ê pâ câbawâdé na èpà.
††3:3 Grec: Ba guwà jèe bà, â ê wâro kàwà, âna pacârüri naa goo Kériso,
na é wâgoo Pwiduée.
‡‡3:5 Ê pâ aunünüma na èpà… Grec: Ê pâ muru gée na gòropuu.
¶¶3:6 Tàpé na rà wàrapwiri—Pàra Tii Pwicîri naa na grec, âna rà ina pâ:
Tàpé na rà cicaraé.
l3:1 Maréko 12.36, 16.19; Éféso 1.20 m3:2 Mataio 6.33
n3:5 Roma 6.6,11; Éféso 4.19, 5.3–6 o3:8 Éféso 4.25–29, 5.4
p3:9 Éféso 4.22,25 q3:10 Éféso 4.24 r3:11 Galatia 3.28

tèpa kàpuno. Jèe nye ticè ‘tèpa tà-
manga’, ma wà ‘tèpa âboro biu’§§.
Jèe nye ticè *ênawéna kîri, ma tàpé
na pwa tàrù kàra. Ê pwina é âjimuru,
âna wà Kériso, â nye wàé co. Â é cau
wâgoojè diri.
12 sWà Pwiduée, âna é meaariwà,

â é pitòrigariwà, ba na guwà pwi
Ba kêe na pwicîri. Â wàépwiri na
wâdé na guwà tèpa pimeaari, â
guwà tàpé na guwà ciburà pwa
na wâdé tà tèpa âboro. Â wâdé
na guwà moo, ma ipakîriwà ma
pidàpwicâariwà. 13 tGuwà tâa bwàti
ma wà tèpa cèikî béewà. Â guwà
pwanaurirà wiàna rà pwa cè muru
na càcaa wâdé tàwà. Ba wà Pwi
Ukai, âna é jèe pwanauriwà!
14 uÜu, ê pwina é dau piâjimuru,

âna nye pimeaari. Êkaa ê utàpwe,
na é dànaimarijè ma é piibamwüjè.
15 vWà Pwiduée, âna é todàwà,

ba na guwà pwacèwii caapwi naiiri
âboro, ba na tâa tàwà ê pinaanapô
na me gée jaa wà Kériso. Wâdé na
guwà nama ê pinaanapô kêe bèep-
wiri, âna é popa ê pâ pwâranümawà
[ma auniimiri kàwà]. Â guwà ciburà
pwaolé têe. 16 wWâdé na é wâro
goowà ê popai kà Kériso, bau diri pâ
aupwényunyuâari na é pame tàwà.
Guwà ipacâmuriwà ma pipwa

pupûra tàwà jècaa, goro diri ê
autâmogòorimuru [na é naa tàwà].
Guwà pwaolé tà Pwiduée gée na diri
ê pwâranümawà. Â guwà nyabiri
têe pâ *salamo, ma pâ cantique, ma
cè pâ nyabi na é naa tàwà ê Nyuâaê
Pwicîri.

17 xÊdiri pâ pwina guwà pwa ma
ina, âna guwà pwa naa na nee
Pwi Ukai Iésu Kériso. Â, [naa na
diri pâ muru, âna] guwà pwaolé tà
Pwiduée Caa, gée goro ê pwina é
pwa wà Kériso ba kàwà*.

Popai târa pwârawâ na rà cèikî
18 yWâguwà co ipâê, âna guwà

ipakîriwà na ara pâ éawà jècaa. Ba
nye wàrapwiri ê napâra tô a cèikî
naa goo wà Pwi Ukai.
19 zWâguwà tèpa paao, âna guwà

meaari pa wâdàwà jècaa [naa na
tàbwàti]. Guwà cibwaa pwa kûu
tàra.
20 aWâguwà tèpa èpo, âna guwà

pitêre dà du nyaa ma caa kàwà, naa
goro diri pâ muru. Ba wâdé tà Pwi
Ukai ê pwiibà.
21 bWâguwà tèpa caa, âna guwà

cibwaa ciburà ta-iluuri pâ èpo kàwà.
Ba péa guwà tà tanoorirà, â oratàra.

Tèpa ênawéna ma tèpa pitûâ kàra
22–23 cWâguwà tèpa ênawéna kîri

kà pàra tàpé, âna guwà pitêre
dà bwàti tèpa pitûâ kàwà naani
gòropuu, gée na âji pwâranümawà.
Â guwà wakè bwàti, naa na pâ
pàara na rà wéaariwà na, é, naa
tiàurà jaawà. Ba câguwà caa wakè,
ba na é wâdéariwà wà pwi jè âboro
co, â guwà wakè mwara ba kà Pwi
Ukai—pwi a pitûâ kàwà, na guwà
papwicîriê. 24Ba nye wàé kaa na
guwà piênawéna kêe. Â guwà tâ-
mogòori pâ, ée mwa naa tàwà ê

§§3:11 ‘Tèpa âboro biu’—é, Tàpé na ticè tàmanga kàra.
*3:17 Gée goro ê pwina é pwa wà Kériso… é, Naa na nee Kériso.
s3:12 1 Pétéru 2.9 t3:13 Éféso 4.2,32 u3:14 Roma 13.8–10
v3:15 1 Korénito 12.27; Éféso 4.4; Filipi 4.7 w3:16 Éféso 5.19 x3:17
1 Korénito 10.31; Éféso 5.20 y3:18 Éféso 5.22 z3:19 Éféso 5.25
a3:20 Éféso 6.1 b3:21 Éféso 6.4 c3:22-23 Éféso 6.5–8

pumara wakè kàwà, gée na pâwâdé
na é wéaari ba kâra ê Ba kêe.
25 dÂ [guwà ipwacôoco, ba] wiàna

càcaa wâdé ê wakè kàwà, â guwà
o tòpi ê pumee na èpà. Ba câé caa
ipwaké goro âboro wà Pwi Ukai, [ba
nye pwa pumara ê wakè na wâdé,
bau ê wakè na èpà].

4 eWâguwà tèpa pitûâ, âna
guwà piwéaari bwàti tàpé na

rà tèpa *ênawéna kîri kàwà, naa
na ê pai pwa wèe na wâdé ma
*tàrù. Ba guwà cibwaa ipwanauri
pâ, nye wâguwà mwara, âna pwa
pwi a pitûâ kàwà, na é wânidò
*napwéretòotù.

Bénabwé popai
2 fGuwà ciburà pwapwicîri. Â guwà

ciburà tàcî, naa goro ê pwâra
pwapwicîri kàwà, â guwà pwaolé
tà Pwiduée. 3 gÂ guwà pwapwicîri
mwara ba kâbà, ba na ée mwa naa
tâbà cè pai pwa wèe, ma bà picé-
mara ê popai kêe—popai goro ê au-
niimiri kêe, na tàbinyiri béaa, [â na é
pacoo nabà naa] goo Kériso. [Guwà
pwapwicîri kôo mwara, ba] go tâa ni
na karapuu goro pai picémara kôo ê
pwi popai-bà. 4Â guwà ilari pâ, na o
pâri ma go napéaati bwàti ê pai pwa
goo pwi popai-bà tà tèpa âboro. Ba
wàépwiri ê wakè kôo.

5 hNapwa naa goowà, âna wâdé
na guwà wakèri bwàti ê pwi pàara
na guwà pitànaima ma tàpé na càra
caa tèpa cèikî. Â guwà wârori ê
wâro na pitòimiri naa jaarà. 6 iGuwà
patùrarà bwàti, ba na o nümarà na
rà ciburà têrewà†. Â wâdé na guwà
tâmogòori tòpi bwàti târa diri pâ
âboro, goro ê pwina rà tawèeriwà
goo.

Ipwabwàcu
7–9 jklGo cùru paé dariwà wà Ty-

chique, pwi bére wakè kôo, ma wà
Onésime, wà pwi âboro gée jaawà.
Ru tupédu âji béejè, ma tupédu
ênawéna na ru dau pitêre dà Pwi
Ukai. Â ru mwa pwa jèkutâ tàwà
goobà, ma pagòowà.
10–11mRà naa bwàcu kàwà mwara

wà Maréko‡, pwi bòru wà Barnabas;
ma wà Iésu¶ na pi-ina mwara gooé
pâ Justus; ma wà Aristarque, na bu
pwa karapuu naima.
Wâru tèpa *Juif nabàni na rà jèe

cèikî naa goo Kériso. Êco na wàco
tàpéebà, gée goorà diri, na rà pitu
tôo ma pagòo-o, naa na wakè târa
ê *Mwaciri kà Pwiduée.
Napwa naa goo wà Maréko, âna

pwiri ée mwa tèepaa mariwà. Â
wiàna wàrapwiri, â wâdé na guwà

†4:6 1re phrase—Wà Paulo, âna é pwa ucina naa na grec, ba é ina pâ, ê
pai tùra kâjè na wâdé, âna pwacèwii ê utimuru na pwa còo na, â wâdé
nümee.
‡4:10-11 Maréko—Jè nee mwara Ioane, é, Ioane-Maréko. (Côo Apostolo
12.12.) Wà pwiibà, âna wàé pwi awii tii kà Maréko. Côo mwara 2 Timotéo
4.11; Philémon 1.24; 1 Pétéru 5.13.
¶4:10-11 Iésu—Càcaa wà Pwi Ukai Iésu Kériso. Wâru tèpa âboro na neerà
Iésu naa jaa tèpa Juif, pwacèwii du neere âboro Bwàé ma Téâ naa jaajè.
d3:25 Roma 2.11 e4:1 Éféso 6.9 f4:2 Éféso 6.18; Filipi 4.6
g4:3 Roma 15.30; Éféso 6.19 h4:5 Éféso 5.15–16 i4:6 Éféso 4.29; 1
Pétéru 3.15 j4:7-9 Éféso 6.21 k4:7-9 Éféso 6.22
l4:7-9 Philémon 1.10–12 m4:10-11 Apostolo 12.12, 13.13, 15.37–39

tòpié bwàti, pwacèwii pai ina kâbà
tàwà béaa.
12 nÉ naa bwàcu kàwà mwara wà

Épafras, pwi a me gée jaawà, na
é pwi ênawéna kà Kériso Iésu. Ba
é ipaa ba kàwà, naa na pâ pwâra
pwapwicîri kêe. Â é ciburà ilari jii
Pwiduée mwara pâ, na o mwü ma
tâbawêe ê cèikî kàwà, â na guwà o
tâmogòori ê câbawâdé kà Pwiduée,
ma guwà pitêre dèe. 13É wakè ba
gòo ba kàwà, ma tèpa cèikî mwara
naa du ville Laodicée ma Hiérapolis.
14Ru naa bwàcu kàwà mwara wà

Luka, pwi gòrobéejè na pwi dotée,
ma wà Démas.
15Guwà naa bwàcu kâbà tà diri

tèpa cèikî béejè wâ Laodicée. Naa
bwàcu tà Nimfa, ma wà tèpa cèikî
na rà ipitiri na pwârawâ kêe.

16Na guwà jèe pûra diri i tii bèeni
naa jaawà, â guwà naa târa ê wâra
pwapwicîri wâ Laodicée, ba na rà o
pûra mwara. Â guwà pûra mwara ê
tii kôo, na rà o naa paé tàwà.
17 oGuwà taniimiri tà Arkippe pâ,

wâdé na é tubanabwé bwàti ê wakè
na é naa têe wà Pwi Ukai.

Ipicijii
18 pWâgo Paulo, âna go pa i bépwa

tii, ba na go tubanabwé ê tii bèeni. Â
guwà cibwaa ipwanaurio, na go tâa
ni na karapuu!
Wâdé na é *pwényunyuâariwà wà

Pwiduée goro ê *pimeaari imudi
kêe!

Cidòri nyuâawà!

n4:12 Kolosé 1.7; 2 Timotéo 4.10–11; Philémon 1.23–24
o4:17 Philémon 1.2 p4:18 1 Korénito 16.21

Pâbéaa kâra tii kà Paulo
tà tàpé

Tésalonika
Bétapoo popai

Wàilàapà na wii tii bèeni?

Wà Paulo, pwi *apostolo. Ru tâa
jaaé wà Timotéo, ma Silas.

É wii wiidà?

Nabibiu kâra *naja 49 ma 52 naa
na béârailu kâra pai pâra kà Paulo,
na rà tâa na ville Korénito ma wà
Timotéo ma wà Silas. (Côo Apostolo
18.1 ma 18.5.)

É wii tâî?

Târa ê wâra pwapwicîri wâ Tésa-
lonika, ville naa napô Grèce, ére
gée goo na province Macédoine na
pàara na rà pitûâ naawê wà tèpa
*Roma. É picémara naawê ê *Picé-
mara Wâdé wà Paulo, naa na âracié
nadàpàra pwapwicîri, béaa kâra pai
uru kêe jii tàpé na rà cicaraé (Apos-
tolo 17.1–10). Êco na wâru tàpé na
rà cèikî gée goo popai kêe, â é wii
tii bèeni, pwiri caapwi naja gée na
càùé, ba na é pagòo ê cèikî kàra na
bwaa âmuê.

Cina é wii?

Ûna é tapoo ê wâra pwapwicîri
naa Tésalonika wà Paulo, â càcaa

wâdé tà pàra tèpa *Juif ê popai na
é picémara, â rà pacòobée gée na
ville. (Côo Apostolo 17.1–9.) É wii tà
tèpa cèikî wê, ba na é pagòorà ma
pacâmurirà.

Dà êre ê tii bèeni?

É ipwàdée wà Paulo goo diri pâ
muru na wâdé, naa na wâro kâra
ê wâra pwapwicîri. Â é pagòorà, ba
na rà piétò jii pâ géaa ma tacai. Â é
pacâmurirà goro ê pai wâro kàra, na
rà tapacîri ê pai wâjué me côwâ kà
Pwi Ukai Iésu. Ba wà pàra tàpé gée
goorà, âna rà tapoo dumapiê goro ê
pwina o tèepaa tà tèpa cèikî, na rà
bà béaa kâra pai wâjué me côwâ kà
Iésu. Â gée goo na ée mwa wâjué
me côwâ wà Pwi Ukai, â wà pàra
tàpé mwara, âna rà niimiri pâ wâdé
na rà wâro imudi, ma rà pwa ciritàu.

Pai pitàgoo tii 1 Tésalonika

Ipwabwàcu (1.1)
Wâro na wâdé kà tàpé Tésalonika

(1.2–10)
Wakè kà Paulo naa Tésalonika

(2.1–3.13)
Wâro na wâdé tà Pwiduée (4.1–

12)
Pai wâjué côwâ kà Pwi Ukai (4.13–

18)
Bénabwé popai ma ipicijii (5.12–

28)

Ipwabwàcu

1 qWâgo§ Paulo na pwa tii. Tàgére
wàibà ma wà Silas**, ma wà

Timotéo. [Â ru naa bwàcu kàwà
mwara.] Go wii tàwà, wâguwà ê
wâra pwapwicîri wâ Tésalonika, na
guwà tâa goo wà Pwiduée Caa kâjè,
ma wà Pwi Ukai *Kériso.
Wâdé na tà tàwà ê *pimeaari

imudi ma pinaanapô. Cidòri
nyuâawà!

Wâro na wâdé kà
tàpé Tésalonika

2–3 rBà ciburà ipwaolé tà Pwiduée
Caa, na bà pwapwicîri ba kàwà.
Bà pwaolé têe goro diri pâ wakè
na guwà pwa, gée goro ê cèikî
ma pimeaari kàwà. Â bà ipwaolé
mwara têe, goro pai cimwü kàwà,
ba guwà pitapacîri goro cèikî, [ê pai
wâjué me côwâ kà] wà Pwi Ukai Iésu
Kériso. 4Tèpa béebà naa goo Kériso,
bà tâmogòori pâ, é meaariwà wà
Pwiduée, â é pitòrigariwà, ba na
guwà tèpa âboro kêe.

Guwà ipwacèwiibà
5 sNa ia bà inapàpari tàwà ê *Picé-

mara Wâdé, â câbà caa po ina tàwà,
goro pwâratùra co; â bà picémara
tàwà goro ê pàtàmara ê *Nyuâaê
Pwicîri, bau ê cèikî pâ, ê popai kâbà,
âna âjupâra. Â guwà tâmogòori
bwàti ê pai wâro kâbà naa jaawà,
ma pai pitu tàwà kâbà. 6 tÂ wâguwà,
âna guwà pâra wiâra ê pai wâro

kâbà, ma ê pai wâro kà Pwi Ukai. Ba
guwà jèe tòpi ê popai, naa na pâ aré
na maina. Êco na ê Nyuâaê Pwicîri,
âna é naa tàwà ê ipwàdée na dau
maina. 7Â guwà pâ nau tèpa câmu,
tà diri tèpa cèikî wâna du province
Macédoine, ma Akaïe, ma na diri pâ
ére mwara.
8Ba ê popai kà Pwi Ukai, âna é

pâra jiiwà, â ê aié, âna jèe têreê
pitiri wâ Macédoine ma wâ Akaïe,
[pwacèwii ê tikakara]. Â wà diri
tèpa âboro wê, âna rà tâmogòori pâ
guwà cèikî naa goo Pwiduée.
Nye ticè popai na pâri ma bà ina

tàwà. 9Ba ûna rà pwa jèkutâ goobà,
â rà piwiâ mwara ê pai tòpibà kàwà
naa jaawà. Â rà ina pâ, guwà jèe
biiwà dà Pwiduée. Â guwà naaco ê
pâ ânuuru duée, ba na guwà pwa-
maina ma pitêre dà i Pwiduée na é
wâro ma âjupâra.
10Â rà piwiâ pâ, guwà tapacîri

goro cèikî, wà Pwina naîê, Iésu
Kériso, na ée mwa wâjué me côwâ
gée *napwéretòotù. Ba é jèe wâro
côwâ gée na aubà, â é upajè gée
na ê wârimuru goro ê pâ èpà—
wârimuru na ée mwa naa tà tèpa
âboro wà Pwiduée, naa na pwâra
putàmu kêe.

Wakè kà Paulo naa Tésalonika

2 Tèpa cèikî béeò, guwà
tâmogòori bwàti pâ, ê pai tâa

jaawà kâbà, âna càcaa piticèmuru
naa goo. 2 uÂ guwà tâmogòori pâ,
béaa kâra na bà caiwà, âna bà

§1:1 Wâgo—Grec: Wàibà. Wà Paulo na é pwa tii, êco na é paari pâ, caapwi
pwâranümarà ma wà Timotéo ma Silas na ru tâa jaaé.
**1:1 Silas—Nee, âna Silvain naa na latin ma Silas naa na grec. (Côo Apos-
tolo 17.1.)
q1:1 Apostolo 17.1–9 r1:2-3 1 Korénito 13.13; Kolosé 1.4–6
s1:5 1 Korénito 2.4–5 t1:6 Apostolo 17.5–9
u2:2 Apostolo 16.19–24, 17.1–9

tâa na ville Filipi. Â rà pwa-imudiri
tâbà, ma tànyiribà naawê. Â
wâjaawà mwara, âna wâru tàpé na
rà cicarabà. Êco na wà Pwiduée,
âna é pagòobà, ba na câbà caa
piwâ goro pai picémara tàwà ê
*Picémara Wâdé.
3Â na ia bà picémara ê popai, â

nye ticè auniimiri kâbà na tàbinyiri.
Â nye ticè âboro cèna bà pwâgàrié
ma pa-imwüruê. 4 vBa é nye cèikî
naa goobà wà Pwiduée, na é naa
tâbà ê Picémara Wâdé kêe. Â câbà
caa tùra, ba na rà wâdéaribà wà
tèpa âboro; wàco wà Pwiduée, na é
côo ê pâ auniimiri na tàbinyiri wâna
pwâranümabà.
5 [Â ipaiwà na ia bà wakè jaawà.]

Ba guwà nye tâmogòori pâ, câbà
caa ipwawâdé pwâratùra tàwà. Â
wà Pwiduée na é *paâjupâra pâ,
câbà caa bu mwani. 6Â câbà caa
mudàra na guwà ipwamainabà, é,
na rà ipwamainabà mwara wà pàra
tàpé.
7Êco na, wiàna nümabà, â pwa

tàrù kâbà ma bà pitûâ kàwà, gée
goo na bà tèpa apostolo kà Kériso,
[ba wàé na é cùrubà]. Â êco na, na
ia bà tâa jaawà, â bà po dau moo,
pwacèwii tô jè ilàri na é côo bwàti ê
nari èpo kêe. 8–9 wTèpa béeò, guwà
wànau târa pai ipwanauri ê wakè
kâbà? Ba bà po dau meaariwà, â
câbà caa naa tàwà co ê Picémara
Wâdé kà Pwiduée, â bà naa tàwà
mwara ê wâro kâbà. Â, na pàara na
ia bà picémara tàwà ê Popai, â bà
wakè mwara naa ne ma pwaa, ba
na bà wâro. Ba càcaa nümabà na bà
tòpò tàwà cè nakake.

Tàrù càrabà naa jaawà
10Guwà tâmogòori bwàti, â wà

Pwiduée mwara, pâ, ê càrabà naa
jaawà, tèpa cèikî, âna é *tàrù ma
âjupâra. Â ticè na caa pitèibà goo
cèna bà pwa na èpà. 11 xÂ guwà
tâmogòori mwara pâ, ba kàwà jè-
caa, âna bà ipwacèwii pwi caa kâra
èpo na é meaari tèpa naîê. 12Â
bà pagòowà, ma tacoo goowà, ma
pitûâ kàwà pâ, guwà wârori ê wâro
na wâdé tà Pwiduée. Ba é todàwà,
ba na guwà tò naa na Mwaciri kêe,
ba na guwà o tâa jaaé naa na pai
maina ma muugère kêe.

Guwà jèe tòpi bwàti Popai
13 yBà ciburà pwaolé tà Pwiduée

mwara, ba, na ia bà pame tàwà ê
popai, â guwà têre ma tòpi bwàti,
pwacèwii popai na é me gée jaa
Pwiduée, â càcaa me gée goobà co,
tèpa âboro. Â nye âjupâra, ba nye
êkaa ê Popai kà Pwiduée, popai na
é nye tà wakè goowà.
14 zÜu, [ia guwà tòpi bwàti. Êco

na] gée na càùé, âna rà tubaèpà
tàwà wà tèpa jènerewà. Â, na
wàrapwiri, â guwà ipwacèwii tèpa
cèikî béewà†† naa napô *Judée.
Ba na ia rà tòpi ê Popai, â pàra
tèpa jènererà juif, â rà tubaèpà
tàra. 15 aBa nye wà pàra tèpa *Juif
mwara, na ia rà pòtàmwara tèpa
*péroféta biu, tiagoo Pwi Ukai Iésu.
Â nabàni, âna rà tubaèpà tâbà
mwara.
Dau càcaa wâdé tà Pwiduée

wàilà, â rà cicara mwara diri pâ
âboro! 16Wàibà, âna bà inapàpari

††2:14 Tèpa cèikî béewà—Grec: Pâ wâra pwapwicîri naa goo Kériso Iésu.
v2:4 Galatia 1.10 w2:8-9 Apostolo 20.34 x2:11 Apostolo 20.31
y2:13 2 Tésalonika 2.13 z2:14 Apostolo 17.5
a2:15 Apostolo 9.23,29, 13.45,50, 14.2,5,19



1 Tésalonika 2:17 486 1 Tésalonika 3:10

pâ, é pa-udò diri tèpa âboro wà
Pwiduée, [â é naa tàra ê *âji wâro
jaaé]. Êco na pwa na rà pacoobà
wà tàpéebà, na bà pame ê popai-bà
tà tàpé na càra caa tèpa Juif. Â êp-
wiri, âna pwi bénabwé kâra ê pâ èpà
kàra na wâru. Â wà Pwiduée, âna ée
jèe pitèirà ma pwa wârimuru tàra‡‡.

Nümee na é côorà mwara
17–18Tèpa béeò naa goo Kériso, jè

pitâiti na ji pàara bèeni¶¶. Êco na
bà nye tà ciburà niimiriwà. Â bà
dau ipwadàra, ba na bà caiwà côwâ,
ba dau wânümabà tàwà. Â wâru pâ
pàara na pwa na go pâra dariwà,
wâgo Paulo, êco na é pacoobà
wà *Caatana. 19–20 bDau wâdé tâbà
wâguwà, â bà ipwàdée goowà. Â
gée goowà, na bà tapacîri ê tòotù
na ée mwa wâjué me côwâ na, wà
Pwi Ukai kâjè Iésu Kériso. Ba, na pwi
tòotù-bà, âna o wâguwà na guwà o
pumara wakè kâbà, pwacèwii ê bwe
korona, na naa tà tàpé na rà piétò.

Bà cùru paé dariwà Timotéo

3 1–2 cd[Dau gòo tâbà ê pai pitâiti
kâjè ma wâguwà.] Â jèe càcaa

pâri ma bà tà ciburà tapacîri ba
gòiri. Â wàépwiri na bà pitêrebà, ba
na bà cùru paé dariwà wà Timo-
téo, na bà bwaa tà tâa wâna ville
Athènes. Wàé, âna pwi béebà goro
wakè kà Pwiduée, goro picémara ê
*Picémara Wâdé goo Iésu Kériso. Â
bà niimiri pâ, dau wâdé wiàna é
pagòo ê cèikî kàwà, 3 eba na guwà

cibwaa dumapiê, na pàara na gére
tubaèpà tàwà.
Ba jè cau tâmogòori bwàti pâ,

o mwa tèepaa tâjè tèpa cèikî, pâ
pàara na jè tâa na aré na. Â nye wà
Pwiduée na é panuâ pâ, naa wàrap-
wiri. 4Ba wàépwiri i pwi ia bà jèe tà-
mara ina tàwà, na ia bà tâa jaawà,
âna, jè o mwa dau tâa na aré; â jèe
wàéni nabà.

É inawà ba wâdé tâbà
5Üu, wàépwiri ê majoroé, co tèpa

béeò, ma go panuâ paé wà Timo-
téo. Ba càcaa pâri ma go tà bàra
tapacîri, â nümoo na é côo pai pâra
kàwà naa na ê cèikî. Ba wâgotôo pâ,
pwiri é jèe tacaiwà wà *Caatana, ma
ténoori ê wakè kâbà, naa goowà.
6 fÂ ni, âna é jèe wâjué me côwâ,

gée jaawà, â é piwiâ tâbà ê jèkutâ
na wâdé, goro cèikî ma pimeaari
kàwà. Â é ina pâ, guwà po dau
niimiribà naa na ipwàdée, â nü-
mawà na guwà côobà, pwacèwiibà.
7 gWàépwiri, co tèpa béeò naa goo
Kériso, guwà dau pagòobà goro ê
pai mwü wàra ê cèikî kàwà, naa
nabibiu kâra diri pâ aré ma tòina
kâbà. 8Ba bà piêgòtùru, na bà têre
pâ, guwà gòo naa goo wà Pwi
Ukai. 9O wànau târa cè pai pwaolé
tà Pwiduée goro ê ipwàdée kâbà
gée goowà? 10Â naa ne ma pwaa,
âna bà ciburà pwapwicîri têe, gée
na diri ê pwâranümabà, ba na jè
picôojè. Ba nümabà na bà naa tàwà
ê pwina tiàu jii ê cèikî kàwà, ba na
o tâbawêe.

‡‡2:16 Dernière phrase—Grec: Êco na o jèe tâa gòrà ê pwâra putàmu.
¶¶2:17-18 Ru pâra gée Tésalonika wà Paulo ma Silas, ba na ru upiri tàpé
na rà cicararu. (Côo Apostolo 17.10.)
b2:19-20 Filipi 2.15–16, 4.1; 2 Tésalonika 1.4
c3:1-2 Apostolo 17.15 d3:1-2 Apostolo 16.1–3
e3:3 2 Timotéo 3.12 f3:6 Apostolo 18.5 g3:7 2 Tésalonika 1.4

Pwâra pwapwicîri ba kàra
11 hÜu, [wàépwiri ê pwâra pwap-

wicîri kâbà, pâ] wà Pwiduée Caa
kâjè, ma wà Pwi Ukai kâjè Iésu
Kériso, âna ru tàpiri ê naigé, ba na
bà tèepaa mariwà. 12Â [bà pwap-
wicîri mwara pâ] naa wà Pwiduée,
âna é nama pimaina pâ, ê pimeaari
kàwà. Ma guwà pimeaariwà côwâ,
â guwà meaari pàra tàpé, pwacèwii
pai meaariwà kâbà. 13 [Bà ilari jiié
pâ] na ée pagòowà, ba na guwà pi-
aabòriwà na araé, â guwà cimwü. Â
o ticè èpà kàwà na o pitòtiwà goo,
na guwà coo ara Pwiduée Caa, na
pwi tòotù na ée mwa tèepaa me
côwâ wà Pwi Ukai Iésu Kériso, ma
wà diri tèpa âboro kêe.

Wâro na wâdé tà Pwiduée

4 Tèpa béeò naa goo Kériso, bà
tubanabwé [goro ê auniimiri

bèeni]: Bà jèe pacâmuriwà goo ê pai
wâro na wâdé tà Pwiduée, â guwà
jèe wârori. Â nabàni, âna bà tacoo
goowà, naa na nee Pwi Ukai Iésu,
pâ, na guwà pwa cèna piwéna. 2Ba
guwà nye tâmogòori ê pâ aupitûâri,
na ia bà jèe naa tàwà, naa na nee.
3 iWà Pwiduée, âna nümee na guwà
wârori ê wâro na wâdé têe, naa na
diri pâ ére.
Gà cibwaa ipuu mara pâ âboro
imudi;

4 jGà piwéaari bwàti ê naiigà§§, ba
na gà o pwicîri ma wâdé na ara
Pwiduée;

5Gà cibwaa nama dàtigà ê pâ
câbawâdé kâra naiiri âboro, na

èpà, pwacèwii tàpé na càra caa
tâmogòori Pwiduée;

6Gà cibwaa ipwa tûâ tà pwi a cèikî
béegà, ma ipuu ma ê wâdèe.

Wà Pwiduée, âna ée pwa wârimuru
tà tàpé na rà wàrapwiri, wàra pai jèe
ina kâbà tàwà. 7 kBa câé caa todàjè,
ba na jè wâro imudi; â é todàjè, ba
na jè wâro ba kêe. 8 lÂ wà pwina é
tétâjii ê popai bèepwiri, âna câé caa
tétâjii aupitûâri kâra âboro, â é nye
tétâjii wà Pwiduée, na é naa tàwà ê
Nyuâaê Pwicîri kêe.

Nama pimaina too pimeaari kàwà
9mNapwa naa goo ê pai pimeaari

kàwà, âna, ticè muru na go ina
tàwà naa goo. Ba guwà jèe nye tâ-
mogòori, gée goo Pwiduée, ê pai
meaari tèpa béewà naa goo Kériso.
10Â [bà tâmogòori pâ] guwà dau
meaari ba maina tèpa cèikî wâ
Macédoine. Â bà ina tàwà pâ, wâdé
na guwà dau pwa cèna piwéna.
11 nGuwà imudàra ma guwà pi-

wâro na tàbwàti ma wà pàra tàpé.
Â guwà cibwaa pwa ma âranümawà
ê wâro kà pwi jèpwi. Â guwà wakè
bwàti, wàra pai jèe ilari kâbà ji-
iwà. 12Â, na wàrapwiri, â wà tàpé
na càra caa tèpa cèikî, âna rà o
câbawâdé ê pai wâro kàwà. Ba o
câguwà caa tèpa ija wii pwârawâ*.

Pai wâjué côwâ kà Pwi Ukai

Rà mwa wâro côwâ tèpa bà
13Tèpa béeò naa goo Kériso,

nümabà na guwà tâmogòori ê
pwina tapacîri wà tèpa [cèikî na ia

§§4:4 Gà piwéaari bwàti ê naiigà—é, Gà wéaari ma papwicîri tô wâdàgà.
*4:12 2e phrase—é, Ba na ticè cè jè muru cèna tiàu jiiwà.
h3:11 2 Tésalonika 2.16 i4:3 1 Tésalonika 5.23; 1 Pétéru 1.16
j4:4 1 Korénito 6.13 k4:7 1 Pétéru 1.15–16
l4:8 Luka 10.16; 2 Korénito 1.22 m4:9 Ioane 13.34 n4:11 Éféso 4.28

rà jèe] bà. Ba na, o câguwà caa
pikîri, pwacèwii tàpé na càra caa
tèpa cèikî. 14 oBa jè cèikî pâ, é bà wà
Iésu, â é wâro côwâ gée na aubà.
Êkaa na bà tâmogòori pâ, wiàna é
bà wà pwi a cèikî naa gooé, â wà
Pwiduée, âna é nama é wâro côwâ†
pwacèwii Iésu.
15 pÜu, wàéni ê popai kà Pwi Ukai

na bà ina tàwà: Na tòotù na ée mwa
wâjué me côwâ wà Pwi Ukai, âna wà
tèpa âboro kêe na rà jèe bà, âna [rà
o mwa wâro côwâ gée na aubà, â rà
o pâmariê. Â] o càra caa tapacîri wà
tàpé na rà bwaa wâro. [Ba jè mwa
capai pitànaima ma wàé.] 16Na pwi
tòotù-bà, âna jè o mwa têre cè
pwâra uu cèna maina—pwâratùra
kà pwi ukai kà tèpa *angela, ma
ê airi tutu kà Pwiduée. Â wà Pwi
Ukai, âna ée mwa tàbàtù boome
gée napwéretòotù. Â wà tèpa cèikî
naa gooé, na rà jèe bà, âna rà mara
cimadò gée na aubà.
17Â gée na càùé, â wàijè tàpé na

jè bwaa wâro, âna o cau dàgòtùjè
too, naima ma wàilà, too naa na pâ
nee, dari wà Pwi Ukai, â o ipitijè
ma wàé. Â jè o mwa pitànaima ma
wà Pwi Ukai dàra gòiri awé. 18Guwà
ipagòowà, goro ê popai bèepwiri!

O papòri tèpa âboro

5 Câbà caa wii tàwà goro cè pàara
ma cè tòotù, cèna ée mwa

tèepaa wà Pwi Ukai. 2 qBa guwà jèe
nye tâmogòori bwàti pâ, ée wâjué
me côwâ, pwacèwii pwi a mura,
na é me naa ne. [Ba o càra caa
tapacîê wà tèpa âboro.] 3 rBa rà o

gére tà niimiri pâ, rà jèe wâro na
ê pinaanapô, ma o wâdé diri naa
goorà. Êco na o papòrà pwi tòotù
bèepwiri, pwacèwii ê pai maagé kà
tô ilàri na é pitàmari èpo; â o tu-
batiàurà. Â o jèe càcaa pâri ma rà
uru.
4Napwa naa goowà, tèpa cèikî

béeò naa goo Kériso, âna câguwà
caa tèpa wâro na bàutê. Â o câguwà
caa pò goo ê tòotù bèepwiri, na é
tèepaa, pwacèwii pwi a mura. 5 sBa
guwà tèpa âboro naa pwéelaa, â
guwà tèpa wakè na pwaa. Â câjè
caa tèpa tâa na bàutê.

Jè tà tàcî!
6Êkaa na wâdé na jè tà tàcî, ma jè

pitòimirijè! Jè cibwaa puu wàra pàra
tàpé! 7Ba ê ne, âna kà tàpé na rà
puu, ma wà tàpé na rà ipwirié. 8 t[Go
ina mwara pâ]: Wàijè, âna jè tèpa
âboro na pwéelaa. Êpwiri na wâdé
na jè piaabòrijè, ma coona [ê ârab-
wée târa paa. Jè popa] i cèikî ma i
pimeaari, târa ma wéaari nawâajè.
Â jè pa ê cèikî kâjè goro ê pai o
pa-udòjè, ba na bwe, târa wéaari ê
pûrujè.
9Ba câé caa todàjè, ba na é pwa

wârimuru tâjè, goro pwâra putàmu
kêe. Â é jèe nye pitòrigarijè, ba na é
upajè [ma naa tâjè ê *âji wâro jaaé]
na é naigé mee wà Pwi Ukai Iésu
Kériso. 10 uBa wà Kériso, âna é jèe
bà ba kâjè, ba na jè o wâro naima
ma wàé, [wiàna jè jèe bà, é, wiàna
jè bwaa wâro; â] wiàna jè tàgére
puu, é, wiàna jè tà tàcî; na pwi
tòotù na éemwawâjuéme côwâ na.

†4:14 É nama é wâro côwâ—Grec: É popaé me.
o4:14 Roma 14.9; 1 Korénito 15.3–4,12 p4:15 1 Korénito 15.51–52
q5:2 Mataio 24.42–43; 2 Pétéru 3.10; Auinapàpari 3.3
r5:3 Mataio 24.39; Luka 21.34–35 s5:5 Roma 13.12
t5:8 Ésaïe 59.17; Éféso 6.14,17 u5:10 Roma 14.8–9; 1 Tésalonika 4.14

11Êkaa na, wâdé na guwà ciburà ip-
itu tàwà ma ipagòowà, pwacèwii na
guwà nye tàgére pwa.

Bénabwé popai
12Tèpa béebà naa goo Kériso, bà

ilari jiiwà pâ, guwà tòimiri tèpa pitûâ
kàwà naa goo Pwi Ukai, ba rà nye
dau wakè ba gòo goowà, na rà
pwa pupûra tàwà, ma pacâmuriwà.
13Guwà papwicîrirà ma meaarirà,
gée goro diri pâ muru na rà pwa
ba kàwà. Â [guwà pitu tàra, â]
guwà tâa na pinaanapô ma wà tèpa
béewà.
14 vGuwà patùra wà tèpa pwa cir-

itàu‡, â guwà pagòo tàpé na rà piwâ
[na rà wakè kà Pwiduée] â guwà
pitu tà tàpé na ticè nii kàra. Â guwà
pidàpwicâariwà naa goorà diri.
15 wGuwà cibwaa pitôowâri tà

tàpé na rà tubaèpà tàwà. Â guwà
imudàra ma guwà ciburà ipwa tàwà
ê pwina wâdé. Â guwà wàrapwiri tà
diri tèpa âboro.
16 xGuwà ciburà ipwàdée, 17â

guwà ciburà pwapwicîri. 18 yÂ guwà
ciburà pwaolé tà Pwiduée, wiàna
wâdé, é wiàna èpà naa goowà. Wàé
kaa pwiri ê pwina nümee na guwà
pwa, wâguwà na guwà caapwi ma
Kériso Iésu.
19 zGuwà cibwaa pacoo ê Nyuâaê

Pwicîri na é wakè, 20â guwà cibwaa

câbapiticèmuru naa goo wà tàpé na
rà ipa popai naa na nee Pwiduée.
21 aGuwà pitèi ma naaitiri bwàti ê
pwina wâdéma èpà. Â guwà cipa ba
gòo ê pwina wâdé, 22â guwà pâiti jii
ê èpà.

Ipicijii
23 bBà ilari jii Pwiduée, wà Pwina

é naa ê pinaanapô, pâ, na é nama
guwà pwicîri, ma guwà wâro ba
kêe co. Ma é wéaari bamwara
diri ê wâro kàwà—ê nyuâawà, ma
pwâranümawà, ma auniimiri kàwà,
ma naiiwà. Â, na tòotù na ée mwa
wâjué me côwâ na, wà Pwi Ukai
kâjè Iésu Kériso, âna o nye ticè èpà
goowà, na o mwa pitèiwà goo. 24Ba
wà Pwiduée na ée jèe todàwà, âna é
coo goo ê auina kêe, â ée mwa nye
pacoo diri ê pâ pwiibà.
25 cÂ guwà pwapwicîri ba kâbà

mwara, co tèpa béebà naa goo
Kériso.
26Guwà pwabwàcu târa diri tèpa

cèikî béejè, wàra pai pwa kâjè, tèpa
cèikî naa goo Kériso.
27Â go ilari jiiwà, naa na nee Pwi

Ukai, pâ, guwà mwa pûra ê tii bèeni
tà diri tèpa cèikî.
28Wâdé na tâa jaawà ê *pimeaari

imudi kà Pwi Ukai kâjè Iésu Kériso!

Cidòri nyuâawà!

‡5:14 Tèpa pwa ciritàu—é, Tàpé na càra caa pitòimirirà.
v5:14 2 Tésalonika 3.6,11 w5:15 Roma 12.17; 1 Pétéru 3.9
x5:16 Filipi 4.4 y5:18 Éféso 5.20 z5:19 Éféso 4.30 a5:21 1 Ioane
4.1 b5:23 2 Tésalonika 3.3 c5:25 Kolosé 4.3; 2 Tésalonika 3.1

Béârailu kâra tii
tà tàpé

Tésalonika
Bétapoo popai

Wàilàapà na wii tii bèeni?

Wà Paulo, pwi *apostolo, na rà tâa
na ville Korénito ma wà Timotéo ma
wà Silas.

É wii wiidà?

Nabibiu kâra *naja 49ma 52, pàra
parui gée na càùru pâbéaa kâra tii
kêe tà tàpé Tésalonika.

É wii tâî?

Târa ê wâra pwapwicîri wâ Tésa-
lonika. Côo 1 Tésalonika Bétapoo
popai.

Cina é wii?

Gée na càùru na é wii pâbéaa kâra
tii tà tàpé Tésalonika, â é têre wà
Paulo pâ, tàgére pimaina pâ ê cèikî
bau ê pimeaari kàra (1.3). Â é ip-
wàdée, â é wii, ba na é pagòorà.
Â é wii mwara ba na é pacâmurirà

mwara goo ê pai wâjué côwâ kà Pwi
Ukai Iésu, ma ê wâro na wâdé na
pàara na jè tapacîê. Ba wâru tàpé
gée goorà, na càra caa tâmogòori
bwàti ê pupûra na pâbéaa kâra tii
kêe, â rà niimiri pâ, jèe tèepaa pâ
bénabwé tòotù, gée goo na pimaina
pâ pai tubaèpà tàra. Ba wà pàra
tàpé, âna rà ina pâ, pwiri é jèe

wâjué côwâ wà Iésu (2.1–2). Â wà
pàra tàpé, âna rà naaco wakè (3.6–
13). Â é pòma wii tii bèeni wà Paulo,
ba na é patêrerà ma pacoorà.

Dà êre ê tii bèeni?

É napéaati bwàti wà Paulo ê pwina
o tèepaa béaa kâra pai wâjué côwâ
kà Pwi Ukai, ba câé caa pâji tèepaa.
Wâru tèpa âboro na rà o cicara
Pwiduée. Â ée mwa cipàpaa wà pwi
âboro na dau èpà, na ina gooé pâ A
cicara (2.3). Ée mwa too na tâa na ê
wâra pwapwicîri kà Pwiduée, ma in-
apàpari pâ, wàé Pwiduée (2.4). Â ée
mwa pwa pâ *câmu kâra pàtàmee,
na rà pò goo tèpa âboro, â o wâru
tàpé na ée mwa ipa-imwürurà (2.9–
10). Â ée mwa tubaèpà tèpa âji
âboro kà Pwiduée.
Êco na é pagòojè wà Paulo, ba

na jè cimwü naa na cèikî kâjè
naa tubaèpà tâjè. Jè cibwaa pò ma
cèikî naa goo tàpé na rà pame
jèkutâ na ité goro ê pai wâjué côwâ
kà Pwi Ukai (2.1–3). Wâdé na jè
tâa goro ê popai kà Pwiduée na
jè tòpi (2.15). Jè cibwaa pwa cir-
itàu. Wâdé na jè wârori ê wâro
na pitòimiri ma wâdé tà Pwiduée
tiagoro pwâadèreè (1.12).

Pai pitàgoo tii 2 Tésalonika

Ipwabwàcu ma pwâra pwapwicîri
(1.1–12)
Béaa kâra pai wâjué me côwâ kà

Pwi Ukai (2.1–17)
Bénabwé popai ma ipicijii (2.13–

3.18)

Ipwabwàcu

1Wâgo¶ Paulo, na pwa tii. Tàgére
wàibà ma wà Silas ma wà Timo-

téo. [Â ru naa bwàcu kàwà mwara.]
Go wii tàwà, wâguwà ê wâra pwap-
wicîri wâ Tésalonika, na guwà tâa
goo wà Pwiduée Caa kâjè, ma Pwi
Ukai Iésu *Kériso.
2 dWâdé na tà tàwà ê *pimeaari

imudi ma pinaanapô, na me gée
goo Pwiduée kâjè ma Pwi Ukai Iésu
Kériso. Cidòri nyuâawà!

Ipwaolé kà Paulo
3Tèpa béebà naa goo Kériso, bà

ciburà pwaolé tà Pwiduée ba kàwà.
Ba pimaina pâ ê cèikî kàwà, bau
ê pimeaari kàwà jècaa ba kà pàra
tàpé. 4 eÊkaa pwiri na bà ina târa
pàra wâra pwapwicîri kà Pwiduée,
pâ, bà nye dau ipwàdée kaa goowà.
Ba guwà piwéaari ba mwü ê cèikî
kàwà wâna pidàpwicâari naa na pâ
aré ma tòina na wâru.

Ée mwa pitèi
gòropuu wà Pwi Ukai

5–6 fWiàna guwà tâa na aré,
âna gée goo na [guwà tèpa
naîri *Mwaciri kà Pwiduée. Â] é
pwabwàtiwà wà Pwiduée, ba na o
pâri ma guwà o tò naa na Mwaciri
kêe. Â é paari pâ, é *tàrù ma
âjupâra, ba ée mwa pipaa dà wà
tàpé na rà pipaa dàwà—[ée mwa
pitèirà ma naa wârimuru tàra] gée
goro pai tubaèpà tàwà kàra. 7 gÂ
ée mwa naa tâjè nao, wâguwà ma

wàibà, na tòotù na ée mwa wâjué
me côwâ wà Pwi Ukai Iésu Kériso.
Ba rà mwa boome gée *nap-

wéretòotù bau tèpa *angela kêe
na dau pwa pàtàmarà. 8 hÂ é pa
ê ânye na dau maina, ba na é
pwa wârimuru tà tàpé na rà naa
càùrà naa goo Pwiduée, ma càra
caa pitêre dàra ê *Picémara Wâdé
goo Pwi Ukai kâjè Iésu. 9 iWàéni
wârimuru kàra: Ê pai tubatiàurà
dàra gòiri awé. Ba ée mwa nama
tiàurà jiié, ma tiàurà jii pai maina
ma muugère kà Pwi Ukai ma
pàtàmee, dàra gòiri awé.
10 jÊ pwi bèepwiri, âna o tèepaa

na tòotù na ée mwa wâjué me côwâ
na. Â wà diri tèpa âboro na rà cèikî
naa gooé, âna rà câdirié ma ipwa-
mainaê. Â wâguwà ma wàilà, ba
guwà jèe cèikî naa gooé, na ia bà
paâjupâraê tàwà.

É pwapwicîri ba kàra Paulo
11 kÊkaa pwiri na bà ciburà pwap-

wicîri tà Pwiduée kâjè pâ, na é pitu
tàwà, ba na guwà wârori ê wâro na
wâdé têe. Ba é todàwà [ma guwà
wâro ba kêe co]. Â bà ilari jiié pâ,
na é pitu tàwà goro ê pàtàmee, ba
na guwà tubanabwé diri pâ muru na
wâdé na nümawà na guwà pwa, gée
goro ê cèikî kàwà. 12Ûna wàrapwiri,
â o pwamaina nee Iésu, Pwi Ukai
kâjè, gée goowà. Â wâguwà mwara,
âna o ipwamainawà ma wàé, gée
goro ê pimeaari imudi kà Pwiduée
kâjè, ma Pwi Ukai Iésu Kériso.

¶1:1 Wâgo—Grec: Wàibà. Wà Paulo na é pwa tii, êco na é paari pâ, caapwi
pwâranümarà ma wà Timotéo ma Silas na ru tâa jaaé.
d1:2 Roma 1.7 e1:4 2 Korénito 7.4; 1 Tésalonika 2.19
f1:5-6 Roma 12.19 g1:7 1 Tésalonika 3.13 h1:8 Ésaïe 66.15
i1:9 Ésaïe 2.10 j1:10 Kolosé 3.4 k1:11 Kolosé 1.9; 1 Tésalonika 1.2–3

Béaa kâra pai wâjué me
côwâ kà Pwi Ukai

2 Tèpa cèikî béebà, [nümabà na
bà pacâmuriwà] goro ê pai o

wâjué côwâ kà Pwi Ukai kâjè Iésu
Kériso, bau ê pai o naanaimarijè
kêe, ba na jè tâa ma wàé. 2Guwà
cibwaa nama gùmagù ê pwâranü-
mawà, wiàna rà ina pàra tàpé pâ,
é jèe wâjué côwâ§, [ba jèkutâ na
pwâ]. Â pwiri rà o ina pâ, nye
ê *Nyuâaê Pwicîri na é nye paari
tàra pwiri, wâna âcôwâ**, é, rà o
ina pâ, wàibà na wii tàra pwiri.
3 lBwa! Guwà cibwaa nama rà ipa-
imwüruwà!

Ée mwa tèepaa me ‘A cicara’
O càcaa pâji tèepaa i tòotù-bà,

béaa kâra pai tèepaa kâra [pàra
muru. Ba o mwa mara coo] ê pàara,
na rà o cicara Pwiduée tèpa âboro
na rà dau wâru. Â ée mwa cipàpaa
wà pwina ina gooé pâ A cicara††. Â
wà pwiibà, âna o mwa tubatiàué.
4mÉe mwa piècaari diri ê pâ na-

muru na pwicîri, ma diri ê pwina
rà ipwamaina ma papwicîri wà tèpa
âboro. Â ée mwa ipwamainaê côwâ,
ma ina mwara pâ, é tâdòiti jii diri pâ
muru. É mwa pâra na too, na tâa
na ê wâra pwapwicîri kà Pwiduée,

ma inapàpari pâ, wàé Pwiduée! 5Go
jèe nye ina tàwà diri pâ pwiibà, na
pàara na ia go bwaa tâa jaawà. É,
gona guwà ipwanauri pwiri?
6Wà A cicara, âna o càcaa pâri

ma é ipaarié, béaa kâra ê tòotù
kêe. Ba pwa pwina é pacooé
tiagoro pwi tòotù bèepwiri. Â guwà
nye tâmogòori bwàti wà pwiibà‡‡.
7Âjupâra pâ, é jèe tàgére wakè
ni gòropuu, ê pàtàmee na é ci-
cara Pwiduée. Êco na, tiagoro nabà,
âna wàijè co tèpa naî Pwiduée na
jè côoinaê. Â wiàna é càùé côwâ
wà pwina é pacooé, 8 nâ wà A ci-
cara, âna éemwa cipàpaa. [Wàéni ê
pwina o tèepaa têe na pwâadèreè]:
Ée mwa tèepaa
Pwi Ukai Iésu,
na pwényuâa kêe.
Ée mwa nama é bà,
wiàna é upié goro pwêe.
Ée mwa nama tiàué awé,
goro pai tèepaa me,
naa muugère kêe!
9 o[Êco na, béaa kâra pwiibà, âna]
wà A cicara, âna ée mwa pwa
pâ câmu na wâru, goro ê pàtàma
*Caatana—ê pâmuru na rà o pò goo
wà tèpa âboro, â o ipa-imwürurà
goo. 10Â o wâru mwara pâ muru
na èpà, na ée mwa pwa, ba na é
pwâgàri tèpa âboro. Wà tàpéebà,

§2:2 É jèe wâjué côwâ—Grec: É jèe tèepaa i Tòotù kà Pwi Ukai.
**2:2 Ê Nyuâaê Pwicîri, na é nye paari tàra pwiri, wâna âcôwâ—Grec: Gée
goro ê nyuâaê. Pai ina wèe pâ, vision, é, prophétie (popai naa na nee
Pwiduée).
††2:3 Acicara—Pwi ukai kà tàpé na rà cicara Pwiduée, ma êgòjai pâ naèà
kêe.
‡‡2:6 Dernière phrase—Càcaa pwéelaa tâjè nabà ê pwina é pacoo Acicara.
Pwiri ê naèà kâra mwaciri kà tèpa Roma, é, ê Nyuâaê Pwicîri, é, wakè kâra
wâra pwapwicîri, é wà Mikaéla, wà pwi ukai kà tèpa angela. Côo mwara
Angela naa na Neeremuru (Vocabulaire), ma Daniel 10.13,20–21.
l2:3 1 Timotéo 4.1; 1 Ioane 2.18, 4.3
m2:4 Ézékiel 28.2; Daniel 11.36 n2:8 Ésaïe 11.4; Auinapàpari 19.15
o2:9 Auinapàpari 13.11–13

âna o tiàurà awé, ba tàutàra goo
ê âjupâra. Ba wiàna rà gére tòpi, â
pwiri rà o udò, [â o tâa tàra ê *âji
wâro].
11Nye wà Pwiduée, na [é panuâ

ma o wàrapwiri, ba] é panuâ ê
pwi pàtàmee-bà na èpà, ma é ipa-
imwürurà. Â rà o cèikî naa goo
ê pwina pwâ. 12Â ée mwa tèirà
ma naa wârimuru tàra, gée goo na
wâdé tàra na rà pwa na èpà, jii na
rà cèikî naa goro ê âjupâra.

Bénabwé popai
13 pTèpa cèikî béebà, dau wânüma

Pwi Ukai tàwà, â wâdé na bà ciburà
pwaolé têe goowà! Ba é jèe tàmara
pitòrigariwà napwiri¶¶, ba na é pa-
udòwà [ma o tâa tàwà ê âji wâro]. Â
é wàrapwiri goro ê Nyuâaê Pwicîri
kêe, na é nama guwà tèpa âboro
pwicîri kà Pwiduée, â gée goro pai
cèikî kàwà naa goro ê âjupâra. 14Â
é todàwà, na ia bà picémara tàwà ê
*Picémara Wâdé, ba na guwà tâa na
pai maina ma muugère kà Pwi Ukai
kâjè Iésu Kériso. 15Êkaa na wàrap-
wiri, co tèpa béebà, na wâdé na
guwà tà mwü [naa na cèikî kàwà].
Â guwà cimwü naa goo ê popai na
ia bà naa tàwà, naa na pwâratùra,
é, na bà wii tàwà naa na pâ tii.
16Wà Pwiduée Caa kâjè, âna

dau wânümee tâjè. Â gée goro ê
*pimeaari imudi kêe, â é nye ciburà
pagòojè dàra gòiri. Â é jèe naa tâjè ê
cèikî na maina, na pàara na jè bwaa
tapacîri diri pâ wâdé na ée mwa naa
tâjè. Â bà ilari jiiru ma wà Pwi Ukai
Iésu Kériso pâ, 17na ru pagòowà, ba

na [o câguwà caa piwâ na] guwà
ciburà pwa ma ina ê pwina wâdé!

Guwà pwapwicîri ba kâbà

3 Bà tubanabwé [ê pâ auniimiri
kâbà bèepwiri] co tèpa béebà

naa goo Kériso, na bà ilari jiiwà
pâ, guwà pwapwicîri ba kâbà. Guwà
ilari jii Pwi Ukai pâ, na é ipâra pâ
wài i popai kêe, â na rà papwicîri ê
popai wà tèpa âboro, na diri pâ ére,
pwacèwii na guwà pwa. 2Â guwà
ilari mwara, ba na é wéaaribà jii
tàpé na èpà pwâranümarà. Ba wâru
tàpé na rà cicara ê popai kâjè.
3Êco na wà Pwi Ukai, âna é tâa na

pai tâa kêe, â ée mwa nama guwà
gòo, â ée mwa piwéaariwà jii wà
*Caatana, Pwi âboro èpà. 4 qÂ é nye
pagòobà mwara wà Pwi Ukai, ba na
bà tâmogòori pâ, guwà tàgére pâra
wiâra ê pâ pitûâ kâbà, â guwà o
wàrapwiri dàra gòiri.
5Go pwapwicîri tà Pwi Ukai pâ,

na é popa pwâranümawà naa na
pimeaari kà Pwiduée [na é wâgòro].
Â, na é nama pimaina too naa
goowà ê pai pidàpwicâari, na me
gée goo Kériso.

Wakè ba gòo pwacèwiibà!
6–7 rsTèpa cèikî béebà, bà pitûâri

tàwà, naa na nee Pwi Ukai Iésu
Kériso, pâ, guwà cibwaa tâa jaa
wà tèpa cèikî na rà pwaora—wà
tàpé na càra caa pâra wiâra ê au-
pamogòori kâbà, pâ, napârajè na jè
wakè bwàti. Â guwà pwacèwiibà. Ba
câbà caa tèpa pwaora naa jaawà,
8 tâ câbà caa po tâa, ba na guwà
mwa po géaa goobà§§. Bà nye wakè

¶¶2:13 Napwiri—é, Béaa kâra diri tèpa âboro.
§§3:8 1re phrase—Grec: Câbà mu caa ija ê poloa kà pwi jèpwi.
p2:13 Éféso 1.4; 2 Tésalonika 1.3 q3:4 2 Korénito 7.16; Galatia 5.10
r3:6-7 Roma 16.17 s3:6-7 Filipi 3.17 t3:8 1 Tésalonika 2.9

ba gòo, naa nema pwaa, ba na câbà
caa nakake kàwà.
9 uÂjupâra pâ, pwa tàrù kâbà, ma

bà ilari jiiwà pâ, na guwà pitu tâbà.
Êco na nümabà na guwà picòo gée
goobà. 10Ba, na ia bà tâa jaawà,
âna bà naa tàwà ê popai bèeni, pâ:
Wà pwina câé caa wakè, âna wâdé
na câé caa ija!
11 vBà wii tàwà pwiri, ba bà têre

pâ, pwa pàarawà na rà pwa ciritàu,
â tàutàra dàra wakè! Â rà nye tà
géaa ma tùra goo ê wâro kà pàra
tàpé. 12 wÂ bà tacoo goorà, naa na
nee Pwi Ukai Iésu Kériso pâ, na rà
wârori ê wâro na pitòimiri ma moo,
â na rà wakè dàra cè uti kàra.

Pwa taaci pwina wâdé
13 xTèpa béebà naa goo Kériso, â

guwà cibwaa nama oratàwà goro
pwa ê pwina wâdé. 14Guwà côo
bwàti tàpé na tàutàra na rà pitêre
dàra ê pwina bà ina tàwà naa na tii

bèeni. Â guwà cibwaa pagòorà naa
goro ê pwina rà pwa*. Ba wâdé na rà
kamu goo. 15 yÊco na guwà cibwaa
côorà pwacèwii na guwà pièpàriwà.
Â guwà nye ciburà pwa pupûra tàra.
Ba wâdé na wàrapwiri naa jaajè
tèpa cèikî.

Ipicijii
16Wà Pwi Ukai, âna é pwi a naa

pinaanapô, â go ilari jiié pâ, na é
ciburà naa tàwà ê pinaanapô, na
diri pâ pai pwa wèe. Wâdé na é tâa
jaawà diri!
17Wâgo Paulo, na go popa i bépwa

tii, ba na go tubanabwé i tii. Ba go
nye wàrapwiri târa diri pâ tii kôo, ba
[na paari pâ, nye âjupâra pâ] wâgo
na go wii.
18Wâdé na tâa jaawà diri ê

*pimeaari imudi kà Pwi Ukai kâjè
Iésu Kériso!

Cidòri nyuâawà!

*3:14 2e phrase—Grec: Guwà cibwaa pabéerà.
u3:9 1 Korénito 9.4; 1 Tésalonika 1.6 v3:11 1 Timotéo 5.13
w3:12 1 Tésalonika 4.11 x3:13 Galatia 6.9 y3:15 1 Tésalonika 5.14

Pâbéaa kâra tii kà Paulo
tà

Timotéo
Bétapoo popai

Wàilàapà na wii tii bèeni?

Wà Paulo, pwi *apostolo.

É wii wiidà?

Nabibiu kâra *naja 62 ma 66, gée
na càùru pai tapoo tâa kà Paulo
na karapuu wâ *Roma, na wii naa
na Apostolo naporomee 28. Munaa
mwa gée na càùé, na é mwa pâra
pitiri pàra napô (pwiri tiagoo napô
Espagne) ba na é picémara mwara
ê *Picémara Wâdé. Pwiri é wii gée
Macédoine ê tii bèeni. Â gée na
càùé, âna rà tâjùrué côwâ wà tèpa
Roma, â rà tétàmwereê naa napô
kàra.

É wii tâî?

Tà Timotéo. Wà pwi caa kêe, âna
pwi *Grec; â wà nyaa kêe, âna tô
Juive, tô a cèikî naa goo Iésu Kériso.
Wà Paulo, âna é pâmari Timotéo,
naa na béârailu kâra pai pâra kêe,
na é tâa Lystre, na ê naja 49. Â
wà Timotéo, âna é pâ nau pwi a
*câmu jaaé (Apostolo 16.1–3). Gée
na càùé, â wà Paulo, âna é cùrué pâ,
naa Tésalonika, ma Korénito (1 Ko-
rénito 4.14–17), ma naa Éféso, ba
na é wéaari ê wâra pwapwicîri wê
(1 Timotéo 1.3).

Cina é wii?

É têre wà Paulo pâ, wà pàra tàpé,
âna rà tapoo pacâmuri tèpa âboro

goro pâ muru na pwâ, naa na pâ
wâra pwapwicîri wâ Éféso. Êkaa na
é wii tà Timotéo, ba na ée mwa pwa
pupûra tà tèpa cèikî, ma wà tèpa
pitûâ kàra.

Dà êre ê tii bèeni?

Wàéni ê pàra pupûra, na é naa
tà Timotéo, wà Paulo, naa na ê tii
bèeni:
• Gà cimwü, naa na ê pai pâra'gà,
wiâra ê Tii Pwicîri.

• Gà wakè ba gòo, goro ê Picé-
mara Wâdé.

• Gà ina tà tèpa cèikî pâ, wâdé na
rà ciburà pwapwicîri naima.

• Gà tòimiri ê pâ wâra pwapwicîri.
• Gà pitòrigari cè tèpa wéaari
wèe.

Pai pitàgoo tii 1 Timotéo

Ipwabwàcu (1.1–2)
Tèpa pwa pupûra na rà tèpa pwâ

(1.3–20)
Popai goro pai pwapwicîri (2.1–

3.13)
Càrajè na jè pwapwicîri naima

(2.8–15)
Tèpa pitûâ ma tèpa dikona (3.1–

13)
Aupitûâri kà Paulo tà Timotéo

(3.14–4.16)
Càrajè naa na wâ kà Pwiduée

(3.14–16)
Câmu na ipa-imwüru (4.1–5)
Pwi a wakè bwàti ba kà Kériso

(4.6–11)
Ipwacôoco pai wâro'gà (4.12–16)
Pai pacâmuri na jèpapara tèpa

cèikî (5.1–6.2)
Bénabwé popai ma ipicijii (6.2–

21)

Ipwabwàcu

1 1–2 zWâgo Paulo na pwa tii tâgà
co Timotéo. Go pwi *apostolo

kà *Kériso Iésu, wà pwi majoro ê
cèikî kâjè. Ba ru cùruo pâ, wàilu
ma wà Pwiduée, *pwi a pa-udòjè,
[ba na go picémara ê popai kà
Kériso]. Gà pwi âji naîô naa na cèikî
naa goo Kériso. Wâdé na tà tâgà ê
*pimeaari imudi ma pinaanapô, na
me gée goo Pwiduée kâjè ma Pwi
Ukai Kériso Iésu. Â [wâdé na gà tâ-
mogòori] pai moo kàru naa googà.
Cidòri nyuâagà!

Gà pwacôoco tèpa pwa
pupûra na rà tèpa pwâ

3 Ico pwi béeò, go taniimiri tâgà i
pwi ia go ina tâgà, na ia go pâra ji-
igà naa na province Macédoine. Ba
go tacoo googà pâ, na gà tà tâa na
ville Éféso, ba na gà pacoo tèpa pwa
pupûra na rà tèpa pwâ. 4 aRà nye
ciburà tùra taaci, goro pâ jèmaa na
pwâ, ma pâ jèkutâ gòri, goo pâ nee
tèpa jojoorojè†. Â gà ina tàra pâ, na
rà panuâ diri ê pwiibà. Ba êpwiri,
âna tagòtù kaa ê pitaèkâa. Â càcaa
pitu târa ê wakè kà Pwiduée, pwi
wakè na jè pwa naa na ê cèikî‡.
5Go ina tâgà pâ, gà pwa pwiri, co

Timotéo, ba na [gà pacâmuri tèpa
cèikî pâ, na] rà pimeaarirà, gée na
âji pwâranümarà. Ê pimeaari, âna
me gée goro ê pai pitêre dàra kâjè,
ê *pwâratùra-nigée-goojè. Â é me

gée goro mwara, ê pai pâra kâjè,
wiâra ê cèikî kâjè, na âjupâra.
6Êco na wà tèpa âboro bèepwiri

na rà tèpa pwâ¶, âna rà pàgà jii ê
naigé bèepwiri na wâdé. Â rà jèe
imwüru, ba rà tâa goro pâ popai na
ticè êreê. 7Ba nümarà na rà tèpa
pacâmuri âboro goro ê *Naèà kà
Moosé. Êco na càra caa tâmogòori
bamwara, ê pâ pwina rà gére gòo
goro pacâmuri!

Naèà âna wâdé wiàna jè wârori
8 bJè nye tâmogòori pâ, i Naèà âna

nye wâdé, wiàna jè wârori bwàti.
9Ba wà Pwiduée, âna câé caa naa
ê Naèà, ba kà tàpé na wâdé ê wâro
kàra. Â é naa i Naèà [tà Moosé] ba
kà tàpé na rà ciburà pwa na èpà. Wà
tàpéebà, âna tàutàra na rà pitêre
dàra, â rà êgòjai ê pâ pitûâ kêe:
Rà naa càùrà tà Pwiduée, â tàutàra
na rà pwamainaê;

Rà pitaurèe goo ê pâ muru pwicîri;
Rà tèpa pitétàmwara âboro, tiagoo
na rà tétàmwara du nyaa ma caa
kàra;

10Rà tèpa toomura, ba rà cîâa jii
wâdàra;

Rà ipuu imudi ma wà pàra tàpé—
tiagoo na wà tèpa paao, âna rà
pipuu côwâ;

Rà tèpa pwa âraicu goro âboro§;
Rà tèpa pwâ;
Rà pitòti pàra tàpé, ma
*ipwataâboro pwâ, naa na wâra
pitèimuru.

†1:4 1re phrase—Côo note goo Tito 3.9.
‡1:4 Wakè na jè pwa naa na ê cèikî—é, Ê wakè kêe, âna pai udò kà tèpa
âboro. Â jè tâmogòorié goro co ê cèikî.
¶1:6 Wà tèpa âboro bèepwiri, na rà tèpa pwâ—Grec: Wà pàra tàpé.
§1:10 Tèpa pwa âraicu goro âboro—Trafiquants d'esclaves. Rà tâjùru pâ
âboro, ma icurirà ba na rà tèpa ênawéna kîri kà pàra tàpé.
z1:1-2 Apostolo 16.1–3; Tito 1.4 a1:4 1 Timotéo 4.7; Tito 1.14
b1:8 Roma 7.12,16

[Ê Naèà, âna naa, ba kà tàpé na
rà wàrapwiri] ma wà diri tàpé na
rà pwa pâ na jèpapara tûâ na èpà.
Wàilà na càra caa pitêre dàra ê âra-
pupûra na *tàrù, na ia jè tòpi. 11Ê
pwi bèepwiri, âna é me gée goo ê
*Picémara Wâdé, na é naa tôo wà
Pwiduée, [ba na go wéaari ma in-
apàpari]. Dau maina ma muugère
wà Pwiduée! Wâdé na jè pwa-
mainaê**!

Ipwaolé tà Kériso na é pa-udòjè
12 cGo pwaolé tà Kériso Iésu, Pwi

Ukai kâjè. Ba é niimiri pâ, pâriô ma
é pûra naa gooò, ma naa tôo ê
wakè kêe. Â é naa tôo ê nii kêe, ba
na go wakè. 13 d[Câé caa côo pâ]
béaa, âna go pwi a pitaurèe gooé,
ma pi-inaê ba èpà††. Â ia go po dau
tubaèpà têe, [na go tubaèpà tà tèpa
âboro kêe]. Êco na é meaario, â é
wâdéario, [â câé caa naa wârimuru
tôo]. Ba é côo pâ, go wàrapwiri, gée
goro ê pai càcaa tâmogòori kôo. Ba
ia câgo caa pâji cèikî naa gooé.
14Po dau maina ê pimeaari

imudi kà Pwi Ukai [Pwiduée] kâjè;
pimeaari na é piêdò ba kôo. Â é
pwa ma go cèikî, naa goo Kériso,
â é pwa ma go meaari tèpa âboro
kêe, goro ê pimeaari kà Kériso Iésu.
15 eBa [jè mu ina pâ]: «Wà Kériso
Iésu, âna é me naa gòropuu, ba na
é pa-udò tàpé na rà pwa na èpà,
[ma naa tàra ê *âji wâro jaaé].» Â
wàépwiri ê popai na âjupâra, na
pâri ma jè cèikî naa goo.

Wâgo, âna nye wâgo kaa, pwina
go nye dau pwa na èpà kaa. 16Êco
na wà Pwiduée, âna é meaario, [â
câé caa naa wârimuru tôo]. Â é
wàrapwiri, ba na é paari pâ, é dau
pidàpwicâariê wà Iésu Kériso naa
gooò. [Ba wiàna é wàrapwiri naa
gooò]—pwi âboro na go dau èpà jii
pàra tàpé—â o câmu, ba kà pàra
tèpa âboro. Â rà o cèikî naa gooé,
ma tòpi jiié ê *wâro dàra gòiri jaa
Pwiduée.
17Pwamaina ma picagòtù

Pwiduée! Wàé na é Pwi Ukai
na muugère; wà Pwina ticè
pwâadèreè; wà Pwina câjè caa
côoê; wà Pwina é caapwi co!
Pwamainaê dàra gòiri awé! Wâdé
na wàra! Amen!

Gà tà cimwü naa na cèikî
18Ê pwina go ina tâgà, co Timo-

téo, pwina naîô, âna pitatée bau i
pwi ia rà ina naa googà wà tèpa
*péroféta, [na ia rà pame ê popai
kà Pwiduée]. Ê pwiibà, âna o naa cè
nii'gà, ba na gà o pipaa, [târa pwa-
muru ê PicémaraWâdé]. 19Wâdé na
gà cimwü naa na cèikî'gà [naa goo
Kériso]. Â gà ipwacôoco, â gà wâro
bwàti, wiâra ê *pwâratùra-nigée-
googà.
Ba wà pàra tàpé, âna tàutàra na

rà pitêre dàra ê pwâratùra-nigée-
goorà. Â rà jèe tubatiàu ê cèikî
kàra. 20 fRu wâjaarà, wà Himéné ma
wà Alexandre. Go jèe panuâru tà
*Caatana‡‡, ba naa wàrapwiri, â ru

**1:11 Wâdé na jè pwamainaê—é, É naa tâjè pinaanapô ma ipwàdée.
††1:13 Pi-inaê ba èpà—Rà ina mwara wà tèpa ijiao pâ: Pinabaèpàé.
‡‡1:20 Go jèe panuâru tà Caatana—Munaa é pacòobéru wà Paulo gée na
ê wâra pwapwicîri, tapacîri ê pàara na rà pitòotéri ê wâro kàra.
c1:12 Apostolo 9.15; 1 Korénito 15.9–10; Galatia 1.15–16
d1:13 Apostolo 8.3, 9.1–5 e1:15 Luka 19.10
f1:20 1 Korénito 5.5; 2 Timotéo 4.14–15

mwa bàra tâmogòori pâ, ru cibwaa
ina pâ, ru tùra naa na nee Pwiduée.

Popai goro pai pwapwicîri

2 Gée goo kaa diri pwiri, â go cau
tacoo goowà [ma diri ê wâra

pwapwicîri] pâ, na guwà pwap-
wicîri tà Pwiduée, ba kà [tèpa cèikî
béewà, ma wà] diri tèpa âboro, [gée
na âji pwâranüma]. Guwà ilari jiié
pâ, na é pwa pâ muru na wâdé ba
kàra; â guwà pwaolé têe goo. Wàép-
wiri ê pwina dau âjimuru.
2Guwà pwapwicîri, ba kà tèpa

ukai, ma tèpa pitûâ, ma tèpa âboro
imaina, ma diri tàpé na rà pipopa
ê napô kâjè. Â, naa wàrapwiri, â
jè wârori ê wâro, na moo ma awé.
Â jè o papwicîri Pwiduée, â jè o
pâra bwàti, naa na diri pâ ére. 3Wàé
kaa pwiri [ê pwâra pwapwicîri] na
wâdé na jè pwa, êna é ipwàdée
goo wà Pwiduée, *pwi a pa-udòjè.
4Ba nümee na rà cau udò diri tèpa
âboro, [ma tâa tàra ê *âji wâro
jaaé]. Â wâdé têe na rà cau tòpi ma
tâmogòori ê âjupâra [goo Iésu].
5Ba nye caapwi co, wà Pwiduée

[kà diri tèpa âboro]. Â é nye caapwi
co wà pwi a-ipa popai nabibiu kâjè
tèpa âboro ma wà Pwiduée—âna
wà Kériso Iésu. Ba é jèe pa ê nai-
iri âboro, pwacèwiijè, 6 gâ é panuâ ê
wâro kêe, ba na o tipi diri ê pâ âboro
[jii ê èpà, ma ê pwâra bà]. Wàépwiri
na é jèe paari wà Pwiduée, na tòotù

na é jèe tàmara tòpò, [pâ, nümee
na rà udò, wà diri tèpa âboro].
7 hÂ gée goo kaa pwiri, na é cùruo,

ba na go pwi *apostolo kêe, tà tàpé
na càra caa tèpa *Juif. É panuâô pâ,
ba na go pwa pupûra tàra, ma pacâ-
murirà goro ê popai na âjupâra [goo
Iésu] na jè cèikî naa gooé. Na go ina
pwiri, â go nye âjupâra, â câgo caa
pwâ!

Càrajè na jè pwapwicîri naima
8Wàépwiri ê aupitûâri kôo: Na diri

pâ pàara, na guwà ipitiri naa na
nee Pwi Ukai, âna wâdé na guwà
pwapwicîri têe. Â guwà naaco ê
piputàmu, ma ê pâ pitòocia. Na
guwà pagòtù too îwà dà Pwiduée,
â wâdé na guwà pwa, naa na
pwâranüma na pwéelaa na araé.
9 iÂ go pitûâri tà pa ilàri¶¶ pâ: [Na

guwà ipitiri naa na nee Pwi Ukai, â]
wâdé na pitòimiri ê pai pwa ârab-
wée kàwà, ma pai pwa wèe pûruwà.
Guwà cibwaa coona ârabwée na po
dau maina wâri wèe, â guwà cib-
waa po dau tòpò mwani mii ma
perle. 10 jBa ê âji pwényuâa kà tô a
cèikî, âna paari goro pâ wakè kêe,
na wâdé.
11–12 kÂ, na pàara na gére pwa

pupûra na, âna wâdé na wà pa
ilàri, âna rà tàmaari naa na ipakîri
ma tànana§§. Â câgo caa naa tàrù
tàra, ma rà pacâmuri tèpa paao, ma
pitûâ jairà ma pwa kûu tàra naa na

¶¶2:9 Pa ilàri—Pai ina kà tèpa ijiao, bépitòimiri pa ilàri. Wà pàra tàpé, âna
rà ina pâ: Tèpa ilàri.
§§2:11-12 Tànana—Munaa na pàara kà Paulo, âna wâru pa ilàri na rà ni-
imiri pâ, pwa tàrù kàra ma rà tùra imudi naa na wâra pwapwicîri. Â nümee
na é pacoo ê pai pwa bèepwiri. Êkaa na é papwicîri jiirà na rà tùra, naa na
pâ wâra pwapwicîri na é pwi apitûâ naa na.
g2:6 Roma 3.29–30; Galatia 1.4
h2:7 Apostolo 9.15; Galatia 2.7–8; 2 Timotéo 1.11
i2:9 1 Pétéru 3.3–5 j2:10 1 Timotéo 5.10 k2:11-12 1 Korénito 14.34

pwina rà pwa*. 13 lBa wà Pwiduée,
âna é tòpò béaa wà pwi paao, wà
*Adamu; â gée na càùé, â é mwa
tòpò wà tô ilàri, wà Éva. 14mÂ càcaa
wà Adamu, na ia é piwâmiê [i Dòèa,
*Caatana]. Â wà tô ilàri, na ia pi-
wâmiê, â câé caa pitêre dàra ê naèà
kà Pwiduée. 15Êco na pa-udòrà, naa
na pai pitàmari èpo kàra†, wiàna rà
tà wâro, naa na cèikî, ma pimeaari,
ma ipapwicî, ma ipakîri.

Popai tà tèpa pitûâ naa na cèikî

3 nWàéni ê jè pwâratùra [na jè mu
ina, pâ]: «Wà pwina nümee na é

pwi caa kà tèpa pitûâ kâra ê wâra
pwapwicîri, âna wâdé, ba pwi wakè
na âjimuru.» Nye popai na âjupâra.
2–3 oÂ wà pwi âboro bèepwiri, âna
wâdé na, ê wâro kêe, âna pitòimiri
[na ara tèpa âboro diri]. Â wâdé na
ticè na pitòtié goo. [Wàéni pâ pwina
pâri ma ina naa gooé]:
É tâa bwàti goo tô wâdèe‡;
Câé caa pwi a wâdo ma dau ija;
Câé caa pwi a putàmu, ma pwi a
tòocia;

Câé caa pwi a wâdé têe mwani.
É pwi a piaabòrié;
É pwi a tùra ba moo;
É pwi a tòpi bwàti tèpa âboro na rà
tèepaa mariê;

É tâmogòori ma é pacâmuri tèpa
cèikî;

4Â é pwi a pitòimiri bwàti ê
pwârawâ kêe, ba na rà pitêre dèe
pâ èpo kêe naa na ipakîri.

5Ba wiàna câé caa tâmogòori popa
ê pwârawâ kêe, â é wànau târa, cè
pai popa kêe, ê wâra pwapwicîri kà
Pwiduée? 6Wà pwi a pitûâ kâra ê
wâra pwapwicîri, âna càcaa wâdé
na é bwaa pwi a tapoo a cèikî. Ba
é péa tà pwamainaê, â péa é tà
ipa-imwüruê wà *Caatana, wà Pwi
âboro èpà¶. 7 pÂ jèpwi mwara: Wâdé
na wâro kêe, âna wâdé tà tàpé na
càra caa tèpa cèikî. Ba na, o nye ticè
âboro, cèna pi-inaê ba èpà. Â o câé
caa tûu, naa na ê jé, na é pwabwàti
ba kêe, wà Pwi âboro èpà.

Tèpa dikona
8 Ipaiwà naa goo wà tèpa dikona§.

Ba wâdé na rà tèpa âboro na rà
wàrani:
Rà tèpa pitòimirirà;
Rà tèpa âboro *tàrù, na càcaa wâru
ûmemeerà;

Càra caa tèpa ipwirié;
Càra caa tèpa ciburà bu mwani.
9Â wâdé na rà pâra wiâra ê cèikî
na jè pacâmurirà goo. Ba nye pwi
âjupâra na é jèe paari tâjè [wà

*2:11-12 Ma pitûâ jairà…naa na pwina rà pwa—é, Â rà cibwaa tapàgà
popai na é tùra wà pwi paao.
†2:15 Naa na pai pitàmari èpo kàra—é, Wiàna rà tòpi bwàti ê wakè kàra,
na rà ipièrù goo pâ èpo kàra; é, gée goro pai pitèpa i Pwi èpo {Iésu}.
‡3:2-3 É tâa bwàti goo tô wâdèe—Grec: Nye caapwi co wâdèe.
¶3:6 Â péa é tà ipa-imwüruê wà Caatana… é, Â é péa pâra nau tòpi
wârimuru kêe, pwacèwii Caatana, wà Pwi âboro èpà.
§3:8 Dikona—Naa na grec, ê popai bèeni, âna pai ina wèe pâ: Pwi
ênawéna. Naa na pâbéaa kâra wâra pwapwicîri, âna wà tèpa dikona, âna
rà tàpé na rà pitu tà tèpa pitûâ.
l2:13 Genèse 2.7,21–22; 1 Korénito 11.8–9
m2:14 2 Korénito 11.3; Galatia 3.1–6 n3:1 Apostolo 20.28
o3:2-3 Tito 1.6–9 p3:7 2 Korénito 8.21



1 Timotéo 3:10 500 1 Timotéo 4:3

Pwiduée]. Â wâdé na rà pitêre
dàra bwàti ê *pwâratùra-nigée-
goorà. 10Béaa kâra na jè pitòrigari
pwi jè âboro, ba na é pwi dikona,
âna wâdé na jè jèe mara côo bwàti
ê wakè kêe, ba na o ticè cèna pâri
ma o pitòtié goo.
11 qNapwa naa goo wà pa wâdàra

dikona**, âna wâdé na rà wàrani:
Rà pitòimirirà;
Càra caa picocoo;
Càra caa ija ma wâdo imudi;
Rà tàrù, ma âjupâra, naa na diri pâ
ére.

12Wà tèpa dikona, âna wâdé na rà
papwicîri pa wâdàra††. Â wâdé na
rà pitòimiri bwàti ê èpo kàra, ma
ê pwârawâ kàra. 13Â wiàna rà pwa
bwàti ê wakè kàra, âna jè o pipap-
wicîrirà. Â rà o cimwü, naa na cèikî
kàra‡‡, naa goo wà Kériso Iésu.

Aupitûâri kà Paulo tà Timotéo
14Nümoo na go jèe tàpo paé

marigà. Êco na go jèe tàmara wii
tâgà pwiri, 15ba péa go tà ipwâ.
Ba wâdé tôo na gà tâmogòori, cè
càrajè na wâdé, naa na ê wâao
kà Pwiduée. Ê wâao bèepwiri, âna
êkaa ê wâra pwapwicîri kà Pwiduée,
na é wâro. Â ê wâra pwapwicîri, âna
é cipa ma ipwamuru ê âji ârapupûra

[goo wà Kériso]. Ba é pwacèwii pwi
a cipa wàra i wâ¶¶.

É dau pwényuâa Kériso!
16 rGà côo, nye dau maina ma

pwényuâa kaa, ê cèikî na é wâ-
goojè! Ba:
É pa naiiri âboro
wà Iésu Kériso.
É *paâjupâraê
ê Nyuâaê Pwicîri.
Rà côoê pâ *angela.
Jè inapàparié
târa pâ Ba.
Cèikî naa gooé
pitiri gòropuu.
Dàgòtùé
naa *napwéretòotù,
naa na muugère
kà Pwiduée Caa.

O mwa ipa-imwüru pàra tàpé

4 Ê *Nyuâaê Pwicîri, âna é inapà-
pari pâ, rà o panuâ ê âji cèikî wà

pàra tèpa âboro, nabàni, naa na pâ
bénabwé tòotù. Â rà o pâra wiâra ê
pâ autâmogòori na imwüru, na me
gée goo ê pâ duée. 2Wà tèpa âboro
bèepwiri, âna rà tèpa pwâ, ba jèe
tubatiàu ê *pwâratùra-nigée-goorà,
gée goo pai càcaa mu pitêre dèe
kàra§§. 3 sWà tàpéebà, âna rà tûâri
[tà tèpa cèikî] pâ, na rà cibwaa piéa,

**3:11 Pa wâdàra dikona—é, Pa ilàri na rà dikona.
††3:12 Rà papwicîri pa wâdàra—Grec: Pwa caapwi piéa.
‡‡3:13 Naa na cèikî kàra—é, Na rà inapàpari ê cèikî kàra.
¶¶3:15 Pwi acipa wàra i wâ—Pwi ò kâra wâao naa jaajè na Kalédoni. Popai
ni goo ê wâra pwapwicîri, êco na, na pàra tii, âna popai mwara goo wà
Kériso. (Côo 1 Korénito 3.11; 1 Pétéru 2.4–8.)
§§4:2 Grec: Ê pwâratùra-nigée-goorà, âna jèe cîri goro paò mii (marqués
au fer rouge dans leur conscience). Napwiri, âna wà tèpa pwa karapuu na
pwa na rà uru, âna tòdàpa ê jè ére gée goo naparawéerà, goro paò mii,
ba na câmu kâra èpà kàra.
q3:11 Tito 2.3 r3:16 Ioane 1.14; 2 Pétéru 3.3; 1 Ioane 2.18
s4:3 Genèse 9.3; Roma 14.6; 1 Korénito 10.30–31

ma rà cibwaa ija ê pâ pàra utimuru.
Êco na ê pâ utimuru bèepwiri, âna
muru na é tòpò wà Pwiduée, ba na
jè ija.
Â wàijè tèpa cèikî naa goo Kériso

na jè tâmogòori ê âjupâra, âna
wâdé na jè ija, ma pwaolé tà
Pwiduée goo. 4Üu, diri ê pâ muru,
na é pwa wà Pwiduée, âna nye
wâdé! Â nye ticè na jè o papwicîri!
Â jè nye tòpi diri [naa na ipwàdée]
â jè ipwaolé tà Pwiduée. 5Ba ê pâ
muru bèepwiri, âna pâ nau muru na
wâdé tà Pwiduée, gée goro ê popai
kêe* ma ê pwâra pwaolé têe.

Pwi a wakè bwàti ba kà Kériso
6Wâdé na gà ciburà picòo ê pâ

muru bèepwiri, tà tèpa cèikî béegà.
Â, naa wàrapwiri, â gà o pwi âji
ênawéna kà Kériso Iésu. Â gà ciburà
tòpi [naa na pwâranümagà] ê âra-
pupûra na âjupâra, goro ê cèikî kâjè
[naa goo Iésu]. Ba gà jèe nye pâra
wiâra, â wâdé mwara na o pwacèwii
utimuru'gà, na diri pâ tòotù.
7 tGà cibwaa ipacè naa goo ê pâ

jèmaa na pwâ, ba ticèmuru naa
goo, tà pwi âboro na é papwicîri
Pwiduée. Wâdé na gà wakè taaci ba
gòo, ba na gà pwi a pitòimiri, ma
pwi a papwicîri Pwiduée. 8Ba [jè mu
ina pâ]: «Ê wakè târa ma pwabwàti
ê naiijè, âna muru na tàpo wâdé.
Êco na ê muru na dau wâdé awé,
âna ê wakè goo ê wâro kâjè, ba na
o wâdé tà Pwiduée. Gée goo kaa

pwiri, na jè tòpi ê *âji wâro tapoo
nabà, ma dàra gòiri.»
9Ê popai bèepwiri, âna âjupâra,

â wâdé na rà tòpi diri ê pâ âboro.
10 uGée goo kaa pwiri, â jè wakè ba
gòo. Ba jè jèe cèikî naa goo Pwiduée
na é wâro, [â na é naa wâro]. Ba
wàé na é *pwi a pa-udò diri tèpa
âboro; âjupâra, tà tàpé na rà cèikî
naa gooé. 11Â wàé kaa pwiri, ê ma-
joroé ma gà nye tà ciburà pacâ-
murirà goo.

Ipwacôoco pai wâro'gà
12 vWâdé na gà paari ê càra âboro

na wâdé tà tèpa cèikî, naa na ê
pwâratùra'gà, ma ê tûâ'gà, ma ê
pimeaari'gà, ma ê cèikî'gà, ma ê pai
pitòimirigà. Â, naa wàrapwiri, â o
ticè pai pwa wèe, tà pwi jè âboro,
ma é piècaarigà gée goro na gà
bwaa pwi dopwa.
13Na gà bwaa tapacîri ê pai

tèepaa kôo, â wâdé na gà po tâa
coo, goo pûra *Tii Pwicîri [tà tèpa
pwapwicîri]†. Â gà pagòorà taaci,
ma pacâmurirà taaci. 14 wGà cibwaa
ipwanauri ê âraimeai na é naa tâgà
ê Nyuâaê Pwicîri, na ia rà tòpò îrà
naa gògà wà tèpa pitûâ‡, â na ia
rà pame ê popai naa googà naa na
nee Pwiduée. 15Â wâdé na gà po
tâa coo, goo pâ wakè, na ia go jèe
ina tâgà. Â gà ipanuâgà bwàti târa
ê wakè bèepwiri, ba na rà o côo wà
tèpa âboro, pâ, dau pimaina too ê
pwâra wakè'gà. 16Gà ipwacôoco ê
pai wâro'gà, ma ê pai pacâmuri'gà.

*4:5 Ê popai kêe—Pwiri Genèse naporomee 1, na é ina wà Pwiduée pâ, diri
pâ muru, âna wâdé têe.
†4:13 Pûra…tà tèpa pwapwicîri—Rà pwâco tàpé na rà tâmogòori pûra tii.
‡4:14 Rà tòpò îrà naa gògà wà tèpa pitûâ—Rà wàrapwiri gée na càùru na
rà pitòrigari Timotéo, ba na rà pwényunyuâariê ma pagòoé târa wakè.
t4:7 1 Timotéo 1.4 u4:10 1 Timotéo 2.3–4 v4:12 Tito 2.15
w4:14 2 Timotéo 1.6

Â gà tà tâa taaci goo. Â ée mwa pa-
udòwà wà Pwiduée—wâgà, ma wà
tàpé na rà o tòpi ê popai'gà, [â ée
mwa naa tàwà ê âji wâro jaaé].

Pai pacâmuri na
jèpapara tèpa cèikî

5 Gà cibwaa tùra ba gòo, tà pwi
ijiao. Wiàna gà naa cè pupûra

têe, â gà papwicîriê, pwacèwii na é
pwi caa'gà. Â gà pwa pupûra tà tèpa
âboro èpo dopwa, pwacèwii na rà
tèpa jiigà; 2ma wà pa ilàri pwanü-
marà, pwacèwii na rà pa nyaa'gà;
ma pa èpo ilàri dopwa, pwacèwii na
rà pa naigé'gà.

Pa dàpwà
3Guwà tòimiri bwàti wà pa dàpwà

na ticè âboro na pitu tàra. 4Â wiàna
pwa èpo kàra, ma èrùrà, â wâdé na
wà tàpéebà, âna rà pitu ma pwab-
wàti târa tâa kàra béaa. Ba wàép-
wiri ê âji wakè kà pwi a cèikî. Â, naa
wàrapwiri, â rà o pawâjuépiri côwâ,
tà wà du nyaa ma caa kàra, ma gèe
ma ao kàra, ê pâ muru na rà tòpi
jiirà. Â o dau wâdé tà Pwiduée.
5Napwa naa goo wà pa dàpwà na

ticè âboro na pitu tàra, âna wàilà
kaa pwiri, pa ilàri na rà cèikî bwàti,
naa goo Pwiduée. Ba rà pwapwicîri
têe, naa ne ma pwaa. Â rà tà
ciburà ilari jiié pâ, na é pitu tàra.
6Napwa naa goo pa dàpwà na rà

nye mudàra co ê pipwàdée kàra,
âna rà jèe bà, wiàna rà bwaa tàgére
wâro.
7Wàé kaa pwiri, ê pitûâ, na gà

ina tà pa dàpwà ma tâa kàra¶, ba
na o nye ticè cèna jè o mwa caa
tèirà goo. 8Ba wà pwina câé caa
pwabwàti târa ê tâa kêe—â pâbéaa
ê pwârawâ kêe—âna é jèe tétâjii ê
cèikî. Â é jèe po dau èpà awé, jii
pwina câé caa pwi a cèikî.

Pa dàpwà na naa mwani kàra
9Napwa naa goo pa dàpwà na

é wârirà ê wâra pwapwicîri§, âna
wâdé na rà jèe wâdò côwâ kâra 60
naja; âna rà nye tâa bwàti goo éarà
béaa**. 10Â rà pa ilàri na dau tâ-
mogòorirà, goo pâ muru na wâdé,
na ia rà pwa:
Rà ipièrù bwàti, goo pâ èpo kàra;
Rà tòpi bwàti ê pâ âboro;
Rà piênawéna bwàti kà tèpa cèikî,
naa na ipakîri††;

Rà pitu tà tèpa piticè neemururà;
Rà pwa diri pâ na jèpapara muru na
wâdé.
11Guwà cibwaa naa bépitu târa

pa dàpwà na rà bwaa dopwa. Ba o
péa cètùurà pâ câbawâdé kâra nai-
iri âboro, ba na rà piéa côwâ. Â o
dàtirà jii [ê wakè, na rà mara ina
pâ, na rà pwa ba kà] Kériso. 12Â
wiàna wàrapwiri, â càra caa pacoo ê
*ipwataâboro kàra têe, 13 xâ rà péa

¶5:7 Gà ina tà pa dàpwàma tâa kàra—Grec: Gà ina tàra. Munaa pa dàpwà,
é, pwiri diri tèpa cèikî.
§5:9 (ma 5.11) Pa dàpwà… Grec: Pa dàpwà na wii neerà naa na tii. Wà pa
dàpwà bèepwiri, âna rà pipanuârà, ba na rà wakè ba kà Pwiduée, â rà tòpi
mwani bépitu, jii ê wâra pwapwicîri.
**5:9 Rà nye tâa bwàti goo éarà béaa—Grec: Nye caapwi co éarà.
††5:10 Piênawéna…naa na ipakîri—Grec: Nuwa ê â tèpa pwapwicîri. (Pai
pitòpi âboro kà tèpa Juif ma tèpa tapoo cèikî naa goo Iésu na pàara kà
Paulo.)
x5:13 2 Tésalonika 3.11

pwa ciritàu. Âmuru na èpà jii pwiri—
rà péa tà ciburà pâra wii pwârawâ,
ma picocoo. Â rà gée naa na pâ
muru, na ticè ûraarà goo, ma ina
imudi ê pâ muru.
14 yÂ gée goo kaa pwiri, na go

ina tà pa ilàri dàpwà, na rà bwaa
dopwa, pâ, wâdé na rà piéa côwâ. Â
wâdé na rà pièrù goo pâ èpo kàra,
ma wéaari bwàti ê pwârawâ kàra. Â,
na wàrapwiri, â o càra caa naa cè
naigé tà tàpé na rà pièpàrijè‡‡, ma
rà pinabaèpàjè. 15Ba napwa naa
goo pàra dàpwà, âna rà jèe nye
pàgà, ba na rà pâra wiâ *Caatana,
â rà jèe imwüru.
16Gà ina tà pa ilàri na rà cèikî pâ,

wiàna pwa cè dàpwà naa tâa kàra,
â wâdé na wàilà, na rà pitu tàra.
Â, naa wàrapwiri, â o càcaa nakake
kâra ê wâra pwapwicîri. Ba é mwa
pitu târa co wà pa dàpwà na ticè
âboro na pitu tàra.

Tèpa pitûâ
17Wâdé na jè papwicîri, ma wâri

bwàti tèpa pitûâ na rà pipopa ê
wâra pwapwicîri. Â mwa nye dau
pâri kaama jè wârirà, wiàna rà wakè
ba gòo, goro ê pai pwa pupûra ma
picémara kàra. 18 zBa jè pûra naa na
*Tii Pwicîri pâ: Gà cibwaa pacoo ê
paaci na é uti ê pwâra blé, na pàara
na é còogai, ba kâgà ê u mwatò

goro blé.Deutéronome 25.4 Â jèe wii
mwara pâ: «Wà pwi a wakè, âna
wâdé na é tòpi ê wâriê¶¶.»
19 aWiàna pwa pwi jè âboro, na é

pitòti pwi jè a pitûâ, â gà cibwaa
ipacè naa goo, wiàna wàé acari.
Wâdé wiàna ârailu ma âracié, cè
tàpé na rà paâjupâra.
20 bWà tàpé na rà pwa ê [pwina

dau] èpà, âna gà patùrarà, na ara
diri ê âboro. Â, naa wàrapwiri, â wà
pàra tàpé, âna o wâgotàra, na rà
pwa ê pwina èpà.
21Wàépwiri ê pâ pwina go pitûâri

tâgà ba gòo, na ara Pwiduée
ma Kériso Iésu ma tèpa *angela
na pitòrigarirà§§. Â gà pitêre dàra
bwàti, â gà cibwaa ipwaké goro
âboro.
22Gà côo bwàti ê wâro kà pwi jè

âboro, béaa kâra na gà pitòrigarié
ba na é pwi a pitûâ*. Ba gà péa paari
pâ, gà wâdéari ê pâ èpà kêe. Gà ip-
wacôoco, â gà pitòimirigà [naa na
diri pâ ére].
23Napwa naa googà, co Timotéo,

na gà pwi a ciburà maagé, âna go
ina tâgà pâ: Gà cibwaa wâdo co ê
jawé moo; â gà tàpo wâdo mwara,
ji dipâa, ba o wâdé târa ê nanaagà.
24Napwa naa goo tàpé na rà

ciburà pwa na èpà, âna, pâbéaa
kàra, ê jèkutâ goorà, na rà pâra
naa goro pitèimuru. Â pwa pàra

‡‡5:14 Tàpé na rà pièpàrijè—é, Pwi apièpàrijè, wà Caatana.
¶¶5:18 …Wâdé na é tòpi ê wâriê—Popai kà Iésu naa na Tii kà Luka (Luka
10.7). Paari tâjè pâ, wà Paulo, âna é pwamuru ê pwina wii naa na Âmu
Aamwari (le Nouveau Testament), âna ipaiwà bau ê popai naa na Aamwari
Béaa (l'Ancien Testament), ba cau popai kà Pwiduée.
§§5:21 Angela na pitòrigarirà—Pwiri tèpa angela na rà piênawéna kà
Pwiduée, na ara autâa kêe, naa napwéretòotù. (Côo Auinapàpari 5.11.)
*5:22 Gà côo bwàti… Grec: Gà cibwaa piûri, na gà tòpò îgà, naa gò cè pwi
jè âboro, ba na é pwi apitûâ.
y5:14 1 Korénito 7.9 z5:18 Mataio 10.10; 1 Korénito 9.9
a5:19 2 Korénito 13.1 b5:20 Éféso 5.11

càrarà, âna mwa tà pwicò me kàra.
25Pwacèwii mwara, ê pâ wakè na
wâdé. Ba pwa pàra wakè kàra, na jè
nye mara côo wài. Â pwa pàra pwi,
na jè mwa nye tà côo pwicò.

Tèpa ênawéna kîri

6 c[Wàéni ê popai, ba kà tèpa
cèikî, na rà] tèpa *ênawéna kîri

kà pàra tàpé: Guwà papwicîri tèpa
caa kàwà, ma pitêre dàra bwàti. Â,
naa wàrapwiri, â o càra caa pitau-
rèe goo Pwiduée, wà tèpa âboro; â o
càra caa pwaêrea, goro ê cèikî kâjè.
2 dÂ wiàna wà pwi caa'gà, âna é pwi
a cèikî béegà, â càcaa pai ina wèe
pâ, na câgà caa papwicîriê, naa na
diri pâ ére. Bwa, wâdé na gà dau
wakè bwàti ba kêe, ba na gà pitu tà
pwi a cèikî béegà, na é meaarié wà
Pwiduée.

Bénabwé popai
Wâdé na gà pacâmuri tèpa cèikî

goo diri pâ pwiibà, co Timotéo. Â gà
tacoo goorà pâ, na rà pitêre dàra
bwàti.

Picòo na pwâ
3 ePwa pàra âboro, na rà pacâmuri

tèpa cèikî goro ê pâ muru na ité jii ê
pwina go ina tâgà. Â càra caa pâra
wiâra ê pwâratùra kà Pwi Ukai kâjè,
Iésu Kériso. Ê pwâratùra bèepwiri,
âna âjupâra ma tâbawêe, â é pacâ-
murijè goro pai wârori ê wâro na
wâdé tà Pwiduée†. 4Wà tèpa âboro-

bà, âna maina nümarà, â ticè na
rà tâmogòori. Jè maagé kàra, âna
rà nye tà tùra, ma pitòocia, goro
pâ neeremuru. Â diri pâ popai kàra
bèepwiri, âna tagòtù ê piboo, ma ê
pai pitadàrù, ma pâ pinabaèpà, ma
pâ aunünüma na èpà. 5 f[Dau wâdé
tàra] pâ pitapopai na ticè urèe, ba
rà pâra wiâra ê pâ aunünüma kàra
na càcaa *tàrù. Ba jèe càra caa côo
ê âjupâra. Â rà niimiri pâ, ê cèikî naa
goo Pwiduée, âna naigé, ma o pwa
neemururà.

Âji wâdé kâjè
6 gNye âjupâra pâ, ê cèikî kâjè naa

goo Pwiduée, âna jèe pé wâdé kâjè
na maina, wiàna jè ipwàdée goo ê
pwina jèe wâjaajè. 7 hBa nye ticè na
jè pame naani gòropuu, â o nye ticè
cèna jè pawâjuépiri côwâ. 8Â wiàna
pwa cèna jè ija ma jè coona, â jèe
nye pârijè kaa pwiri.
9Â napwa tàpé na rà ciburà

mudàra cè neemururà, âna rà naa
[pai pwa wèe, tà *Caatana] ma é pi-
wâmirà, â rà pâ nau pwa pâ muru
na èpà. Ba càra caa côo pâ, rà
pitubaèpà tàra côwâ, na rà pâra
wiâra pâ câbawâdé kàra na piticè-
muru naa goo. Pwacèwii na piirà
goro itùpaò, ma türà naa nawià,
ba na rà mwü, ba na o tiàurà
bamwara‡.
10 iBa ê majoro diri ê pâ na jèpa-

para èpà, âna ê pai wâdéari kâjè
ê mwani. Wâru tàpé, na rà po dau

†6:3 Â é pacâmurijè, goro pai wârori ê wâro na wâdé tà Pwiduée—é, É
pâra naa goo ê cèikî kâjè.
‡6:9 Dernière phrase—Wàépwiri ucina naa na grec. Bamwara (é,
baamwara)—Pour de bon.
c6:1 Éféso 6.5 d6:2 Philémon 1.16 e6:3 Galatia 1.6–9
f6:5 2 Timotéo 3.8, 4.4; Tito 1.14
g6:6 Filipi 4.11–12; 1 Timotéo 4.8; Hébéru 13.5 h6:7 Job 1.21
i6:10 Éféso 5.5

mudàra ê mwani, â rà imwüru jii ê
cèikî. Â rà pâra, na po dau maagé
goo.

Pàra aupitûâri tà Timotéo
11 jGà uru jii ê pâ muru bèep-

wiri na èpà, co Timotéo, ba gà
pwi âboro kà Pwiduée. Gà mudàra
ma gà pitòimirigà, ma wâdé tà
Pwiduée wâgà. Gà wâro na cèikî,
ma pimeaari, ma pidàpwicâari, ma
moo. 12 kGà cimwü naa na pwi paa
na wâdé, wiâra ê cèikî kâjè¶. Â gà
cipa ba gòo ê *wâro dàra gòiri jaa
Pwiduée [â gà wârori bwàti nabàni].
Ba nye târa kaa, ê wâro bèepwiri, na
é todàgà, na tòotù na gà napàpari ê
cèikî'gà, na ara ê pâ âboro na wâru.
13–14 lGo tûâri tâgà ni pâ, na gà

pitêre dàra bwàti diri pâ naèà, na
gà jèe tòpi. Go ina tâgà pwiri, na
ara Pwiduée, na é naa ê wâro kâra
diri ê pâ muru. Â go ina, na ara
Kériso Iésu, wà pwina é ina co ê
âjupâra, na ia é coo ara wà kupénoo
Ponce Pilato. Üu, gà wéaari bwàti ê
pâ naèà bèepwiri, ba na o ticè tòri
ma ûra googà; â o ticè na o mwa
pitèigà goo, tèepaa naa na ê tòotù
na ée mwa wâjué me côwâ na wà
Pwi Ukai kâjè Iésu Kériso. 15mBa:
Wà Pwiduée kâjè,
Ukai kà tèpa ukai,
Pwi a pitûâ kà tèpa pitûâ.
É pitûâ naa gò diri.
É jèe pacoo i tòotù.
Ée mwa paari Kériso.
[Ée nama é wâjué me côwâ]
na pwi tòotù-bà.
16Nye wàé co kaa

na é wâro dàra gòiri awé.
Pwâra ê pwéelaa kêe,
pwacoé ma niâriê.
Càcaa pâri ma côoê,
goro âraporomeejè.
O mwa pwamainaê,
na diri pâ tòotù.
Tâa têe pàtàmee,
dàra gòiri awé!
Wâdé na wàra! Amen!

Tèpa cèikî na pwa neemururà
17 nGà ina bwàti, tà tàpé na pwa

neemururà naani gòropuu, pâ, rà ip-
wacôoco. Ba rà péa pipwamainarà.
Â rà cibwaa cèikî naa goo ê pâ
neemururà, ba o càcaa tà tâa awé.
Bwa, wâdé na rà cèikî naa goo
Pwiduée, wà Pwina é naa tâjè, naa
goro piticèmuru naa goo, diri ê pâ
muru, ba na jè o ipwàdée goo. 18Gà
ina tàra pâ, na rà pwa cèna wâdé
[goro pâ wâdé kàra]. Rà nama wâru
pâ tûâ kàra na wâdé, â rà naa ma
ipâdi naa goro piticèmuru naa goo
ma pàra tàpé. 19 oÂ, naa wàrap-
wiri, â rà o pwawéaa, târa ê jè
pàara noowê ê âji neaapiâ na dau
pwényuâa, na o càcaa wai—âna ê
*âji wâro.

Ipicijii
20Gà wéaari bwàti, co Timotéo, ê

pwina é naa tâgà wà Pwiduée. Gà
cibwaa têre pâ pwâratùra na ticè
na, ma pipâiti jii ê cèikî. Ba wà tàpé
na rà pitòocia goo pâ muru bèep-
wiri, âna rà ina pâ, tâa târa pâ ‘autâ-
mogòorimuru na wâgòro’. Êco na
càcaa âjupâra. 21 pÂ wâru tàpé na

¶6:12 Wiâra ê cèikî kâjè—é, Ba na gà pwamuru ê cèikî kâjè.
j6:11 2 Timotéo 2.22 k6:12 1 Korénito 9.25–26; 2 Timotéo 4.7
l6:13-14 Ioane 18.36–37 m6:15 Auinapàpari 17.14
n6:17 Luka 12.20 o6:19 Mataio 6.20
p6:21 1 Timotéo 1.6; 2 Timotéo 2.18

rà pâiti jii ê âji cèikî, gée goro ê
pai pâra wiâra kàra ê aunünüma
bèepwiri.
Wâdé na cau tâa jaawà diri ê

*pimeaari imudi kà Pwiduée!

Cidòri nyuâawà!

Béârailu kâra tii kà Paulo
tà

Timotéo
Bétapoo popai

Wàilàapà na wii tii bèeni?

Wà Paulo, pwi *apostolo.

É wii wiidà?

Nabibiu kâra *naja 66 ma 67, na
béârailu kâra pai tâa kà Paulo na
karapuu wâ *Roma. Côo 1 Timotéo
Bétapoo popai. Bénabwé kâra tii na
é wii, ba càcaa gòiri gée na càùé,
âna é nama tétàmwereê wà Néron,
pwi ukai kà tèpa Roma. Ba é pwi a
èpàri tèpa cèikî naa goo Iésu.

É wii tâî?

Tà Timotéo. Côo 1 Timotéo Bé-
tapoo popai.

Cina é wii?

É tâmogòori wà Paulo pâ, o jèe cà-
caa gòiri wâro kêe, â é wii tà Tim-
otéo, ba dau wânümee têe, ba é
pwacèwii pwina naîê (1.3). É wii,
ba na é paari pimeaari kêe têe, ma
pagòoé naa na cèikî kêe. Â é ina têe
cè càraé naa goo tèpa pwa pupûra
na rà tèpa pwâ.

Dà êre ê tii bèeni?

Wà Paulo, âna é pwi âboro na
dau imaina naa na cèikî. Naa na
tii bèeni, âna é wii bénabwé auni-
imiri kêe, â jè côo pwâranümee ma

pwina âjimuru têe. Wàéni ê pupûra,
na é naa tà Timotéo, naa na tii
bèeni:
• Gà tà côo Iésu, ma pâra
wiâê taaci, tiagoro pwâadèreè,
pwacèwiio (2.8–13; 4.6–8).

• Gà papwicîri ê wâro'gà (2.21–
22).

• Gà cibwaa piwâ na gà pwa ê
wakè na é naa tâgà wà Pwi Ukai,
ba é naa tâgà pàtàmee (1.6–8).

• Gà pidàpwicâarigà, naa na aré
ma tòina na tèepaa medarigà
gée goo na gà pwi âboro kà Iésu
(2.3–7; 4.5).

• Gà ciburà pitêre dàra ê pâ
popai na âjupâra, na tâa na
Tii Pwicîri (1.13; 4.14–17), â gà
ciburà picémara ma pacâmuri
tèpa âboro goo (2.15; 4.5).

• Gà tétâjii ê pâ ârapupûra na pwâ
(2.21), â gà ipwacôoco tàpé na
rà me nau ipawâmi tèpa âboro
kà Pwiduée (3.1–9).

• Gà pitòrigari tèpa âboro na rà
*tàrù, ba na rà tèpa pacâmuri
pàra tàpé (2.1–2).

Pai pitàgoo tii 2 Timotéo

Ipwabwàcu (1.1–2)
Jè tà cimwü na cèikî kâjè (1.3–

2.13)
É pagòo Timotéo wà Paulo (1.3–

18)
Pwi coda na é pitêre dà pwi ukai

(2.1–7)
Iésu Kériso, âna é pwi câmu kâjè

(2.8–13)
Ipwacôoco tàpé na rà pâiti jii

âjupâra (2.14–3.9)
Câmu tà Timotéo (3.10–4.8)
Bénabwé popai ma ipicijii (4.9–

22)

Ipwabwàcu

1Wâgo Paulo [na pwa tii] tâgà, co
Timotéo, wâgo pwi *apostolo kà

*Kériso Iésu, wiâra ê câbawâdé kà
Pwiduée. Ba é cùruo pâ, ba na go
inapàpari ê *âji wâro. Ba é jèe mara
ina béaa pâ, na ée mwa naa tâjè
ê wâro bèepwiri, na é naigé mee
Kériso Iésu.
2 qGà pwi âji naîô naa na cèikî,

co Timotéo, â dau wânümoo tâgà.
Wâdé na tà tâgà ê *pimeaari imudi
ma pinaanapô, na me gée goo
Pwiduée kâjè ma Pwi Ukai Kériso
Iésu. Â [wâdé na gà tâmogòori]
pai moo kàru naa googà. Cidòri
nyuâagà!

É pagòo Timotéo wà Paulo
3 rNaa ne ma pwaa, ûna go pwap-

wicîri, â go ciburà ina ê neegà.
Â go pwaolé tà Pwiduée, na ia
rà piênawéna kêe wà tèpa nyimuô
ma upòo, â na go piênawéna kêe
mwara gée na âji pwâranümoo. 4Go
tà niimiri ê pai dau i'gà [na ia go
pâra jiigà]. Â po dau nümoo na go
côogà côwâ. Â go o dau ipwàdée,
wiàna ju ipâmariju côwâ.

Tòcidàra côwâ ânye na wâgoogà
5 sGo tâmogòori pâ, gà pwi a

cèikî naa goo Pwi Ukai, gée na âji
pwâranümagà. Ba gà pwacèwii wà
gèe'gà Loïs, na ia é mara cèikî, â
wà mwara nyaa'gà, Eunice. 6 tÊkaa
na go pagòogà, ba na gà wéaari

bwàti ê âraimeai kà Pwiduée, na é
wâgoogà—na ia gà tòpi, gée goro
pai tòpò ê du îô naa gògà. Ba é jèe
pwacèwii ê ânye na jèe pwa na é bà,
â wâdé na gà tòcidàra côwâ§.
7 uBa ê Nyuâaê Pwicîri, na é naa

tâjè wà Pwiduée, âna câé caa nama
jè piwâ ma wâgotâjè. Ba é pame
tâjè ê pàtàmee, ma ê pimeaari ma
ê pai pitòimirijè! 8Êkaa na gà cib-
waa piwâ na gà inapàpari Pwi Ukai
kâjè. Â gà cibwaa namawâgotâgà**,
goro pai wâni na karapuu kôo ba
kêe. Wâdé na ju kakeri ma picâri
naima, ba kâra ê *Picémara Wâdé.
[Â gà cimwü naa goo Pwiduée] ba é
naa tâgà ê pàtàmee [na go jèe ina
tâgà].

Nyabi tà Pwiduée na é pa-udòjè
9 vÉ jèe pa-udòjè
wà Pwiduée Caa.
É todàjè diri,
ba na jè Ba kêe.
Càcaa wàijè,
na pwa pwiri;
Ba nye câbawâdé kêe,
na é pacoo gée na biu,
na bwaa tiàu gòropuu.
É paari tâjè,
pimeaari kêe,
na é naigé mee Kériso.
10 wÉ tèepaa me Kériso,
*pwi a pa-udòjè.
É nama tiàu
pàtàmara ê pwâra bà.
É naa tâjè wâro
dàra gòiri awé!

§1:6 Ânye na jèe pwa na é bà…tòcidàra côwâ—é, Ânye, na wâdé na gà
nama dau udàrù.
**1:8 Gà cibwaa nama wâgotâgà—Ê popai kamu naa na grec, âna pai ina
wèe pâ: Wâgotâjè naani, ma na nee tii 12 ma 16.
q1:2 Apostolo 16.11; 1 Timotéo 1.2 r1:3 Apostolo 23.1
s1:5 Apostolo 16.1 t1:6 1 Timotéo 4.14 u1:7 Roma 8.15
v1:9 Éféso 2.8–9; Tito 3.5 w1:10 Hébéru 2.14

Wàépwiri kaa
Picémara Wâdé kêe††!

Câjè caa piwâ na jè picémaraê
11 xWà Pwiduée, âna é pwa ma
go pwi apostolo kêe, ma pwi a-
inapàpari ê *Picémara Wâdé kêe
bèepwiri, ma pwi a pacâmuri tèpa
âboro. 12Wàé kaa pwiri, na go gére
picâri goo, nabà. Êco na càcaa wâ-
gotôo goo. Ba go nye tâmogòori
wà Pwina go cèikî naa gooé. Â go
nye niimiri ba mwü pâ, é tâmogòori
wéaari ê wâro kôo na ia go naa
têe‡‡, tiagoro ê Tòotù pwicò¶¶.
13Gà pâra wiâra ê pâ popai na

âjupâra, na gà jèe tòpi jiio, â gà
pitêre dàra. Â gà wârori pwiibà, naa
na ê cèikî ma ê pimeaari, na é
naa tâjè wà Kériso Iésu. 14 yÂ gà
wéaari bwàti ê Picémara Wâdé na
naa tâgà. Â ée mwa pitu tâgà ê
*Nyuâaê Pwicîri, na é wâro goojè.

É cimwü pwi béejè Onésifor
15Napwa tèpa cèikî gée na

province Asia, âna gà nye
tâmogòori pâ, rà naa càùrà
tôo—wàrapwiri mwara naa goo
wà tupédu aéjii wà Figèle, ma
Hermogène. 16Caapwi co, wà pwini
Onésifor. Wâdé na wà Pwi Ukai,
âna é naa ê pimeaari kêe târa ê
wâao kêe. Ba é nye ciburà pitu
tôo, â càcaa wâgotêe na é pwa

karapuu, pwacèwiio§§. 17Ba ûna é
tèepaa me naani na ville *Roma, â
câé caa nao goro mudòo pitiri ê pâ
ére, â é nye pâmariô.
18Â gà nye tâmogòori bwàti diri

pâ na wakè na wâdé, na ia é pwa
tôo, naa na ville kêe, Éféso. Â go
ilari jii Pwi Ukai pâ, na é paari têe ê
pimeaari kêe*, na Tòotù na ée mwa
pitèi ê gòropuu wà Pwiduée!

Pwi coda na é pitêre dà pwi ukai

2 Gée goo kaa [diri pâ muru bèep-
wiri] co pwina naîô, â wâdé na

gà cimwü, naa goro ê pàtàmee ma
*pimeaari imudi kà Kériso Iésu. 2Gà
jèe têre ê ârapupûra na âjupâra, na
go inapàpari, na ara pâ âboro na
dau wâru. Wâdé na gà naa diri ê pâ
pwiibà, tà tèpa âboro na rà *tàrù—
tà tàpé na pârirà ma rà pacâmuri
pàra tàpé.
3 zGà kakeri ma picâri, pwacèwii

pwi jè coda kà Kériso Iésu. 4Ba wà
pwi coda, âna nümee na é wâdéarié
wà pwi caa kêe. Â câé caa tà ni-
imiri ê pâ wakè na wâgòroigé jii
wâra coda. 5 aÂ wà pwi a pwa kòcò
mwara, âna o câé caa piétò, wiàna
câé caa pâra wiâra ê pâ naèà goro
kòcò.
6 b[Pwacèwii na jè mu ina pâ]: Wà

pwi a dau wakè na aupwanapô, âna
o nye wàé, na ée mwa mara tòpi
béaa pwâra wakè kêe. 7Gà nünüma

††1:10 Wàépwiri kaa Picémara Wâdé kêe—é, Gée goro ê Picémara Wâdé.
‡‡1:12 Ê wâro kôo na ia go naa têe—é, I pwi ia é naa tôo, pai ina wèe pâ,
ê Picémara Wâdé.
¶¶1:12 Tòotù pwicò—Tòotù na ée mwa wâjué côwâ wà Iésu na, é, tiagoro
ê pwâadèreè.
§§1:16 Càcaa wâgotêe na é pwa karapuu, pwacèwiio—Grec: Câé caa kamu
goo pâ itùpaò kôo.
*1:18 Ê pimeaari kêe—é, Ê pimeaari kà Pwiduée.
x1:11 1 Timotéo 2.7 y1:14 1 Timotéo 6.20 z2:3 2 Timotéo 1.8
a2:5 2 Timotéo 4.8 b2:6 1 Korénito 9.7

bwàti naa goo ê pwina go ina tâgà
ni, â wà Pwi Ukai, âna ée mwa pwa
ma gà po tâmogòori diri.

Iésu Kériso âna é pwi câmu kâjè
8 cGà mwa tà niimiri pâ, wà

Iésu Kériso, pwi gòobàra pwi ukai
*Davita, âna é jèe wâro côwâ gée
na aubà. Wàé kaa pwiri ê *Picémara
Wâdé, na go picémara.
9 dÂmajoroé kaa ê PicémaraWâdé

bèepwiri, na go gére tòina, â tòo-
o goro ê pâ itùpaò, naani na kara-
puu, pwacèwii pwi jè a pòtàmwara
âboro. Êco na ticè âboro cèna pâri
ma é tòo ê Popai kà Pwiduée! 10Go
pidàpwicâariô naa goo diri ê pwi-
ibà, ba kà tàpé na é pitòrigarirà
wà Pwiduée. Ba nümoo na rà udò,
ma tâa tàra, dàra gòiri, ê wâro ma
ê muugère jaa Kériso Iésu. 11 eBa
âjupâra ê popai na [jè mu ina] pâ:
Wiàna jè jèe bà
naima ma Kériso,
â jè o wâro côwâ
naima ma wàé.
12 fWiàna jè cimwü,
â jè o pitûâ
naima ma wàé.
Wiàna jè tétâjiié,
â ée mwa tétâjiijè.
13 gWiàna câjè caa tàrù,
êco na wàé, âna
é nye tà tâa taaci
na ê tàrù.
Ba é tâa na pai tâa kêe.

Ipwacôoco tàpé na
rà pâiti jii âjupâra

14 hGà taniimiri ê pâ popai bèep-
wiri tà diri [tèpa cèikî]. Â gà ina ba
gòo tàra, na ara Pwiduée, pâ, na
rà cibwaa pitòocia goro popai. Ba
piticèmuru naa goo ê pâ pwâratùra
bèepwiri, â nye po târa na tòdidiri
tàpé na rà têre.
15 iWâgà, âna gà gòo naa na

wakè'gà, â gà ina ba tàrù ê popai
na âjupâra. Â wà Pwiduée, âna ée
mwa ipwàdée goo ê wakè'gà, â o
câgà caa kamu goo.
16–17 jkGà cibwaa tâa jaa tèpa

âboro, na rà pwacèwii Himéné ma
wà Filétos, ba ru pwa pâ jèkutâ na
piticèmuru naa goo. Ba wà tàpé
na rà wàrapwiri, âna càra caa pap-
wicîri wà Pwiduée. Ê pâ popai bèep-
wiri, âna pwacèwii ê aurumuru nai-
iwà, na é imaina pâ. Â wà tàpé na
rà pacâmuri tèpa âboro goro pwiri,
âna rà o tâiti jii Pwiduée.
18Napwa naa goo wà tupéebà,

âna ru jèe pâiti jii ê âjupâra, ba
ru ina pâ, wà tèpa bà, âna rà jèe
wâro côwâ gée na aubà, [â o ticè
cè jè wâro côwâ na jè tapacîri.] Â,
na wàrapwiri, â ru ténoori ê cèikî
kâra pàra âboro. 19 lÊco na ê pàaé
na é tòpò wà Pwiduée, âna nye gòo
ma cimwü. Â wii naa gò, pâ: Wà
Pwi Ukai, âna é nye tâmogòori tàpé
na rà tèpa âboro kêe,Nahoum 1.7 ma
«Wà pwina é ina pâ é pwi âboro kà
Pwi Ukai, âna wâdé na é pâiti jii ê
èpà.»

c2:8 Roma 1.3; 1 Korénito 15.4 d2:9 Éféso 3.1,13; Filipi 1.12–14
e2:11 2 Korénito 4.11 f2:12 Mataio 10.33
g2:13 Roma 3.3–4; Tito 1.2 h2:14 1 Timotéo 6.4; Tito 3.9
i2:15 1 Timotéo 4.6 j2:16-17 1 Timotéo 4.7
k2:16-17 1 Timotéo 1.20
l2:19 Ésaïe 52.11; Ioane 10.14; 1 Korénito 8.3

20 [Gà niimiri cai] ê wâ na dau
wâdé, âna càcaa tâa na co ê pâ
ngapò, na pwa goro mwani mii ma
mwani pwaa. Â pwa mwara, ê pâ
ngapò, na pwa goro upwâra ma
goro puu, ba nye târa diri ê pâ tòotù.
Â ê ngapò na dau wâdé, âna târa
pâ tòotù na jè pi-ija naima na. 21Â
wiàna gà cèitiri ê èpà'gà gée na
pwâranümagà, [ma tétâjii ê pâ âra-
pupûra bèepwiri na pwâ] âna gà o
pwacèwii ê ngapò na dau wâdé, ba
kà Pwi Ukai. Â ée mwa popagà, ba
na gà pwi neemuru wakè kêe. Â o
wâru pâ na jèpapara wakè na wâdé
na ée mwa pwa googà.

Gà uru jii pwina èpà ma pwina pwâ
22mGà uru jii ê pâ câbawâdé kà

tèpa âboro dopwa, co Timotéo. Â
gà mudàra ma gà wârori ê wâro na
tàrù. Â gà mudàra ma gà wâro na
cèikî, ma pimeaari ma pinaanapô.
Ba wàépwiri pai pwa kà diri tàpé
na rà papwicîri wà Pwi Ukai, gée na
pwâranümarà na wâdé na araé.
23 nGà cibwaa ipacè naa goo ê

pâ jèkutâ na ticè êreê, ma ticè-
muru naa goo. Ba tèepaa me gée
goo pwiri ê pâ pitòocia. 24Â wà pwi
ênawéna kà Pwi Ukai, âna càcaa
wâdé na é pwi a tòocia. Wâdé na
é pwi a moo ma ipakîriê naa goo
diri tèpa âboro, ma pwi a tâmogòori
pacâmuri, ma pwi a pidàpwicâariê.
25Ba wâdé na é tâmogòori tùra

ba moo tà tàpé na rà cicaraé. Â
géewê, â wà Pwiduée, âna ée mwa
pitu tàra, ma rà pinünüma, ba na
rà tâmogòori ê âjupâra. 26Â wiàna
pitâmogòo nümarà, â rà o udò jii ê
pwârajé kà *Caatana, wà Pwi âboro

èpà, na é tâjùrurà, ba na rà pwa ê
câbawâdé kêe.

O dau wâru tèpa ipa-imwüru

3 oWâdé na gà tâmogòori pâ, na
pâ bénabwé tòotù, âna o jèe

tèepaa me pâ pàara na gòo ma
pwacoé. 2Ba wà tèpa âboro, âna [rà
o dau èpà]:
Rà o piniimirirà co;
Rà o wâdéari mwani;
Rà o pi-ina ba èpà wà Pwiduée;
O càra caa papwicîri ê pwina pwicîri;
O maina nümarà, â rà o pi-ina kàra;
O càra caa pitêre dà du nyaama caa
kàra, â rà o jèe tèpa cuâcâda;

3O gòo pwâranümarà, ma ticè
pimeaari goorà;

Rà o pi-ina ba èpà pàra tàpé;
Rà o wârori ê wâro imudi;
Rà o tèpa putàmu;
Rà o tèpa cicara ê pwina wâdé;
4Rà o tèpa icuri tèpa béerà;
Rà o tèpa pwaduwà kà tèpa pigù, â
rà o ipwa-imudirimuru;

Rà o tèpa ipwamainarà;
O wâdé tàra ê ipwàdée imudi, jii wà
Pwiduée.

5 pRà o gòmapwa ma rà tèpa âboro
kà Pwiduée, ma pâra wiâra ê nya-
manya kâra wâra pwapwicîri. Êco
na o nye ticè pàtàmara cèikî [naa
na wâro kàra]. Â gà upi tèpa âboro
na rà wàrapwiri.
6 [Â gére wàrapwiri ni.] Ba wà

pàra tàpé gée goorà, âna rà cai pâ
pwârawâ. Â rà ipiwâmi pa ilàri, na
càcaa mwü ê cèikî kàra. Ba wà pa
ilàri-bà, âna rà nye tà niimiri pâ,
dau maina èpà kàra, ba nye tà càù
pwâranümarà diri kaa ê pâ na jè-
papara èpà. 7Â dau wâdé tàra na
rà tàmaari diri kaa tèpa picémara

m2:22 1 Timotéo 6.11 n2:23 1 Timotéo 4.7 o3:1 1 Timotéo 4.1
p3:5 Mataio 7.15,21; Tito 1.16

popai, êco na po dau pwacoé ma rà
côoinari ê âjupâra, 8 qgée goo na wà
tèpa ipa-imwürurà, âna rà cicara ê
âjupâra.
Wà tèpa pwa pupûra-bà, âna rà

pwacèwii wà Jannès ma wà Jam-
brès†, tupédu a cicara wà *Moosé
[na *Aigupito biu]. Càcaa wâdé
aunünüma kàra, ba ticè pàara ê
cèikî kàra. 9Êco na o càra caa pâra
tia-iti. Ba wà diri tèpa âboro, âna rà
mwa bàra côoina ê pai imwüru kàra,
pwacèwii na ia rà côo ê càra Jannès
ma Jambrès.

Câmu na é naa Paulo tà Timotéo
10Êco na wâgà, co Timotéo, âna

gà tâmogòorio bwàti, â gà pâra
wiâô naa na diri pâ muru—ê âra-
pupûra kôo, ma ê càrao, ma ê
aunünüma kôo; â ê cèikî kôo, ma
ê pidàpwicâariô; â ê pimeaari kôo,
ma ê pai cimwü kôo, 11 rma ê pai
tubaèpà tôo ma pâ aré kôo. Ba gà
tâmogòori pâ, rà po dau tubaèpà
tôo, naa na pâ ville Antioche gée Pi-
sidie, ma Iconium ma Lystre. Â go
dau pwamaagé côo goo. Êco na wà
Pwi Ukai, âna é nye upao jii diri ê
pâ pwi bèepwiri. 12 sÂ jèe wâdé, ba
wiàna nümajè na jè pâra wiâ Kériso
Iésu, â o tubaèpà tâjè.
13Napwa naa goo wà tèpa pi-

wâmi, âna rà o mwa nye ciburà dau
pwa na èpà jii béaa. Â rà o ipa-
imwüru pàra tàpé. Êco na rà nye
ipa-imwürurà côwâ.

14Â wâgà, âna wâdé na gà tà
pâra wiâra bwàti ê âjupâra na
gà jèe picòo, â na gà jèe cèikî
naa goo. Ba gà nye tâmogòori pâ,
wàilàapà tàpé na rà pacâmurigà.
15Ba é pacâmurigà ê *Tii Pwicîri,
gée na aukîri'gà, â tâa tâgà ê autâ-
mogòorimuru, târa ma gà udò, [ba
na tâa tâgà ê *âji wâro] gée goo ê
cèikî'gà naa goo Kériso Iésu.
16 tBa diri ê Tii Pwicîri, âna é me

gée jaa Pwiduée, târa ma picòo
tâjè, ma èùrujè, ma patàrùjè, ma
pinadàrù ê pwina wâdé jii ê pwina
èpà‡. 17Nye gée goro ê Tii Pwicîri,
na [é wakè goojè wà Pwiduée,
ba na] jè tèpa ênawéna kêe na
tâbawêe. Â é pwabwàtijè, ba na jè
pwa diri pâ muru na wâdé.

Gà inapàpari popai kà Pwiduée

4Wà Kériso Iésu, âna ée mwa me
nau pitûâ kâra diri tèpa âboro,

â ée mwa pitèirà diri—tèpa wâro
ma tèpa bà. Êkaa na go tûâri tâgà,
na araé, ma na ara Pwiduée, pâ:
2Gà picémara ê popai kà Pwiduée,
na diri na pàara, wiàna wâdé, ma
wiàna èpà. Gà pacâbweri¶ tèpa
âboro; â gà patàrù tàpé na rà pwa
na èpà; â gà pacâmurirà bwàti. Â gà
pagòorà. Gà pwa diri pwiri, naa na
pidàpwicâari.
3 uBa o jèe tèepaa me ê jè pàara,

na o wà tèpa âboro, âna o jèe
tàutàra na rà têre ê Popai kà
Pwiduée. Â rà o nye tà pâra wiâra

†3:8 Jannès ma wà Jambrès—Pwiri tupédu âboro gée goo tèpa pwa tutê
na rà cicara Moosé.
‡3:16 Pinadàrù ê pwina wâdé jii ê pwina èpà—é, Pacâmurijè goro pai
wârori ê wâro na wâdé ma tàrù.
¶4:2 Pacâbweri—Convaincre, réitérer.
q3:8 Exode 7.11 r3:11 Apostolo 13.14–52, 14.5,8–20
s3:12 Mataio 16.24; Ioane 15.20; Apostolo 14.22 t3:16 Roma 15.4
u4:3 1 Timotéo 4.1

ê pâ câbawâdé kàra na èpà. Â rà
o nye ciburà mudàra tèpa picòo na
wâru wàilà, na rà ina co ê pwina
wâdé tàra na rà têre. 4Ba rà o kee
naa goo ê âjupâra, ba na rà o têre ê
pâ jèmaa na pwâ.
5Êco na wâgà, âna wâdé na gà

pwi a pitòimirigà na diri pâ pàara, â
gà pidàpwicâarigà, naa na aré ma
tòina. Â gà inapàpari ê *Picémara
Wâdé. Â gà tubanabwé diri pâ wakè
na é panuâ tâgà wà Pwiduée, ba gà
pwi ênawéna kêe.

Go jèe pwa pipaa na wâdé
6 vNapwa naa gooò, âna go jèe

panuâ ê wâro kôo, ba na go pwa
*ârapwaailò goo tà Pwiduée. Ba o
jèe tèepaa ê pàara na go bà na.
7 wGo pwa pwi ipaa na wâdé. Â go
jèe tubanabwé ê itàa kôo. Â go nye
cipa bamwü ê cèikî§. 8 xGo jèe piétò,
ba go jèe wârori ê wâro na *tàrù
ma wâdé tà Pwi Ukai**, pwi a pitèi
na é tàrù. Â tapoo nabàni, âna go
tapacîri ê bwe korona—ê pumara
wakè kôo—na ée mwa naa tôo,
naa na pwi Tòotù, na ée mwa pitèi
tèpa âboro na. Â ée mwa nye naa
tà mwara, diri tàpé na wânümarà
gooé, ma tapacîri ê pai o tèepaa
kêe.

Bénabwé popai
9Wâdé na gà piwàcî me mariô.

10 yBa wà Démas, âna é jèe panuâô,
ba é po dau wâdéari ê pâ neemuru
ê pé gòropuu bèeni. Â é pâra naa na
ville Tésalonika. Â wà Crescens, âna
é pâra naa Galatia; â wà Tito, âna é
pâra naa Dalmatie. 11Tà wàco Luka,
na é tà wâjaao. Â wâdé na gà mudà
Maréko, â gà popaé wiâgà. Ba ia é
po dau pitu tôo naa goo ê wakè na
go pwa.
12Napwa naa goo Tychique, âna

go o jèe panuâê pâ naa na ville
Éféso. 13 zNa gà mwa me, â gà tàpo
coo jaa Carpus naa na ville Troas, ba
na gà popa ê palito, na ia go tà ujii
naa jaaé. Â gà pame mwara ê pâ tii
kôo—â gà cibwaa imwüru jii i pâ tii,
naa wii naa gòro parawére mutô††.
14 aWà Alexandre, wà pwi a caa-

gai paò, âna é po dau pwa tôo ê pâ
muru na èpà. Êco na wà Pwi Ukai,
âna ée mwa nye naa têe cè pumara
ê pâ wakè kêe [na èpà]. 15Gà ip-
wacôogà gooé mwara, ba é nye dau
gòo goro cicara ê popai kôo.

Rà capai panuâô
16Na tòotù na tapoo pitèio naa

na wâra pitèimuru, â nye ticè âboro
cèna pitu tôo. Ba wàilà diri, âna rà
capai panuâô. Wâdé na é pwanau-

§4:7 Â go nye cipa ba mwü ê cèikî—é, Â go jè pitêre dàra, tiagoro ê
pwâadèreè.
**4:8 Go jèe piétò, ba go jèe wârori ê wâro na tàrù ma wâdé tà Pwi Ukai—é,
Go mwa tòpi ê pumara wakè kôo—wâro dàra gòiri—jii wà Pwi Ukai. É, Â o
wâdé ma tàrù na go tòpi ê pumara wakè jii wà Pwi Ukai. Grec: La couronne
de justice.
††4:13 Tii na wii naa gòro parawére mutô—Parchemins. Ê pâ tii na wii naa
gòro parawére mutô, âna maina wâri wèe jii pâ pwàpié (papyrus), ba dau
gòo.
v4:6 Filipi 2.17 w4:7 1 Timotéo 6.12 x4:8 1 Korénito 9.24–25
y4:10 Apostolo 15.37–39; 2 Korénito 8.23; Kolosé 4.14
z4:13 Apostolo 20.6 a4:14 Psaume 62.13; Roma 2.6; 1 Timotéo 1.20

rirà wà Pwiduée. 17Êco na wà Pwi
Ukai, âna é pitu tôo, ma pagòo-o. Â
é naa tôo ê nii kêe, ba na go inapà-
pari diri ê popai kêe, tà tàpé na càra
caa tèpa *Juif, na rà tâa ni. Â é upao
[jii ê pwâra bà na dau èpà, pwacèwii
na upao] gée na pwâra liô‡‡. 18 [Â go
tâmogòori pâ] ée mwa pa-udò-o jii
diri ê pâ pàra èpà, ma popao, naa
na ê Mwaciri kêe, na wânidò *nap-
wéretòotù. Picagòtùé ma pwényun-
yuâariê dàra gòiri awé! Wâdé na
wàra. Amen!

Ipicijii
19 bBwàcu kà du duadà Priscille

ma Aquilas, ma diri ê pwârawâ kà
Onésifor.

20 cWà Éraste, âna é tà tâa na ville
Korénito. Â go ujii Trophime naa na
ville Milet, ba é maagé.
21Timotéo, gà piwàcî me, béaa

kâra ê pàara aumoo.
Wà Eubule, ma Pudens, ma Li-

nus, ma Claudia, âna rà naa paé
bwàcu'gà, wàilà ma wà diri tèpa
cèikî béejè naa goo Kériso, na rà
wâni.
22Wâdé na é tà jaagà wà Pwi Ukai.

Wâdé na é pwényunyuâariwà diri
goro ê *pimeaari imudi kêe!

Cidòri nyuâawà!

‡‡4:17 Liô—Lion.
b4:19 Apostolo 18.2; 2 Timotéo 1.16–17
c4:20 Apostolo 19.22, 20.4; Roma 16.23

Tii kà Paulo
tà

Tito
Bétapoo popai

Wàilàapà na wii tii bèeni?

Wà Paulo, pwi *apostolo.

É wii wiidà?

Nabibiu kâra *naja 62 ma 66,
béaa kâra bénabwé pai tâa kà Paulo
na karapuu wâ *Roma, ma pai bà
kêe naawê. Munaa é tâa Macédoine
wà Paulo. Côo 1 Timotéo Bétapoo
popai. É wii na pàara na é wii ê
pâbéaa kâra tii kêe tà Timotéo.

É wii tâî?

Tà Tito, pwi naî pwi jè *Grec,
na é tâa gòropô Crète. É cèikî
naa goo Iésu gée goo wà Paulo
(1.4). Na naja 46, âna é pâra wiâê
naa *Iérusaléma (côo Galatia na-
poromee 2). Duîjè naja gée na
càùé, âna é pâra wiâ Paulo naa na
béâracié kâra pai pâra kêe, â ru pi-
wakè naima, ba na ru inapàpari ê
*Picémara Wâdé (côo 2 Korénito na-
poromee 2, 7, 8, ma 12). Gée na
càùé, â wà Paulo, âna é panuâê naa
Crète, ba na é pitûâ naa na wâra
pwapwicîri (1.3).

Cina é wii?

Nüma Paulo na é naa cè câmu tà
Tito, ba na é tòimiri ê picaatâa kà
tèpa cèikî na Crète.

Dà êre ê tii bèeni?

Wà Paulo, âna é taniimiri tà Tito, â
é ina têe ê pai wâro kà pwina nümee
na é pwi a pitûâ kâra wâra pwap-
wicîri. Â é naa mwara ê pupûra tà
tèpa cèikî—tà tèpa ijiao, tà pa ilàri
dopwa, tà tèpa âboro èpo dopwa,
ma tà tèpa cèikî na rà tèpa ênawéna
kîri (esclaves) kà tèpa âboro na pwa
neemururà. Â é picòo tàra cè pai
wâro na o wâdé tà Pwiduée.

Pai pitàgoo tii tà Tito

Ipwabwàcu (1.1–4)
Popa bwàti wâra pwapwicîri â ci-

cara tèpa pwa pupûra na rà tèpa
pwâ (1.5–16)
Pai wârori wâro na wâdé (2.1–

3.11)
Pai pacâmuri na jèpapara tèpa

cèikî (2.1–10)
Âmu wâro kà tèpa cèikî (2.11–

3.11)
Bénabwé popai ma ipicijii (3.12–

15)

Ipwabwàcu

1Wâgo, Paulo, [na pwa tii tâgà,
co Tito]. Go pwi ênawéna kà

Pwiduée, ma pwi *apostolo kà Iésu
Kériso.
[É cùruo pâ wà Pwiduée] ba na go

nama pimaina too ê cèikî kà tàpé na
é jèe pitòrigarirà. Â é cùruo, ba na
go picòo tàra ê âjupâra goo Iésu, ba
na rà wârori ê wâro na papwicîri wà
Pwiduée. 2 dÂ, na wàrapwiri, â rà o
cèikî ba gòo pâ, o tâa târa ê *wâro
dàra gòiri jaa Pwiduée. Ba béaa
[kâra ê pai tòpò kêe ê gòropuu] âna

d1:2 Kolosé 1.27

é jèe mara ina pâ, na ée mwa naa
tâjè ê wâro bèepwiri, â câé caa pwâ.
3Â, na pàara na é jèe tàmara pa-

coo wà Pwiduée, *pwi a pa-udòjè,
âna é jèe pamogòori¶¶ ê popai
kêe bèepwiri. Â é cùruo, ba na go
inapàpari.
4 eWâgà, co Tito, âna gà pwacèwii

pwi âji naîô, gée goo ê cèikî na
é dànaimariju. Wâdé na tà tâgà
ê *pimeaari imudi ma pinaanapô,
na me gée goo Pwiduée kâjè ma
*Kériso Iésu, pwi a pa-udòjè. Cidòri
nyuâagà!

Popa bwàti wâra pwapwicîri
5Na ia go picijiigà na gòropô

Crète, â go ina tâgà pâ, na gà mwa
tubanabwé ê wakè kâju naawê. Ba
wâdé na gà tòpò cè tèpa pitûâ kâra
wâra pwapwicîri, naa na pâ jèpa
village.

Pitòrigari bwàti tèpa pitûâ
6–7 fNapwa naa goo pwi a pitûâ

kâra wâra pwapwicîri, âna cùrué, ba
na é piwéaari ê wakè kà Pwiduée. Â
wâdé na ê wâro kêe, âna pitòimiri
na ara tèpa âboro diri. Â nye ticè
cèna pâri ma pitòtié goo:
É tâa bwàti goo tô wâdèe§§;
Câé caa pwi a-ipwamainaê;
Câé caa pwi a wâdo;
Câé caa pwi a putàmu, ma pwi a
piokée;

Câé caa pwi a bu mwani goro ê
pwina é ina na pwâ.

Â wà tèpa naîê, âna rà tèpa cèikî
naa goo Iésu, na rà pitêre dàra, â
càra caa tèpa wâro imudi;

8Wâdé na:
É pwi a tòpi bwàti tèpa âboro na rà
tèepaa mariê;

É pwi a meaari ê muru na wâdé;
É pwi a nünüma bwàti;
É pwi a *tàrù ma pitòimiriê;
É pwi a piaabòrié.
9Â wâdé na é pâra wiâra ê popai
na tàrù, na picémara [naa na wâra
pwapwicîri]. Â, na wàrapwiri, â o
tàrù ê pupûra na é naa tà tèpa
âboro, â ée pagòorà goo. Â o pâri
ma é patùra tàpé na rà cicara ê
popai.

Gà târi pwâ tèpa ipawâmi!
10 gPo dau wâru ê pâ âboro na

càra caa pitêre dàra. Â rà ipawâmi
ê pâ âboro goro ê pâ popai kàra
na piticèmuru naa goo. Rà dau wâ-
jaa tèpa *Juif na rà jèe cèikî, [ba
rà tacoo goo pàra tàpé pâ, na rà
pwa *kamaî]. 11 hWâdé na gà târi ê
pwârà. Ba rà pacâmuri tèpa âboro
goro ê pâ muru na càcaa âjupâra,
â rà nama gù ê cèikî kâra diri kaa
pâ wâao. Â jèpwi mwara, âna rà bu
mwani goro pâ pwina rà ina na pwâ.
12Ba nye pwi jè âboro tàmanga

gée jaa tèpa âboro wâ Crète, na é
ina goo ê âji Ba kêe, pâ:
«Pwi âboro gée Crète,
pwi âboro a pwâ;
pwi a pwa ciritàu;
ma pwi a dau ija.
Câé caa pitêre dàjè;
é pwi macii a piuti.»
13 iÊ popai bèepwiri, âna âjupâra. Â
gée goo kaa pwiri, âna wâdé na gà
pacoorà ma pwarà, ba na o tàrù ê

¶¶1:3 Pamogòori—Faire connaître.
§§1:6-7 É tâa bwàti goo tô wâdèe—Grec: Nye caapwi co wâdèe.
e1:4 Roma 1.7; 2 Korénito 8.23; Galatia 2.3; 2 Timotéo 4.10
f1:6-7 1 Timotéo 3.2–7; 2 Timotéo 2.24–26 g1:10 1 Timotéo 4.7
h1:11 2 Timotéo 3.5–6; 1 Pétéru 5.2 i1:13 2 Timotéo 4.2

pai cèikî kàra. 14 jÂ gà ina tàra pâ, na
rà nabwé na rà ciburà têre ê pâ jè-
maama autûâri kà pàra tèpa Juif, na
pwâ. Ba rà naa càùrà târa âjupâra.
15 [Pwa na rà papwicîri na jè uti pàra
utimuru. Êco na jè tâmogòori pâ]:
Êdiri pâ muru, âna wâdé
ba kà tàpé na wâdé pwâranümarà.
Ticè na wâdé
tà tàpé na tòri pwâranümarà,
tà tàpé na tàutàra na rà cèikî.
Wàrapwiri, ba tòri ê autâ-
mogòorimuru kàra bau
*pwâratùra-nigée-goorà. [Ba càra
mu caa tâmogòori na rà picâdàrù ê
pwina wâdé jii pwina èpà.] 16 kRà
inapàpari pâ, rà tâmogòori wà
Pwiduée, êco na càrarà, âna pâiti
jiié. Càra caa pitêre dèe, â é miiri
ê pwina rà pwa. Tapidau diri ê pâ
wakè kàra, â jèe nye dau pwacoé
ma rà pwa cè ji caapwi muru na
wâdé.

Pai pacâmuri na
jèpapara tèpa cèikî

Pa âboro na pwanümarà

2Wâgà, co Tito, âna wâdé na
gà pacâmuri tèpa âboro, wiâra

ê picòo na *tàrù. 2Gà pacâmuri
tèpa ijiao, ba na rà pitòimirirà,
ma piaabòrirà. Â wâdé na rà wâro
na cèikî, ma pimeaari, ma pidàp-
wicâari. 3 lÂ gà ina tà pa jiitàmu, pâ,
wâdé na rà wârori ê wâro na pwicîri,
ma wâdé na ara Pwiduée. Â rà cib-
waa picocoo, ma dau wâdo dipâa.
Wâdé na rà paari naa na càrarà ma
tûâ kàra ê pwina wâdé na jè pwa.
4Â wâdé na rà pacâmuri pa ilàri na
pwa éarà, ba na:

Rà meaari tèpa éarà, ma èpo kàra;
5mRà pitòimirirà;
Rà wakè bwàti naa na pwârawâ
kàra;

Rà ipakîrirà naa goo tèpa éarà.
Â, na wàrapwiri, â wà tèpa âboro,
âna o càra caa pitaurèe goo ê popai
kà Pwiduée.

Pa âboro dopwa
6Gà pagòo tèpa âboro dopwa, ba

na rà pitòimirirà. 7 nÂ wâgà mwara,
naa na diri pâ ére, âna wâdé na gà
paari tàra ê âji càrajè. Â gà pacâ-
murirà, naa na âji pwâranüma, ma
ipapwicîri.
8 oWâdé na ê pwâratùra'gà, âna

tàrù ma wâdé, ba na o càcaa pâri
ma rà pitòtigà. Â wà tèpa pièpàrigà
âna rà o kamu, ba ticè na rà pâmari
ma rà pi-inajè ba èpà goo.

Tèpa ênawéna kîri
9 pWà [tèpa cèikî na rà] tèpa

ênawéna kîri kà tèpa âboro, âna
wâdé na rà ipakîrirà naa goo tèpa
caa kàra, naa na diri pâ ére. Wâdé
na ràmudàra cè pai wâdéarirà kàra.
Â rà cibwaa tòpi tàra goro putàmu.
10Â rà cibwaa murarà. Wâdé na rà
paari tàra pâ, rà âjupâra ma tàrù,
naa na diri pâ muru na rà pwa. Êkaa
na, naa wàrapwiri, â rà o côo wà
tèpa âboro pâ, ê popai kà Pwiduée,
*pwi a pa-udòjè, âna muru na dau
wâdé ma pwényuâa.

Âmu wâro kà tèpa cèikî
11Wà Pwiduée, âna é jèe paari ê

*pimeaari imudi kêe, ba é me nau
pa-udò diri tèpa âboro [ma naa tàra
ê *âji wâro jaaé]. 12 qÂ é pacâmurijè

j1:14 1 Timotéo 4.7 k1:16 1 Ioane 1.6, 2.4 l2:3 1 Timotéo 3.11
m2:5 Éféso 5.22 n2:7 1 Timotéo 4.12 o2:8 1 Pétéru 2.15
p2:9 1 Timotéo 6.1 q2:12 1 Ioane 2.16

goro ê pimeaari kêe bèepwiri, ba na
jè naaco diri pâ tûâ na câjè caa pa-
pwicîri wà Pwiduée goo, ma ê pâ
câbawâdé kâra ê gòropuu bèeni na
èpà. Â, na wàrapwiri, â jè wârori na
pwi pàara nabà, ê wâro na pitòimiri,
ma tàrù, na papwicîri wà Pwiduée.
13Ba jè tapacîri goro cèikî ê tòotù

na dau pwényuâa. Na pwi tòotù
bèepwiri, â ée mwa wâjué côwâ wà
Kériso Iésu, naa na ê pai maina ma
muugère kêe. Ba wàé na é Pwiduée
kâjè ma pwi a pa-udòjè. 14 rÉ jèe
panuâ ê wâro kêe, ba na é tipijè jii
diri ê pâ càrajè na èpà. Â é pwa ma
jè pwi Ba kêe, na jèe ticè èpà kêe,
â na ciburà dau nümee na é pwa na
wâdé.
15 sÊkaa na wâdé na gà pacâmuri

tèpa âboro goo diri ê pâ pwiibà. Â gà
pagòorà, ma patùrarà. Ba tà tâgà
ê tàrù ma gà wàrapwiri. Â gà cib-
waa panuâ ma é pwatétéri tâgà cè
jè âboro.

Mudàra ma guwà pwa na wâdé

3 tGà taniimiri [tà tèpa cèikî naa
jaagà na Crète] pâ, na rà

ipakîrirà diri tà tèpa ukai, ma tèpa
pitûâ, ma tèpa kupénoo, â na rà
pitêre dàra. Â wâdé na rà ciburà
mudàra ma rà pwa ê pâ na jèpa-
para muru na wâdé. 2Rà cibwaa
pinabaèpà cè jè âboro. Â rà cibwaa
pitòocia. Wâdé na rà pitòimirirà ma
moo ma ipakîrirà na ara diri ê pâ
âboro.
3 uÂjupâra pâ, napwiri, âna wàijè

mwara, âna nye ticè na jè tâ-
mogòori [naa goo Pwiduée]. Â

tàutâjè na jè pitêre dèe. Â jè
ipanuâjè, ba na ipa-imwürujè. Â jè
pâ nau tèpa piênawéna kâra pâ
câbawâdé imudi, ma ê pâ na jèpa-
para ipwàdée imudi. Jè pwa ê wâro
na èpà. Jè tèpa piboo. Â jè tèpa
pièpàrijè. 4Êco na:
É paari pai wâdé kêe
wà Pwiduée Caa,
*pwi a pa-udòjè.
Ba é meaarijè.
5 vÉ nye pa-udòjè co,
goro *pimeaari imudi kêe.
Càcaa wàijè,
na jè piupajè côwâ,
goro pâ wakè kâjè.
É nama upwaajè
goro ê Nyuâaê Pwicîri;
[É cèitiri èpà
gée na pwâranümajè.]
É nama pitèpajè côwâ,
[ma naa tâjè wâro;
wâro na bwaa âmuê].
6 wÉ naaboo naa gòjè
ê Nyuâaê Pwicîri;
me goo Iésu Kériso,
pwi a pa-udòjè.
7É nama jè *tàrù na araé,
goro ê pimeaari kêe.
O tâa tâjè *wâro dàra gòiri.
Ba é jèe mara ina.
Â jè cèikî ba gòo naa goo.
8Wàépwiri ê pwâratùra na âjupâra.

Naaco pitòocia goo pwapwicîri
Nümoo na gà gòo, co Tito, goro

ina ê pâ pwi bèepwiri, tà diri tàpé
na rà cèikî naa goo Pwiduée. Ba
na wàrapwiri, â rà o ciburà pwa
wakè na wâdé. Â ê pwina rà pwa,

r2:14 Exode 19.5; Deutéronome 4.20, 7.6; Ézékiel 37.23; Galatia 1.4; 1
Pétéru 2.9 s2:15 1 Timotéo 4.12
t3:1 Roma 13.1–7; 1 Pétéru 2.13–14
u3:3 1 Korénito 6.11; Éféso 2.2, 5.8 v3:5 Éféso 5.26; 2 Timotéo 1.9
w3:6 Apostolo 2.17–18

âna o wâdé ma âjimuru, ba kâra
diri ê âboro. 9 xGà cibwaa ipacè naa
goo ê pâ jèkutâ imudi, naa goo
pâ nee tèpa jojoorojè*—[tèpa pi-ina
kàra goro pwapwicîri]. Â gà uru jii ê
pâ pitòocia goro ê *Naèà kà Moosé.
Ba diri ê pâ pwi bèepwiri, âna piticè-
muru naa goo, â càcaamuru na pitu
tâjè.
10 yWiàna pwa cè jè âboro na é

tò dii ma bara naa na wâra pwap-
wicîri, â gà wailu patêreê. [Â wiàna
câé caa pitêre dàgà] â gà panuâê, â
gà cibwaa ipacè naa gooé. 11Ba wà
pwi âboro na é wàrapwiri, âna é jèe
pàgà jii ê âjupâra. Â é tàgére pwa
na èpà, â é pitòtié côwâ.

Bénabwé popai
12 zGo o panuâ paé tâgà wà Arté-

mas, é, wà Tychique. Â wiàna é
tèepaa paé, â gà piwàcî me, nau

pâmariô naa na ville Nicopolis. Ba
go jèe niimiri pâ, na go tâa wê, na
pàara aumoo. 13 aÂ gà pitu tà Zé-
nas, pwi apoka†, ma wà Apollos, â
guwà pwabwàti ê pai pâra kàru ji-
iwà, ba na o nye ticè cè pwina tiàu
tàru. 14 bÂ, na wàrapwiri, â wà tèpa
cèikî béejè wâ Crète, âna rà picòo ê
pai pwa cèna wâdé, ba na rà pitu tà
tàpé na tiàu tàra. Ba wâdé na pwa
pwâra cè wakè kàra.

Ipicijii
15Wà diri tèpa cèikî na rà wâjaao,

âna rà naa bwàcu'gà. Â gà pwab-
wàcu mwara tà tèpa âji béejè naa
na cèikî, na rà wêe.
Wâdé na é cau *pwényun-

yuâariwà diri wà Pwiduée, goro ê
pimeaari imudi kêe.

Cidòri nyuâawà!

*3:9 1re phrase—Muru na wâdé na jè niimiri tèpa jojoorojè. Êco na cà-
caa wâdé na jè ipwamainajè goo, ma pitòocia ma wà pàra tàpé. Wà
tàpé na é ina wà Paulo, âna munaa rà niimiri pâ, rà tòpi jii Pwiduée ê
autâmogòorimuru na wâgòro, gée goo pâ jèkutâ kàra goo pâ nee tèpa
jojoororà.
†3:13 Pwi apoka—Avocat. Pwi a-ipamurujè naa na wâra pitèimuru.
x3:9 2 Timotéo 2.14,16 y3:10 Mataio 18.15–17
z3:12 Éféso 6.21–22; Kolosé 4.7–8
a3:13 Apostolo 18.24; 1 Korénito 3.5–6, 16.12 b3:14 Éféso 4.28

Tii kà Paulo
tà

Philémon
Bétapoo popai

Wàilàapà na wii tii bèeni?

Wà Paulo, pwi *apostolo. Â é tâa
jaaé wà Timotéo.

É wii wiidà?

Nabibiu kâra *naja 60 ma 62, na
pai tapoo tâa kà Paulo na kara-
puu wâ *Roma (Apostolo 28.30–31).
Na pwi pàara bèepwiri, âna é wii
mwara tà tàpé Filipi ma tàpé Éféso,
ma tàpé Kolosé.

É wii tâî?

Tà pwi jè a cèikî na nee Philémon
naa na ville Kolosé. É pwi bérewakè
kà Paulo (1.1), â é pwi âboro na
wâru neemuruê, ba pwa ênawéna
kîri kêe.

Cina é wii?

Wà Onésime, pwi ênawéna kîri
(esclave) kà Philémon, âna é mura
mwani kêe, â é uru. Â é tèepaa
naa na ville Roma, â ipitiru ma wà
Paulo naawê. Â gée goro ê popai kà
Paulo, â é cèikî naa goo wà Iésu wà
Onésime. Â wà Paulo, âna é gére
panuâê pâ côwâ naa jaa wà Philé-
mon. Â é wii tii têe, ba na é tòpi
côwâ Onésime, pwacèwii pwi a cèikî
bée naa goo wà Iésu.

Dà êre ê tii bèeni?

Naa na pàara na rà pitûâ na wà
tèpa Roma, âna wâru tèpa âboro na
pwa ênawéna kîri (esclaves) kàra.
Naa na auniimiri kà tèpa âboro na
wâru, âna piticèmuru naa goo tèpa
ênawéna kîri kàra. Êco na é paari
wà Paulo pâ, jè cibwaa niimiri pwiri,
wàijè tèpa cèikî naa goo Iésu. Ba
é ina tà Philémon pâ, wà Onésime,
âna jèe câé caa pwi ênawéna kîri
kêe co. É jèe pwi aéjii kêe mwara,
naa na nee Kériso. Â wâdé na é
tòpié wà Philémon naa na pimeaari
(1.16), ma pwanauri ê èpà na ia é
pwa.
É tâmogòori wà Paulo pâ, é

putàmu wà Philémon, gée goo ê
èpà na é pwa têe wà Onésime, êkaa
na jè côo pâ, é patùraé ba moo, naa
na pimeaari.
Naa na tii bèeni, âna jè côomwara

ucina naa goo pai pwa kà Kériso,
tâjè tèpa âboro na jè pwa na èpà. Ba
é pwanaurijè, â é tòpijè. É ina pâ, jè
tèpa aéjii kêe. Â pwacèwii ê pwina é
pwa ba kà Onésime wà Paulo (1.18–
19), âna wà Kériso, âna é wâri diri ê
kéredi kâjè goro pai bà kêe ba kâjè.

Pai pitàgoo tii tà Philémon

Ipwabwàcu (1.1–3)
Pimeaari ma cèikî kà Philémon

(1.4–7)
Gà tòpi côwâ Onésime (1.8–21)
Ipicijii (1.22–25)

Ipwabwàcu

1Wâgo‡ Paulo na pwa tii tâgà,
co Philémon, pwi béeò goro

‡1:1 Wâgo—Grec: Wàibu. Wà Paulo na é pwa tii, êco na é paari pâ, caapwi
pwâranümaru ma wà Timotéo na é tâa jaaé.

wakè, na dau wânümoo tâgà. Go
tâa na karapuu ni, goro ê wakè
kôo ba kà *Kériso Iésu. Â [é naa
bwàcu'gà mwara] wà Timotéo, wà
pwi a cèikî béeju. 2 cÂ [gà naa bwàcu
kâbu] tà Appia, tô a cèikî béejè;
ma Arkippe, pwi béejè goro paa ba
kà Ukai kâjè Iésu. Â [gà pwabwàcu
mwara] tà tèpa cèikî, na rà ipitiri
na pwârawâ'gà. 3Wâdé na tà tâgà
ê *pimeaari imudi ma pinaanapô,
na me gée goo Pwiduée kâjè ma
Pwi Ukai kâjè Iésu Kériso. Cidòri
nyuâagà!

Pimeaari ma cèikî kà Philémon
4Nye diri kaa na pàara na go

mu pwapwicîri na, co Philémon, âna
go pi-ila ba kâgà, â go pwaolé
tà Pwiduée googà. 5Ba go têre ê
jèkutâ, goro ê cèikî'gà, naa goo wà
Pwi Ukai Iésu, bau ê pimeaari'gà,
naa goo diri tèpa cèikî. 6Go ilari jii
Pwiduée pâ, wâdé na dau pimaina
too ê pimeaari'gà, tà tèpa cèikî
béegà¶. Êkaa na, wà tèpa âboro§,
âna rà o côoina bwàti, diri pâ na
jèpapara muru na wâdé, na tâa
tâjè gée goo Kériso**. 7 dNye dau ip-
wàdée kaa ê pwâranümoo, co pwi
gòrobéeò, goo ê pimeaari'gà. Ba gà
patàmarù ê pwâranüma tèpa âboro
kà Pwiduée, â êkaa pwiri pwina dau
pagòo-o.

Gà tòpi côwâ Onésime
8Gée goo ê pimeaari'gà, âna câgo

caa piwâ, na go ilari jiigà [pâ, na gà
tòpi bwàti pwi jè béeò]††. Nye pâri
tôo, ma go tûâri tâgà pwiri, naa na
nee Kériso. 9Êco na go ilari jiigà co,
ba dau wânümoo tâgà. Wâgo Paulo,
na go jèe pwi âboro pwanümoo‡‡, â
go gére tâa na karapuu, gée goro ê
wakè kôo, ba kà Kériso Iésu.
10 eWàéni ê pwina go ilari jiigà:

Na gà tòpi côwâ pwi *ênawéna
kîri'gà [na ia é uru jiigà]—wà pwini
Onésime. Ba é jèe pâ nau pwi a
cèikî, na pàara na go tâa ni, na kara-
puu. Â é jèe pwacèwii na é pwina
naîô.
11 [Gà tâmogòori pâ, Onésime,

âna pai ina wèe pâ ‘Pwi a pitu tâjè’.]
Â wiàna câé caa pwi a pitu tâgà
béaa; â nabàni, âna é jèe dau pitu
tâju.

Go naaê paé côwâ darigà
12–13Ba é pwi âboro na é té gée

gooò. Â dau nümoo dàra tà cipaé
naani jaao, na pàara bèeni, ba na é
bwaa tàpo pitu tôo, na bwaa tiàugà.
Ba go bwaa tâa na karapuu, gée
goo [ê pai picémara kôo] ê *Picé-
mara Wâdé kà Iésu Kériso. Êco na
go o mwa naaê paé côwâ darigà,
14wiàna wâdé tâgà. Êco na câgo
caa panuâê paé darigà, wiàna câgà
caa üuri. Ba wâdé na gà tòpié, gée

¶1:6 Ê pimeaari'gà, tà tèpa cèikî béegà—Grec: Ê picaatâa naa na cèikî, é,
ê pai picémara ê cèikî.
§1:6 Tèpa âboro—é, Gà.
**1:6 É, Go ilari jii Pwiduée pâ, wâdé na gà tâmogòori diri ê pâ aupwényun-
yuâari na é naa tâjè, gée goo ê cèikî kâjè naa goo Kériso.
††1:8 Na gà tòpi bwàti pwi jè béeò—Popai me gée nee tii 17.
‡‡1:9 Pwi âboro pwanümoo—é, Pwi âboro na é cùruo pâ wà Kériso.
c1:2 Kolosé 4.17; 2 Timotéo 2.3 d1:7 2 Korénito 7.4
e1:10 1 Korénito 4.15; Kolosé 4.9

na âji pwâranümagà, â càcaa gée
goo ê pai tûâri kôo tâgà.
15Âjupâra pâ, pwa cè ji pàara,

cèna câgàu caa pitànaima na. Â
matâra pâ wàrapwiri, ba na gàu
o mwa nye pitànaima côwâ, dàra
gòiri awé. 16 fBa nabàni, âna jèe câé
caa pwi ênawéna'gà co. É jèe pwi
aéjii kâju mwara, naa na nee Kériso.
Üu, é jèe pwi gòrobéeò, â wâgà, âna
wâdé na gà dau meaarié. Ba é pwi
ênawéna'gà, â jèpwi mwara, âna é
pwi a cèikî béegà, naa goo Pwi Ukai.

Tòpié pwacèwii naa wâgo
17Wiàna câbaâjupâra¶¶ pâ, bu

tupédu bére wakè [ba kà Kériso] â
gà tòpié côwâ, pwacèwii naa wâgo
na gà tòpio. 18Â wiàna é mura cè
muru jiigà [na ia é uru] é wiàna é
pwa tâgà cè jè muru cèna càcaa
wâdé, â gà tòpò diri naa goro neeô.
19Tii muru wii kôo ni: Wâgo, Paulo,
na go mwa wâri tâgà. (Êco na wâgà
mwara, co pwi béeò, âna wâdé na
gà niimiri pâ, gée gooò, na ia gà
tòpi ê *âji wâro!) 20Gà pwa ê pwina

go ilari jiigà, naa na nee Pwi Ukai,
co Philémon, ba na o patàmarù ê
pwâranümoo, ba ju tupédu a cèikî,
naa goo Kériso.
21Go jèe cèikî naa goo ê pai pitêre

dàra'gà, êkaa na go pwa tii paé. Â
go tâmogòori pâ, gà o pwa cè pwina
piwéna jii ê pwina go ina paé.

Ipicijii
22 gGo niimiri pâ, wà Pwiduée,

âna ée jèe nama go caiwà diri;
wàrapwiri goo ê pwâra pwapwicîri
kàwà. Êkaa na gà pwabwàti cè na-
ditàrawâ, cèna go tâa na.
23 hÉ naa paé ê bwàcu'gà wà

Épafras, pwi béeò goro tâa na kara-
puu, gée goro pai picémara kêe
Kériso Iésu. 24 iÂ rà naa paé ê
bwàcu'gà mwara, wà Maréko, ma
Aristarque, ma Démas, ma Luka, wà
tèpa béeò goro wakè.
25Wâdé na é cau wâjaawà diri ê

pimeaari imudi kà Pwi Ukai kâjè,
Iésu Kériso!

Cidòri nyuâawà!

¶¶1:17 Câbaâjupâra—Reconnaître la vérité, être convaincu (cèikî, tòpi,
tâmogòori).
f1:16 1 Timotéo 6.2 g1:22 Filipi 1.25, 2.24 h1:23 Kolosé 1.7
i1:24 Kolosé 4.10–12,14; 1 Timotéo 4.10–11

Tii tà tèpa

Hébéru
Bétapoo popai

Wàilàapà na wii tii bèeni?

Câjè caa tâmogòori ê nee pwi a
wii ê pwi tii bèeni. Êco na jè tâ-
mogòori pâ, nye pwi jè *Juif, na é
cèikî naa goo wà Iésu. É pwi a tâ-
mogòori bwàti ê pwapwicîri kà tèpa
Juif, ma ê *Aamwari Béaa. Â é pwi
âboro na é tâmogòori bwàti pai pwa
tii naa na grec, ba ê pai wii kêe, âna
dau wâdé.

É wii wiidà?

Béaa kâra *naja 70. Ba, na pwi
naja bèepwiri, âna wà tèpa coda
roma, âna rà tanoori ê *Wâra pwap-
wicîri kà tèpa Juif wâ *Iérusaléma, â
rà pacoo diri pâ *ârapwaailò kà tèpa
Juif na é ina wà pwi a wii tii bèeni.
(Côo naporomee 9 ma 10.)

É wii tâî?

Tà tèpa Juif—tèpa ‘*Hébéru’—na
rà jèe cèikî naa goo Iésu. Pwiri rà
naanaimari pâ popai kêe na wâru,
naa na caapwi tii, ba na rà naa târa
jè wâra pwapwicîri.

Cina é wii?

É wii, ba na rà tâmogòori bwàti ê
wakè na é pwa wà Iésu ba kàra. Â é
pagòorà, ba na rà cimwü ma pidàp-
wicâarirà, ba rà gére wâro na pàara
na pitubaèpà tàra.

Dà êre ê tii bèeni?

Diri pâ naèà ma pâ ârapwaailò kà
tèpa Juif naa na ê *Aamwari Béaa,
âna rà tâbawêe nabàni naa goo Iésu
Kériso. Ba wà Pwiduée, âna é pwa
tà tèpa âboro ê *auipwataâboro na
bwaa âmuê. Â é nama é pwi âji
a pwa ârapwaailò kêe na caapwi
co, wà Iésu Kériso. Wàé na é pwi a
pame ê pâ *aupwényunyuâari kâra
auipwataâboro, â wàé pwi a-ipa
popai naa nabibiu kâjè tèpa âboro
ma wà Pwiduée. Ba é pwi âji âboro,
â é pwi âji naî Pwiduée mwara, na
é caapwi co. Ba é tâa jaa Pwiduée
Caa, gée na biu, â dàra gòiri awé.
Êco na é boome naani gòropuu, â
é pa naiiri âboro. Â é pwa ê ârap-
waailò na tâbawêe, na é pipanuâê
târa pwâra bà. Â joro ê domii kêe
na é bà naa goro *satauro, târa
pwanauri diri pâ èpà kâjè. Â gée goo
Kériso, â pâri ma jè medari Pwiduée
naa na ipwàdée. Â câ mwa caa pâri
ma jè pwa cè jè ârapwaailò.

Pai pitàgoo tii Hébéru

Iésu Kériso, âna é piwéna jii diri
(1.1–4.13)
É piwéna jii tèpa angela (1.4–14)
É pame pai udò na dau pwényuâa

(2.1–18)
É piwéna jii Moosé wà Iésu (3.1–6)
Âji pinaanapô jaa Pwiduée na é

pame Iésu (3.7–4.14)
É pwi a-ipa popai nabibiu kâjè ma

Pwiduée (4.14–10.18)
É pa naîri âboro â é pitêre dà

Pwiduée (4.14–5.10)
Pai patêre tèpa cèikî (5.11–6.12)
É pacoo auinabéaa wà Pwiduée

(6.13–20)
Melkisédek, âna é ânuu Iésu

Kériso (7.1–28)
É pwi a pwa ârapwaailò maina

kâjè wà Iésu Kériso (8.1–13)

Càcaa pâri pâ ârapwaailò béaa
târa ma pwanauri pâ èpà (9.1–10)
Tâbawêe ârapwaailò kà Iésu

(9.11–28)
É wacaapwi pwa ârapwaailò

Kériso (10.1–18)
Câmu tà tèpa cèikî (10.19–13.25)
Jè ipwacèwii cèikî kà tèpa Isaraéla

biu (11.1–40)
Jè ipwacèwii Iésu, â jè cimwü

(12.1–29)
Bénabwé popai (13.1–25)

iésu kériso âna é
piwéna jii diri

(Naporomee 1.1–4.13)

1 Na pàara biu, âna é pipatùrari§§
wà tèpa jojoorojè* wà Pwiduée,

na rà naigé mee tèpa *péroféta kêe
goro pàra pai pwa wèe na wâru.
2 jÂ, na pàara nabà—naa na pâ bén-
abwé tòotù—âna é patùrajè, goo
wà Pwina naîê. Ba gée gooé, âna
wà Pwiduée, âna é tapoo ê nap-
wéretòotù ma ê gòropuu, bau diri
pâ muru na tâa na. Â nye wàé
kaa na é pitòrigarié wà Pwiduée, ba
na ée mwa panuâ têe diri pâ pwi-
ibà. 3 kNa jè côo Pwina naîê, â jè
côo ê pai muugère ma pai maina
kà Pwiduée Caa. Ba ipaiwà wàilu
naa na diri pai pwa wèe. Diri pâ
muru, âna rà cau tèepaa ma wâro,

gée goro ê popai kêe, na dau pwa
pàtàmee.
Nye wàé kaa, Pwina naîê, na ia é

cèitiri ê pâ èpà kâjè. Â gée na càùé,
â é wâjué côwâ naa jaa Pwiduée,
na é wânidò *napwéretòotù. Â
wà Pwiduée—wà Pwina dau pwa
pàtàmee—âna é nama é tâaboo
naa gòro âji îê [ba na é pitûâ kâra
diri pâ muru].

É piwéna jii tèpa angela
4 lWà Pwiduée, âna é nama é pi-

wéna† jii diri tèpa *angela, wà Pwina
naîê. Â é naa têe pwi neere âboro,
na dau pwamuru naa goo, jii diri pâ
neere âboro. 5mBa câé mu caa ina
tà pwi jè angela wà Pwiduée pâ:
Wàéni popai kôo,
na go ina nabà:
Gà pwina naîô,
â go pwi caa'gà.Psaume 2.7
é,
Go o pwi Caa kêe,
â ée mwa pwi naîô.2 Samuel 7.14
6 nÛna é paari Pwina naîê, tà tàpé
na rà tâa jaaé, â é naa têe ê tàrù kà
pwi ciàra èpo‡, â é pitûâri pâ:
Wâdé na wà diri tèpa angela kôo,
âna rà o cau ipwamainaê

diri.Psaume 97.7
7 oNapwa naa goo tèpa angela kêe,
âna é ina wà Pwiduée:
Go nama rà pwacèwii ê pwéretòotù;

§§1:1 Pipatùrari—Patùra.
*1:1 Jojoorojè—Wà pwi awii ê tii bèeni, âna é pwi jè Juif, â é wii tà pàra
tàpé na rà tèpa Juif mwara. Â rà jèe cau cèikî naa goo wà Kériso.
†1:4 É piwéna—é, É jèe piwéna, é, É pâ nau piwéna.
‡1:6 Ûna é paari Pwina naîê… Grec: Ûna é popa Pwi ciàra èpo naa na
gòropuu {monde}. Munaa ê pai pitèpa Kériso, é, pai wâjué côwâ kêe na jè
tòotù. Ê popai monde ni, âna pai ina wèe pâ: Autâa, é, napô, é, mwaciri.
Pwiri naani gòropuu, é wâpà wiàna wânidò napwéretòotù.
j1:2 Ioane 1.3 k1:3 Apostolo 2.33–34; Kolosé 1.20; Hébéru 8.1 l1:4
Filipi 2.9 m1:5 2 Samuel 7.14; 1 Chroniques 17.13; Apostolo 13.33
n1:6 Roma 8.29 o1:7 Psaume 104.4

Rà o pwacèwii ê doromara
ânye.Psaume 104.4

8 pÊco na wàéni ê pwina é ina naa
goo wà Pwina naîê:
Wâgà co [Pwina naîô]
âna wâgà Pwiduée¶!
O ticè pwâadàra
ê Mwaciri'gà.
Gà mwa Pwi Ukai
dàra gòiri awé.
O *tàrù ê pai pitûâ'gà.
9Gà wâdéari ê tàrù,
â gà miiri ê èpà.
Â wâgo, Pwiduée Caa'gà,
âna go jèe pitòrigarigà§
jii diri tèpa béegà.
Go wicèpwiri ê jawé ûrea
naa gòro pûrugà.
Go nama rà pipwamainagà;
go naa tâgà ê pipwàdée,
na dau maina awé.Psaume 45.7–8
10 qÉ ina mwara wà Pwiduée, naa
goo Pwina naîê pâ:
Naa na autapoo goo,
âna nye wâgà, Pwi Ukai**,
na gà pwi a tòpò
ê pàara gòropuu.
Gà pwi a bari
iri napwéretòotù.
11O mwa tiàu

ê gòropuu diri,
ma napwéretòotù,
ma diri pwina tâa na.
Êco na nye wâgà co
na o mwa tâa awé.
12Gà o cùurà
pwacèwii ârabwée;
Gà o pipîrirà
pwacèwii dòro aupuu.
Â nye wâgà co,
na gà nye tà tâa awé;
Gà nye tà wâro
dàra gòiri!Psaume 102.26–28
13 rÂ wàéni jè muru na ia é ina wà
Pwiduée:
“Gà me ma gà tâa ni.
Tâa ni gòro îô étò.
[Go naa tâgà ê pitûâ.
O pwamainagà awé.]
Go nama gà còogai
tèpa ipaa dàgà.”Psaume 110.1
Gona guwà niimiri pâ, é ina pwiri tà
pwi jè angela kêe? [Bwa! É ina pwiri
tà Pwina naîê!]
14 sBa napwa naa goo wà tèpa an-

gela, âna rà tèpa ênawéna co. Ba
é cùrurà wà Pwiduée, ba na rà pitu
tâjè, wàijè na éemwa pa-udòjè, [ma
naa tâjè ê *âji wâro jaaé].

¶1:8 Wâgà Pwiduée—Ê pâ popai bèepwiri gée na Psaume 45, âna popai
kà pwi jè apwanyabi, goo ê pai piéa kà pwi jè ukai. Naani, âna é ina wà
pwina é wii ê tii tà tèpa Hébéru, pâ, wà Pwiduée Caa, âna é ina pwiri tà
Iésu Kériso, Pwina naîê. É wàrapwiri wà Pwiduée, ba na é paari tà tèpa
âboro pâ, wà Iésu, âna é pwi ukai kâra gòropuu diri.
§1:9 Pitòrigarigà—Grec: Oint. Côo note goo Luka 4.18.
**1:10 Nye wâgà, Pwi Ukai—Ê pâ popai bèepwiri gée na Psaume 102, âna
popai kà pwi jè âboro tà Pwiduée. Naani, âna é ina wà pwina é wii ê tii
tà tèpa Hébéru pâ, wà Pwiduée Caa, âna é ina pwiri tà Pwina naîê, Iésu
Kériso.
p1:8 Psaume 45.7–8 q1:10 Psaume 102.26–28
r1:13 Psaume 110.1 s1:14 Psaume 34.8, 91.11



Hébéru 2:1 526 Hébéru 2:9

É pame pai udò na
dau pwényuâa

Jè cibwaa nama piticèmuru naa goo

2 Gée goo pwiri††, â wâdé na jè
pâra bwàti wiâra ê popai na jè

têre. Ba péa jè tà pâiti jii. 2 tBa
napwa naa goo ê *Naèà kà Moosé‡‡,
âna é nama rà pwawârimuru wà diri
tàpé, na càra caa pâra wiâra bwàti.
3 uÊco na [wà Pwiduée, âna] é jèe

naa tâjè ê naigé, ba na jè udò; pwi
naigé na dau maina ma pwényuâa
[jii ê naèà]! Â jè o wànau târa cè pai
uru kâjè jii ê wârimuru, wiàna câjè
caa câbaâjupâraê?! Ba nye wà Pwi
Ukai Iésu kaa, na ia é mara inapà-
pari tâjè ê naigé bèepwiri. Â wà tàpé
na rà têreê, âna rà jèe *paâjupâraê
tâjè.
4 vÂ wà mwara Pwiduée, âna

é paâjupâraê, goro pâ *câmu
kâra pàtàmee—muru na rà pò
goo wà tèpa âboro. Â é jèpa naa
pâ âraimeai, na é naigé mee ê
*Nyuâaê Pwicîri, wiâra câbawâdé
kêe.

É ipakîriê boo ba kâjè
5Go gére patùrawà goro ê

Mwaciri¶¶ na o mwa tèepaa. Â o

càcaa tèpa *angela, na ée mwa
nama rà pitûâ naawê, wà Pwiduée.
6 wBa é ina têe wà pwi jè âboro, na
jè ére gée goo ê *Tii Pwicîri pâ:
Wàilàapà wà pwi âboro,
na gà o niimiriê,
[co Pwiduée]?
Gorodà na piâranümagà wàé,
wà *Pwina naîri âboro§§?
7Gà pakîriê boo
jii tèpa angela
na ji pàara,
na càcaa gòiri.
Gà naa têe korona—
bwe kâra ukai.
Gà nama pwamainaê.
8Gà nama é pitûâ
naa gòro diri pâ muru!Psaume 8.5–

7
Ba nye ticè jè muru, cèna o tâa
gòroigé jii ê pitûâ kêe*. Êco na
nabàni, âna jè côo bwàti pâ, cà-
caa pâji coo diri ê popai bèepwiri.
9 xÂ jè côo mwara pâ, jèe pakîri wà
Iésu, na ji pàara, na arana tèpa an-
gela. Ba é pwamaagé côo, â é bà
ba kâjè diri tèpa âboro, gée goro ê
*pimeaari imudi kà Pwiduée. Â gée
goo ê pwina é pwa wà Iésu, â jèe
naa têe korona—bwe kâra ukai. Â
jè côo pâ ipwamainaê, [pwacèwii ê
popai bèepwiri naa na Tii Pwicîri].

††2:1 Pwiri—Ê pai maina ma muugère kà Pwina naî Pwiduée, na napéaati
naa naporomee 1.
‡‡2:2 Naèà kà Moosé—Grec: Popai na rà pame, wà tèpa angela, âna é coo.
Rà ina wà tèpa Juif pâ, rà tòpi ê Naèà kà Moosé naigé mee wà tèpa angela.
(Côo Apostolo 7.53.)
¶¶2:5 Mwaciri—Grec: Gòropuu.
§§2:6 Wà Pwina naîri âboro—Popai me gée Psaume 8.4–6, na popai goojè
tèpa âboro. Êco na wà pwina é wii ê tii tà tèpa Hébéru, âna é ina wà Iésu,
na pitunee têe pâ Pwina naîri âboro.
*2:8 Pitûâ kêe—é, Pitûâ kâjè. Pwiri é inajè tèpa âboro, é, pwiri Iésu Kériso,
Pwina naîri âboro.
t2:2 Galatia 3.19 u2:3 Hébéru 10.29, 12.25
v2:4 Maréko 16.20; 1 Korénito 12.4,11 w2:6 Psaume 8.5–7
x2:9 Filipi 2.8–9

É pwi cià diri tèpa naî Pwiduée
10Wà Pwiduée, âna é tòpò ba kêe

diri pâmuru, â é tàgére wéaa goorà.
Pwa pàra tèpa naî Pwiduée mwara,
na rà dau wâru, [âna wàijè kaa]†. Â
wâdé têe, na é nama jè cau tâa na ê
pai maina ma muugère kêe. Pinaigé
mara ê pwiibà, ê pai maagé côo kà
Iésu ma pai bà kêe. Â gée goo kaa
pwiri, â wà Pwiduée, âna é naa tà
Iésu ê autâa na tâbawêe, na pâriê.
Ba wà Iésu, âna é pwi ukai, na é pa-
udò diri tèpa naî Pwiduée, ma pwi a
poparà pâ, [naa na *âji wâro]‡.
11 yÜu, nye wà Iésu kaa, na é

pwina é popajè tèpa âboro kêe, pâ-
dari wà Pwiduée¶, [pwi caa kêe] ba
na o caapwi caa kâjè diri, wàijè ma
wàé. Â gée goo kaa pwiri, âna câé
caa kamu, na é ina goojè pâ jè tèpa
aéjii kêe. 12 zBa wàé na ia é jèe ina
tà Pwiduée pâ:
Go mwa pwamaina neegà
tà tèpa aéjii kôo.
Go mwa câdirigà

na rà pitapitirirà§.Psaume 22.23
13 aÂ é ina têe mwara pâ: Wâgo
mwara, âna go mwa cèikî naa
googà.Ésaïe 8.17
Â jèpwi mwara:

Wâgo ni, ma wà tàpé
na é naarà tôo wà Pwiduée,
wàibà diri tèpa naîê**.Ésaïe 8.18

É pâ nau pwi âboro pwacèwiijè
14 bWàijè tèpa naî Pwiduée, âna jè
cau tâa tâjè diri, ê naiiri âboro na
o mwa bà. Â é pa naiiri âboro wà
Iésu, ba na é pwacèwiijè. Â é jèe
bà ba kâjè, ba na tapàgà ê pàtàma
*Caatana, wà pwina é nama jè bà.
15Â, na wàrapwiri, â é tipijè jii ê pai
wâgotâjè goro ê pwâra bà, na ia pi-
ijè béaa, diri tòotù.
16 cJè tâmogòori bwàti pâ, câé

caa me wà Iésu, ba na é pitu tà
tèpa angela. É nye me nau pitu
tà tèpa gòobàra *Abéraama. 17Â
é ipwacèwiijè, tèpa aéjii kêe, naa
na diri pai pwa goo. Ba [wiàna cà-
caa wàrapwiri, â pwiri càcaa pâri

†2:10 Âna wàijè kaa—Bà jèe wii wàijè tèpa naîê naa na pâ nee tii 10–18,
ba jè tèpa naî Pwiduée, wàijè na jè cèikî naa goo wà Iésu. (Côo Hébéru
3.6.)
‡2:10 É, Diri pâ muru, âna kêe {kà Pwiduée}, â rà me gée gooé, â rà tâa
gée gooé. Â é popa tèpa naîê na rà wâru naa na pai maina ma muugère.
Â wâdé têe na é nama é tâbawêe {wà Iésu} naigé mee ê pai maagé côo
kêe, wàé {wà Iésu} na é pwina é tapoo ê pai udò kàra. Ê pâ popai é nama
é tâbawêe {wà Iésu}, âna pwiri pai tòpi kêe ê autâa kêe napwéretòotù, é,
pwiri pai ina wèe pâ, na o tâbawêe ê pai pa-udòjè kêe.
¶2:11 É popajè…pâdari wà Pwiduée—é, É tipi tèpa âboro jii ê pâ èpà kàra.
Grec: É nama rà pwicîri.
§2:12 Popai me gée Psaume 22.23, muru wii kà ukai Davita. Wà pwi awii ê
tii bèeni tà tèpa Hébéru, âna é ina pâ, nye wà Iésu na é mara ina pâ popai
bèepwiri tà Pwiduée, na ia ru tâa napwéretòotù, béaa kâra pai tòpò wàra
ê gòropuu.
**2:13 Wàibà diri tèpa naîê—Grec: Ba rà cau tèpa naîô naa na Tii kà Isaia.
Êco na naani, âna é popa pâ popai bèepwiri wà pwi awii ê tii bèeni, ba naa
popai goo wà Iésu, bau diri tèpa âboro kêe, na rà cau tèpa naî Pwiduée
ma wàé.
y2:11 Mataio 25.40 z2:12 Psaume 22.23 a2:13 Ésaïe 8.17,18
b2:14 1 Ioane 3.8; Auinapàpari 12.10 c2:16 Ésaïe 41.8–9

ma] é pwi a-ipa popai nabibiu kâjè
ma wà Pwiduée††. Â é jèe pwi a
pwa ârapwaailò maina kâjè, na é
pitêre dà Pwiduée, naa na pai piê-
nawéna kêe têe. Â é pwi a meaar-
ijè, [wàijè na ticè nii kâjè]. Â é tòpò
ê *ârapwaailò, târa pwanauri ê pâ
èpà kâjè. 18Â nye pâri ma é pitu
tâjè, wiàna tèepaa marijè ê tacai.
Ba é tâmogòori ê tacai, ma êmaagé
côo.

É piwéna jii Moosé wà Iésu

3 dTèpa cèikî béeò, wà Pwiduée
âna é jèe todàwà, ba na guwà

tèpa âboro kêe. Êkaa na guwà naa
nümawà naa goo wà Iésu, ba é
pwi majoro ê cèikî kâjè. Ba é cùrué
medarijè wà Pwiduée, â é paci-
maê, ba na é pwi a pwa *ârap-
waailò maina kâjè‡‡. 2Â é pitêre dà
Pwiduée, â é piênawéna kêe bwàti,
pwacèwii *Moosé napwiri, na ia é
piênawéna kâra diri ê pwârawâ kà
Pwiduée.
3Êco na dau pwamuru naa goo

wà Iésu jii wà Moosé, â wâdé na
dau ipwamainaê jiié. Ba wà pwi
apooro ê wâ, âna é piwéna jii ê pwi
ênawéna¶¶. 4Ba jèpa wâ, âna nye
pwa pwi apooé, â nye wà Pwiduée
na é tòpò diri pâ muru.

5 eNapwa naa goo wà Moosé, âna
é dau pwi a wakè bwàti naa na
pwârawâ kà Pwiduée, â é dau pwi
a pitêre dàra. Êco na é nye pwi
ênawéna co. Ba é pwi ânuuru§§
diri ê pwina ée mwa inapàpari
wà Pwiduée, gée na càùé. 6Â wà
*Kériso, âna é pwina nari èpo na
pwârawâ, na naa têe pitûâ. Â ê
pwârawâ bèepwiri, âna wàijè kaa,
wiàna jè tà cimwü naa na pai pita-
pacîri kâjè, ma cipa ba mwü ê cèikî
kâjè.

Âji pinaanapô jaa
Pwiduée na é pame Iésu

Cibwaa ipwacèwii tèpa Isaraéla
7 fGée goo ê pâ pwi bèepwiri, â

[wâdé na jè pitêre dàra ê pwina] é
ina ê Nyuâaê Pwicîri, pâ:
Wiàna guwà têre
pwâra to kà Pwiduée,
na tòotù bèeni,
8 gâ guwà pitêre dèe*!
Tàu tà wà tèpa Isaraéla
goo Pwiduée kàra,
napwiri, naa namaré.
Rà naa càùrà naa gooé
Rà nye pigàdèe,
goro pâ càrarà!Psaume 95.7–8
9 [Â ipaiwà ê pwina é ina naa goorà
wà Pwiduée]:

††2:17 Pwi a-ipa popai…Wàépwiri wakè kà pwi apwa ârapwaailò. Côo note
goo Hébéru 6.19–20.
‡‡3:1 Grec: Â êkaa, co tèpa aéjii pwicîri, wâguwà tèpa béejè na todàjè gée
napwéretòotù, âna wâdé na guwà naa nümawà naa goo wà Iésu, wàé pwi
apostolo ma pwi apwa ârapwaailò goro ê cèikî kâjè.
¶¶3:3 (2e phrase) & 3.4 Grec: …Ipaiwà naa goo pwi aba wâ, na é piwéna
jii ê wâ na é bari. 4Ba êdiri pâ wâ, âna o pwa pwi abari, â nye wà Pwiduée
na é bari diri pâ muru.
§§3:5 Pwi ânuuru—Grec: Pwi apaâjupâra.
*3:8 Â guwà pitêre dèe… Grec: Guwà cibwaa nama gòo pwâranümawà,
pwacèwii na biu, na tàutàwà gooé.
d3:1 Nombres 12.7; Hébéru 4.14, 7.26 e3:5 Nombres 12.7
f3:7 Psaume 95.7–11 g3:8 Exode 17.7; Nombres 20.2–5

Rà tacaio naa namaré,
wà tèpa caa kàwà.
Gée goo pwiri,
â rà côo ê pwina go pwa,
10naa na 40 naja.
Oratôo goorà.
Go inapàpari:
“Rà naa càùrà naa gooò!
Càra caa pitêre dòo†!
11 hGo putàmu naa goorà.
Go ipwataâboro pâ:
O càra mwa caa me
naa na ére aunao,
[ére kâra pinaanapô]
na go jèe ipwabwàti!”Psaume 95.9–

11

Jè cibwaa nama gòo pûrujè
12Êkaa na guwà ipwacôowà, co

tèpa béeò! Ba wiàna guwà wéaari
pâ aunünüma na èpà, â wiàna
tàutàwà na guwà cèikî, â guwà
péa tà pâiti jii wà Pwiduée, pwi a
pawârojè‡. 13Ba ê èpà na jè pwa,
âna é ipa-imwürujè, ma nama gòo
pûrujè, [â é pwa ma jè naa càùjè
naa goo wà Pwiduée]. Êkaa na
guwà ciburà ipagòowà naima, ba
na o càcaa tèepaa mariwà ê pwi-
ibà! Â guwà wàrapwiri diri pâ tòotù.
Ba ê pwi tòotù bèepwiri na é ina
ê Tii Pwicîri, âna nabà, [â càcaa
widàuru]!
14 Jè jèe tèpa bée Kériso, gée

na autapoo goo, na jè cèikî naa
gooé. Â wâdé na jè cipa ba mwü
ê cèikî bèepwiri, tèepaa naa na ê

pwâadèreè [ba na o pwa cè kâjè gée
goo ê pwina tâa têe].
15 iÂ [jè cibwaa ipwanauri ê pwina

jè tàgére] pûra naa na *Tii Pwicîri
pâ:
Wiàna guwà têre
pwâra to kà Pwiduée,
na tòotù bèeni,
â guwà pitêre dèe!
Guwà cibwaa
naa càùwà naa gooé!Psaume 95.7–

8

Càra caa tèepaa naa na aunao
16 jWàilàapà tàpé na ia rà têre ê

pwâra to kà Pwiduée, â na ia rà naa
càùrà naa gooé? Nye wà tèpa jo-
joorojè kaa, na ia é poparà còobé
wà Moosé gée napô *Aigupito! 17 kÂ
nye naa goorà kaa, na ia é putàmu
wà Pwiduée, naa na 40 naja. Nye
wàilà kaa na ia rà pwa na èpà naa
namaré, â rà cau bà imudi naawê.
18Â nye wàilà kaa, na ia é *ip-
wataâboro tàra wà Pwiduée, pâ, o
càra caa tèepaa naa na ê napô, na
ia é jèe pwabwàti ba kàra. 19Â jèe
càra caa tèepaa, naa na aunao [ma
pinaanapô] kà Pwiduée, gée goro
na tàutàra na rà cèikî naa gooé.

4Wà Pwiduée, âna é mara ina
[tà tèpa jojoorojè] pâ, ée mwa

poparà pâ naa na aunao [ma
pinaanapô] na é jèe mara ipwab-
wàti ba kàra. Â ê auina kêe bèep-
wiri, âna é jèe nye coo ba kâjè
nabàni. Êkaa na jè ipwacôoco, ba

†3:10 Grec: Naa na 40 naja. Go putàmu naa goo pwi naneeâboro bèepwiri.
Â go ina pâ: É ipa-imwürurà taaci ê pwâranümarà. Càra caa tâmogòori ê
pâ naigé kôo. Ipaiwà naa na nee tii 15.
‡3:12 Pwi apawârojè—é, Na é wâro.
h3:11 Nombres 14.21–23 i3:15 Hébéru 3.7–8
j3:16 Nombres 14.1–35 k3:17 1 Korénito 10.10

é péa pitèi pàra tàpé gée goojè wà
Pwiduée, ma ina pâ, rà jèe ipâiti¶.
2Ba jèe nye picémara tâjè ê popai

na wâdé [goro ê aunao bèepwiri]
pwacèwiirà. Êco na wàilà, âna ticè
pumara ê popai na rà têre, gée goro
na càra caa tòpi goro cèikî§. 3 l[Â
wàépwiri ê majoroé ma] é ina wà
Pwiduée pâ:
Go putàmu naa goorà.
Go ipwataâboro pâ:
O càra mwa caa me
naa na ére aunao,
[ére kâra pinaanapô]
na go jèe pwabwàti!Psaume 95.11

Tàpiri tâjè pwi aunao bèepwiri
Êco na wàijè na jè cèikî, âna jè

o tòpi ê âji nao ma pinaanapô kà
Pwiduée**, [na é jèe nabwé pwab-
wàti wà Pwiduée, gée na biu]. Ba
êdiri auniimiri kêe goro pâ wakè na
ée mwa pacoo, âna tâbawêe, béaa
kâra pai tòpò kêe ê gòropuu.
4mJè pûra mwara naa na jè ére

gée goro ê *Tii Pwicîri [i pwi ia é pwa
wà Pwiduée naa na autapoo goo].
Ba jèe wii pâ: É nao wà Pwiduée na
bé 7 kâra tòotù, gée na càùru ê pâ
wakè na é pwa.Genèse 2.2 Wàépwiri
pwi bé 7 kâra tòotù kâra nadàpàra
pwapwicîri.

5 nJè wâjué côwâ naa goo i pwi nee
tii, na ina pâ:
O càra mwa caa me
naa na i ére aunao,
[ére kâra pinaanapô]
na go jèe pwabwàti!Psaume 95.11
6 [Na jè pûra pwiri, â jè nye tâ-
mogòori pâ] nye pwa ê aunao [ma
pinaanapô] na ia é pwabwàti wà
Pwiduée. Jèpwi, âna jè jèe côo pâ,
wà tàpé na rà mara tòpi ê popai
goo, âna càra caa tò naa na, ba
càra caa pitêre dèe. 7 oÂ wàépwiri
na é câmuri jè tòotù wà Pwiduée,
[ba na rà o tòpi ê âji pinaanapô
kêe††, wà pàra tèpa âboro]. Â ê pwi
tòotù bèepwiri, âna i pwi tòotù na
ia ina naa na i pwi nee tii wâna ê Tii
Pwicîri. Ba é ina pâ:
Wiàna guwà têre
pwâra to kà Pwiduée,
na tòotù bèeni,
â guwà pitêre dèe‡‡!Psaume 95.7–8

Â ê popai bèepwiri, âna wà ukai
*Davita, na é pinaigé mee, jèe dau
wâme côwâ [kâra ê pai pâra kà tèpa
jojoorojè naa namaré].
8 pÊkaa na jè côo pâ ê aunao [ma

pinaanapô bèepwiri] âna càcaa ê
napô na ia é poparà pâ naawê wà

¶4:1 É péa…ina pâ, rà jèe ipâiti—é, Ba rà péa niimiri wà pàra tàpé gée
goojè pâ, na rà jèe ipwâ.
§4:2 Càra caa tòpi goro cèikî—é, Càcaa tâa goorà ê cèikî kà tàpé na rà
pitêre dèe. Pwiri pai ina wèe pâ, wà Kaléba ma Iosua na ru cèikî naa goo
wà Pwiduée. (Côo Nombres naporomee 13 ma 14.)
**4:3 Jè o tòpi ê âji nao… Grec: Jè o nye too naa na aunao. Jè tòpi i âji
pinaanapô bèepwiri na jè tâa goo Iésu Kériso.
††4:7 Tòpi ê âji pinaanapô—Côo note goo nee tii 3.
‡‡4:7 Â guwà pitêre dèe—Grec: Guwà cibwaa nama gòo pwâranümawà.
l4:3 Psaume 95.11; Hébéru 3.11 m4:4 Genèse 2.2
n4:5 Psaume 95.11 o4:7 Psaume 95.7–8
p4:8 Deutéronome 31.7; Josué 22.4

Iosua¶¶. Ba wiàna wàrapwiri, â pwiri
câé mwa caa ina côwâ cè jè tòotù
wà Pwiduée. 9–10 qÂ gée goo pwiri,
â pwa ê aunao [ma pinaanapô] ba
kâjè tèpa âboro kà Pwiduée. Â, na jè
o too naa na, â jè o mwa bàra nao
jii ê wakè kâjè. Â jè o ipwacèwii wà
Pwiduée, na ia é nao naa na bé 7
tòotù, [gée na càùru pai tòpò kêe ê
gòropuu].
11Wiàna wàrapwiri, â wâdé na

jè ipwadàrapwa ma jè tòpi ê âji
pinaanapô kà Pwiduée. Â jè cibwaa
pwaduwà kà tèpa jojoorojè, [tèpa
*Isaraéla] na ia rà ipwatàu. Ba wà
pwina câé caa pitêre dà Pwiduée,
âna é pâiti§§.

Popai kà Pwiduée âna tàuwa
12 rÊ popai kà Pwiduée*, âna dau

pwa pàtàmee, ba na é wakè goojè.
Ba é pwacèwii ê tàuwa na nye dau
éa kaa ê du piére, ba é tapàgà
tiagoro pâ aupitòobàra ma tiagoro
pâ âraduujè. Ba é gée tiagoro pâ
câbawâdé ma auniimiri na tàbinyiri
nigée na pwâranümajè. Â é [pwa
ma pwéelaa goorà† ma] tèirà.
13Ba nye ticè jè muru, ma âboro,

cèna pâri ma é cârü goo wà
Pwiduée. Ba wàé na é tòpòrà diri, â
é tâmogòori ê âji pai pwa goorà‡. Â
nye wàé kaa na jè o mwa coo araé
ma paari têe diri ê pwina jè pwa.

iésu âna é pwi a-ipa popai
nabibiu kâjè ma pwiduée

(Naporomee 4.14–10.18)

É tâmogòori pai ticè nii kâjè
14 s[Go gére ina tàwà pâ] wà Iésu,

*Pwina naî Pwiduée, âna é pwi a
pwa *ârapwaailò maina kâjè, na é
jèe too naa *napwéretòotù, [ba na
é pwi a-ipa popai nabibiu kâjè ma
wà Pwiduée]. Êkaa na wâdé na jè
tà tâjùru ba mwü ê cèikî kâjè naa
gooé.
15Câé caa pwi a pwa ârapwaailò

na é wâiti jiijè. Ba é tâmogòori bwàti
ê pai ticè nii kâjè, â jèe tacaié, naa
goro diri ê pwina tacaijè goo. (Êco
na wàé, âna câé mu caa pipanuâê,
â câé mu caa pwa na èpà.)
16 tGée goo kaa pwiri, â o câjè caa

piwâ, na jè me na ara Pwiduée, Pwi
Ukai¶, [na é naigé mee wà Iésu]. Ba
jè o mwa tòpi gée gooé ê *pimeaari
imudi kêe. Â ée mwa pitu tâjè,
[wàijè na piticè nii kâjè] â ée mwa
dau pwa na wâdé tâjè, na pàara
kêe.

Pwiduée na é naa têe wakè kêe

5 Napwa naa goo wà pwi a pwa
ârapwaailò maina, âna é pwi

âboro na pitòrigarié, ba na é pwi a-

¶¶4:8 1re phrase—Grec: Ba wiàna é naa tàra aunao wà Iosua… (Iosua—Côo
Apostolo 7.45.)
§§4:11 Dernière phrase—Grec: Ba na o câé caa tûu wà pwi jèpwi.
*4:12 Ê popai kà Pwiduée—Càcaa aupwa tii co. Ba é patùrajè wà Pwiduée,
na rà naigé mee wà tèpa âboro kêe, â na naigé mee ê Tii Pwicîri mwara.
†4:12 Pwa ma pwéelaa—Rà ina mwara wà tèpa ijiao pâ: Papwéelaari.
‡4:13 É tâmogòori ê âji pai pwa goorà—Grec: Â rà nye cau cipàpaa na ara
ê du âraporomee.
¶4:16 Na ara Pwiduée, Pwi Ukai—Grec: Naa goo ê autâa (trône).
q4:9-10 Hébéru 4.4 r4:12 Éféso 6.17; Auinapàpari 1.16, 19.13–15
s4:14 Hébéru 3.1, 10.23 t4:16 Hébéru 10.19

ipa popai nabibiu kà tèpa âboro, ma
wà Pwiduée. Ba é naa tà Pwiduée ê
pâ âraimeai ma *ârapwaailò, ba na
o pwanauri ê pâ èpà kà tèpa âboro.
2Â é [nye ji pwi âboro] pwacèwi-
irà, â é tâmogòori pai ticè nii kâra
pâ âboro. Â é moo naa goorà, ma
meaarirà na rà imwüru, gée goro
pai càcaa tâmogòori kàra. 3 uÂ, na
pàara na é pwa ârapwaailò târa
pwanauri pâ èpà kâra ê Ba, âna é
pwa ârapwaailò ba kêe mwara, gée
goo na é pwi âboro na ticè nii kêe,
pwacèwiirà.
4 vNye ticè cè jè âboro, cèna é

tàpo cimadò gée gooé ma é pwi
a pwa ârapwaailò. Ba pwi wakè na
dau pwamuru naa goo. Â nye wàco
wà Pwiduée na pâriê ma é pitòri-
gari cè pwi âboro, pwacèwii pai pwa
kêe naa goo wà *Arona, [wà pwi
a pâbéaa kà tèpa pwa ârapwaailò
kâjè biu].
5 Ipaiwà naa goo wà Kériso. Ba câé

caa ipwamainaê côwâ. Â nye wà
Pwiduée, na é nama é pwi a pwa
ârapwaailò maina. Ba é ina têe pâ:
Wàéni popai kôo,
na go ina nabà:
Gà pwina naîô,
â go pwi caa'gà.Psaume 2.7

6 wÂ jè pûra mwara [na jè nee *Tii
Pwicîri] na é ina wà Pwiduée pâ:
Gà pwi a pwa ârapwaailò
dàra gòiri awé.
Ipaiwà wâgàu
ma Melkisédek§.Psaume 110.4

É pitêre dèe Kériso â é picâri
7 xNa é bwaa wâro ni gòropuu wà

Iésu, â pwa jè pàara na é i ma
tomara too tà Pwiduée, na é upaé
[jii ê pai bà kêe]**. Â é têre ê pwâra
pwapwicîri kêe wà Pwiduée. Ba wà
Iésu, âna é dau pwi a papwicîriê ma
pitêre dèe.
8É nye Pwina naîê kaa, êco na,

pâri ma é picòo ê pai pitêre dàra,
goro pai picâri kêe. 9Â [é pitêre dàra
tiagoro ê pwâadèreè, â] é jèe tuban-
abwé diri ê wakè kêe††. Â gée goo
kaa pwiri, na ée jèe caa *pwi a pa-
udò diri tàpé na rà pitêre dèe. [Â
é naa tàra ê *âji wâro jaaé.] 10Â é
pacimaê wà Pwiduée, ma é pwi a
pwa ârapwaailò maina pwacèwii wà
Melkisédek.

Pai patêre tèpa cèikî
11Wâru pâ muru na nümoo na

go‡‡ ina tàwà goo [pai ipaiwà Iésu,
ma Melkisédek]. Êco na o câguwà

§5:6 Melkisédek—Wà pwi ukai, ma pwi jè apwa ârapwaailò kâra jè Ba, naa
na pàara kà Abéraama, pwi caa kâra ê Ba Isaraéla. (Côo naporomee 7, ma
Genèse 14.17–24.)
**5:7 1re phrase—é, Pwa pàara na é i ma tomara too tà Pwiduée, ba na
é upaé. Ba pwa pàtàma Pwiduée na é pa-udòjè jii ê pwâra bà. Wà pwi
awii tii bèeni, âna é niimiri ê pwâra pwapwicîri kà Iésu na Gethsémané.
(Côo Mataio 26.36–46.) Pwiri é niimiri mwara pàra pàara na é i na wà Iésu,
pwacèwii gée na càùru pai bà kà wà Lacaro. (Côo Ioane 11.35.)
††5:9 Â…é jèe tubanabwé diri ê wakè kêe—é, É tòpòé wà Pwiduée, ba na
é pwi apwa ârapwaailò maina kêe. Grec: Ûna jèe nama é tâbawêe.
‡‡5:11 Go—Pai pwa kà tèpa âboro béaa, na rà wii pâ: Wàibà; â pai ina wèe
pâ: Wâgo. Côo note goo 2 Korénito 1.6.
u5:3 Lévitique 9.7, 16.6 v5:4 Exode 28.1
w5:6 Psaume 110.4; Hébéru 6.20, 7.1
x5:7 Mataio 26.36–46; Filipi 2.6–8

caa tâmogòori, ba guwà tèpa pwa
ciritàu, â câguwà caa nünüma
bwàti¶¶ [naa goo ê cèikî kâjè].
12 yJèe gòiri [na guwà cèikî, êco na

bwaa dau kîri ê autâmogòori kàwà,
naa goo ê popai kà Pwiduée. Wiàna
guwà jèe cimwü] â pwiri guwà jèe
tèpa pacâmuri pàra tàpé. Êco na
guwà bwaa tèpa câmu, â câguwà
caa pâ dau paé.
Guwà pwacèwii pâ nari èpo na rà

bwaa di. Ba bwaa càra caa pâji ija
ê utimuru cèna gòo. 13–14Â wà pwi
[a cèikî] na é wàrapwiri, âna bwaa
càcaa pâri ma é pinadàrù ê pwina
*tàrù ma ê pwina èpà§§. Êco na wà
pwina é cimwü [naa na cèikî] âna é
tâmogòori pwiri, ba é jèe wârori, â é
jèe picòo. Â pâri ma é tòpi ê utimuru
na gòo.

Jè tòpaé jii pâ pâbéaa
kâra ârapupûra

6 1–2Wâdé na jè tèpa âboro na
jè cimwü naa na cèikî naa goo

Kériso. Jè tòpaé jii pâ pâbéaa kâra
ârapupûra, na ia jè tòpi na jè mara
cèikî:
Ê pai pinünüma ma pai biijè jii pâ
tûâ na èpà, na rà popajè dàra ê
pwâra bà;

Ê pai cèikî naa goo wà Pwiduée;
Ê *piupwaa;
Ê pai tòpò du îjè [naa gò pwi
jè a bwaa âmu cèikî târa
*pwényunyuâariê];

Ê pai o wâro côwâ gée na aubà kâra
diri tèpa âboro;

Ê pitèimuru kà Pwiduée, [târa naa
tàra ê pumara wakè kàra]. (Â
napwa naa goo ê aupitèi kêe, âna
o coo awé.)

Ba diri pâ pwiibà, âna muru na jè
jèe mara picòo béaa. Â càcaa pâri
ma jè picòo côwâ. 3Ba wâdé na
jè pitòpaé, wiâra ê câbawâdé kà
Pwiduée*.
4Dà cèna jè ina naa goo wà tàpé

na rà panuâ bamwara ê cèikî†? [O
dau pwacoé ma rà o mwa jèu bi-
irà.] Ba ia é nama pwéelaa tàra [ê
âjupâra gooé]. Â rà jèe tòpi pâ *aup-
wényunyuâari kêe, name gée *nap-
wéretòotù. Â jèe tâa jaarà ê Nyuâaê
Pwicîri, 5â rà jèe nari gée goo ê
pai wâdé kâra ê popai kà Pwiduée.
Â rà jèe côo mwara ê pàtàmara ê
*Mwaciri kà Pwiduée, na ée mwa
bàra paari, wiàna ée mwa tòpò ê
Mwaciri kêe‡.

¶¶5:11 Ba guwà tèpa pwa ciritàu, â câguwà caa nünüma bwàti—Grec: Ba
guwà jèe kee.
§§5:13-14 Pinadàrù ê pwina tàrù ma ê pwina èpà—é, Tâmogòori ê popai
na tàrù.
*6:3 Pai ina wèe pâ, wâdé na jè pinünüma naa goo pâ muru na wâgòro,
goo ê cèikî kâjè—muru na tâa na Tii Pwicîri, na câjè caa pâji tâmogòori. Â
pinapéaati pàra muru bèepwiri naa na tii bèeni. Ba wâru pâ ucina goo wà
Iésu Kériso, na rà tâa na Aamwari Béaa.
†6:4 Tàpé na rà panuâ bamwara ê cèikî—Nee tii 4–8, âna pwiri popai goo
wà tàpé na rà tèpa acèikî béaa, êco na rà naaco ê cèikî kàra. É, pwiri popai
goo wà tàpé na rà tâa jaa wà tèpa cèikî, â rà tâmogòori ê âjupâra, â rà côo
pâ muru na wâdé na é pwa wà Pwiduée, êco na rà tétâjii.
‡6:5 Ê pàtàmara ê Mwaciri kà Pwiduée… Grec: Ê pàtàmara ê pàara na o
mwa me.
y5:12 1 Korénito 3.1–3

6 zÂ wiàna rà tétâjii diri pâ pwiibà,
â rà nye dau pitubaèpà tàra côwâ¶.
Â o dau pwacoé ma o nümarà na
rà pinünüma ma wâjué côwâ. Ba
pwacèwii na rà gére tanamiri côwâ
wà *Pwina naî Pwiduée naa goro
*satauro, ma tubakamuê, na ara
tèpa âboro diri.
7 [Wà tàpé na wàrapwiri, âna rà

pwacèwii ê napuu na èpà.] Napwa
naa goo ê napuu na wâdé, âna é
tòpi bwàti ê popaa, â é nama cipu
ê utimuru kà tèpa wakè wèe. Â é
pwényunyuâari ê napuu bèepwiri
wà Pwiduée. 8 aÊco na ê napuu na
é nama cipu co pâ upwâra na pwa
daaé, ma murumwatò na èpà, âna
ticèmuru naa goo. Â é péa tojii ê
napuu bèepwiri wà Pwiduée, ma cîri
tâjii.

Guwà tà cimwü tia pwâadèreè
9Napwa wâguwà, co tèpa âji

béeò, âna go dau cèikî naa goowà.
Ba go niimiri pâ, guwà tàgére tâa na
ê âji naigé, â guwà tàgére pâra dàra
ê pai udò kàwà§ [naa na *âji wâro].
10 bBa wà Pwiduée, âna é *tàrù, â
câé caa imwüru ê pimeaari kàwà ba
kêe, ma tèpa âboro kêe. Ba guwà
nye dau pitu tàra, â guwà bwaa nye
tàgére ci naa goo nabà.
11Â o dau wâdé tôo, na guwà tà

bura ma gòo, [naa na ê pimeaari

kàwà bèepwiri] tiagoro pwâadèreè.
Â guwà o mwa tòpi diri ê câmawà
na wâdé, na guwà tapacîri. 12Â o
câguwà caa pâ nau tèpa tàpilée!
Wâdé na guwà ipwacèwii tàpé na
ia rà cèikî ba gòo. Ba rà pidàp-
wicâarirà, tiagoro na é naa tàra i
pumara wakè kàra wà Pwiduée, na
ia é mara ina tàra.

É pacoo auinabéaa wà Pwiduée
13–14 cBiu, âna é *ipwataâboro**

wà Pwiduée tà *Abéraama, pwi
jojoorojè, â é ina pâ: Go o nye
dau pwényunyuâarigà. Â go
nama rà dau wâru awé tèpa
gòobàragà.Genèse 22.17 15Â wà
Abéraama, âna é pidàpwicâariê,
ba na é tapacîri ê auinabéaa kà
Pwiduée. Â gée goo kaa pwiri, â
nye po cau coo diri têe.
16Naa jaajè tèpa âboro, âna

wiàna nümajè na jè paari tà pàra
tàpé pâ, jè ina ê pwina âjupâra, â jè
ipwataâboro naa na nee pwi âboro
na dau pwamuru naa gooé jiijè. Â,
naa wàrapwiri, â jèe pacoo diri ê
pwâra pikòi nabibiu kàra, â rà târi
pwârà.
17 Ipaiwà naa goo wà Pwiduée.

Ba ûna é ina pâ ée mwa
pwényunyuâari pâ âboro, â é nye
ipwataâboro naa goo, ba na é
*paâjupâra tàra ê pwina é ina.

¶6:6 Rà nye dau pitubaèpà tàra côwâ—Grec: Tàra côwâ. Ê pâ popai-bà,
âna rà tâa gòobàra pâ popai rà tanamiri côwâ wà Pwina naî Pwiduée, â
pwiri pai ina wèe pâ: Goro du îrà.
§6:9 Guwà tàgére tâa na ê âji naigé… é, Tâa tàwà ê pâ muru na dau wâdé
{jii pwiri}, na rà o pame ê pai udò kàwà.
**6:13-14 É ipwataâboro—Grec: É ipwataâboro naa na nee, wàé côwâ
{Pwiduée}, ba càcaa pâri ma é ipwataâboro naa na nee pwi jèpwi na é
maina jiié. (Côo nee tii 16.)
z6:6 Mataio 12.31; Hébéru 10.26–27; 1 Ioane 5.16
a6:8 Genèse 3.17–18 b6:10 Hébéru 10.32–34
c6:13-14 Genèse 22.16–17

Êkaa na rà tâmogòori pâ, rà o nye
tòpi ê pwina é jèe ina, â o câé caa
pitòotéri auina kêe.
18 d[Ba jè tâmogòori pâ, wiàna é

ina pâ ée mwa pwa cè jè muru wà
Pwiduée, â o câé caa pwâ. Â wiàna
é ipwataâboro naa goo, â ée nye
pacoo.] Wàépwiri du ârailu muru na
càcaa gù, â wàépwiri ê bépagòojè,
na jè jèe uru naa jaaé. Â pwa nii ma
gòo kâjè, ma jè cipa ba mwü ê auin-
abéaa kêe tâjè, na jè tapacîri goro
cèikî.
19–20 eÊ auwâari kâjè bèepwiri,

âna é pwacèwii ê pàiri jinu na gòo,
na é cipa bamwü ê pwâranümajè. Â
èrà bwàti na ére na dau pwicîri naa
napwéretòotù. Ba wà Iésu, âna é jèe
tàpiri ê pé ciità maina na é târiwâri
ê ére bèepwiri††, â é mara pâbéaa
kâjè, ba na é tò naawê, ba [na é
pwi a-ipa popai nabibiu] kâjè [ma
wà Pwiduée]. Ba nye wàé kaa na
é jèe pwi a pwa *ârapwaailò maina
kâjè, na é pwacèwii ukai Melkisédek
biu‡‡. Â ée mwa wàrapwiri wà Iésu
dàra gòiri awé.

Melkisédek âna é
ânuu Iésu Kériso

Wàilàapà Melkisédek?

7 fNapwa naa goo wà Melkisédek,
âna é pwi ukai naa na ville

Salem, na pàara biu. É pwi a pwa
*ârapwaailò kà Pwiduée kâjè—pwi

Pwiduée, na é dau imaina awé.
Â wà Melkisédek, âna ipitiru ma
wà *Abéraama [pwi jojoorojè] na
é wâjué me côwâ gée na auipaa
wà Abéraama. Ba é piétò jii pàra
ukai na rà wâru. Ûna ipitiru, â
é *pwényunyuâariê wà Melkisédek.
2Â wà Abéraama, âna é naa têe ê
âraimeai gée goro ê pwina é tòpi
naa na pai paa kêe¶¶.
[Guwà naa nümawà cai naa goo]

ê nee Melkisédek. Ba ê pai ina wèe,
âna ‘pwi ukai na é *tàrù’. Â ê pai ina
wàra napô Salem, âna ‘pinaanapô’.
Êkaa na é pwi ukai kâra pinaanapô
mwara. 3 [Càcaa wâru pâ popai
gooé naa na *Tii Pwicîri. Ba]:
Càcaa ina tâjè
cè du nyaa ma caa kêe,
ma cè tèpa jojooroé.
Â càcaa tâmogòo
cè pai pitèpaé,
ma cè pai bà kêe.
É pwi ucina goo
Pwina naî Pwiduée.
É pwi a pwa ârapwaailò
dàra gòiri awé.
4Guwà jèe côo cai ê pai maina kà
pwini Melkisédek! Ba wà Abéraama,
âna é pwi jojoorojè na dau pwamuru
naa gooé. Êco na é nye tòpò na
ara Melkisédek ê âraimeai kêe, âna
caapwi ére gée goo ê 10 gée na ê
pwina é tòpi naa na pai paa kêe.
5 gÂ wàépwiri pwi jéûê na é pitûâri
wà *Moosé naa na ê Naèà kêe,

††6:19-20 3e phrase—Ûna é wàrapwiri wà Iésu, â é ipwacèwii pwi apwa
ârapwaailò maina naa na Wâra pwapwicîri kà tèpa Juif, na é tòpò naawê ê
ârapwaailò bépwanauri pâ èpà kâra Ba.
‡‡6:19-20 É pwacèwii ukai Melkisédek biu—Côo naporomee 7.
¶¶7:2 Ê pwina é tòpi naa na pai paa kêe—Grec: Caapwi ére gée goro 10
(la dîme), gée goro ê butin. Butin—Rà ina mwara wà tèpa ijiao pâ: Ârapaa
(êre paa).
d6:18 Nombres 23.19 e6:19-20 Lévitique 16.2–3
f7:1 Genèse 14.17–20 g7:5 Nombres 18.21

ba na o mwato kà tèpa pwa ârap-
waailò. Ê naèà bèepwiri, âna kâjè,
tèpa gòobàra Abéraama. Â ê pwina
jè naa, âna jè naa tà tèpa jènerejè
mwara, wà tèpa a pwa ârapwaailò
kâjè gée na wâao kà Lévi§§.
6–7Â napwa naa goo wà Melk-

isédek, âna câé caa pwi âboro gée
na wâao kà Lévi. Êco na é nye tòpi jii
wà Abéraama, caapwi ére gée goo
ê 10.
Jèpwi mwara: Wà Abéraama, âna

[é pwi âboro imaina, ba] ia é *ip-
wataâboro têe wà Pwiduée*. Â jè tâ-
mogòori pâ, wà pwi âboro imaina,
âna é pwényunyuâari wà pwi âboro
kîri. Êco na [jè pûra pâ] nye wà
Melkisédek, na ia é pwényunyuâari
wà Abéraama.
8–9 Jèpwi mwara: Napwa naa goo

wà tèpa pwa ârapwaailò kâjè—wà
tèpa gòobàra Lévi—âna rà tòpi ê
âraimeai na wàrapwiri. Êco na rà
tèpa âboro, na rà o nye capai bà
pwacèwiijè. Napwa wà Melkisédek,
âna ina gooé pâ, pwi âboro na é nye
tà wâro awé.
Ûna é naa tà Melkisédek i

âraimeai kêe wà Abéraama, âna
pwacèwii na rà cau wàrapwiri têe,
wà diri tèpa gòobàra Lévi†. [Ba wà
Abéraama, âna é pwi jojoororà
diri.] 10Ba wiàna wà Lévi [pwi caa

kàra] âna càcaa pâji pitèpaé, âna
pwacèwii na é tâa na ê naii pwi
jojooroé Abéraama, na ia é naa i
âraimeai kêe tà wà Melkisédek.

Tòotéri pai pwa ârapwaailò béaa
11 [Jè tàpo côo cai] ê pai pwa

ârapwaailò. [Ba jè tâmogòori pâ]
nye êkaa é pwi pàara ê Naèà [kà
Moosé]. Â nye wà [*Arona, ma] wà
tàpé gée na wâao kà Lévi na rà
tèpa pwa ârapwaailò kâjè. Êco na
jè côo pâ, ê pai pwa ârapwaailò
bèepwiri, âna jèe câé mu caa pa-
coo bwàti ê câbawâdé kà Pwiduée‡.
Ba wiàna wàrapwiri, â [wà Pwiduée,
âna] pwiri câé caa panuâ medarijè
pwi jè a pwa ârapwaailò maina, na
ité jiirà, â na é pwacèwii wà Melk-
isédek. 12Â wiàna é tèepaa wà pwi
jè a pwa ârapwaailò maina na bwaa
âmuê ê pai pwa ârapwaailò kêe, â
wâdé na tòotéri mwara ê naèà.
13–14 hGuwà côo bwàti, pâ, na go

gére patùrawà [goo wà Melkisédek,
âna] go pwa ucina goo wà Pwi Ukai
kâjè, Iésu Kériso, na é té gée goo
ê wâao kà *Juda, â càcaa wâao kà
Lévi. Â nye ticè âboro gée na wâao
kêe, na é mu pwi a pwa ârapwaailò.
Ba ticè tàrù kàra ma rà wàrapwiri,
naa na Naèà kà Moosé.

§§7:5 Popai tà tèpa cèikî na rà tèpa Juif mwara. Grec: Wiâra ê Naèà, âna
pwa tàrù kà tèpa naî Lévi, ma rà tèpa pwa ârapwaailò mwara, ma rà tòpi
caapwi ére gée goro ê 10, gée goo ê pwina tâa tà tèpa âboro kâra Ba
Isaraéla, pai ina wèe pâ, tèpa jènererà. Êco na, wàilà mwara, âna rà tèpa
gòobàra Abéraama.
*7:6-7 Ba ia é ipwataâboro têe wà Pwiduée—Na ia é tòpi ê auinabéaa
(promesse) kà Pwiduée.
†7:8-9 Pwacèwii na rà cau wàrapwiri têe, wà diri tèpa gòobàra Lévi—Grec:
Wà Lévi na é naa têe.
‡7:11 Jèe câé mu caa pacoo…ê câbawâdé kà Pwiduée. Grec: Câé caa
pame pai tâbawêe {kâjè}.
h7:13-14 Ésaïe 11.1; Mataio 2.6; Auinapàpari 5.5



Hébéru 7:15 537 Hébéru 7:26

É piwéna wà Iésu Kériso
15Guwà jèe côo pâ, wà pwi a pwa

ârapwaailò kâjè, [wà Iésu Kériso]
âna é ité [jii pàra tèpa pwa ârap-
waailò wiâra ê Naèà kà Moosé]. Â
guwà mwa bàra tâmogòori, wiàna
jè ina pâ, é nye pwacèwii Melk-
isédek. 16Ba càcaa pacimaê, gée
goo cè pai té kêe gée na cè jè
wâao¶. Â nye gée goo co ê pàtà-
mara ê wâro kêe, na o dàra gòiri
awé. 17Ba jè jèe côo pâ jèe wii naa
na Tii Pwicîri gooé pâ:
Gà pwi a pwa ârapwaailò
dàra gòiri awé.
Ipaiwà wâgàu
ma Melkisédek.Psaume 110.4
18Wàépwiri na nama tiàu ê Naèà kà
Moosé [naa goojè]. Ba ticè nii kâra
ê Naèà, ma é pacoo [ê câbawâdé
kà Pwiduée]. 19 iBa càcaa pâri ma é
nama jè tâbawêe [ma tàrù na ara
Pwiduée]. Â nabà, âna é naa tâjè ê
naigé pâ naa jaaé, na dau wâdé jii
ê naèà, [goro ê *auipwataâboro kêe
tâjè na bwaa âmuê]§. Â jè tapacîri
goro cèikî [ê pai coo wèe].

É tâa dàra gòiri awé
20–21 jJèpwi mwara: Ûna é pitòri-

gari Kériso wà Pwiduée, â é ip-
wataâboro pâ, na éemwa pwi a pwa
ârapwaailò kêe dàra gòiri awé. Â
câé mu caa wàrapwiri naa goo pàra

tèpa pwa ârapwaailò. Ba wàéni ê
pwina é ina:
É jèe ipwataâboro
wà Pwi Ukai.
É jèe ina tâgà:
“Gà pwi a pwa ârapwaailò
dàra gòiri awé!”
O câé mwa caa
pitòotéri côwâ
autòpò kêe.Psaume 110.4
22 kGée goo kaa pwiri, â wà
Iésu, âna é jèe pwi câmu** kâra
auipwataâboro na é pwa tâjè wà
Pwiduée, êna é dau wâdé jii ê naèà.
23 Jèpwi mwara, âna wà [Iésu, âna

é piwéna jii] tèpa pwa ârapwaailò
béaa. [Ba wàé, âna é nye caapwi
co, â wàilà] âna rà nye dau wâru.
Ba wiàna é bà wà pwi jèpwi, â é
tòotérié wà pwi a pwicò kêe. 24Â
o nye ticè âboro cèna o tòotéri wà
Iésu, ba é nye tâa dàra gòiri awé.
25 lÂ, na wàrapwiri, â pâri ma é pa-
udò tàpé na rà medari Pwiduée naa
na nee, [ma naa tàra ê wâro jaaé]
dàra gòiri. Ba é *wâro dàra gòiri awé
wà Iésu, â é nye tà ciburà pwap-
wicîri ba kàra.

É pwicîri ma tâbawêe
26Nye ticè cè jè âboro cèna pâriê

ma é pwi a pwa ârapwaailò maina
kâjè, [ma pwi a-ipa popai kâjè na
ara wà Pwiduée] wàco Iésu. Ba
é pwicîri, â nye ticè èpà gooé,
â wâdé tà Pwiduée wàé. Â wà

¶7:16 Gée goo cè pai té kêe… Grec: Majoroé cè jè naèà na é me gée goo
ê naiiri âboro. Pwiri pai ina wèe mwara pâ, gée goo pâ naèà kà tèpa âboro,
é, gée goo ê pwina jè côo goro du âraporomeejè.
§7:19 Goro ê auipwataâboro kêe tâjè… Ê pâ popai bèepwiri, âna rà me
gée na nee tii 22.
**7:22 Wà Iésu, âna é jèe pwi câmu—Ba gée gooé, â jè tâmogòori pâ wà
Pwiduée, âna ée mwa pacoo ê auipwataâboro kêe.
i7:19 Hébéru 9.9 j7:20-21 Hébéru 5.6 k7:22 Hébéru 8.6, 12.24
l7:25 Roma 8.34



Hébéru 7:27 538 Hébéru 8:8

Pwiduée, âna é jèe nama é pitâiti
jii tàpé na rà pwa na èpà. Ba é
jèe dàgòtùé, naa na ére na wâdòiti
kâra *napwéretòotù [ba na o dau
pwamainaê].
27mWà Iésu, âna câé caa

pwacèwii pàra tèpa pwa
ârapwaailò, na rà pwa ârapwaailò
diri pâ tòotù, târa pâ èpà kàra
côwâ, bau ê pâ èpà kâra ê Ba. Ba
é nye wacaapwi pwa ârapwaailò
dàra gòiri awé, na ia é pipanuâê,
ma bà [naa goro *satauro].
28Wà tèpa pwa ârapwaailò na

pacimarà goro ê Naèà kà Moosé,
âna rà tèpa âboro na ticè nii kàra
[pwacèwiijè]. Â wà Pwiduée, âna
[é tòotéri ê Naèà] goro ê auip-
wataâboro kêe. Â é pacima Pwina
naîê, na é tâbawêe, [ba na é jèe nye
pacoo diri] dàra gòiri awé.

É pwi a pwa ârapwaailò
maina kâjè wà Iésu Kériso

8Wàéni êre ê pwina go ina: Pwa
pwi a pwa ârapwaailò maina

kâjè, naa napwéretòotù, [ma pwi a-
ipa popai kâjè] na ara wà Pwiduée.
Â wà Pwiduée, na é dau pwényuâa
ma dau pwa pàtàmee, âna é nama é
tâaboo naa gòro âji îê [ba na é pitûâ
kâra diri pâ muru]. 2Â ê ére na dau
pwicîri, na é tâa wê, âna nye âji wâ
târa pwapwicîri. Ba muru pacima kà
Pwiduée, â càcaa muru pwa kâra
âboro††.
3–4Pwa ê âraimeai na é tòpò, ba

wàépwiri wakè kà tèpa pwa ârap-
waailò naaniboo gòropuu. Â wiàna

é bwaa tàgére tâa ni gòropuu wà
Kériso, â pwiri càcaa pâri ma é
pwi a pwa ârapwaailò. Ba pwa
pàra tàpé, ni gòropuu, na rà tèpa
pwa ârapwaailò wiâra ê *Naèà kà
Moosé. Â wakè kàra, âna na rà pwa
ârapwaailò ma tòpò pâ âraimeai.
5 nÊco na, diri ê pâ pwiibà, âna
nye po câmu kâra ma ânuuru ê
âji wâra pwapwicîri na wânidò nap-
wéretòotù. Ba, na ia é pipwabwàtié
wà Moosé, ba na é pacima ê wâra
pwapwicîri pwa goro imwaano, âna
é pitûâri têe wà Pwiduée pâ: Gà o
pwa diri ê pâ muru, wiâra ê câmu
na go jèe paari tâgà, naanidò gòro-
jaa.Exode 25.40
6 oBa wakè bèepwiri na ia é naa

tà Kériso wà Pwiduée, âna nye dau
piwéna awé, [jii ê pai pwa ârap-
waailò wiâra ê Naèà kà Moosé]. Ba
wà Kériso, âna é pwi a pame tâjè ê
*auipwataâboro [na bwaa âmuê, na
é pwa tâjè wà Pwiduée]. Â ê auip-
wataâboro bèepwiri, âna nye dau
pwényuâa kaa jii ê Naèà. Â ée mwa
pame tâjè pâ aupwényunyuâari na
dau wâdé awé.

Auipwataâboro na bwaa âmuê
7 [Biu, âna wà Pwiduée, âna é *ip-

wataâboro târa ê Ba kêe *Isaraéla,
goro ê Naèà kà Moosé.] Â wiàna
ê auipwataâboro bèepwiri, âna é
jèe pacoo ê auniimiri kà Pwiduée, â
pwiri câé caa tòpò côwâ cè béârailu
wèe‡‡. 8 pÊco na [càcaa tâbawêe
ê auipwataâboro béaa, ba] é pin-

††8:2 Grec: É pwi ênawéna kà tèpa muru na pwicîri bau ê wâra pwapwicîri
pwa goro imwaano, na é pacima wà Pwiduée, â càcaa âboro.
‡‡8:7 Grec: Wiàna wâdé bwàti i auipwataâboro béaa, â pwiri càcaa pâri
ma mudàra côwâ cè jèpwi.
m7:27 Hébéru 5.3 n8:5 Exode 25.40; Kolosé 2.17; Hébéru 9.23
o8:6 Hébéru 7.22 p8:8 Jérémie 31.31–34

abaèpà ê Ba kêe wà Pwiduée, na é
ina pâ:
O tèepaa ê pàara,
na o bwaa âmuê.
Bà mwa pitêrebà
bau wâao Isaraéla
ma wâao *Juda.
Bà mwa tòpò côwâ
cè auipwataâboro
na bwaa âmuê.
9 Ia bà ipwataâboro
ma tèpa caa kàra.
Ia go pacòobérà
gée napô *Aigupito.
[Go poparà còobé,
ba na rà udò.]
Bà tâaboo naima,
na pwi tòotù-bà,
â bà ipwataâboro.
Â càra caa pitêre dàra.
Rà ipwanauri ê popai.
Â go naa càùo tàra.
Go panuârà pâ jiio!
Â o càcaa ipaiwà
10ê auipwataâboro
na bwaa âmuê,
na bu mwa pwa,
wàibu ma Isaraéla,
tèpa âboro kôo.
Go mwa tòpò naèà kôo
naa nanaarà.
Go mwa wii popai kôo
naa na pwâranümarà.
Â go mwa Pwiduée kàra,
â o mwa wàilà pwi Ba kôo.
[Wàépwiri kaa
auipwataâboro
na bu mwa pwa.]
11Rà o cau tâmogòorio
diri pâ âboro;
O càcaa pâri
ma rà pacâmuri

pwi béerà gooò.
O ticè na é pamogòori
pwi jènereê
ba na é côoinaô.
[Ba go o mwa wâjaarà.]
Rà o mwa tâa jaao
wà tàpé na rà kîri.
Rà o mwa medario
wà tàpé na rà maina.
12Go o mwa tipirà
jii ê pâ tojii kàra.
Go o mwa pwanaurirà
goro ê pâ èpà kàra.
O câgo mwa caa niimiri
ê pâ càrarà na èpà.Jérémie 31.31–

34
[Wàépwiri ê auipwataâboro, na é
pwa ba kâjè wà Pwiduée.] 13Ûna
é ina gooé pâ, pwi muru na bwaa
âmuê, âna pai ina wèe pâ, jèe dòroé
ê auipwataâboro béaa. Ba jèe muru
na jèe gòiri, â o jèe tiàué awé.

Càcaa pâri pâ ârapwaailò béaa
târa ma pwanauri pâ èpà

Pai pwa goo du êre pwicîri

9 qÊ *auipwataâboro béaa, [âna
wii naa na *Naèà kà Moosé].

Â wâna pwi naèà-bà, âna pitûâri
tà tèpa âboro ê pai pwapwicîri
kàra, ma ê ére pwicîri kàra, naani
gòropuu.
2–3 rBa rà pwabwàti ê wâ

imwaano, ba naa wâra pwapwicîri.
Â ârailu du naditàrawâ na—‘ê
ére na pwicîri’, ma ‘ê ére na
dau pwicîri’. Â ê pwi naditàrawâ
bèepwiri, âna târiwâri goro pé ciità.
Â wâna i ére na pwicîri, âna pwa
ê taapà, bau ê wâra ânye, bau ê
poloa na naa tà Pwiduée. 4 sÂ pwa i

q9:1 Exode 25.23–40, 26.1–30
r9:2-3 Exode 26.31–33 s9:4 Exode 16.33, 25.10–16, 30.1–6; Nombres
17.23–26; Deutéronome 10.3–5

béreca¶¶ na târamiri goro mwani
mii, âna rà mu cîri naawê ê encens
[pâ dà na ûrea]. Wâna ére na dau
pwicîri, âna pwa mwara i wâra
pipwataâboro, na pwa goro mwani
mii. Â wâna i wâra pipwataâboro,
âna pwa [âracié muru na dau
pwicîri]:
I noo kâra poloa manne§§ [gée nap-
wéretòotù] wâna jè pé wârado
goro mwani mii;

I tâjò kà *Arona*, na ia é mu;
I du atü na wii naa gò i 10 Naèà kâra
auipwataâboro béaa.

5–6 tuNapwa naa goo i târa i wâra
pipwataâboro, âna wê kaa na ia rà
mu *upwaa goro ê domii kâra macii,
târa pwanauri pâ èpà kâra ê Ba. Â ru
tâdòiti kâra i têe, i du ârailu ânuuru
*angela† [na pwa goro mwani mii].
Ba ru câmu kâra pai tâa kà Pwiduée,
naa na pai muugère kêe. Â ê itooru,
âna cajipi i têe.

Wakè kà pwi a pwa ârapwaailò
Wàépwiri pai pwa goo pâ muru,

naa na *wâra pwapwicîri pwa goro
imwaano. Dau wâru pàra popai
mwara, na pâri ma jè ina naa goo

diri ê pâ pwiibà, êco na wâdé na jè
paé.
Napwa naa goo tèpa pwa *âra-

pwaailò, âna rà mu tò naa na ére
pwicîri, na diri pâ tòotù, ba na rà
pwa ê wakè kàra. 7 vÂ wàco pwi
a pwa ârapwaailò maina, âna pwa
tàrù kêe, ma é tò naa na béârailu
kâra ére wâ, [i ére na dau pwicîri].
Â é wacaapwi too naawê, naa na
caapwi naja. Â é pame ê domii kâra
macii, na é tòpò, ba na âraimeai
tà Pwiduée. Ê domii bèepwiri, âna
ârapwaailò bépwanauri pâ èpà—pâ
èpà kêe, bau diri pâ èpà na rà pwa
wà tèpa jènereê, naa na pai càcaa
tâmogòori kàra.
8 [Êdiri pâ pwiibà, âna nye po

târa ipwacèwii tâjè.] Ba ê Nyuâaê
Pwicîri, âna ée mwa paari tâjè ê pai
ina wèe. Wàéni: Càcaa pâri ma jè tò
naa na ére na dau pwicîri [wânidò
napwéretòotù] gée goro ê pai pwa
ârapwaailò, naa na wâ imwaano
[naani gòropuu]‡.
9 wBa jè côo pâ, na pwi pàara

nabà, âna wâru pâ uràpâra ma
ârapwaailò, na rà naa tà Pwiduée
wà tèpa âboro. Êco na càcaa pâri
diri pâ pwiibà, ma nama *tàrù ê

¶¶9:4 Béreca—Ére na cîri ê encens naawê, ba na âraimeai tà Pwiduée.
(Côo Luka 1.10.) Jè pûra na Exode naporomee 30 pâ, i béreca, âna é tâa
na ére na pwicîri. Êco na é ina wà pwina é wii tii tà tèpa Hébéru pâ é tâa
târa i ére na dau pwicîri. Ba ê wakè kâra béreca, âna pâra naa goo ê wakè
na pwa naa na ére na dau pwicîri.
§§9:4 Manne—Wà Pwiduée, âna é pa-ija ê Ba kêe Isaraéla naa namaré
goro manne, pé utimuru me gée napwéretòotù, na pwacèwii ê nyi nara
mwünyaté.
*9:4 Tâjò kà Arona—Wà Pwiduée, âna é nama é pa tâjò kêe wà Arona, ba
na é pwa pâ wakè goro pàtàma Pwiduée. (Côo Exode naporomee 30.)
†9:5-6 Angela—Grec: Chérubin. (Côo Exode naporomee 25, ma Ézékiel
naporomee 10.)
‡9:8 Gée goro ê pai pwa ârapwaailò, naa na wâ imwaano… Grec: Na é
bwaa tâa ê wâ imwaano. Ucina goro pai pwapwicîri kà tèpa Juif.
t9:5-6 Exode 25.18–22; Ézékiel 10.12–15 u9:5-6 Nombres 18.2–6
v9:7 Lévitique 16.2–34 w9:9 Hébéru 10.1–2

pwâranümarà na araé¶. 10Ba ê
pwapwicîri bèepwiri bau diri pâ
naèà kêe, goro utimuru, ma wâdo,
ma pai *pinuwarà, âna muru târa
naiijè tèpa âboro. [Â càcaa pâri ma
é tigée goro ê pwâranümara âboro.]
Â é pâra co tiagoro na é tòpò ê âji
pai pwa wèe wà Pwiduée.

Tâbawêe ârapwaailò kà Kériso
11Napwa naa goo wà Kériso, âna

é jèe pwi a pwa ârapwaailò maina
kâjè, na é pame tâjè diri pâ aup-
wényunyuâari na jè tàgére wârori§.
É jèe tòme naa na wâra pwap-
wicîri na wânidò napwéretòotù**, na
é piwéna ma tâbawêe. Ba càcaa
pwa goro na-araraîri âboro, â cà-
caa muru gée na gòropuu bèeni.
12Â é wacaapwi tò dàra gòiri naa
na ére na dau pwicîri. Â é pame
ê domii naawê, [ba na ârapwaailò
bépwanauri pâ èpà]. Êco na càcaa
domii kâra nani ma paaci, â nye ê
âji domii kêe [na joro na ia é pi-
panuâê, ba na é pwi ârapwaailò]. Â,
na wàrapwiri, â é tipi tèpa âboro jii
pâ èpà kàra, dàra gòiri awé.
13 xWiâra pâ naèà kâra pwapwicîri

béaa, [â wâru pâ muru] na rà ‘miiri’
goo wà tèpa âboro. Â wâru pâ ârap-
waailò ma pwâra pwapwicîri târa
ma cèitiri èpà kàra. Â rà mu *piup-

waarà goro ê domii kâra nani, ma ê
domii kâra paaci, ma ê dàuru nari
paaci ilàri na jèe tòo naa na ânye††.
14 yÊco na ê domii kà Kériso, âna

dau pwa pàtàmee awé kaa jii pwiri!
Ba é cèitiri èpà gée na ê pwâranü-
majè dàra gòiri awé‡‡! Â é tipijè jii
ê pâ tûâ na èpà na rà popajè dàra
ê pwâra bà! Ba é jèe pipanuâê wà
Kériso, ba na é pwi ârapwaailò na
tâbawêe, na ticè tòri ma èpà gooé.
Â gée goo kaa pwiri, â o ticè na ée
mwa caa pitòtijè goo ê *pwâratùra-
nigée-goojè. Â pâri ma jè coo ara
wà Pwiduée, wà pwi a-ipawârojè¶¶,
ba na jè pwamainaê ma piênawéna
kêe.
15Ê pai bà kà Kériso, âna é tipijè

jii ê pâ èpà na jè pwa, na jè wâro
na aranara ê auipwataâboro béaa.
Â é tòpò ê auipwataâboro na bwaa
âmuê. Â wà diri tàpé na é jèe todàra
wà Pwiduée, âna rà o cau tòpi diri pâ
aupwényunyuâari na ia é mara ina
béaa. Â o tâa tàra pâ aupwényun-
yuâari bèepwiri dàra gòiri awé.

Auipwataâboro goro domii
16–17Napwa naa goo [ê jè auip-

wataâboro, âna é pwacèwii] ê tii
na é wii wà pwi âboro béaa kâra
pai bà kêe. Ba é wii pâ nee diri

¶9:9 Tàrù ê pwâranümarà na araé—Grec: Tâbawêe ê pwâratùra-nigée-
goorà (conscience).
§9:11 Na jè tàgére wârori—é, Na jè o mwa wârori.
**9:11 Na wânidò napwéretòotù—Grec: Na pwa goro imwaano.
††9:13 Grec: …{Rà popa} ê domii kâra pâ nani ma paaci, bau ê dàuru nari
paaci ilàri, ba na rà piupwaa tàpé na rà ‘miiri’, ba na…rà cèitiri èpà kâra
naiiri âboro…
‡‡9:14 Ê pwâranümajè dàra gòiri awé—é, Goo ê Nyuâaê Pwicîri na é tâa
dàra gòiri awé. Grec: Goro ê nyuâa na é dàra gòiri awé.
¶¶9:14 Pwi a-ipawârojè—é, Na é wâro. (Wà Pwiduée na é wâro.)
x9:13 Lévitique 16.15–16; Nombres 19.9,17–19; Hébéru 10.4
y9:14 1 Pétéru 1.18–19

tàpé na rà o tòpi ê pâ wâdé kêe§§.
Êco na bwaa câé caa pâji coo ê tii
bèepwiri, wiàna bwaa câé caa pâji
bà wà pwi a wii wèe. [Â nye ticè
âboro na tòpi êkêe gée goo pâ wâdé
kêe.] 18Â ipaiwà naa goo ê auip-
wataâboro béaa. Ba tòpò co goro
pai joro wàra ê domii [kâra ê macii
na tétàmwereê].
19 zBa ûna é jèe inapàpari diri pâ

naèà târa ê Ba wà Moosé, â é popa
domii kâra pâ nari paaci ma nani, na
biinaimari bau ê jawé. Â é naaboo
naa na ê na ûdòro upwâra hysope
na pii goro wàramutô na mii. Â é
upwaa i Tii goro Naèà. Â é wàrap-
wiri naa gò pâ âboro diri. Â é in-
apàpari tàra pâ: 20Wàéni ê domii
bépaâjupâra*ê auipwataâboro, na ê
pwa wà Pwiduée ba kàwà, â wâdé
na guwà pâra naa goo.Exode 24.8
21 aÂ é upwaa goro domii i wâra
pwapwicîri pwa goro imwaano, ma
êdiri pâ muru pwicîri na tâa na.
22 bÊkaa na, wiâra ê Naèà, â nye

êco ê domii na pâri ma é nama
wâdé† pâ muru na ara Pwiduée. Â
rà pwâco ê pâ muru [naa na Naèà]
na càcaa wàrapwiri. Â nye ticè pai
pwanauri wàra pâ èpà, wiàna càcaa
joro ê domii.

É paarijè tà Pwiduée
23 cJè jèe côo pâ, ê wâra pwap-

wicîri pwa goro imwaano, bau ê
pwina tâa na, âna wâdé na ara
Pwiduée. Ba wâdé goro ê domii kâra
pâ macii. Êco na pâ muru bèep-
wiri, âna nye po câmu kâra co ê
pâ muru na piwéna, na wânidò nap-

wéretòotù. Â târa pâ pwi bèepwiri,
âna o wâdé co ê ârapwaailò na dau
piwéna. [Ba càcaa pâri ê domii kâra
pâ macii ma câtùra ê èpà.]
24Wà Kériso, âna é tò naa na

ê wâra pwapwicîri na wânidò nap-
wéretòotù, ba na é ipaarijè tà
Pwiduée. Â câé caa wàrapwiri naa
na i wâra pwapwicîri naani gòropuu,
na pwa goro na-araraîri âboro. Ba ê
pwi wâra pwapwicîri-bà, âna nye po
câmu kâra ê pwi âji êkêe [na wânidò
napwéretòotù].
25Â jèpwi mwara, âna ê ârap-

waailò na é pame wà Kériso, âna ê
domii kêe wàé, [â càcaa domii kâra
macii].
[Â jèpwi mwara, âna] câé caa pwa

wâru pwa ârapwaailò, pwacèwii pwi
a pwa ârapwaailò maina naani
gòropuu na é ciburà pwa na diri pâ
naja. 26 dBa wiàna wàrapwiri, â pwiri
gére pwa wâru aré [ma bà] tapoo
gée na autapoo goro ê gòropuu.
Bwa! É jèe nye wacaapwi tèepaa,
na pwi pàara, béaa kâra pwâadàra
gòropuu. Â é ipanuâê, ba na é
pwa ârapwaailò gooé côwâ. Â é jèe
nama tiàu ê èpà goro ê pai bà kêe.
27Napwa naa goo wà tèpa âboro,

âna rà nye wacaapwi bà co. Â
gée na càùé, â ée mwa pitèirà
wà Pwiduée. 28Â wà Kériso mwara,
âna é jèe nye wacaapwi bà, târa
pwanauri ê pâ èpà kà tèpa âboro
diri. Â wiàna ée mwa wâjué me
côwâ, â o càcaa târa ma é tipijè
côwâ jii pâ èpà. Ée mwa jèu wâjué
me, ba na é pa-udòjè, wàijè na jè
tapacîê naa na pidàpwicâari. [Â ê

§§9:16-17 Tii na é wii…na rà o tòpi ê pâ wâdé kêe—Testament.
*9:20 Bépaâjupâra—En attestation, ce qui confirme.
†9:22 Nama wâdé—Grec: Cèitiri èpà (purifier).
z9:19 Exode 24.6–8 a9:21 Lévitique 8.15,19
b9:22 Lévitique 17.11 c9:23 Hébéru 8.5, 10.1 d9:26 Hébéru 10.10

*âji wâro na é naa tâjè, âna o dàra
gòiri awé.]

É wacaapwi pwa
ârapwaailò Kériso

10 [Go jèe paari tàwà pâ]:
Napwa naa goo ê *Naèà

kà Moosé, âna é po ânuuru co ê
pâ aupwényunyuâari na rà mwa
tèepaa me gée na càùé‡. Â càcaa
âji ânuuru pâ pwi bèepwiri. Ba ê
Naèà, âna é tacoo goo wà pwi a
pwa ârapwaailò maina pâ, na é wa-
caapwi pwa *ârapwaailò, na caapwi
naja. Â ipaiwà na diri pâ naja, [gée
na biu, â dàra gòiri].
Êco na, diri pâ ârapwaailò bèep-

wiri, na rà dau wâru awé, âna cà-
caa pâri ma rà nama rà *tàrù ma
tâbawêe na ara Pwiduée, 2ma cèi-
tiri pâ èpà kàra. Ba wiàna pâri, â
pwiri câé caa pitòtirà ê *pwâratùra-
nigée-goorà. Â pwiri o càra mwa
caa pwa ârapwaailò côwâ. 3Bwa, ê
ârapwaailò na rà naa diri pâ naja,
âna rà nye tà ciburà taniimiri tàra
côwâ ê pâ èpà kàra, [na nye tà
ciburà wâgoorà]. 4 eBa jèe nye po
dau pwacoé ma cèitiri ê pâ èpà kâra
pâ âboro, goro ê domii kâra paaci
ma nani paao.
5–6 fWàépwiri ê majoro ê pâ popai

bèeni na ia é ina tà Pwiduée wà
Kériso, na ia é tèepaa me naani
gòropuu:
Nye càcaa nümagà
goo ârapwaailò

bépwanauri pâ tojii.
Câgà caa tòpi
macii na cîri
bétipi pâ èpà.
Càcaa wâdé tâgà
pâ âraimeai.
Gà naa tôo co
ê naiiri âboro
bépiênawéna'gà.
7Â go ina tâgà:
“Wâgo-ni aragà.
Go mwa pwa wakè'gà;
go mwa pacoo co
ê câbawâdé'gà.”
Ba nye wàrapwiri
ê auina gooò
naa na i Tii'gà.Psaume 40.7–9

É tòpò âmu auipwataâboro
8Gà côo, é ina wà Kériso pâ, càcaa
wâdé tà Pwiduée pâ ârapwaailò, ma
âraimeai, ma pâ macii na cîri! Êco
na nye êkaa Naèà, na é tacoo goojè,
ba na jè naa diri pâ pwi bèepwiri!
9 Jèpwi, âna é ina tà Pwiduée wà

Kériso pâ: Wâgo-ni aragà; go o mwa
pacoo co ê câbawâdé'gà. [Â gà côo,
ê pâ popai bèepwiri, âna rà paari
tâjè pâ] é¶ nama tiàu diri ê *auip-
wataâboro béaa; â é tòpò ê auip-
wataâboro na bwaa âmuê. 10 gÂ wà
Kériso, âna é jèe nye pwa kaa ê
câbawâdé kà Pwiduée, na é panuâ
ê naiié, ba na é pwi ârapwaailò na
é caapwi co. Â é jèe tipijè jii ê pâ
èpà kâjè, â é nama jè tèpa âboro kà
Pwiduée§.

‡10:1 Na rà mwa tèepaa me gée na càùé—Wà Kériso, âna é jèe nye
pame pâ aupwényunyuâari bèepwiri, gée na càùru ê pàara kâra ê Naèà
kà Moosé.
¶10:9 É—Kériso, é, Pwiduée Caa.
§10:10 2e phrase—Grec: Sanctifiés. Pai ina wèe mwara pâ, pâri ma jè coo
araé ma pwamainaê ma piênawéna kêe.
e10:4 Hébéru 9.13 f10:5-6 Psaume 40.7–9 g10:10 Hébéru 9.12



Hébéru 10:11 544 Hébéru 10:20

11 h[Naa na auipwataâboro béaa,
âna] rà coo goro ê béreca wà tèpa
pwa ârapwaailò, na diri pâ tòotù**.
Â rà nye pwa wâru pwa ârapwaailò
na ipaiwà. Êco na nye ticè ji caapwi
ârapwaailò na rà pwa, na pâri ma
tipijè jii ê pâ èpà kâjè.
12Â napwa naa goo ê ipwa ârap-

waailò kà Kériso††, âna é nye wa-
caapwi pwa co. Â nye dau pwa
pàtàmee, târa ma pwanauri diri pâ
èpà kâjè, dàra gòiri awé‡‡. Â gée na
càùé, âna wà Pwiduée, âna é nama
é tâaboo naa gòro âji îê, [ba na é
pitûâ kâra diri pâ muru] dàra gòiri
awé. 13 iÂ é tâa wê, tiagoro na ée
mwa bàra còogai diri tàpé na rà pi-
paa dèe.
14Nye goro ê ârapwaailò kêe na

caapwi co, na é nama rà tàrù ma
tâbawêe na ara Pwiduée, diri tèpa
âboro, na é jèe tipirà jii pâ èpà
kàra¶¶.

Naèà na tòpò naa na pwâranümajè
15É nye *paâjupâra pwiri tâjè ê

Nyuâaê Pwicîri, goro pâ popai bèeni
[na é ina wà Pwiduée pâ]:
16 jNye wàéni kaa
auipwataâboro

na bà o mwa pwa
[ma tèpa âboro kôo]
na pwi tòotù
na go jèe pacoo:
Go mwa tòpò naèà kôo
naa nanaarà.
Go mwa wii popai kôo
naa na pwâranümarà.Jérémie 31.33
17 kÂ é ina mwara pâ:
Go o mwa tipirà
jii pâ tojii kàra.
Go o mwa pwanaurirà
goro ê pâ èpà kàra.
O câgo mwa caa niimiri
pâ càrarà na èpà.Jérémie 31.34
18Â gà côo, wiàna jèe pwanauri pâ
èpà kâjè, â o câ mwa caa pâri ma jè
pwa côwâ cè jè ârapwaailò.

câmu tà tèpa cèikî
(Naporomee 10.19–13.25)

Jè cipa ba mwü cèikî kâjè
19–20 lmIco tèpa béeò, jèe tàpiri

tâjè, i ére na dau pwicîri [na wânidò
*napwéretòotù] gée goro ê pai joro
wàra domii kà Iésu. Ba na ia é panuâ
ê naiié [ba na pwa ârapwaailò goo]

**10:11 Na diri pâ tòotù—Pâ ârapwaailò na rà pwa na diri pâ tòotù, âna rà
ité jii ê ârapwaailò na piwéna, na pwa co na caapwi tòotù kâra naja. (Côo
nee tii 1.) Êco na cau ticè gée goorà na pwa pàtàmee ma é tipijè jii ê pâ
èpà kâjè.
††10:12 Ê ipwa ârapwaailò kà Kériso—Pwi ipwa ârapwaailò kêe bèepwiri,
âna wàé côwâ, ba é ipanuâê, ba na é bà. (Côo Hébéru 9.28.)
‡‡10:12 Dàra gòiri awé—Ê pâ popai bèepwiri, âna pwiri gòobàra pâ popai
târa ma pwanauri pâ èpà kâjè, é, pwiri gòobàra pâ popai tâaboo naa gòro
âji îê.
¶¶10:14 Na é jèe tipirà jii pâ èpà kàra—é, Na é jèe nama rà tèpa âboro kà
Pwiduée. Grec: Na jèe papwicîrirà.
h10:11 Exode 29.38 i10:13 Psaume 110.1
j10:16 Jérémie 31.33; Hébéru 8.10 k10:17 Jérémie 31.34
l10:19-20 Hébéru 4.16 m10:19-20 Mataio 27.51

â é tàpiri ê imwaano§§ [bétâriwâri
i ére na dau pwicîri]. Â o câjè caa
piwâ na jè tòme naawê! Ba nye
êkaa pwi naigé na bwaa âmuê, târa
cè wâro* [dàra gòiri awé naa jaa
Pwiduée].
21Wàépwiri, jèe pwa ê pwi a pwa

ârapwaailò maina kâjè, na é pitûâ
naa na ê pwârawâ kà Pwiduée. 22 nÂ
é jèe cèitiri ê èpà kâjè, ba na jè po
pwéelaa, pwacèwii na nuwajè goro
jawé na èaau†. Â o jèe nye ticè cè
jè muru cèna o pitòtijè goo. Â gée
goo kaa pwiri, âna mwa bàra wâdé
na jè tòme naa jaa Pwiduée, naa na
pwâranüma na âjupâra, ma ê cèikî
na mwü.
23Wâdé na jè tâjùru ba mwü ê

cèikî kâjè, naa goo ê pâ aupwényun-
yuâari na jè tapacîri [na me gée
jaa wà Pwiduée]. Ba é nye pwi
a pacoo ê pwina é jèe mara ina
béaa. 24Â wâdé na jè pitu tâjè ma
ipagòojè naima, ba na o pimaina too
ê pimeaari kâjè, ma ê pâ wakè kâjè
na wâdé. 25 oÂ jè cibwaa coo jii ê
pâ ipitiri kâjè pwacèwii pàra tàpé, â
wâdé na jè tà ciburà ipagòojè. Â jè
tà cimwü naa goo, ba jè tâmogòori
pâ, o jèe tèepaa ê Tòotù [na ée mwa
wâjué côwâ na wà Pwi Ukai].

Jè ipwacôoco!
26 p[Jè ipwacôojè, co tèpa béeò!]

Ba wiàna jè nama gòo pûrujè, ba na
jè tà ciburà pwa na èpà—wàijè na
jè jèe tâmogòori bwàti ê âjupâra—
â o jèe nye ticè ârapwaailò, cèna o
pâri, târa ma pwanauri pâ èpà kâjè
bèepwiri! 27 qÂ nye ticè cèna jè o
tòpi jii Pwiduée, êco ê pai pitèijè kêe
ma pai pwa wârimuru kâjè! Â ê pwi
bèepwiri, âna jè tapacîri, naa na pai
wâgotâjè ma pwùkùru kâjè. Ba wà
diri tàpé na rà cicara Pwiduée, âna
ée nama tòrà naa na ê na ânye na
dau tòo!
28 rNapwa naa goo wà pwi âboro

na câé caa pitêre dàra ê Naèà kà
Moosé, âna pitèié ma tétàmwereê,
wiàna pwa ârailu, é, âracié cè tèpa
pitòtié. Â càra caa piwâ wà tèpa
jènereê ma rà tétàmwereê.
29 sÂ o dà cè wârimuru kà tàpé na

rà còogai wà *Pwina naî Pwiduée
goro pâ tûâ kàra? Ba ia, é jèe
nama rà tèpa âboro kêe‡ goro ê
domii kêe—ê domii na ia é jèe pa-
coo ê auipwataâboro kà Pwiduée.
Â wiàna rà nama piticèmuru naa
goo, â o dà cè wârimuru kàra? Â
wiàna rà piècaari ê Nyuâaê Pwicîri,

§§10:19-20 Na ia é panuâ ê naiié…â é tàpiri ê imwaano—Munaa ucina goro
pai too kà pwi apwa ârapwaailò kà tèpa Juif, naa na ére na dau pwicîri, ba
na é tòpò ê ârapwaailò bépwanauri pâ èpà kâra ê Ba. (Pwi ârapwaailò
kà Iésu, âna ê naiié, wàé.) Pwiri ucina mwara goro ê pé ciità maina na ê
wâra pwapwicîri wâ Iérusaléma na tùdàrùé ûna é bà wà Iésu. (Côo Mataio
27.51.) Pwiri wà pwi awii tii bèeni, âna é ina pâ, ê naii Iésu na taé, âna
pwacèwii ê ciità na tùdàrùé.
*10:19-20 Dernière phrase—é, Â é wâro côwâ wà Kériso, â é jèe pâ nau
pwi naigé kâjè. Grec: É tàpiri ê naigé na bwaa âmuê, na wâro.
†10:22 1re phrase—Grec: Jèe cèitiri ê tòri kâra pwâranümajè, â jèe nuwa
ê naiijè goro jawé na èaau.
‡10:29 É jèe nama rà tèpa âboro kêe—Grec: Papwicîrirà.
n10:22 Lévitique 8.30; Ézékiel 36.25; Éféso 5.26
o10:25 Hébéru 3.13 p10:26 Hébéru 6.4–8 q10:27 Ésaïe 26.11
r10:28 Deutéronome 17.6, 19.15 s10:29 Exode 24.8

wà pwi a pame ê *pimeaari imudi kà
Pwiduée, â o dà cè wârimuru kàra?
[Go ina tàwà pâ]: O nye dau maina
awé! 30 tBa jè tâmogòori pâ, é jèe
ina [wà Pwiduée] pâ:
Nye wâgo co,
na go o mwa pitôowâri
[tà tàpé na rà pwa na èpà].
Â wâgo co,
na go nye jèpa naa tàra
pumara ê tûâ kàra.Deutéronome

32.35
Â jèe wii mwara pâ:
Ée mwa nye tèi ê Ba kêe
wà Pwi Ukai.Deutéronome 32.36
31Â o po dau pwaée kâjè, wiàna
wà Pwiduée na dau pwa pàtàmee
awé, âna é tâjùrujè, ba na é pwa
wârimuru tâjè¶!

Cipa ba mwü cèikî tia pwâadèreè
32Wâdé na guwà pitaniimiri pâ

tòotù béaa. Ba gée na càùru pai
tâmogòori kàwà ê âjupâra goo wà
Kériso§, â guwà pâmari pâ tacai
ma pâ aré ma tòina na dau gòo.
Êco na guwà pidàpwicâariwà naa
goo, â guwà nye tà cimwü. 33Ba
rà pitubaèpà tàwà, ma pitànyiriwà
na ara diri tèpa âboro. Â, na pàra
pàara**, âna guwà pwadéi tàpé na
tubaèpà tàra pwacèwiiwà.
34 uBa ia guwà pitu tà tèpa [cèikî

béewà na rà] pwa karapuu, â guwà
picâri wiârà, naa na pai tâa na aré
kàra. Â ia guwà pidàpwicâariwà, na
ia pa jiiwà diri neemuruwà. Â ia

guwà ipwàdée, ba guwà nye tâ-
mogòori pâ, jèe tâa tàwà ê na atà
*aamwari, [na é naa wà Pwiduée]
na piwéna ma tà tâa awé!
35Â ni, âna guwà gòo, â guwà

cibwaa nama oratàwà. Ba [wiàna
guwà tà cipa ba mwü] ê cèikî kàwà
[naa goo wà Pwiduée] â o maina
ê câmawà! 36Â guwà tà pidàp-
wicâariwà mwara, ba na guwà o
pwa ê câbawâdé kà Pwiduée. Ba
wiàna wàrapwiri, â guwà o nye tòpi
ê aupwényunyuâari, na ia é mara
ina pâ, na ée mwa naa tàwà. 37 vBa
o càcaa gòiri, [â é tèepaamewà Pwi
Ukai] pwacèwii auwii na ina pâ:
Ée tàpo tèepaa
wà pwi a tèepaa me.
O câé caa ipwâ goo
pai piâpàparié.Habakuk 2.3
38 [Â é ina mwara wà Pwiduée pâ]:
Wà pwina é tà cèikî,
âna é *tàrù na arao.
Â o tâa têe ê wâro.Habakuk 2.4
Êco na wà pwi âboro na é piwâ ma
wâjué côwâ, âna èpà tà Pwiduée
wàé. 39Â wà tàpé na rà naa càùrà
naa goo wà Pwiduée, âna o tiàurà
awé.
Êco na wàijè, âna jè tà cèikî naa

goo wà Pwiduée, â é pa-udòjè [ma
naa tâjè ê *âji wâro jaaé].

Jè ipwacèwii cèikî kà
tèpa Isaraéla biu

11 wÊ cèikî, âna dà cè pai ina
wèe? Na jè cèikî, â jè tâ-

¶10:31 Grec: Po dau pwaée kâjè wiàna jè tûu naa na-araraî wà Pwiduée
na é wâro.
§10:32 Pai tâmogòori kàwà ê âjupâra goo wà Kériso—Grec: Pai
papwéelaariwà.
**10:33 Na pàra pàara—é, Ê ârapàarawà. Pwiri wà pàra tàpé gée goorà,
âna tubaèpà tàra, â wà pàra tàpé, âna rà pwadéirà.
t10:30 Deutéronome 32.25–36 u10:34 Mataio 6.20, 19.29
v10:37 Habakuk 2.3–4 w11:1 2 Korénito 5.7



Hébéru 11:2 547 Hébéru 11:8

mogòori ba mwü, naa na pwâranü-
majè, pâ, o nye tèepaa ê pwina
wâdé na jè tapacîri. Ba ê cèikî, âna
é *paâjupâra târa pwâranümajè,
pâ, é nye coo, ê pwina bwaa câjè
caa pâji côo goro du âraporomeejè.
2–3 xNye gée goro kaa ê cèikî, na
jè tâmogòori pâ wà Pwiduée, âna
é tapoo diri pâ muru goro ê popai
kêe. Ba é tòpò ê gòropuu bau ê nap-
wéretòotù, ma êdiri pwina tâa na††.
Êdiri pâ muru na jè côo, âna rà cau
me gée goro pâ pwina câjè caa côo.
Na pàara biu, âna rà cèikî naa goo

wà Pwiduée wà tèpa âboro imaina
kà tèpa ijiao kâjè. Â nye gée goro
kaa pwiri, na wâdé têe wàilà, â é
inarà ba wâdé:

Abéla
4 yWà Abéla, âna é cèikî naa goo

wà Pwiduée. Â nye gée goro kaa ê
cèikî kêe, na é pwa ê *ârapwaailò
na wâdé tà Pwiduée. Ba piwéna jii i
pwi ia é naa wà pwi cièe, wà Kaina.
Â é tòpié wà Pwiduée, â é nama é
*tàrù wà Abéla na araé, gée goro ê
cèikî kêe. Â wiàna jèe gòiri é pai bà
kà Abéla, â rà bwaa nye tà ciburà
patùrajè ê pâ pwiibà‡‡.

Énoka
5 zWà Énoka, âna é cèikî naa goo

wà Pwiduée. Â jèe wii naa na tii¶¶
pâ, é pwi âboro na wâdé tà Pwiduée
wàé. Â nye gée goro kaa ê cèikî
kêe, na wà Pwiduée, âna é popaé

too naa *napwéretòotù, na é bwaa
wâro. Â càra mwa caa côoê côwâ,
naani gòropuu.
6 Jè côo pâ, wiàna ticè cèikî kâjè,

â o nye po dau pwacoé ma jè
tèpa âboro na wâdé tà Pwiduée
wàijè. Â wiàna [âji nümajè na] jè
too naa jaaé, â wâdé na jè mara
cèikî pâ, nye pwa cè Pwiduée! Â
jèpwi, âna wâdé na jè cèikî pâ, é pwi
a *pwényunyuâari wà tàpé na rà
medarié, gée na âji pwâranümarà.

Noa
7 aJèpwi, âna wà Noa, âna é cèikî

naa goo wà Pwiduée. Â nye gée
goro kaa ê cèikî kêe, na é jèe mara
patùraé wà Pwiduée [goro i jèpé na
maina na o mwa tèepaa]. Bwaa câé
caa pâji côo i jèpé wà Noa, êco na é
nye papwicîri wà Pwiduée, â é nye
pitêre dèe. Â é iti i wànga, â rà cau
udò diri mara ê tâa kêe. Â ê cèikî
kêe, âna paari tâjè [ê pai càcaa cèikî
kà] pàra tèpa âboro gòropuu, na jèe
pitèirà, ma naa wârimuru tàra. Â
wà Pwiduée, âna é nama é tàrù na
araé wà Noa, ma naa têe ê pâ aup-
wényunyuâari kêe. Cau coo diri pâ
pwiibà, gée goro ê cèikî kà Noa.

Abéraama
8 bWà *Abéraama, âna é cèikî naa

goo wà Pwiduée. Â nye gée goro
kaa ê cèikî kêe, na é pitêre dà wà
Pwiduée na ia é todèe. Â é pâra
jii ê napô kêe, dàra ê napô na

††11:2-3 Ê gòropuu bau ê napwéretòotù… Ê popai grec ni, âna pai ina wèe
pâ, âge, monde, univers.
‡‡11:4 Abéla; Kaina—Du naî Adamu, pwi apâbéaa kà tèpa âboro naani
gòropuu.
¶¶11:5 Jèe wii naa na tii—é, Wà Pwiduée, âna é jèe paâjupâra naa gooé.
x11:2-3 Genèse 1.1; Psaume 33.6; Ioane 1.3
y11:4 Genèse 4.3–10 z11:5 Genèse 5.21–24 a11:7 Genèse 6.13–22,
7.1; 1 Pétéru 3.20; 2 Pétéru 2.5 b11:8 Genèse 12.1–5

ée mwa paari têe wà Pwiduée. Ba
bwaa câé caa pâji tâmogòori wâna
na é pâra naawê. 9 cÛna é tèepaa
naa na pwi napô na é naa têe wà
Pwiduée, â é wâro wê, goro cèikî,
na wâ imwaano, ba é pwacèwii pwi
pârame.
Â ru wàrapwiri mwara wà Isaaka,

pwina naîê, mawà Iakobo, pwi èrùé.
Ba ê *auipwataâboro na ia é pwa
tà Abéraama wà Pwiduée, âna kà
diri tèpa gòobèreè mwara§§. 10Ba
ê pwi âji napô na é pitapacîri wà
Abéraama, âna ê napô na é bari wà
Pwiduée wiâra câbawâdé kêe; napô
na o tâa dàra gòiri awé.
11 dWà Abéraama, ma wà tô

wâdèe Sara, âna ru jèe du ijiao
ma jiitàmu. Â wà Sara, âna é tô
ilàri na é mwari—ba càcaa pâri ma
pwa èpo kêe. Êco na ru cèikî naa
goo wà Pwiduée. Â nye gée goro
kaa ê cèikî kàru, na é pitàmari pwi
nari èpo wà Sara*. 12 eÂ rà pâ nau
dau wâru awé, tèpa naneeâboro,
na pitèparà gée gooé. Â rà jèe
wâru pwacèwii pâ îricò nidò
napwéretòotù, ma marawâ niboo
bàrawià, na càcaa pâri ma jè pûra.
[Ba pacoo, pwacèwii ê auinabéaa
kà Pwiduée.] Â guwà côo, rà cau
me gée goo wà pwi caapwi âboro,
na ia é jèe nye po dau ijiao!
13 fWà Abéraama, ma Isaaka ma

Iakobo†, âna càra caa côo diri [ê pâ

aupwényunyuâari na me gée goo] ê
auinabéaa kà Pwiduée, na rà bwaa
wâro. Êco na rà nye cèikî taaci [pâ,
o mwa nye coo na cè jè tòotù]. Â rà
ipwàdée, ba pwacèwii na rà côo gée
iti ê pai pacoo wèe. Ba rà nye cau in-
apàpari diri pâ, rà po tèpa pârame
co naa na pwi gòropuu bèeni.
14Â wà tàpé na rà wàrapwiri târa

ê pai tùra kàra, âna tèpa âboro na
rà tàgére pâra dàra jè napô, na o
mwa âji napô kàra. 15Â càra caa ni-
imiri pwi jè napô na rà me géewê.
Ba pwiri nye pâri ma rà wâjué côwâ
naawê.
16Ba rà niimiri ê napô na dau

wâdé jii cè jè napô ni gòropuu. Ba
napô na wânidò napwéretòotù, na
é pwabwàti ba kàra wà Pwiduée. Â
wàépwiri ê majoroé ma jè côo pâ,
câé caa kamu goorà wà Pwiduée, na
rà ina gooé pâ Pwiduée kàra.
17–18 g[Jèpwi mwara naa goo] wà

Abéraama: É dau cèikî naa goo wà
Pwiduée. Â é ina têe wà Pwiduée pâ,
o mwa dau wâru cè tèpa gòobèreè,
na o mwa pitèparà gée goo pwina
naîê, wà Isaaka.Genèse 21.12 Êco na,
gée na càùé, â é tacai ê cèikî kêe wà
Pwiduée. Ba é tûâri têe pâ, na é pwa
ârapwaailò têe goo wà Isaaka. Â
wà Abéraama, âna é [pipwabwàtié,

§§11:9 Dernière phrase—Grec: Ba rà tòpi ma wàé ê auinabéaa.
*11:11 Pàra Tii Pwicîri naa na grec, âna rà ina ê cèikî kà Sara, naa na pwi
nee tii bèeni. Êco na pàra tàpé, âna rà ina Abéraama. Â pàra tàpé mwara,
âna rà inaru.
†11:13 Abéraama ma Isaaka ma Iakobo—Grec: Wà diri tèpa âboro-bà. Êco
na càcaa ina diri tèpa gòobàra Abéraama na rà dau wâru, na inarà naa na
nee tii 12.
c11:9 Genèse 35.12 d11:11 Genèse 18.11–14, 21.2; Roma 4.19
e11:12 Genèse 15.5, 22.17 f11:13 Genèse 23.4; 1 Chroniques 29.15;
Psaume 39.13; 1 Pétéru 2.11 g11:17-18 Genèse 21.12, 22.1–14

ba na é] wàrapwiri. 19 hBa é cèikî
pâ, pâri wà Pwiduée ma é pawâro
côwâ tèpa bà. [Êco na é pacooé
wà Pwiduée] â é naa Isaaka côwâ
tà Abéraama. Â pwacèwii na é jèe
wâro côwâ wà Isaaka‡.

Isaaka
20 iWà Isaaka mwara, âna é cèikî

naa goo wà Pwiduée. Â nye gée
goro kaa ê cèikî kêe, na é pacidòri
nyuâa [tupédu naîê]—wà Iakoboma
wà pwi cièe, Ésaü. Â é naa tàru ê
aupwényunyuâari kêe, na o mwa
coo na cè jè tòotù na bwaa wâ
naigé.

Iakobo
21 jWàrapwiri mwara naa goo wà

Iakobo. Ba é cèikî naa goo wà
Pwiduée. Â béaa kâra pai bà kêe,
âna é dùué naa gòro ê tâjò kêe, â
é pwamaina Pwiduée. Â é pwényun-
yuâari [tupédu èrùé] du naî Ioséfa.
Â nye gée goro kaa ê cèikî kêe, na
é wàrapwiri.

Ioséfa
22 kWà Ioséfa, âna é cèikî pâ, o

gée na càùru ê pai bà kêe, âna wà
Pwiduée, âna ée mwa popa ê Ba
kêe, *Isaraéla, gée napô *Aigupito.
Â nye gée goro kaa ê cèikî kêe,
na é mara ina tà tèpa jènereê pâ,
wiàna coo ê pwi tòotù-bà, â rà mwa
popa pâ wiârà, ê napudòé gée napô
Aigupito¶.

Du nyaa ma caa kà Moosé
23–24 lWà du nyaa ma caa kà

*Moosé, âna ru cèikî naa goo wà
Pwiduée. Â nye gée goro ê cèikî
kàru, na càru caa pitêre dàra ê naèà
kà Faraô, pwi ukai kà tèpa Aigupito.
[Ba é tûâri pâ, naa tétàmwara diri
tèpa nari èpo paao na pitèparà naa
jaa tèpa Isaraéla.] Â ru naapwàniri
Moosé, naa na âracié parui. Ba ru
côo [gée goro] pai wâdé kâra na-
poromee [pâ, é jèe pitòrigarié wà
Pwiduée§. Â é pâmariê wà tô èpo
kà ukai Faraô, â é popaé, ba na
èpo kêe.] Â é pimaina too wà Moosé
[naa na pwârawâ kà pwi ukai Faraô].

Moosé
Â wàé mwara, wà Moosé, âna é

cèikî naa goo wà Pwiduée. Â nye
gée goro kaa ê cèikî kêe, na tàutêe
na rà ina gooé pâ, é pwi èrù pwi
ukai kà tèpa Aigupito. 25Â é tâa jaa
[tèpa âji jènereê, wà tèpa Isaraéla]
pwi Ba kà Pwiduée, na pàara na
tubaèpà tàra na. Ba wâdé têe na é
piaré wiârà, jii cè pai ipwàdée kêe
[jaa Faraô] na pwi wâro na èpà tà
Pwiduée. Ba o càcaa gòiri pé ip-
wàdée bèepwiri.
26Â piècaarié, pwacèwii ê pai piè-

caari Kériso—wà pwi *Mesia [na ia
ée panuâê me wà Pwiduée, wâru
pâ naja gée na càùé]. Ba wâdé tà
Moosé pwiri jii cè pai tòpi kêe diri pâ
neaapiâ wâ napô Aigupito. É wàrap-

‡11:19 Â pwacèwii na é jèe wâro côwâ… é,Wàépwiri ê jè ucina {ba kâjè}.
¶11:22 Dernière phrase—Grec: Â é naa ê pitûâ kêe, naa goro ê pâ duué.
§11:23-24 Ru côo…pai wâdé kâra naporomee…Wà tèpa Isaraéla biu, âna
rà cèikî pâ, ê pai wâdé kâra naporomee pwi âboro, âna câmu kêe pâ, wâdé
tà wà Pwiduée wàé. (Côo 1 Samuel 9.2; Luka 1.80; Apostolo 7.20.)
h11:19 Roma 4.17 i11:20 Genèse 27.27–29,39–40
j11:21 Genèse 47.31–48.20 k11:22 Genèse 50.24–25; Exode 13.19
l11:23-24 Exode 1.22, 2.2

wiri târa ê càraé, ba é tà niimiri
ê câmaê na ée mwa naa têe wà
Pwiduée.
27Â nye gée goro kaa ê cèikî kêe,

na é [popa ê Ba kêe ba na rà]
còobé gée Aigupito. Càcaa wâgotêe
goro cè pai putàmu kà ukai Faraô.
Â é cimwü, ba é nye tàgére côo
goro cèikî wà Pwina câjè caa côoê
goro du âraporomeejè. 28mÂ nye
gée goro kaa ê cèikî kêe, na é [tûâri
târa ê Ba kêe pâ, na rà] pwa ê
*Paséka—rà tâmi ê apwaara gorop-
wârawâ kàra goro ê domii kâra nari
mutô, ba na câé caa tatéerà i pwi
*angela, na ia é tétàmwara tèpa
ciàra èpo [naa napô Aigupito].

Tèpa Isaraéla
29 nWà tèpa jojoorojè, wà tèpa Is-

araéla, âna rà cèikî naa goo wà
Pwiduée, [na ia rà pâra wiâ wà
Moosé gée napô Aigupito]. Â nye
gée goro kaa ê cèikî kàra, na jèe
îgé ê naigé kàra naa nawià Mii. Â
rà tapàgà, tia na ére gée côwâ, [â
rà cau udò]. Ba ûna rà pwârirà wà
[tèpa coda kà] tàpé Aigupito, â é ca-
jipirà i jawé, â rà cau mwü ma bà.
30 oÂ wà tèpa Isaraéla, âna rà cèikî

mwara naa goo wà Pwiduée. Ba nye
gée goro kaa ê cèikî kàra, na rà
tabéaa goro ê auba babé wâri napô,
naa na 7 tòotù. Â é nye tûu kaa i
auba.

Rahab
31 pWà Rahab, wà tô ilàri gòron-

aigé [wâ Iériko] âna é cèikî naa goo

wà Pwiduée. Â nye gée goro kaa ê
cèikî kêe, na é tòpi wà i tupédu coda
Isaraéla, na ia mara cùruru, ba na ru
cai i ville. Êkaa na é udò [ê tâa kêe].
Êco na rà cau bà wà diri pàra tèpa
âboro naa na ville, gée goo na càra
caa tèpa pitêre dà wà Pwiduée.

Wâru mwara pàra tàpé
32 qO dà cèna go mwa ina côwâ

mwara? Na càcaa pâri cè pàara
ma go piwiâ diri [pâ pwina rà pwa,
gée goro ê cèikî kàra—pwacèwii] wà
Gidiona, ma Barak, ma Samasona,
ma Jefté, ma Samuéla, ma wà diri
tèpa *péroféta mwara:
33 rRà piétò jii pâ mwaciri wà pàra
pwi;

Rà pa ê pitûâ goro âjupâra wà pàra
pwi;

Rà [pwa ê pwina wâdé, â rà]
tòpi ê pâ aupwényunyuâari [kà
Pwiduée] wà pàra pwi;

Rà târi ê pwâra liô wà pàra pwi;
34 sRà câtàmwara pâ ânye na maina
wà pàra pwi;

Rà udò jii [tèpa pièpàrirà, na pwa]
na rà tétàmwararà;

Rà tòpi ê nii ma gòo wà pàra pwi,
na dau ticè nii kàra, ba na rà
piétò naa gòro paa, ma pagù ê pâ
pwâra paa na dau maina.

35 tNapwa naa goo ê pàra ilàri, âna
[gée goro ê cèikî kàra, na] rà tòpi
côwâ tèpa éarà, ma bàrarà, ma

m11:28 Exode 12.21–30 n11:29 Exode 14.21–31
o11:30 Josué 6.12–21
p11:31 Josué 2.1–21, 6.21–25; Jacques 2.25 q11:32 Juges 4.6–5.31,
6.11–8.32, 11.1–12.7, 13.2–16.31; 1 Samuel 1.1–25.1, 16.1–1 Rois 2.11
r11:33 Daniel 6.2–28 s11:34 Daniel 3.23–27
t11:35 1 Rois 17.17–24; 2 Rois 4.25–37

naîrà**, na ia rà wâro côwâ gée na
aubà.
Â napwa naa goo wà pàra tèpa

âboro, [âna gée goro ê cèikî kàra]
na rà dau pidàpwicâarirà, na rà dau
tubaèpà târa naiirà [wà tèpa pièpàri
Pwiduée] tiagoro na rà nama rà bà.
Â càra caa [panuâ ê cèikî kàra, ba
na o] tipirà. Ba rà jèe tà niimiri ê
wâro gée na càùru ê pwâra bà, na é
mwa tòpi; wâro na dau piwéna awé
[jii ê wâro bèeni gòropuu].
36 uWà pàra pwi, âna piècaarirà

ma pâdirà goro ubati. Â wà pàra
tàpé, âna tòpòrà naa na kara-
puu††, ma piirà goro itùpaò. 37–38 vÂ
caamwara pàra pwi goro atü. Â
tòtàmwara pàra tàpé goro tàuwa. Â
èti ba ârailu pàra tàpé goro kiri.
Â napwa naa goo wà pàra tàpé,

âna tubaèpà tàra, ma pwârirà gée
na jè ére naa na jè ére. Â rà uru
pâ naa namaré, ma pâ gòrojaa, â
ticè nao kàra. Â ticè neemururà, â rà
coona co parawére mutô ma nani. Â
rà picârü wâna pâ pwâramara-atü,
ma wâna pâ pwêe na îri naa napuu.
Â nye dau pwaée kàra kaa, â rà nye
daumaagé côo kaa. [Au, meaarirà!]
Ba rà dau wâdé jii ê pé gòropuu
bèeni.

Rà cau tapacîri pwina jè tòpi
39 [Wàéni ê êreê, co tèpa béeò]:

Wà diri tèpa âboro bèepwiri, âna rà
cau cèikî diri naa goo wà Pwiduée.
Â gée goro ê cèikî kàra, â é inarà ba
wâdé. Êco na nye ticè gée goorà,
cèna é nama tòpi na pwi pàara-
bà, diri [ê aupwényunyuâari]—i pwi
ia é jèe mara ina wà Pwiduée [pâ,
na ée mwa naa târa i Ba kêe.
40Âna gorodà?] Ba rà gére tapacîjè,
[wàijè na jè bwaa wâro nabà]. Ba
wà Pwiduée, âna é jèe mara pwab-
wàti gée na biu, pâ, na ée mwa cau
nama jè tàrù ma tâbawêe na araé,
wàijè naima ma wàilà. Â muru na
dau wâdé ba kâjè nabà‡‡.

Jè ipwacèwii Iésu â jè cimwü

12 wJèe *paâjupâra tâjè ê cèikî
kà diri tàpé na rà pâbéaa

kâjè na rà nye dau wâru awé kaa.
Ê wâro kàra, âna câmu ba kâjè¶¶.
[Pwacèwii na jè itàa na pi-itàa.]
Â wiàna wàrapwiri, co tèpa béeò,
â wâdé na jè panuâ tâjii diri cè
nakake, na pacoo pai itàa kâjè. Â jè
tétâjii pâ èpà kâjè na cipajè! Â jè pi-
pagòojè, ba na jè nye tà itàa, naa na
pidàpwicâari, tiagoro ê pwâadèreè.
2 Jè côo co wà Iésu, ba wàé na é

pàara ê cèikî kâjè gée na autapoo
goo, â wàé na é wéaari, ba na o

**11:35 Tèpa éarà, ma bàrarà, ma naîrà—é, Tèpa jènererà. Grec: Tèpa bà
kàra.
††11:36 2e phrase—é, Â tòpòrà naa na karapuu. Pwiri caapwi gomu goro
âboro, é pwiri du ârailu gomu.
‡‡11:40 Grec: Wà Pwiduée, âna é jèe mara côo ê pwina dau wâdé ba kâjè
jii pwiri, ba o càcaa wâdé na é nama rà tâbawêe jiijè. (Wàéni ê muru na
dau wâdé ba kâjè: Ba jè côo ê aupwényunyuâari kà Pwiduée na jè bwaa
wâro naani gòropuu, gée goo pai tâa kâjè naima ma wà Kériso.)
¶¶12:1 1re & 2e phrases—Grec: Rà tâbèepijè tèpa paâjupâra na rà
pwacèwii ê nee na maina. (Ucina goro ê jéûrà, ba rà dau wâru awé.)
u11:36 1 Rois 22.26–27; 2 Chroniques 18.25–26; Jérémie 20.2, 37.15,
38.6 v11:37-38 2 Chroniques 24.21 w12:1 1 Korénito 9.24–25

tâbawêe na pwâadèreè. Ba é tòpi ê
napâraê goro pai pidàpwicâariê. Â é
dau aré, â é bà naa goro *satauro—
ê pai bà na dau pwa kamu goo. Êco
na é nama piticèmuru naa goo ê
pwi kamu bèepwiri, ba é tà niimiri ê
pai o ipwàdée kêe naa pwâadèreè.
Â [wà Pwiduée, âna é jèe nama] é
tâaboo naa gòro âji îê [ba na é pitûâ
kâra diri pâ muru].
3Wâdé na jè niimiri ê pai pidàp-

wicâariê na rà tubaèpà têe ma piè-
caarié wà tèpa âboro èpà. Ba wiàna
wàrapwiri, â o câjè caa pwaora, ma
panuâ [ê cèikî kâjè].

É picòojè Pwiduée ba é meaarijè
4Go tâmogòori pâ, rà pipaa dàwà

wà tèpa âboro èpà, pwacèwii na ia
rà pwa tà Kériso. Â guwà dau tâa
na aré goo. Êco na bwaa câguwà
caa pâji pwacèwiié bwàti, tiagoro
cè pai bà kàwà§§! 5 xÂ jèpwi mwara,
gona guwà jèe ipwanauri pâ, é ina
goowà pâ guwà tèpa naîê, â é
tòimiriwà [goro pai tâa na aré ma
tòina kàwà]? Ba é ina pâ:
Pwi âji naîô wée,
gà têre Pwi Ukai na é picòowà.
Gà cibwaa nama pièpà tâgà.
6É tòimiri diri tèpa âji naîê.
É pa-icôo diri tàpé
na wânümee tàra.Proverbes 3.11–

12
7–8 yÊkaa na guwà tòpi bwàti ê pâ
ârapupûra kà Pwiduée, na é tûâri
tàwà ê pâ muru. Ba é wàrapwiri
tà diri tèpa naîê. Ba wàilàapà pwi

âboro èpo na câé caa tòimiriê wà
caa kêe? Â wiàna câé caa wàrap-
wiri tàwà wà Pwiduée, â pwiri pai
ina wèe pâ, câguwà caa tèpa âji
naîê. 9Â wiàna jè papwicîri tèpa caa
kâjè naani gòropuu, na rà pa-icôo
ma tòimirijè, â dau wâdé mwara na
jè tòpi na é tòimirijè pwi Caa kâjè
na é wânidò *napwéretòotù. Â o tâa
tâjè ê *âji wâro*.
10Ba wà tèpa caa kâjè, âna rà nye

pa-icôo ma tòimirijè na ji pwi pàara
na ûgé, wiâra câbawâdé ma auni-
imiri kàra. Êco na wà Pwiduée, âna é
nye pitûâri ma picòojè, ba na é pitu
tâjè [dàra gòiri]. Ba wâdé têe na jè
pâ nau tèpa âboro na jè wâdé ma
pwicîri ma tâbawêe, pwacèwiié.
11 zÂjupâra pâ, càcaa wâdé tâjè ê

ji pàara na jè tâa na ê pai pitûâ ma
picòojè. Êco na, wiàna jè tòpi bwàti,
ma pidàpwicâarijè naa goo, â gée
na càùé, â o mwa pwa câmajè na o
dau wâdé. Ba jè o mwa tèpa âboro
kâra pinaanapô—tèpa ciburà pwa ê
pwina wâdé ma *tàrù.

Cimadò ma pagòo du îgà na ora!
12 aÊkaa na [go jèpa ina tàwà jè-

caa pâ]:
Gà cimadò wài!
Pagòo du îgà!
Mudàra cè nii
târa âgà na céca!
13 bPâra wii naigé na tàrù!
Cibwaa pàgà jii!
[Pwa taaci na wâdé!]
Â o naa tâgà côwâ,

§§12:4 Grec: Bwaa câguwà caa pâji cicara ê èpà tiagoro pai joro wàra domii
{kàwà}.
*12:9 Â o tâa tâjè ê âji wâro—é, Â jè mwa picòo pai wârori ê wâro na wâdé
têe. Grec: Â jè mwa wâro.
x12:5 Job 5.17; Proverbes 3.11–12; Auinapàpari 3.19
y12:7-8 Deutéronome 8.5 z12:11 Jacques 3.17–18
a12:12 Ésaïe 35.3 b12:13 Proverbes 4.26

cè nii ma gòo,
wâgà na gà bee!
Â gà o pâra ba tàrù!

Ciburà pitêre dà Pwiduée!
14 [Wàéni pàra aupitûâri kôo

tàwà]: Guwà mudàra ma guwà
wâro na pinaanapô ma tèpa âboro
diri. Â guwà wârori ê wâro na
pwicîri, ma wâdé tà Pwiduée. Ba
nye po dau pwacoé ma guwà côo
wà Pwi Ukai, wiàna câguwà caa
wàrapwiri.
15Guwà ipwacôoco! Guwà

cibwaa naa càùwà naa goo ê
*pimeaari imudi kà Pwiduée,
[ba o péa câguwà caa tòpi ê
aupwényunyuâari kêe]. Â guwà
piwéaariwà ma pitòimiriwà, ba
péa ée tà wàawà naa jaawà cè jè
pièpà†, na pwacèwii ê murumwatò
na èpà. Â é piawài goro ipâra pâ, â
é tòpò pitiri ê pwêe na maga.
16–17 cdÂ guwà ipwacôoco mwara,

ba na o ticè gée goowà na é ipuu
imudi. Â jèpwi mwara, âna guwà
cibwaa pwaduwà kà Ésaü biu. Ba jè
cau tâmogòori ê jèkutâ gooé. Ba é
pwi ciàra èpo, na o tâa têe ê aup-
wényunyuâari kà caa kêe. Â é icurié
[imudi tà pwi jiié] naa goro caapwi
ngapò utimuru co! Â gée na càùé,
[ûna é mwa côoina ê pwina é pwa]
â é picigòboo na ara caa kêe, ma

dau i, ba na é ilari jiié côwâ ê aup-
wényunyuâari kêe. Êco na jèe cà-
caa pâri. Â é tétâjiié wà caa kêe.
Êkaa na guwà ipwacôowà! Â guwà
câbaâjimuru ê pâmuru [na Mwaciri]
kà Pwiduée!

Jè pâmwünyabweri jaa pwicîri
18 eIco tèpa béeò, jè jèe pâ-

mwünyabweri ê jaa na càcaa pâri
ma jè tii goo, ma côo goro du âra-
poromeejè. Napwa naa goo wà tèpa
jojoorojè, tèpa *Isaraéla biu, âna po
dau wâgotàra na ia rà pâmwünyab-
weri i gòrojaa wâ Sinaï, ba na rà
o tòpi pâ *Naèà kà Pwiduée. Ba
rà côo naawê ê doromara ânye,
ma nee, ma bàutê. Â tii goorà ê
u kâra duée‡. 19–20 fgÂ rà têre airi
tutu. Â é patùrarà [wà Pwiduée na]
ê pwâratùra na dau maina: [Pwicîri
na guwà pâra gò i jaa bèeni!] Wà
pwi macii, ma wà pwi âboro cèna
é tii goo, âna o câtàmwereê goro
atü!Exode 19.12–13
Â dau tâpwi kà tèpa Isaraéla, â rà

tomara too têe pâ: «Éee! Gà coo,
co Pwi Ukai!» Ba càcaa pâri ma rà
têreê, 21 htiagoo mwara wà *Moosé,
[pwi a pitûâ kàra]. Ba é pwùkùru,
ma céca goro pai wâgotêe.
22–23Napwa naa goojè, âna jè

ipwàdée, na jèe pâmwünyabweri
ê jaa [kà Pwiduée]—*Siona, na

†12:15 Cè jè pièpà—Pwiri ê pièpà naa na pwâranümajè; pwiri pwi jè muru,
é, pwi jè âboro na é tubatiàu ê pinaanapô kâra picaatâa, ma tadàrùé.
Munaa pai naa càùjè naa goo wà Pwi Ukai, ma pai tàutâjè dàra cèikî naa
gooé, ma pai pâra wiâra pâ duée imudi. (Côo Deutéronome 29.17.)
‡12:18 Grec: Jèe câguwà caa pâmwünyabweri ê jaa na pâri ma guwà tii
goo, na pwa pé diopwaa kâra ânye goo, ma ê nee, ma ê bàutê, ma ê
ukâraduée. Ukâraduée—Tourbillon.
c12:16-17 Genèse 25.29–34 d12:16-17 Genèse 27.30–40
e12:18 Exode 19.16–20; Deutéronome 4.11–12
f12:19-20 Exode 20.18–21; Deutéronome 5.22–27
g12:19-20 Exode 19.12–13 h12:21 Deutéronome 9.19

wânidò napwéretòotù. Â jè gére coo
na ê napô kà wà pwi a pitèi diri
tèpa âboro, ma pwi a-ipawârojè¶.
Â puràra pwâranümajè, ba jè jèe
pwi pitapitiri kà diri tèpa âji naî
Pwiduée§—wàijè na jèe wii neejè
naa na Tii kêe, [ba na o tâa tâjè
ê aupwényunyuâari kêe]. Â jè pi-
caatâa ma wà diri tàpé na rà
jèe bà**, gée na biu, na wâdé tà
Pwiduée wàilà—wà diri tàpé na ia é
nama rà *tàrù ma tâbawêe na araé.
Â rà cibèepijè ê pâ *angela na rà
dau wâru awé, na càcaa pâri ma jè
pûra ê jéûrà.
24 iÂ jè jèe medari wà Iésu, wà pwi

ia é pame tâjè ê *auipwataâboro na
bwaa âmuê, [na ia é jèe pwa wà
Pwiduée] ba kâjè. Â é jèe pacoo wà
Iésu goro pai joro ê domii kêe [na ia
é bà ba kâjè]. Â ê domii kêe, âna é
piwéna awé jii ê domii†† kà Abéla‡‡.
25 jÊkaa na guwà ipwacôoco, ba

péa tàutàwà dàra pitêre dà wà
Pwiduée na é gére patùrawà! Ba ia
càra caa udò jii ê wârimuru, wà tèpa
jojoorojè, tèpa Isaraéla, na ia rà naa
càùrà naa goo wà Moosé. Â wà
Moosé, âna é pwi âboro pwacèwi-

ijè¶¶. Â o mwa wànau ê wârimuru
tà diri tàpé na rà naa càùrà naa
goo wà Pwiduée na é wânidò nap-
wéretòotù?! 26 kBa ia, [wâ gòrojaa
Sinaï] na ia é nama gù napuu goro
pwâratùra kêe. Â é jèe ina tâjè pâ:
Go o mwa tubagù côwâ ê gòropuu
diri. Â o càcaa gòropuu co, â o nap-
wéretòotù mwara!Aggée 2.6 27Pai
ina wèe pâ: O tiàu ê gòropuu ma
diri ê pwina tâa na, ba muru na ia é
tòpòrà wà Pwiduée. Êco ê pâ muru
na tâa jaaé, âna o tà tâa awé.

Mwaciri na o càcaa gù
28Guwà côo, jè jèe tòpi [ê autâa

na] Mwaciri kêe na o càcaa gù!
Êkaa na wâdé na jè dau pwaolé têe,
ma pwamainaê. Â jè piênawéna kêe
goro ê wâro na pwicîri ma wâdé
têe. Â jè dau papwicîriê, 29 lba wà
Pwiduée kâjè, âna é pwacèwii ê
ânye na tòotiàu diri ê muru goo!

Bénabwé popai

13Wâdé na guwà tà ciburà
pimeaariwà, pwacèwii tèpa

aéjii. Ba wàépwiri ê pai pwa kà
tèpa cèikî naa goo wà Kériso, tà

¶12:22-23 Pwi a-ipawârojè—é, Na é wâro.
§12:22-23 Âji naî Pwiduée—Grec: Tèpa ciàra èpo kà Pwiduée. Wâjaa tèpa
Juif, âna wà tèpa ciàra èpo, âna rà tàpé na tâa tàra ê aupwényunyuâari
na maina.
**12:22-23 Ma wà diri tàpé na rà jèe bà… Grec: Ma pâ nyuâa tàpé na rà
tàrù, â na rà jèe tâbawêe.
††12:24 Domii kà Abéla—é, Ârapwaailò na ia é naa wà Abéla.
‡‡12:24 Ê domii kêe, âna é piwéna awé jii, ê domii kà Abéla—Wà Abéla,
âna pwi apâbéaa kà tèpa âboro na tétàmwararà. (Côo Hébéru 11.4.) Ê pai
joro wàra ê domii kêe, âna pame ê wârimuru kà pwi cièe, Kaina, na ia é
tétàmwereê. Êco na ê domii kà Kériso, âna é pame ê pai pwanauri wàra
èpà kâjè diri, â é nama jè wâdé na ara wà Pwiduée.
¶¶12:25 Â wà Moosé, âna é pwi âboro pwacèwiijè—Grec: {Moosé}, na é
pwi âboro gòropuu.
i12:24 Genèse 4.10; Hébéru 8.6 j12:25 Hébéru 2.1–3, 10.26–29
k12:26 Aggée 2.6 l12:29 Deutéronome 4.24, 9.3

tèpa béerà. 2mÂ guwà tòpi bwàti
tèpa âboro na rà me naa jaawà.
Ba wà pàra tàpé, âna càra mu
caa tâmogòori pâ, rà tòpi pâ *an-
gela kà Pwiduée. 3Â guwà niimiri
mwara tèpa [cèikî béewà] na rà
gére wâna karapuu, â guwà tâa na ê
aré ma wàilà, pwacèwii na wâguwà
mwara na piiwà. Â ipaiwà mwara
naa goo tàpé na gére tubaèpà târa
ê naiirà—wâdé na guwà pwamaagé
côo ma wàilà, pwacèwii na naiiwà
na tubaèpà târa§§.
4 nGuwà tòimiri ê pipaêwâdà

kàwà. Â guwà cibwaa toomura—
cibwaa cîâa jii pa wâdàwà, é tèpa
éawà. Ba ée mwa naa wârimuru wà
Pwiduée tà tàpé na rà wàrapwiri,
ma wà diri tàpé na rà ipuu imudi
ma wà pàra tàpé.

É pitu tâjè Pwi Ukai
5 oGuwà cibwaa pwa ma âra-

nümawà ê mwani! Bwa! Guwà ip-
wàdée co, goro ê muru na tà tàwà.
Ba é jèe nye ina wà Pwiduée pâ: O
câgo caa imwüru jiigà; â go mwa tà
tòimirigà taaci.Deutéronome 31.6 6 pÂ
gée goo kaa pwiri, â jèe câjè caa
pidumapiê. Ba:
É nye upao
wà Pwi Ukai kôo.
O càcaa wâgotôo
goo tèpa âboro.

Dà cèna rà pwa tôo?Psaume 118.6
Wàépwiri ê popai na jè inapàpari
naa na ipwàdée!
7 qGuwà niimiri tèpa pitûâ kàwà

naa na cèikî, na ia rà mara pame
tàwà ê popai kà Pwiduée. Â guwà
naa nümawà naa goo ê pai wâro
kàra, bau ê aupwényunyuâari na
me goorà*. Â guwà ipwacèwii ê cèikî
kàra.

Pâra wiâ Iésu
8Wà Iésu Kériso, âna é nye tà

ipaiwà napwiri, ma nabà, ma dàra
gòiri awé! 9 rGuwà cibwaa tòpi
imudi ê pâ na jèpapara pupûra na
ité. Ba rà péa ipa-imwüruwà. Ba nye
êco ê *pimeaari imudi kà Pwiduée,
na é tâmogòori pagòo pwâranü-
majè, â càcaa cè pai pitêre dàra
kâjè pâ naèà goro ê pâ utimuru. Ba
pâ po dau piticèmuru naa goo ê pâ
pwiibà.
10Pwa ê *ârapwaailò† kâjè [na

é piwéna]. Â wà tèpa pwa ârap-
waailò ni gòropuu, âna ticè ére
kàra gée goo. 11 sWàilà, âna rà mu
popa me ê domii kâra pâ macii
na tétàmwararà, naa na ére na
dau pwicîri, ba na ârapwaailò bép-
wanauri pâ èpà. Â ê naii pâ macii-
bà, âna cîri naa gòroigé‡, [naa na
jè ére na wâiti jii ê autâa kà tèpa
âboro].

§§13:3 Pwacèwii na naiiwà na tubaèpà târa—é, Ba wâguwà mwara, âna
pwa naiiwà, é, Ba guwà bwaa wâro naani gòropuu ma wàilà, é, Ba pwiri o
tubaèpà tàwà na cè jè tòotù na bwaa wâ naigé. Grec: Ba nye wâguwà naa
na naiiri âboro.
*13:7 Aupwényunyuâari na me goorà—é, Pai bà kàra.
†13:10 Ârapwaailò—Grec: Aupwa ârapwaailò (autel).
‡13:11 Cîri naa gòroigé… Câmu kâra pai tétâjii pâ èpà kâra ê Ba.
m13:2 Genèse 18.1–8, 19.1–3; Roma 12.13 n13:4 Éféso 5.5
o13:5 Deutéronome 31.6,8; Josué 1.5 p13:6 Psaume 118.6
q13:7 1 Korénito 4.16 r13:9 Roma 14.17 s13:11 Lévitique 16.27

12 tWà Iésu, âna [wàé pwi ârap-
waailò kâjè. Â tétâjiié, â] é maagé
côo, â é bà naa gòroigé jii ville.
Â joro ê domii kêe, ba na o cèitiri
ê pâ èpà kâjè, ba na pwéelaa [ê
pwâranümajè na ara wà Pwiduée].
13 uÊkaa na wâdé na jè pâra wiâ

Iésu, â jè tà tâa na ê aré ma kamu
kêe¶. Â jè còobé ma wàé jii ê pai
wâro kà tèpa âboro [na èpà]§. 14 vBa
ê âji napô kâjè, âna càcaa wâna ê
pwi gòropuu bèeni na o tiàu. Ba é
wânidò *napwéretòotù, â jè tàgére
pâra naawê**.
15 wWàéni ê pâ ârapwaailò, na

wâdé tà Pwiduée na jè tòpò na araé:
Na jè pwamaina ê nee, ma inapà-
pari pâ, é Pwi Ukai kâjè. 16 xÂ jèpwi:
Na jè pwa ê pwina wâdé, â jè imeai
tàpé na piticè kàra. Wàé kaa pwiri ê
âraimeai na wâdé têe.

Ipakîriwà ma pwapwicîri
17 yWâdé na guwà ipakîriwà, â

guwà pitêre dà tèpa pitûâ kàwà
[naa na cèikî]. Ba ée mwa tèirà
goowà wà Pwiduée. Â guwà nama
rà ipwàdée goro ê càrawà, â guwà
cibwaa nama tòina pwâranümarà!
Ba wiàna rà pikîri goowà, â o nye
èpà ba kàwà mwara.

18 z[Tiagoro nabàni, co tèpa béeò,
âna] câé caa pitòtibà ê *pwâratùra-
nigée-goobà. Â wâdé na guwà tà
ciburà pwapwicîri ba kâbà††, ba na
o tà ciburà wâdé ê càrabà naa na
diri pâ ére. 19Â jèpwi mwara, âna
go tacoo goowà pâ, na guwà pwap-
wicîri, ba na o pâri ma go wâjué
côwâ wài naa jaawà.

Aupwényunyuâari
20–21 aGo ila wà Pwiduée, wà pwi a

naa tâjè ê pinaanapô, pâ, na é naa
tàwà diri cè pwina tiàu jiiwà, ba na
guwà pwa ê câbawâdé kêe. Go ilari
jiié pâ, na é wakè goowà, na é naigé
mee wà Pwi Ukai kâjè Iésu Kériso,
ba na o pwa cè pwêe goowà, na
dau wâdé têe. [Â go pwamaina] wà
Kériso, na é pwi a piwéaarijè—wàijè
na jè pwacèwii ê pubu mutô kêe.
[Ba é pipanuâê ba kâjè tiagoro na
é bà.] Â ê domii kêe na ia joro, âna
êkaa i pwi ârapwaailò na ia é pa-
coo ê *auipwataâboro [kà Pwiduée]
tâjè, na o tâa dàra gòiri awé. Â wà
Pwiduée, âna é pawâroé côwâ gée
na aubà. Üu, wâdé na tâa tà Kériso
ê pai maina ma muugère dàra gòiri
awé! Wâdé na wàra! Amen!

¶13:13 Kamu kêe—Pai bà kêe naa goro satauro. (Côo Hébéru 12.2.)
§13:13 Jii ê pai wâro kà tèpa âboro na èpà—Grec: Jii ê ére na rà tâa wê wà
tèpa âboro (hors du camp). Càcaa pai ina wèe pâ, jè wâro iti jii pàra tèpa
âboro; wâdé na jè wârori ê wâro na pwicîri, ma ité jii ê wâro kàra na èpà,
ba ê âji napô kâjè, âna càcaa wâni gòropuu. Wâdé na jè pidàpwicâarijè,
na rà tétâjiijè, ma tubaèpà tâjè, ma piècaarijè, ba pâ muru na rà nye pwa
tà Iésu.
**13:14 2e phrase—Grec: Â jè pimudàra ê napô na ée mwa tèepaa me.
††13:18 Ba kâbà. Pwiri é pi-inaê côwâ wà pwi awii ê tii bèeni.
t13:12 Ioane 19.17 u13:13 Hébéru 12.2
v13:14 Hébéru 11.10,16, 12.22 w13:15 Psaume 50.14,23
x13:16 Filipi 4.18 y13:17 1 Tésalonika 5.12 z13:18 Apostolo 24.16;
2 Korénito 1.12 a13:20-21 Jérémie 32.40; Ézékiel 37.26; 1 Pétéru 2.25

Ipicijii
22 Ico tèpa cèikî béeò, go ilari jiiwà

pâ, na guwà tòpi bwàti ê pâ autûâri
kôo naa na tii bèeni. Ba càcaa dau
gòri, na go wii, ba na pagòowà ma
pamogòori tàwà.
23 Jèkutâ wâdé goo pwi béejè Tim-

otéo. Ba é jèe còobé gée na kara-
puu! Â wiàna é tèepaa me wài
naani, â ée mwa me wiâô wiàna go
caiwà.

24Guwà naa bwàcu kôo tà tèpa
pitûâ kàwà naa na wâra pwapwicîri,
bau tèpa cèikî diri. Â rà naa bwàcu
kàwà mwara diri tèpa cèikî ni napô
Italie.
25Wâdé na tâa jaawà ê pimeaari

imudi kà Pwiduée!

Cidòri nyuâawà!

Tii kà

Jacques
Bétapoo popai

Wàilàapà na wii tii bèeni?

Wà Jacques, pwi jii wà Iésu. Câé
caa pwi jè ârapàara tèpa 12 a câmu
na é bwaawâro wà Iésu, êco na, gée
na càùé, â é jèe pwi *apostolo ma
pwi âboro imaina naa jaa tèpa cèikî
wâ *Iérusaléma. (Côo Apostolo na-
poromee 15 ma Galatia 1.19; 2.9.)

É wii wiidà?

Nabibiu kâra *naja 43 ma 48,
béaa kâra ipitiri maina kà tèpa
pitûâ kâra wâra pwapwicîri wâ
Iérusaléma na naja 50. (Côo Apos-
tolo naporomee 15.) Munaa pwi
pâbéaa kâra tii na wii naa na *Âmu
Aamwari (le Nouveau Testament).

É wii tâî?

Tà tèpa *Juif na rà cèikî naa goo
wà Iésu, na rà wâro wâgòroigé jii
napô *Judée. (Côo Apostolo 2.9–11;
8.1–4.)

Cina é wii?

Rà dumapiê wà pàra tèpa cèikî,
ba rà tâa na aré (1.2,12; 5.11,13).
Pwiri gée goo na, wà tàpé na càra
caa cèikî, âna rà tubaèpà tàra. Â é
wii wà Jacques, ba na é pagòorà ma
patàmarù pwâranümarà.
Jèpwi mwara, âna pwa pâ pitòocia

nabibiu kà tèpa cèikî, â é wii, ba na
rà nabwé (4.1). Jèpwi mwara, âna é
pwacôo wà tèpa cèikî na dau pwa
neemururà, pâ, càcaa wâdé pâ tûâ

kàra, tà tàpé na piticè neemururà
(5.1–6).

Dà êre ê tii bèeni?

Wàéni pàra aupitûâri kà Jacques
naa na tii bèeni:
• Wâdé na jè cimwü naa na cèikî
kâjè, na jè tâa na aré;

• Wâdé na jè pwapwicîri naa na
cèikî;

• Jè ilari jii wà Pwiduée ê autâ-
mogòorimuru, ba na é tòpò
pâ pwêe, naa na wâro kâjè—
ipakîri, pinaanapô, ma tànana;

• Wâdé na jè wârori ê wâro na
pwicîri ma wâdé tà Pwiduée;

• Jè ipwacôoco ê ûmemeejè, ba
muru na dau pwa nii kêe, wiàna
târa wâdé, é, wiàna târa èpà.

• Wiàna jè ina pâ jè tèpa cèikî, â
wâdé na jè paari pâ nye âjupâra
ê cèikî kâjè, goro ê pâ càrajè na
wâdé, ma ê pimeaari kâjè, â cà-
caa goro popai co.

Pwa pàra tàpé na rà niimiri pâ,
ê bénabwé kâra pâ popai bèepwiri,
âna é cicara ê popai kà Paulo. Ba é
ina wà Paulo pâ, jè udò ma tâa tâjè
ê *âji wâro, gée goro ê cèikî co, â cà-
caa goro ê pwina jè pwa. (Côo Roma
4.1–3.) Wàéni ê âjupâra goro du au-
niimiri bèepwiri: Âjupâra ê pwina
é ina wà Paulo, ba nye dau pwa-
coé ma wâdé tà Pwiduée wàijè, gée
goro ê wakè kâjè. Êco na âjupâra
mwara ê pwina é ina wà Jacques. Ba
wiàna ê cèikî kâjè, âna âjupâra, â o
pwa cè câmu kêe—ê pâ wâdé na jè
pwa.

Pai pitàgoo tii kà Jacques

Ipwabwàcu (1.1)
Wâdé na jè cimwü naa na tacai

(1.2–18)

Gà têre, â gà pwa (1.19–27)
Guwà cibwaa pwaké goro âboro

(2.1–13)
Tûâ kâjè, âna paâjupâra cèikî kâjè

(2.14–26)
Iputàmu ma pièkâa naa na pi-

caatâa (3.1–4.12)
Patêre tèpa pwa neemururà

(4.13–5.6)
Bénabwé popai (5.7–20)

Ipwabwàcu

1 bWâgo Jacques, pwi ênawéna
kà Pwiduée ma Pwi Ukai Iésu

*Kériso, [âna go pwa tii. Go wii]
tàwà, wâguwà diri tèpa âboro naa
na ê Ba kà Pwiduée‡‡, na pa-
ipiinariwà naa na gòropuu diri.
Bwàcu kàwà diri!

Wâdé na jè cimwü naa na tacai
2 cWâdé na guwà ipwàdée, co

tèpa aéjii kôo, wiàna tèepaamariwà
ê pâ na jèpapara tacai ma aré!
3 dBa jè tâmogòori pâ, ê tacai, âna
é nama jè pidàpwicâarijè, [â é paari
ê âji pai pwa goro ê cèikî kâjè]. 4Â
wâdé na [jè tà gòoma cimwü naa na
diri pâ muru, ba na] ê pidàpwicâar-
ijè, âna tòpò diri ê pwêe [naa na
pwâranümajè]. Ba jè o tâbawêe ma
pwényuâa naa na diri pai pwa goo,
â o ticè jè muru cèna tiàu jaajè.

Jè ila Pwiduée naa na cèikî
5 eWiàna nümagà goo ê autâ-

mogòorimuru kà Pwiduée, â gà ilari
jiié co! Â ée nye naa tâgà. Ba é pwi
a naa, naa goro piticèmuru naa goo,
â câé caa putàmuri tàpé na rà ilari
jiié. 6Êco na wâdé na gà ilari naa
na cèikî, â gà cibwaa pidumapiê. Ba
wà pwi âboro na é pidumapiê, âna
é pwacèwii ê nawià, na ngaurié ê
pwéretòotù. 7–8Ba é nye tà pòbiié,
â câé caa tòpò ê cèikî kêe naa goo
ê pwina caapwi. Â nye dau pwacoé
kaa na é tòpi cè jè muru jii Pwi Ukai!

Ticèmuru naa goo neemurujè
9Wiàna ticè neemurugà, co pwi

aéjii naa na nee Kériso, â [go ina
tâgà pâ] gà tagòtùgà ma ipwàdée!
Ba dau pwamuru naa googà naa
na pai côo kà wà Pwiduée, [â pwa
mwato'gà wâjaaé].
10 fWà tàpé na dau pwa neemu-

rurà¶¶, âna wâdé na rà ipwàdée
wiàna é pakîrirà wà Pwiduée. Â
[wâdé na rà tà niimiri pâ] o mwa
tiàurà, wàra murumwatò. 11Ba, na
é êgòdò i tòotù, âna é dau té, â rà
tûuboo ê pâ muê, â marü, â jèe tiàu
ê pai muugère kàra. Â rà o wàrap-
wiri mwara wà tàpé na pwa neemu-
rurà. Ba o nye tiàurà kaa, bau diri
pâ wakè kàra§§.

‡‡1:1 Tèpa âboro naa na ê Ba kà Pwiduée—Grec: Tèpa 12 wâao. Ê 12 wâao,
âna ê Ba Isaraéla (tèpa Juif) na ia tadidirirà naa na pâ jèpa ére. É wii wà
Jacques tà tèpa cèikî naa goo wà Iésu.
¶¶1:10 Wà tàpé na dau pwa neemururà—Pwiri wà Jacques, âna é patùra
wà tèpa cèikî na dau pwa neemururà, é, pwiri é ina wà tàpé na càra caa
tèpa cèikî.
§§1:11 Bau diri pâ wakè kàra—é, Na rà bwaa gére pwa pâ wakè kàra.
b1:1 Mataio 13.55; Apostolo 15.23; Galatia 1.19; 1 Pétéru 1.1
c1:2 Roma 5.3–5 d1:3 1 Pétéru 1.7 e1:5 Proverbes 2.3–6
f1:10 Ésaïe 40.6–7

Na gà pwa na èpà âna nye wâgà
12Cidòri nyuâa pwi âboro na é

cimwüma pidàpwicâariê, naa na pâ
tacai. Ba wiàna é piétò, â ée mwa
tòpi ê pumara wakè kêe—bwe ko-
rona târa wâro*, na ia é jèe ina béaa
Pwi Ukai, na ée mwa naa tà tàpé
na rà meaarié. 13Wiàna tacaigà, â
gà niimiri pâ, na gà pwa na èpà,
â gà cibwaa ina pâ, wà Pwiduée
na cùrugà! Càcaa pârijè ma jè cùru
Pwiduée, ba na é pwa na èpà; â cà-
caa pâri ma é cùrujè ma jè pwa na
èpà! 14Bwa! Nye ê èpà na pwâranü-
majè, na é dàtijè ma jè pwa ê pâ tûâ
na èpà. 15Â wiàna câjè caa pacoo
wài ê pâ câbawâdé bèepwiri, â rà
o nye cipu goojè; â ê pwêe, âna pâ
tûâ na èpà. Â ê pâ tûâ na èpà, âna
rà pimaina too naa goojè, â ê pwêe,
âna ê maagé bà!
16Wâdé na guwà tâmogòori

bwàti, co tèpa âji béeò, pâ:
17Diri pâ pwina pwényuâa,
âraimeai na tâbawêe,
na boome naa jaajè
géenidò jaa Pwiduée,
pwi a tòpò ê pwéelaa,
[pwi ukai kâra tòotù,
pwi apooro parui,
pwi caa kâra îricò]†!
Ticè bàutê gooé;
Ticè cèna gù naa gooé
gée na biu;
É tâa na pai tâa kêe,
dàra gòiri awé!

18 gÉ panuâ me tâjè ê popai na
âjupâra, ba na o tâa tâjè ê *âji wâro,
gée goo ê popai-bà. Ba ê câbawâdé
kêe, âna, na [jè tèpa âboro kêe.
Â] pwamuru naa goojè jii diri ê
pâ pwina é tòpò, pwacèwii tèpa
pâbéaa kâra piûnya [na jè naa têe
côwâ].

Gà têre â gà pwa!
19Guwà jèpa têre bwàti ê popai

bèeni, co tèpa âji béeò:
Tàpiri taaci du pwâranyürugà;
Tàpo târi pwâgà;
Naaco putàmu.
20 hBa ê pwâra putàmu kâra âboro,
âna o càcaa pacoo ê pâ tûâ na wâdé
tà Pwiduée. 21 iÂ gà naaco diri ê tûâ
na miiri, â gà tétâjii ê èpà gée na
pwâranümagà, ba é péa dipitirigà.
Â gà tòpi naa na ipakîri ê popai, na
ia é jèe câmi naa na ê pwâranü-
magà wà Pwiduée. Ba dau pwa nii
kâra ê pwi popai-bà, târa ma pa-
udògà [ma naa tâgà ê âji wâro].

Gà têre popai â gà wârori
22–23 jGà têre ê popai, â gà wârori!

Wiàna gà pwi a po tàmaari co, â
gà pwi a-imwüru! Ba pwacèwii na
gà piciânu naa na garaaci, 24â ûna
gà pâra, â gà ipwanauri ê pwina
gà côo! 25 kÊco na cidòri nyuâagà,
wiàna gà pa cè pàara'gà, ma gà niâ
naa na ê naèà kà Pwiduée. Ba wàép-
wiri ê pwi popai na tâbawêe, â pâriê
ma é tipigà jii ê pwina piigà. Â wiàna
gà nye po tâa goo ê naèà kêe, â

*1:12 Bwe korona târa wâro—Côo 2enote goo Auinapàpari 2.10.
†1:17 Pwi ukai kâra tòotù…caa kâra îricò—Grec: Pwi caa kâra pâ pwéelaa.
Ba wà Pwiduée, âna é tòpò ê pwéelaa, ma diri pâ muru naa napwéretòotù
na pwa pwéelaa kàra.
g1:18 Ioane 1.13 h1:20 Ecclésiaste 7.9
i1:21 Kolosé 3.8; 1 Pétéru 2.1 j1:22-23 Mataio 7.26; Roma 2.13
k1:25 Roma 8.2; Jacques 2.12

gà wârori, â o mwa pwa ê *aup-
wényunyuâari'gà gée goo. Êco na
o nye ticè, wiàna gà po têre co ma
imwüru jii.
26 lWànau, gona gà tâmogòori

bwàti pâ naèà na pwapwicîri? Gà
têre! Wiàna câgà caa pitòimiri ê
ûmemeegà‡, â gà pwi a-imwüru,
â piticèmuru naa goo pai pwap-
wicîri'gà! 27Â wàéni ê pai pwap-
wicîri na *tàrù ma wâdé tà Pwiduée
Caa kâjè: Na gà pitu tà tàpé na ticè
nyaa ma caa kàra; â gà patàmarù
pa dàpwà, naa na pai tâa na aré
kàra. Â gà pâra jii ê pâ tûâ na mi-
iri ni gòropuu.

Guwà cibwaa pwaké goro âboro

2 mTèpa aéjii kôo wée, wâguwà
na guwà cèikî naa goo wà Pwi

Ukai Iésu Kériso, na é dau maina ma
muugère, guwà cibwaa pwaké goro
âboro! 2–3Guwà jèe niimiri cai ni:
Ru tèepaa naa na ipitiri kàwà cè du
ârailu âboro. Wà pwi jèpwi, âna tâa
goro îê mwani mii, â dau wâdé kaa
ê ârabwée kêe. Â pwiri gà dau ipacè
naa gooé, â gà ina têe pâ: «Pwi ukai,
gà me ma gà tâa ni, na autâa bèeni
tâa béaa.»
Â wà pwi jèpwi, âna ticè kêe, â é

coona dòro ârabwée. Â gà [pwaé,
ma] ina têe pâ: «Kaa! Naaco autâa,
co pwini, â gà tâaboo naapwiri na-
puu¶.» 4Wiàna gà wàrapwiri, â gà

pinadàrù âboro, goro ê auniimiri'gà
na càcaa *tàrù.
5 nGuwà têre cai ni co, tèpa béeò!

[Cidòri nyuâa] tàpé na ticè kàra
naa na pai côo kâra pâ âboro wâni
gòropuu! Ba wà Pwiduée, âna é jèe
pitòrigarirà, ba na o tâa tàra pâ
aupwényunyuâari na wâru naa na
Mwaciri kêe, gée goo ê cèikî kàra
naa gooé. Ba wàépwiri ê auinabéaa
tà tàpé na rà meaarié.
6Â wâguwà, âna gorodà na guwà

ipwatétéri tàra! Gona [guwà ip-
wanauri pâ] wà tèpa pwa neemu-
rurà na rà pwa kûu tàwà ma tùra
ba gòo tàwà? Â gona càcaa wàilà
na rà dàtiwà naa na wâra pitèimuru,
[ba na rà popa mwani kàwà]? 7Â
càcaa wàilà na pi-ina ba èpà ê nee
[Iésu Kériso] na dau pwényuâa, â na
tuneewà goo, [wâguwà tèpa cèikî
naa gooé]?

Gà meaari diri tèpa âboro
8 oGà côo, jèe wii naa na

*Tii Pwicîri pâ: Gà meaari tèpa
âboro§pwacèwii ê pai pimeaarigà
côwâ.Lévitique 19.18 Wàépwiri ê
naèà na piwéna, ba naèà kâra
Mwaciri [kà Pwi Ukai kâjè]. Â wiàna
gà pitêre dàra bwàti, â muru na
dau wâdé. 9 pÊco na, wiàna gà
pipwaké goro âboro, â gà êgòjai
pwi naèà bèepwiri**, â gà gére pwa
na èpà, â ée pitèigà i naèà.

‡1:26 Wiàna câgà caa pitòimiri ê ûmemeegà—Pai ina wèe pâ, wiàna gà
nye tà paòmaa taaci ê pwâgà.
¶2:2-3 Gà tâaboo naapwiri napuu—Grec: Gà tà cima pwiri, é, gà tâaboo
naapwiri napuu.
§2:8 Tèpa âboro—Grec: Pwi âboro na é tàmwünyabwerigà, é, pwi jèneregà.
**2:9 Pwi naèà bèepwiri—é, Ê Naèà kà Moosé.
l1:26 Psaume 141.3 m2:1 Apostolo 10.34; Jacques 2.9
n2:5 1 Korénito 1.26–28 o2:8 Mataio 19.19; Galatia 5.14
p2:9 Deutéronome 1.17

10 qMatâra pâ, gà pâra wii bwàti
diri ê pâ aupitûâri naa na *Naèà
[kà *Moosé]. Êco na, wiàna gà êgò-
jai ê ji aupitûâri na caapwi co, â
pwacèwii na gà êgòjai diri ê Naèà!
11 rBa wà Pwiduée, âna ia é ina naa
na Naèà pâ: Gà cibwaa toomura (gà
cibwaa cîâa jii tô wâdàgà, ma pwi
éagà).Exode 20.14 Â pwiri gà pâra
wiâra. Êco na, ia é ina mwara pâ: Gà
cibwaa tétàmwara âboro.Exode 20.13
Â [pwiri gà pwi a pâra wiâra diri pàra
naèà, êco na] wiàna gà tétàmwara
pwi jè âboro, â gà nye pwi a-êgòjai
diri ê Naèà.
12 sNapwa naa goojè, âna jè pâra

wiâra i naèà na é piwéna jii ê Naèà
kà Moosé, ba i naèà goro ê pimeaari
na ia é jèe tipijè ma naa tàrù kâjè
côwâ. Â o pitèijè goro pai pitêre
dàra kâjè i naèà bèepwiri. Â wâdé
na gà ciburà pitaniimiri pwiri, naa
na diri pâ popai'gà ma tûâ'gà††.
13 tBa wiàna câgà caameaari pàra

tàpé [ma pwanaurirà] â o câgà caa
pâmari ê pimeaari [ma ipwanauri]
naa na aupitèimuru kà Pwiduée.
Êco na, wiàna gà pwi a-imeaari, â
gà pwanauri tèpa âboro, â gà mwa
pâmari pâ, wà Pwiduée, âna o câé
caa pitèigà; â ée nye meaarigà ma
pwanaurigà‡‡.

Tûâ kâjè âna
paâjupâra cèikî kâjè

14Tèpa aéjii kôo wée: O dà cè
pumee tâgà, wiàna gà ina pâ gà
pwi a cèikî, â ticè tûâ na wâdé na

gà pwa? Gona [gà niimiri pâ] nye
gée goro ê pé cèikî na wàrapwiri,
na o pa-udògà [naa na *âji wâro]?
15 uWiàna pwi jè a cèikî béegà, âna
ticè ârabwée ma uti kêe, 16â gà po
ina têe co pâ: «Ée mwa *pwényun-
yuâarigà wà Pwiduée. Wâdé wiàna
pwa ârabwée ma uti'gà!» â wiàna
câgà caa imeaié, â o nye piticè-
muru naa goo pâ popai'gà! 17Ê
pwi cèikî na wàrapwiri, na ticè tûâ
bépaâjupâraê¶¶, âna pwi cèikî na
piticèmuru naa goo.

Cèikî na ticè pwêe âna pwâ
18 vPwiri gà mwa ina tôo pâ:

«Wâdé, ba wà pwi jèpwi, âna tâa têe
ê cèikî; â wà pwi jèpwi, âna é pwi a
pwa pâ tûâ na wâdé.» Â go tòpi tâgà
pâ: «Gà wànau târa cè pai paari tôo
pâ, âjimuru ê cèikî'gà, wiàna câgo
caa côo naa na wâro'gà?» Bwa,
po dau pwacoé! Â wâgo, âna go
mwa paari tâgà goro pâ tûâ kôo,
pâ, pwa pwâra ê cèikî kôo. 19Gona
[gà niimiri pâ, go o mwa câdirigà
gée goo na] gà cèikî pâ, pwa cè
Pwiduée na é caapwi co? Pwiini! Wà
tèpa duée, âna rà nye wàrapwiri
mwara. Â wàilà, âna rà céca goro
pai wâgotàra! 20Pwi a-imwüru wée,
gà mwa tâmogòori wiidà pâ, piticè-
muru naa goo ê cèikî, wiàna câé caa
tèepaa na cè tûâ cèna wâdé?

Cèikî kà Abéraama ma Rahab
21 wGà jèe niimiri cai wà

*Abéraama, pwi jojoorojè. Gorodà
††2:12 Grec: Wâdé na popai'gà ma tûâ'gà, âna càra tàpé na o pitèirà wiâra
ê naèà na é naa ê tàrù.
‡‡2:13 Dernière phrase—Grec: Ê pimeaari, âna piwéna jii ê pitèimuru.
¶¶2:17 Bépaâjupâra—En attestation, ce qui confirme.
q2:10 Mataio 5.19 r2:11 Exode 20.13–14; Roma 13.9 s2:12 Galatia
6.2; Jacques 1.25; 1 Pétéru 2.16 t2:13 Mataio 5.7, 18.32–35
u2:15 1 Ioane 3.17 v2:18 Galatia 5.6 w2:21 Genèse 22.9–12

na wà Pwiduée, âna é nama é
*tàrù na araé? Gée goo ê tûâ kà
Abéraama, na ia é tòpò wà Isaaka,
pwina naîê, naa gòro ê aupwa
*ârapwaailò. 22 xBa é pwi a cèikî
[naa goo wà Pwiduée] â é pacoo
goro ê tûâ kêe, [ê pwina é ina têe
wà Pwiduée]. Â gà côo pâ, nye
ê tûâ kêe na é nama tâbawêe ê
cèikî kêe. 23 yWàépwiri ê pai ina
wàra ê nee Tii Pwicîri na ina pâ: Wà
Abéraama, âna é cèikî naa goo wà
Pwiduée, â gée goro ê cèikî kêe,
âna wà Pwiduée, âna é nama é pwi
âboro na é tàrù na araé.Genèse 15.6
Â é ina gooé wà Pwiduée pâ, é pwi
bée.
24Gà côo, wâdé tà Pwiduée wàijè,

gée goro ê pwina jè pwa, â càcaa
gée goro ê pé cèikî [na ticè pwêe].
25 zJèpwi mwara, âna wà Rahab, tô

ilàri gòronaigé, wâna [ville Iériko].
Âna gorodà na wà Pwiduée, âna é
nama é tàrù na araé? Gée goo ê tûâ
kà Rahab. Ba é tòpi tupédu coda *Is-
araéla [na ia ru cai pwàniri i ville. Â
é naapwàniriru jii tèpa coda kà tàpé
Iériko] â é mwa panuâru côwâ naa
jè naigé, â càcaa côoru.
26 [Wàéni ê êreê, co tèpa aéjii

kôo]: Ê naiiri âboro, âna é bà, wiàna
tiàu ê nyuâa na. Âna é wàrapwiri
mwara ê cèikî. Ba é bà, wiàna ticè
tûâ na wâdé.

Iputàmu ma pièkâa
naa na picaatâa

3 Tèpa aéjii kôo wée, guwà cibwaa
nama guwà wâru na guwà tèpa

pacâmuri âboro [goro ê popai kà
Pwiduée pwacèwiibà]. Ba guwà tâ-

mogòori pâ, o piwéna cè pai o tèibà
kêe.

Ipwacôoco ûmemeejè
2Âjupâra pâ, o cau tagabiajè§§,

wiàna jè pwa na èpà, naa na
jèpapara pai pwa wèe. Êco na
wà pwi âboro na é tâmogòori
tòimiri ê ûmemee, âna é tâmogòori
pitòimiriê bwàti na diri pâ muru.
3Gà côo, jè naa paò na pwâra òoci,
ba na é pitêre dàjè, ma jè cau dàbii
diri ê naiié. 4Pwacèwii ê wànga,
na jè dàbiié goro ê ji ârawànga
na dau kîri. Â ipaiwà, wiàna dau
maina i wànga, â wiàna é cètùué
ê pwéretòotù na dau maina. 5É
wàrapwiri mwara i ûmemeejè, ba ji
muru na dau kîri, êco na é pi-ina
kêe, naa goro ê pâ muru na dau
maina.

É pwacèwii ânye
Gà côo, ê ji caapwi nari ânye,

âna é nama po tòo diri ê jè ére na
dau maina. 6 aÂ ipaiwà naa goo ê
ûmemeejè, ba pwacèwii nari ânye,
na pâri ma é tòo diri ê naiijè. Ba é
pwi a pa popai na èpà, â é nama
dipitiri ê wâro kâjè ê èpà kêe. Ba ê
ânye na udàrù gée na ânye maina
kà *Caatana!
7 Jè tâmogòori pitûâ kâra diri pâ

na jèpapara macii, ma marü, ma
ârawéà, tiagoro pâ âûtòo ma dòèa.
8 bÊco na nye ticè âboro na tâ-
mogòori ma é pitûâ kâra ê ûmemee.
Ba [é pwacèwii ê macii na é dau
piuti. Â] jè bà goro ê auru ê
poropwêe.

§§3:2 Tagabia—Coincer.
x2:22 Hébéru 11.17–18
y2:23 Genèse 15.6; 2 Chroniques 20.7; Ésaïe 41.8 z2:25 Josué 2.1–21;
Hébéru 11.31 a3:6 Mataio 12.36–37, 15.11,18–19 b3:8 Roma 3.13

9Gée goo ê ûmemeejè, âna jè
pwamaina wà Pwiduée. Â nye gée
gooé mwara, na jè tojii wà pwi
âboro, na é tòpòé wà Pwiduée naa
na ânuuê! 10Gée na pwâra âboro
na caapwi, âna é còobé me ê aup-
wényunyuâari, ma ê tojii.
Tèpa âji béeò wée, càcaa *tàrù

wiàna wàrapwiri! 11–12Wànau, ru
pipò naima ê jawé na, ma jawémaa,
na pwârapò na caapwi? Bwa! Gona
ê *upwâra wâi, âna é tòpò cè pwâra
dipâa*; â ê nyara dipâa, âna é tòpò
cè pwâra wâi? Bwa! [O nye pwacoé
ma wàrapwiri] co tèpa aéjii kôo!

Gà ipakîri ma tànana
13Gona gà niimiri pâ, gà tâ-

mogòori pitèi bwàti pâ muru? Wâdé
na gà paari ê autâmogòorimuru
goro pâ tûâ'gà. Gà pwa ê pwina
wâdé ma tàrù, naa na ipakîri
ma tànana. [Ba wàépwiri ê pwâra
upwâra na me gée goo ê âji
autâmogòorimuru.]
14Êco na, wiàna dipitiri ê

pwâranümagà ê ipwagoo ma iau, â
wiàna nümagà na gà ciburà piwéna
jii pàra tàpé, â gà cibwaa pi-ina
kâgà [goro ê autâmogòorimuru'gà]
ba tiàu âjupâra na.
15Ba ê pé ‘autâmogòorimuru’ na

wàrapwiri, âna càcaa muru me gée
goo [wà Pwiduée] na wânidò *nap-
wéretòotù. É me gée goo ê pâ
câbawâdé na èpà kâra naiiri âboro
wâni gòropuu. Â wà Caatana kaa,
na tòpò naa na pwâranümajè! 16Â
wâna tâa wê ê ipwagoo bau ê iau,
âna é wêe mwara ê iputàmu ma

pitaèkâa, ma diri pâ na jèpapara tûâ
na èpà.

Tûâ kâra âji autâmogòorimuru
17Wà pwi âboro na é wâbé goro ê

autâmogòorimuru kà Pwiduée, âna
ticè èpà na pwâranümee. [Wàéni pâ
tûâ kêe:
É pwi âboro na pwicîri ê wâro kêe];
É pwa diri gée na âji pwâranümee;
É pwi a pwamuru diri tèpa âboro, â
câé caa pwaké goorà;

É pwi a têre bwàti pàra tàpé, naa na
ipakîri;

É pwi a moo naa na pai tòpi kêe
tàra;

É pwi a meaari tàpé na rà tâa na
géaa;

É pwi âboro na dau wâru kaa pâ
pwâra upwâra na wâdé naa na
wâro kêe.

18 cWà tàpé na rà wàrapwiri, âna rà
picâmi ê pinaanapô, â jè cau piûn-
yari diri ê pwêe—ê tàrù†ma piwâdé
naa jaajè.

Tûâ na èpà kâra gòropuu

4 dRà me gée gorodà pâ iputàmu
kàwà, ma ê pâ pièkâariwà? Nye

me gée goo kaa pâ câbawâdé na
èpà, na rà gére pipaa na pwâranü-
mawà! 2Wiàna dau nümagà goo cè
jè muru, na ticè kâgà goo, â gà pi-
boo goo pwi jèneregà, na pwa têe. Â
gàu piputàmu ma pitòocia ma wàé,
ba na o tâa tâgà, tiagoro na pwa na
gà pòtàmwereê!
Pwiri nye ticè kâgà, ba câgà mu

caa ilari jii wà Pwiduée! 3Êco na,
wiàna gà ilari jiié, â o câgà caa tòpi,
ba gà ilari goo ê pwâranüma na

*3:11-12 Cè pwâra dipâa—Grec: Cè pwâra olive.
†3:18 Ê tàrù—Justice. Côo mwara Neeremuru (Vocabulaire) naa pwâadàra
tii.
c3:18 Mataio 5.9; Hébéru 12.11 d4:1 Roma 7.23

èpà. Ba gà mudàra ê pâ muru na o
wâdé tâgà co, wiâra pâ câbawâdé
na pitûâ'gà!
4 e[Gà ina pâ gà pwi âboro kà

Pwiduée, êco na] gà naa ê pwâranü-
magà tà pwi jèpwi, â gà pwacèwii
pwi âboro na é cîâa jii tô wâdèe.
Gona câgà caa tâmogòori pâ, wiàna
gà pwi a wâdéari [pâ tûâ na èpà]
kâra gòropuu bèeni, â gà pâ nau pwi
a cicara wà Pwiduée?! 5Ba jè pûra
naa na *Tii Pwicîri‡ pâ, wà Pwiduée,
[âna dau wânümee goojè] ba é tòpò
naa goojè ê *Nyuâaê Pwicîri kêe,
na dau wânümee gooé¶. É, pwiri
guwà niimiri pâ piticèmuru naa goo
ê auwii bèepwiri?

Ipakîriwà na ara Pwi Ukai
6 fÊ *pimeaari imudi kà Pwiduée,

âna é dau piwéna awé. Ba wàéni jè
auina naa na Tii Pwicîri:
Pwiduée, âna é cicara
tèpa ipwamainarà.
É naa pimeaari
tà tèpa ipakîrirà.Proverbes 3.34
7 gÂ wiàna wàrapwiri, â guwà
ipakîriwà, na ara wà Pwiduée,
â guwà pitêre dèe. Â, na guwà
cicara wà *Caatana, â ée uru
jiiwà. 8 hGuwà me naa jaa wà
Pwiduée, â ée mwa tâa goowà. Â
wâguwà na guwà bwaa pwa na

èpà, âna guwà cèitiri ê èpà gée
na ê wâro kàwà! Â wâguwà na
pitadàrù ê pwâranümawà, âna
guwà piênawéna kà Pwiduée naa
na diri ê pwâranümawà§!
9Nabwé èa ma ipwàdée kàwà!

Guwà i ma pijinünü goro ê èpà
kàwà! 10 iGuwà ipakîriwà naa na-
poromee Pwi Ukai, â wàé, âna ée
mwa ipwamainawà.

Cibwaa ipicocooriwà
11Tèpa aéjii kôo wée, guwà cib-

waa ipicocooriwà. Ba wiàna gà ipic-
ocoori ma pitèi pwi a cèikî béegà
naa goo Kériso, â gà ipa ba ticèmuru
naa goo** ê naèà kà Pwiduée, [na
ina pâ, na jè pimeaari tèpa âboro.
Â wàilàapà na nama gà wàrapwiri?
Pâragà na] gà pitêre dàra co ê naèà!
12 jBa nye caapwi co wà Pwina é naa
ê naèà bèepwiri, â nye wàé co na é
pitèijè goo. Â wàé co na é tâmogòori
pa-udò tèpa âboro, ma nama tiàurà.
Â wâgà wàa, na gà niimiri pâ, gà
pitèi pwina é tàmwünyabwerigà?

Patêre tèpa pwa neemururà

Càcaa wàijè na tâjùru wâro kâjè
13 kGuwà tàpo tàmaariô, làpé! Wà

pàra tàpé gée goowà, âna rà wàrani
târa pai ina kàra pâ: «Jè pâra naa

‡4:5 Jè pûra naa na Tii Pwicîri—Pwiri é niimiri Exode 20.5; 34.14;
Deutéronome 4.24; Zakarie 8.2.
¶4:5 É tòpò naa goojè ê Nyuâaê Pwicîri kêe, na dau wânümee gooé—é, Ê
Nyuâaê Pwicîri, âna é cicara ê iau ma piboo kâjè, é,Wà Pwiduée, âna é dau
câbawâdé ê pwâranümajè na é tòpò naa goojè, é, Ê pwâranümajè…âna
é ciburà câbawâdé pâ muru, â é ciburà piboo.
§4:8 Guwà piênawéna kà Pwiduée, naa na diri ê pwâranümawà—Grec:
Cèitiri èpà gée na pwâranümawà.
**4:11 Ipa ba ticèmuru naa goo—Grec: Pitèi.
e4:4 Roma 8.7; 1 Ioane 2.15 f4:6 Proverbes 3.34; 1 Pétéru 5.5
g4:7 Éféso 6.12 h4:8 Ésaïe 1.16; Zakarie 1.3; Malachie 3.7 i4:10 Job
5.11; 1 Pétéru 5.6 j4:12 Roma 2.1, 14.4 k4:13 Luka 12.18–20

na ville widàuru, ba na jè bu mwani
wê. Â gée na càùru caapwi naja, â
o dau wâru mwani kâjè!» 14 lWànau,
gona guwà tâmogòori cè pwina o
tèepaa dariwà widàuru?! Bwa! Ba ê
wâro kâjè, âna pwacèwii ê aérà††,
na é tèepaa; â càcaa gòiri, â jèe
tiàué côwâ! 15 Jè cibwaa wàrapwiri.
Wâdé na jè ina co pâ: «Wà Pwi Ukai,
âna é tâjùru ê wâro kâjè. Widàuru,
âna pâri ma é pa côwâ‡‡.» 16Êco
na wâguwà, âna guwà pi-ina kàwà
goro pâ auniimiri kàwà, na me gée
goo ê pai pwamainawà! Â wàépwiri
ê muru na po dau èpà. 17m[Guwà ip-
wacôoco, ba] wà pwina é tâmogòori
ê muru na wâdé na é pwa, â wiàna
câé caa pacoo, â [pwacèwii na] é
pwa na èpà.

O pwa aré kàwà!

5 Guwà têre, wâguwà na dau
wâru pâ neemuruwà! Guwà

i ma càwé goro pâ aré na o
tèepaa mariwà! 2–3 nBa guwà jèe
nye panaimari ê pâ neemuruwà
târa ê gòropuu bèeni na o tiàué¶¶.
Â o jèe wai ê pâ neaapiâ kàwà, â
botére ê pâ ârabwée kàwà na dau
wâdé. Â o jèe cîri diri ê mwani kàwà,
â o panaimari ê dàué, ba na bépi-
ciapwâ goowà. Â o mwa tòpòwà

naa na ânye, â tòwà§§. 4 oGuwà côo,
ê mwani na guwà iauri jii tèpa
wakè kàwà*, âna ée mwa piciapwâ
goowà. Â wà Pwi Ukai Pwiduée na
dau pwa pàtàmee awé, âna é jèe
nye têre ê pwâra to kà tèpa âboro
bèepwiri!
5–6 p[Ipwacôoco, ba] wâru pâ

âboro na guwà dàtirà naa na wâra
pitèimuru, êco na nye ticè èpà na
rà pwa tàwà. Â rà tòpi ê wârimuru
na dau gòo, ba jèe càcaa pâri ma
rà pwamururà†. Â gée goo pâ tûâ
kàwà bèepwiri, â guwà nama rà bà.
[Üu, guwà dau ipwacôowà!] Jèe po
dau wâdé pai tâa kàwà ni gòropuu,
ba guwà jèe piniimiriwà co. Â
guwà pwa diri ê pâ pwina guwà
câbawâdé. Â jèe pwàro nanaawà, â
jèe ipwàdée pwâranümawà. [Â nye
wâdé, ba ée jèe tèepaa tòotù na o
naa wârimuru tàwà!]

Bénabwé popai

Pidàpwicâariwà naa na pâ aré
7 qTèpa aéjii kôo naa na nee

Kériso, guwà pidàpwicâariwà
tèepaa naa goro cè pai o mwa
wâjué côwâ kà Pwi Ukai. Guwà jèe
niimiri cai ê aupwanapô. Jè câmi,
â jè pitapacîri ê pàara kâra popaa,

††4:14 Aérà—Brouillard.
‡‡4:15 Grec: Wâdé na guwà ina co pâ: Wiàna é câbawâdé wà Pwi Ukai, â
jè o wâro, â jè o wàrani.
¶¶5:2-3 1re phrase—é, Guwà panaimari târa pwi Bénabwé Tòotù {na wà
Pwiduée, âna ée mwa pitèi tèpa âboro}.
§§5:2-3 Grec (nee tii 3): Ê mwani mii ma mwani pwaa kàwà, âna jèe pwee,
ba na bépitòtiwà, â o mwa uti ê piàwà pwacèwii ê ânye.
*5:4 Tèpa wakè kàwà—Grec: Tèpa âboro na rà piûnyari ê aupwanapô kàwà.
†5:5-6 1re & 2e phrases—Grec: Guwà jèe pitèi pwi âboro na é tàrù, â guwà
nama é bà. Â câé caa pwamuruê.
l4:14 Psaume 39.6,12; Proverbes 27.1 m4:17 Luka 12.47
n5:2-3 Mataio 6.19 o5:4 Deutéronome 24.14–15
p5:5-6 Luka 16.25 q5:7 Deutéronome 11.14; Jérémie 5.24

na é nama cipu pâ arapwüru. Â
jè pidàpwicâarijè tiagoro ê pàara
târa piûnya. Â wàépwiri co na jè o
tòpi ê pumara wakè kâjè na dau
wâdé‡. 8 rÊkaa na wâdé na guwà
cimwü ma pidàpwicâariwà, ba ée
jèe wâjué me côwâ wà Pwi Ukai.
9Guwà cibwaa piciapwâ goo wà

tèpa cèikî béewà, ba péa o pitèiwà.
Â wà pwi a pitèimuru [na wânidò
*napwéretòotù] âna é jèe pipwab-
wàtié, â é jèe tà wâni goropwârawâ!
10Tèpa aéjii, guwà ipwacèwii wà
tèpa *péroféta biu, wàilà na rà ipa
popai naa na nee Pwi Ukai. Ba rà
dau pidàpwicâarirà, naa na pai tâa
na aré kàra [ma pai tubaèpà tàra].
11 sÂ jè dau pwamaina wà tàpé na

rà pidàpwicâarirà, na rà tâa na aré
ma tòina [na dau maina] pwacèwii
wà Job. Ba jè cau tâmogòori ê jèkutâ
gooé. Â jè côo pâ, gée na càùru
diri [pâ muru na dau èpà, â] wà
Pwi Ukai, âna é mwa naa têe pâ
muru [na dau wâdé awé]. Ba wà Pwi
Ukai, âna é dau pwi a meaarijè, ma
pwa na wâdé tâjè, ba dau wânümee
goojè.
12 tJèpwi mwara, co tèpa aéjii, âna

wàéni ê muru na dau âjimuru: [Gà
pacoo i pwi ia gà ina.] Â gà cib-
waa *ipwataâboro [imudi]. Gà cib-
waa ina ê neeremuru, pwacèwii
‘napwéretòotù’ é, ‘gòropuu’, ba
na *paâjupâra ê auipwataâboro'gà.
[Ba wiàna gà pitanami] â gà o pwa
wârimuru. Bwa, wâdé na gà ina co

pâ «üu» [â gà pacoo]. É, wiàna
tàutâgà, â gà ina co pâ «bwa».

Pwâra pwapwicîri kà pwi a cèikî
13Gona pwa cè pwi jè ârapàarawà

cèna é tâa na aré ma tòina? Wâdé
na é pwapwicîri! Â pwa cè pwi
jèpwi cèna é ipwàdée? Â wâdé na
é nyabi ma ipwamaina Pwiduée.
14 uPwa cè pwi jè âra-pàarawà cèna
é maagé? Wâdé na é todà tèpa
pitûâ kâra wâra pwapwicîri, ba na rà
pwapwicîri kêe, ma *upwaaé goro
l'huile¶, naa na nee Pwi Ukai.
15 vBa wiàna gà cèikî ba mwü,

na gà pwapwicîri kà tèpa maagé,
â o tiàu maagé kàra, â ée mwa
nama rà wâdé côwâ wà Pwi Ukai. Â
wiàna pwa cè jè èpà kàra, â ée mwa
pwanaurirà.
16Â ipaiwà wiàna gà [pitanami,

â gà] pwa na èpà. Wâdé na guwà
pi-inapàpari tàwà, ba na guwà ip-
wapwicîri kàwà. Â ée mwa nama
guwà wâdé côwâ wà Pwiduée. Ba
dau pwa nii kâra ê pwâra pwap-
wicîri kà pwi âboro na é *tàrù na ara
Pwiduée.
17 wGuwà niimiri wà péroféta *Élia

biu, âna é nye pwi âboro pwacèwi-
ijè. Â é dau pwapwicîri, ba na o cà-
caa popaa. Â nye ticè popaa kaa,
naa na âracié naja ma 6 parui! 18 xÂ
gée na càùé, â é pwapwicîri côwâ,
â nye cooboo kaa ê popaa, â cipu
côwâ utimuru.

‡5:7 Grec: Wà pwi apwa napô, âna é tapacîri ê pàiri napuu na dau wâdé,
ba é pidàpwicâariê tiagoro na é tòpi ê pâbéaa kâra popaa, bau ê béârailu
kâra popaa.
¶5:14 Upwaaé goro l'huile—Wà tèpa Juif, âna rà upwaa tàpé na rà maagé
goro nüru élaio (olive) na rà pwapwicîri ba kàra.
r5:8 Roma 13.11–12; 1 Pétéru 4.7 s5:11 Exode 34.6; Job 1.21–22, 2.10;
Psaume 103.8 t5:12 Mataio 5.34–37 u5:14 Maréko 6.13
v5:15 Maréko 16.18 w5:17 1 Rois 17.1, 18.1 x5:18 1 Rois 18.42–45

Pawâjuépiri côwâ tèpa béewà
19–20 yzTèpa âji béeò, wiàna é gére

imwüru jii ê âjupâra cè pwi jè a cèikî
béewà, â wâdé na guwà mudàra,
ma guwà pawâjuépirié me côwâ

[dà wà Pwiduée]. Ba wiàna guwà
wàrapwiri, â guwà o upaé jii ê pwâra
bà [dàra gòiri awé] â wà Pwiduée,
âna ée mwa pwanauri diri pâ èpà
kêe.

y5:19-20 Galatia 6.1 z5:19-20 Proverbes 10.12; 1 Pétéru 4.8

Pâbéaa kâra tii
kà

Pétéru
Bétapoo popai

Wàilàapà na wii tii bèeni?

Wà Simona Pétéru, pwi *apostolo,
ma pwi âboro imaina naa na wâra
pwapwicîri. É pitu têe wà Silas (côo
5.12), ba pwiri é pwi a tâmogòori
bwàti pwa tii naa na grec.

É wii wiidà?

Nabibiu kâra *naja 62 ma 64,
na pàara na wà pwi ukai kà tèpa
*Roma, wà Néron, âna é tapoo
tubaèpà tà tèpa cèikî naa goo wà
Iésu. Munaa é wii gée Roma wà
Pétéru (na ina goo wê pâ ‘*Babu-
lona’ na 1 Pétéru 5.13).

É wii tâî?

Tà tèpa cèikî naa goo wà Iésu
Kériso, na càra caa tèpa *Juif, â
na rà wâro na province Asia kà
tèpa Roma, wâna ére na ina goo pâ
Turquie nabà. Â tii tà diri tèpa cèikî
na tubaèpà tàra.

Cina é wii?

Wà tèpa cèikî, âna rà tâa na ê tàb-
wàti na pâ naja na wâru. Êco na
pwa tèpa âboro na rà tapoo cicararà
ma tubaèpà tàra. Â rà cètùu wà pwi
ukai kà tèpa Roma, wà Néron, ba
na é tubaèpà tàra mwara. É wii wà
Pétéru, ba na é pagòo tèpa cèikî naa
na pâ aré kàra.

Dà êre ê tii bèeni?

Wàijè na jè cèikî naa goo wà
Iésu, âna jè pâ nau tèpa âboro
na ê Ba kà Pwiduée, gée goo pai
pwa *ârapwaailò goo Iésu Kériso.
Jèe *upwaajè naa na nee Kériso, â
wâdé na jè wârori ê wâro na pwicîri
na diri pâ tòotù. Wiàna tubaèpà
tâjè, â wâdé na jè niimiri pâ wà
Kériso, âna dau tubaèpà têe, â
wâdé na jè pidàpwicâarijè naa na ip-
wàdée, pwacèwiié. Ba o tâa tâjè pâ
*aupwényunyuâari na wânidò *nap-
wéretòotù na o tâa dàra gòiri awé
(1.3–4, 5.12).

Pai pitàgoo tii 1 Pétéru

Ipwabwàcu (1.1–2)
É pa-udòjè Pwiduée â é pwényun-

yuâarijè (1.3–12)
Wârori wâro na pwicîri (1.13–2.10)
Wâro kâjè naa jaa tàpé na càra

caa tâmogòorié (2.11–25)
Popai tà du duadà (3.1–7)
Jè pidàpwicâarijè naa tubaèpà

tâjè (3.8–4.19)
Popai tà tèpa pitûâ kâra wâra

pwapwicîri (5.1–4)
Bénabwé popai ma ipicijii (5.5–

14)

Ipwabwàcu

1Wâgo Pétéru na pwa tii. Go pwi
*apostolo kà Iésu *Kériso, [ba

é cùruo pâ, ba na go picémara ê
popai kêe]. Go cau wii tàwà, tèpa
âboro kà Pwiduée na pa-ipiinariwà
pitiri pâ na province—wâ Pont, ma
Galatia, ma Cappadoce,ma Asiama

Bithynie§. 2 aWà Pwiduée Caa, âna é
jèe pitòrigariwà, ba wàépwiri ê au-
niimiri kêe gée na biu. Â ê *Nyuâaê
Pwicîri kêe, âna é nama guwà pwi
Ba kêe na é pwicîri. Â wà [Pwina
naîê] Iésu Kériso, âna é jèe cèitiri ê
pâ èpà kàwà** goro pai joro wàra ê
domii kêe. Â guwà jèe tèpa âboro na
guwà pitêre dèe.
Wâdé naa tà tàwà ê *pimeaari

imudi ma pinaanapô, na piêdò ma
wéna! Cidòri nyuâawà!

É pa-udòjè Pwiduée â ée mwa
dau pwényunyuâarijè

3Pwamaina Pwiduée, pwi Caa kà
Pwi Ukai kâjè, Iésu Kériso! Ba dau
maina awé ê pimeaari imudi kêe ba
kâjè. Â é naa tâjè ê wâro na bwaa
âmuê, gée goro ê pai wâro côwâ
gée na aubà, kà Iésu Kériso. Â gée
goo kaa pwiri, â tâa tâjè mwara ê
cèikî na tâbawêe, 4 bnaa goo diri pâ
*aupwényunyuâari na jè tapacîri.
Â wàéni: O cau tâa tâjè tèpa naî
Pwiduée ê *aamwari na wânidò
*napwéretòotù—pwi aamwari na
dau wâdé awé, â na càcaa wai ma
botére, ba é tâa dàra gòiri awé!

5 cBa é pa-udòjè wà Pwiduée gée
goro ê cèikî kâjè [naa goo wà
Kériso]. Â é gére wéaarijè goro ê nii
ma pàtàmee, ba na jè o mwa bàra
tòpi bamwara diri ê aupwényun-
yuâari kêe, na o âpàpaa na Tòotù
pwicò††.
6 dGée goo diri pâ pwi bèepwiri, â

wâdé na guwà ipwàdée na guwà tâa
na pâ na jèpapara aré ma tòina. Ba
nye wâdé na wàrapwiri na ji pàara
bèeni dau ûgé, 7 eba na tacai ê cèikî
kàwà. Ba pwacèwii ê mwani mii, na
jè cîri naa gòro ânye, ba na cèitiri
ê pwina tòri gée goo‡‡. Â ê cèikî,
âna dau âjimuru awé jii ê mwani
mii, na o tiàué na jè tòotù. Â wiàna
é tà cimwü ê cèikî kàwà [gée na
càùru pâ tacai] â guwà o mwa tòpi
ê pinabawâdé ma ipwamaina ma
pitòbuari, na ê tòotù na ée mwa pi-
paarié târa diri tèpa âboro wà Iésu
Kériso.
8–9 fCâguwà caa mu côo wà Iésu,

êco na wânümawà gooé. Â bwaa
câguwà pâ côoê, êco na guwà
tàgére cèikî naa gooé. Â gée goo
kaa pwiri, âna é pa-udòwà wà
Pwiduée, [ma naa tàwà ê *âji wâro].

§1:1 Pont…Bithynie—Diri pâ province bèepwiri, âna tâa napô Turquie
nabà.
**1:2 3e phrase—Grec: Ê pai upwaawà goro ê domii kà Iésu. Wà tèpa Juif,
âna rà tétàmwara ê paaci, â rà upwaa tèpa âboro goro ê domii kêe, ba na
rà cèitiri èpà kàra. Nabàni, âna ê pai bà kà Kériso, âna é pwi ârapwaailò na
cèitiri èpà kâjè. Ucina mwara goro ê auipwataâboro kâjè ma wà Pwiduée,
ma câmu kêe pâ, jè o mwa pitêre dèe. (Côo Exode 24.5–6, ma Hébéru
9.18–21.)
††1:5 Tòotù pwicò—Bénabwé tòotù. Ê tòotù na ée mwa wâjué côwâ wà
Iésu Kériso, ba na é pwi apitûâ naa goro diri pâ muru naani gòropuu ma
na wânidò napwéretòotù. Na pwi tòotù-bà, âna wà Pwiduée, âna ée mwa
nama bwaa âmuê diri pâ muru.
‡‡1:7 Pwacèwii mwara pai wâèùru ê iri da naa gòro ânye.
a1:2 Roma 8.29; 2 Tésalonika 2.13 b1:4 Kolosé 1.12
c1:5 Ioane 10.28, 17.11 d1:6 Jacques 1.2; 1 Pétéru 5.10
e1:7 Proverbes 17.3; Zakarie 13.9; Malachie 3.3; Jacques 1.3
f1:8-9 Ioane 20.29; 2 Korénito 5.7

Â o nye dau maina awé kaa ê ip-
wàdée kàwà, na pwacoé ma jè ina.

Inapàpari gée na biu pai pa-udòjè
10–11 ghWà tèpa *péroféta biu, âna

rà mara pame ê popai kà Pwiduée,
na rà tùra goo ê âraimeai na jè o
mwa tòpi—ê pai udò kâjè [naa na
âji wâro]. Ba é tâa goorà ê Nyuâaê
Pwicîri kà Kériso, â é nama rà in-
apàpari béaa ê pai tâa na aré ma
bà kà Kériso, bau ê pai maina ma
muugère kêe gée na càùé. [Êco na
càra caa tâmogòori ê pai ina wàra
ê popai na rà pame!] Â rà dau
pinünüma naa goo, ma pimudàra
ma rà tâmogòori pâ, o [wàilàapà,
ma] wiidà, ma o wànau.
12Ba é ina tàra wà Pwiduée pâ,

êdiri pâmuru na rà inapàpari naa na
nee, âna o mwa coo [gée na càùrà
co] ba kâjè nabà. Â [wàé kaa pwiri
ê pwina tèepaa. Ba] tèpa âboro [na
ia é cùrurà pâ wà Pwiduée] âna
rà jèe picémara tàwà ê Picémara
Wâdé, naa na ê pàtàmara ê Nyuâaê
Pwicîri, na é cùrué boome gée nap-
wéretòotù. Â guwà côo, [nye muru
na po dau pwényuâa] na rà niâ boo
wà tèpa *angela, ba na rà côo [ê
pwina tèepaa].

Wârori wâro na pwicîri
13Guwà pitaniimiri diri pâ aup-

wényunyuâari bèepwiri, na o tà
tàwà na tòotù na ée mwa pipaarié
wà Iésu Kériso. Guwà nünümari
bwàti, â guwà piaabòriwà, â guwà

tà tàcî, ba na guwà pwa ê wakè
[kà Pwiduée]. 14 iGuwà pitêre dèe,
ba guwà tèpa naîê. Â guwà cib-
waa wâro wiâra pâ câbawâdé kàwà
na èpà, pwacèwii pai pwa kàwà
béaa, na bwaa câguwà caa pâji tâ-
mogòori wà Kériso. 15Guwà ipap-
wicîriwà, naa na pâ tûâ kàwà. Ba
wà Pwiduée na é todàwà, âna é
pwicîri. 16 jBa jèe nye wii naa na *Tii
Pwicîri pâ: Guwà ipapwicîriwà, ba go
pwicîri.Lévitique 19.2

Papwicîri Pwiduée
17 k[Wâdé na guwà pitaniimiri pâ]

wà Pwiduée na guwà pwapwicîri
têe, ma ina gooé pâ Caa, âna câé
caa pwaké goro âboro. Â ée jèpa
pitèijè jècaa goro ê pwina jè pwa.
Êkaa na guwà dau papwicîriê, na
guwà bwaa wâro ni gòropuu.
18Ba guwà tâmogòori bwàti pâ,

[guwà tèpa âboro kêe nabàni. Ba]
é jèe wâriwà goro ê wâri wèe na
dau maina awé. É upawà jii ê wâro
kàwà béaa, na càcaa pâri ma é
naa tàwà cè âji cidòri¶¶. Ba ia guwà
tèpa *ênawéna kîri kâra diri pâ tûâ
na èpà, na ia guwà popa jii tèpa
jojoorowà.
Câé caa wâriwà wà Pwiduée goro

mwani mii, é, mwani pwaa, é, goro
cè pàra muru na o wai ma botére.
19 lBwa! É upawà goro ê domii kà
Kériso [na joro na ia é bà ba kàwà]—
domii na po dau maina awé wâri
wèe. Wà Kériso, âna ticè èpà gooé,
pwacèwii ê nari mutô na pwa ârap-

¶¶1:18 Na càcaa pâri ma é naa tàwà cè âji cidòri—Grec: Na ticèmuru naa
goo.
g1:10-11 Mataio 13.16–17
h1:10-11 Psaume 22 Ésaïe 53 Luka 24.26–27
i1:14 Roma 12.2; Éféso 2.3, 4.17–18 j1:16 Lévitique 11.44–45; Mataio
5.48 k1:17 Roma 2.11; Auinapàpari 2.23
l1:19 Apostolo 20.28; Hébéru 9.12–14

waailò gooé, na ticè tòri ma maagé
gooé.
20mBa é jèe mara pitòrigarié wà

Pwiduée, béaa kâra pai tòpò kêe ê
gòropuu, [ba na ée mwa bà, ma tip-
ijè jii ê pâ èpà kâjè]. Â wà Kériso,
âna é jèe nye tèepaa na pàara kâjè
nabà—naa na pâ bénabwé tòotù. Â
guwà côo, é jèe pwa pwiri ba kàwà!
21 nNye gée gooé kaa, na guwà
cèikî naa goo wà Pwiduée, na é
jèe pawâroé côwâ gée na aubà, ma
naa têe ê pai maina ma muugère.
Wàépwiri na guwà tâmogòori pâ, wà
Pwiduée, âna ée mwa naa tàwà ê
pwina é jèe ina§§. Â guwà tapacîri
goro cèikî.

Pimeaariwà
22 oGuwà jèe tòpi ê [popai na]

âjupâra, [ê *Picémara Wâdé goo wà
Iésu Kériso] â guwà pitêre dèe. Â
jèe cèitiri ê pâ èpà kàwà gée na ê
pwâranümawà. Â gée goo kaa pwiri,
â jèe pâri ma guwà meaari tèpa
cèikî béewà, gée na âji pwâranü-
mawà. Êkaa na wâdé na guwà tà
ciburà wàrapwiri, 23ba jèe pitèpawà
côwâ, â ê wâro na guwà jèe tòpi,
âna é dau piwéna jii ê pwina guwà
tòpi jii du nyaa ma caa kàwà. Ba êp-
wiri, âna muru na o wai ma botére*.
Êco na ê wâro na bwaa âmuê na go
ina, âna o tâa dàra gòiri awé, ba é
me gée goo ê Popai kà Pwiduée—
pwi Popai na é *wâro dàra gòiri awé.
24 pBa rà pwacèwii
ê murumwatò

diri pâ âboro.
Rà o mwari diri.
O tiàu pwényuâa kàra
pwacèwii murubuké
na é jèe moo ma tûuboo
[ma wai ma botére].
25Napwa naa goo
ê popai kà Pwi Ukai,
âna o tâa awé!
É cimwü dàra gòiri!Ésaïe 40.6–8
Guwà côo, ê popai bèepwiri, âna
ê Picémara Wâdé, na jèe picémara
tàwà!

2 qWiàna wàrapwiri, â guwà cib-
waa gòmapwa! Guwà tétâjii diri

pâ tûâ na èpà, pwacèwii ê ipwa
tûâ, ê piboo, ma ê picocoo. 2Guwà
jèe niimiri cai ê ji nari èpo na
bwaa tapoo pitèpaé. Nye caapwi
co ê muru na wâdé têe—ê nüru
di. Â wâdé na guwà wàrapwiri naa
goo ê popai [kà Pwiduée]. Guwà
naa nümawà naa goo, â guwà
dau iari. Ba wàépwiri ê utimuru
[târa ê pwâranümawà] na càcaa
pinaanaimari ma cè jè muru. Â naa
tàwà, ba na guwà o imaina too, â
na o tâbawêe ê wâro na bwaa âmuê
naa goowà. 3 rBa guwà jèe nari† gée
goo ê pai wâdé awé kà Pwi Ukai.

Iésu âna é âji atü pàara wâ
4Guwà medari wà Pwi Ukai Iésu,

[â guwà tâa jaaé]. Ba wàé pwi pàara
ê wâro kâjè, ma pwi atü na é wâro!
Rà tétâjiié wà tèpa âboro èpà, êco
na é pitòrigarié wà Pwiduée, ba dau
pwamuru naa gooé. 5 sÂ wâguwà

§§1:21 2e phrase—Espérance en Dieu.
*1:23 1re & 2e phrases—Grec: Pitèpawà côwâ, â càcaa gée goo ê arapwüru
na o wai ma botére; â nye gée goo ê arapwüru na tâa awé.
†2:3 Nari (é, namiri)—Goûter.
m1:20 Éféso 1.4 n1:21 Ioane 14.6; Roma 5.1–2
o1:22 Ioane 13.34; Roma 12.10 p1:24 Ésaïe 40.6–8 q2:1 Éféso 4.22;
Jacques 1.21 r2:3 Psaume 34.9 s2:5 Éféso 2.21–22; Auinapàpari 1.6

mwara, âna guwà pwacèwii pâ atü
na wâro. Wâdé na guwà pipanuâwà
[tà Pwiduée] ba na é tòpòwà, naa
na wâ pwicîri kêe na é gére bari.
Jèpwi mwara, âna guwà pwacèwii
tèpa pwa ârapwaailò, [ârapitòri-
gari kà Pwiduée, ba na guwà cau
piênawéna kêe] naima. Â pârawà
na guwà tòpò pâ âraimeai na o
wâdé têe—âraimeai na me gée goo
ê wakè kâra Nyuâaê Pwicîri naa
goowà. Â ée mwa tòpi wà Pwiduée,
gée goo i pwi ia é pwa wà Iésu
Kériso‡. 6 tBa jèe wii naa na *Tii
Pwicîri [goo wà Iésu] pâ:
Gà têre ni, co Ba!
Go pitòrigari pwi atü,
atü na pwâra;
na maina wâri wèe
pwi neaapiâ kôo.
Go tòpòé naa *Siona,
[gòrojaa kôo,
napô pwicîri kôo.
É atü târa wâro!]
Rà mwa piétò¶
wà tèpa âboro
na rà cèikî naa gooé.Ésaïe 28.16
7 uÂ guwà côo, dau âjimuru tâjè i pwi
atü bèepwiri—[wà Iésu Kériso] ba jè
jèe cèikî naa gooé. Êco na [wàéni ê
popai goo] wà tàpé na tàutàra na rà
cèikî naa gooé:
I pwi atü na rà tétâjii
wà tèpa ba wâ,
âna nye wàé kaa pwiri,
i âji êkêe!
[Tàutàra goo
pwi ò kâra wâao!]Psaume 118.22
8 vÂ jèpwi mwara:

O cigòtù â
tèpa cicarao;
Rà tûuboo awé
gée goo Atü kôo-bà!Ésaïe 8.14
Wàépwiri wà tàpé na càra caa cèikî
naa gooé, [âna rà jèe tûu awé]. Ba
wàépwiri ê câbawâdé [kà Pwiduée]
goo wà tàpé na càra caa pitêre dàra
ê popai kêe.

Guwà pwi Ba kà Pwiduée
9 wWâguwà, âna guwà pwi Ba

na pwicîri kà Pwiduée, Pwi Ukai.
É jèe pitòrigariwà, ba na guwà
pwi Mwaciri kêe; pacimawà, ba na
guwà tèpa pwa ârapwaailò kêe; pa-
udòwà, ba na guwà tèpa âboro kêe;
todàwà gée na bàutê, naa na pwée-
laamamuugère kêe, ba na guwà in-
apàpari ê pâ muru na pwényuâa na
é jèe pwa!
10 xNapwiri, âna câguwà caa tèpa

âboro na jè mwaciri, â nabà, âna
guwà jèe pwi Ba kà Pwiduée. Béaa,
âna câguwà caa tòpi ê pimeaari
kêe, â nabà, âna guwà jèe tòpi!

Wâro na pwamaina
Pwiduée naa jaa tàpé
na càra caa tâmogòorié

11 yTèpa âji béeò wée, guwà tèpa
pârame naani gòropuu, ba càcaa âji
napô kàwà! Â go ina tàwà [gée na
diri pwâranümoo] pâ, guwà cibwaa
pâra wiâra ê pâ câbawâdé kàwà na
èpà. Ba pâ muru bèepwiri, âna rà
pipaa dàra ê pwâranümawà.
12 zGuwà ipwacôoco goro ê pai

wâro kàwà, naa nabibiu kà tàpé na
‡2:5 Dernière phrase—é, Âraimeai na guwà tòpò, na é naigé mee wà Iésu
Kériso.
¶2:6 Rà mwa piétò—é, O câgo caa panuârà. Grec: O càra caa kamu.
t2:6 Ésaïe 28.16; Éféso 2.20 u2:7 Psaume 118.22
v2:8 Ésaïe 8.14–15 w2:9 Exode 19.6 x2:10 Osée 2.25
y2:11 Galatia 5.17,24 z2:12 Mataio 5.16

càra caa cèikî. Wà tàpéebà, âna rà o
picocooriwà, â rà ina pâ, guwà tèpa
âboro èpà, êco na rà o mwa côo diri
pâ muru na wâdé na guwà pwa. Â rà
o pwamaina Pwiduée, na Tòotù na
ée mwa tèepaa me§.

Pitêre dà tèpa pitûâ kâra napô
13 aGuwà tèpa âboro kà Pwi Ukai

[Iésu Kériso]**. Êkaa na wâdé na
guwà ipakîriwà na ara ê pâ pitûâ
kâra ê napô, wiàna pwi ukai naa
napô maina, 14é, wiàna tèpa pitûâ
na é pacimarà. Ba pwa tàrù kàra,
ma rà pwa wârimuru tà tàpé na
rà pwa na èpà, ma câdiri tàpé na
rà pwa na wâdé. 15 bBa wàépwiri
câbawâdé kà Pwiduée. Â wâdé têe
na guwà wârori ê wâro na wâdé, ba
na guwà târi ê pwâ tàpé na rà pico-
cooriwà imudi††.
16Âjupâra pâ, [é jèe tipiwà wà Pwi

Ukai, â] pwa tàrù kàwà târa pwa
diri pâ muru. Êco na guwà cibwaa
popa ê tàrù kàwà bèepwiri, ba na
guwà pwa na èpà! Bwa! Pwi tàrù,
ba na guwà piênawéna kà Pwiduée
[naa na diri pâ muru]. 17 cÊkaa na
guwà tòimiri pâ âboro diri; â guwà
ipakîriwà na ara pwi ukai naa napô;
â guwà meaari tèpa cèikî béewà; â
guwà dau papwicîri wà Pwiduée.

Ipakîrijè pwacèwii Kériso
18 dWiàna gà pwi *ênawéna kîri

kà pwi jè âboro, â wâdé na gà
ipakîrigà, â gà dau tòimiriê. Â ipaiwà
ê càragà, wiàna é pwi âboro na
é tàrù ma moo, é, wiàna é pwi
âboro èpà ma pwi a putàmu. 19Ba
pwiri nye ticè majoro ê pai tubaèpà
tâgà kêe. Â wiàna wàrapwiri, â o
cidòri nyuâagà‡‡, wiàna gà pidàp-
wicâarigà, naa na pâ aré na wàrap-
wiri, gée goro pai pitêre dàra'gà wà
Pwiduée. 20 eÊco na, wiàna gà tâa
na aré, gée goro pai pwa'gà ê pwina
èpà, â nye ticè cidòri'gà!
Dau wâdé tà Pwiduée, wiàna gà

pidàpwicâarigà naa na pâ aré, gée
goro pai pwa'gà ê pwina tàrù. 21 fBa
êkaa pwiri na é todàjè naa goo. Ba
gà côo, é jèe maagé côo wà Kériso
ba kâjè, â é jèe naa tâjè ê câmu, â
wâdé na jè pâra wii naigé kêe, ma
ipwacèwiié. 22 gBa wà Kériso, âna:
Nye ticè èpà na é pwa,
ma ticè na pwâ na é ina.Ésaïe 53.9
23 hRà nye tànyiriê,
â câé caa tòpi.
Rà tubaèpà têe,
â câé kànarirà.
É ipanuâê tà Pwiduée,
na tàrù pai pitèi kêe.

§2:12 Na Tòotù na ée mwa tèepaa me—Pwiri pwi tòotù na ée mwa pitèi
ê gòropuu wà Pwiduée, é, pwiri pwi tòotù na é cèikî naa gooé wà pwi jè
âboro, â é tòpi ê âji wâro. É, pwiri mwara ê tòotù na é tâa na aré na, wà
pwi jè âboro.
**2:13 Guwà tèpa âboro kà Pwi Ukai Iésu Kériso—Grec: Gée goo wà Pwi
Ukai.
††2:15 Na rà picocooriwà imudi—Grec: Na ticè nümarà.
‡‡2:19 Cidòri nyuâagà—é, Muru na wâdé, é, Ée mwa pwényunyuâariwà
wà Pwiduée.
a2:13 Tito 3.1 b2:15 1 Pétéru 3.16 c2:17 Roma 12.10 d2:18 Éféso
6.5 e2:20 1 Pétéru 3.14,17 f2:21 Mataio 16.24; Ioane 13.15
g2:22 Ésaïe 53.9 h2:23 Ésaïe 53.7; 1 Pétéru 3.9

24 iÉ popa èpà kâjè,
naa na naiié.
É kakeri diri
naa goro satauro.
É tapàgà pitûâ kàra¶¶.
É tipijè jii ê tojii.
[É naa tâjè tàrù]
ba na jè wâro,
ma jè pâra ba tàrù!
É nama jè wâdé côwâ;
goro aurumuru kêe.
Â tiàu maagé kâjè!
25 jJè tèpa mutô kêe.
Jè jèe imwüru;
â é popajè côwâ.
É wéaarijè diri
dàra gòiri awé!

Popai tà du duadà

Pa ilàri

3 1–2 kNapwa naa goowà co ipâê,
âna guwà ipakîriwà naa goo

tèpa éawà. Â ipaiwà wiàna pwi
éagà, âna câé caa pwi a cèikî.
Ba wiàna gà wàrapwiri, â jèe câgà
caa ina têe cè popai, ba é jèe po
cèikî gée goo ê tûâ'gà. 3 lGà cibwaa
coona ârabwée na po dau maina
wâri wèe, â gà cibwaa po dau tòpò
pâ mwani mii ma perle, ba na gà pi-
paarigà. Ba ê pai pwa ârabwée'gà,
ma pai pwa wèe pûrugà, ma pai
tòpò mwani mii, âna muru naa naiiri
âboro co, â càcaa âjimuru§§.
4Ba ê âji pwényuâa'gà, âna êmoo

ma pitòimiri ma pinaanapô na tâa
na pwâranümagà. Wàépwiri ârab-
wée na o càcaa wai; pwi aamwari
na dau wâdé tà Pwiduée. 5Ba rà

wàrapwiri pa ilàri, na rà cèikî naa
goo wà Pwiduée naa pàara biu, â rà
piaabòrirà. Ba rà ipakîrirà naa goo
tèpa éarà, 6mpwacèwii wà Sara, na
é pitêre dà wà *Abéraama, â é ina
gooé pâ ‘pwi ukai’. Â gà o tô èpo
kêe, wiàna gà pwa ê pwina wâdé,
â gà cibwaa nama wâgotâgà [na gà
ipakîrigà na ara pwi éagà].

Tèpa paao
7 nIpaiwà naa goowà, wâguwà

tèpa paao. Wiàna gà piéa, â wâdé
na gà wéaari tô wâdàgà, â gà moo
naa gooé, ba pwa nii'gà jiié. Â
gà dau papwicîriê mwara, ba wà
Pwiduée, âna é jèe naa têe ê *âji
wâro, pwacèwii na é jèe naa tâgà.
Ba wiàna gà wàrapwiri, â ée têre ê
pwâra pwapwicîri'gà wà Pwiduée.

Jè pidàpwicâarijè
na tubaèpà tâjè

8Wâdé na caapwi pwâranümawà,
[wâguwà diri tèpa cèikî naa goo
Iésu]. Guwà dau pimeaariwà jè-
caa gée na pwâranüma na moo,
â guwà dau pitu tàwà, ba guwà
tèpa aéjii naa na nee Kériso. Â
guwà jèpa ipakîriwà. 9Wiàna rà pwa
tàwà ê pwina èpà wà pàra tàpé,
â guwà cibwaa pawâjuépiri tàra
côwâ. Â wiàna rà tànyiriwà, â guwà
*pwényunyuâarirà, ba é jèe todàwà
wà Pwiduée, ba na guwà wàrap-
wiri. Ba wiàna guwà pwa, â ée mwa
dau pwényunyuâariwà. 10 oBa jèe
wii naa na *Tii Pwicîri pâ:
Cidòri nyuâagà

¶¶2:24 É tapàgà pitûâ kàra… Grec: Jè bà naa goo pâ èpà kâjè.
§§3:3Muru naa naiiri âboro co, â càcaa âjimuru—Grec: Muru na wâgòroigé.
i2:24 Ésaïe 53.5–6; Roma 6.11 j2:25 Ézékiel 34.5–6; Mataio 9.36; Ioane
10.14; Hébéru 13.20–21 k3:1-2 Éféso 5.22 l3:3 1 Timotéo 2.9
m3:6 Genèse 18.12 n3:7 Éféso 5.25 o3:10 Psaume 34.13–17

wiàna gà naaco èpà*.
Gà mwa ipwàdée
wiàna [gà pwa na *tàrù].
Gà naaco picocoo:
Gà tétâjii pwina pwâ!
11Gà coo jii tûâ na èpà!
Gà pâra na âjupâra:
Gà mudàra pinaanapô;
gà pa pâdari pàra tàpé.
12É wéaari tàpé na rà tàrù,
wà Pwi Ukai Pwiduée.
É têrerà na rà to.
É pipaa dà tàpé na rà èpà!Psaume

34.13–17

Cidòri nyuâajè na jè tâa na aré
13Wiàna gà pwa na wâdé, â

pwâco tàpé na rà o tubaèpà tâgà.
14 pÊco na, wiàna gà tâa na aré, gée
goo pâ tûâ'gà na tàrù, â o cidòri
nyuâagà! Êkaa na:
Gà cibwaa nama wâgotâgà,
goro pai pwa tâgà na èpà
na me gée goro âboro.
Gà cibwaa pidumapiê!Ésaïe 8.12
15Bwa, gà papwicîri Kériso naa na
pwâranümagà. Â gà tà ciburà wéaa,
ba na o pwa cè pai tòpi'gà tà
tèpa âboro, na rà tawèerigà goo
ê cèikî'gà. 16 qÂ wâdé na gà tòpi
tàra goro ipapwicîri ma moo. [Gà ip-
wacôoco ê càragà, ba] na o câé caa
pitòtigà ê *pwâratùra-nigée-googà.
Â o wâdé ê wâro'gà gée goo na
gà pwi âboro kà Kériso. Â wà tàpé

na rà pinabaèpàgà, âna rà o dau
kamu, gée goo na ê pâ tûâ'gà,
âna po cau wâdé diri [naa na diri
pâ ére]. 17Wiàna gà tâa na aré,
â dau wâdé wiàna nye gée goo ê
càragà na wâdé, wiâra ê câbawâdé
kà Pwiduée. Â càcaa wâdé wiàna
gée goo pâ tûâ'gà na èpà!

É tâa na aré Kériso â é jèe piétò!
18É wacaapwi bà
wà Iésu Kériso,
bépwanauri èpà.
É maagé côo,
wà Pwina é tàrù;
[É maagé bà]
ba kâjè tèpa âboro,
na câjè caa tàrù.
É popajè pâ,
dari wà Pwiduée.
Jèe tétàmwereê
na naiiri âboro,
[naani gòropuu].
Pawâroé côwâ,
naa na naiiri âboro
na bwaa âmuê
na o câé mwa caa bà†!
19 [Gée na càùru pai bà kêe] â é
pâra wà Kériso, ba na é pwa pupûra
tà tàpé‡ na rà bà na rà pwa karapuu
[naa na autâa kà tèpa bà]. 20 rWà
tàpéebà, âna jèe càra caa pitêre
dà wà Pwiduée napwiri, na pàara
kà Noa, na é iti i wànga kêe. É
dau pidàpwicâariê wà Pwiduée naa

*3:10 Cidòri nyuâagà wiàna gà naaco èpà—Grec: Wiàna nümagà na o
wâdé ê wâro'gà, â wâdé na…
†3:18 Dernière phrase—é, Pawâroé côwâ gée goro ê Nyuâaê Pwicîri. Grec:
Pawâroé côwâ naa na nyuâa.
‡3:19 Tàpé—Munaa tèpa âboro èpà gée na pàara biu na ia rà bà, â wà
Kériso, âna é inapàpari ê Picémara Wâdé tàra. É, pwiri tèpa duée—tèpa
angela na ia rà cicara wà Pwiduée. (Côo Genèse 6.1–4.) Â wà Kériso, âna
é pâra nau tèirà, ba na rà pwa wârimuru dàra gòiri.
p3:14 Ésaïe 8.12–13; Mataio 5.10; 1 Pétéru 2.20, 4.14
q3:16 1 Pétéru 2.12 r3:20 Genèse 6–7

goorà [êco na càra caa biirà dèe].
Â nye 8 âboro co na uparà jii i jèpé
gòro wànga.
21Ê jawé bèepwiri, âna ucina

goro ê *piupwaa kâjè nabàni, na
é pinaigé mara ê pai upajè. Na
*upwaajè, â càcaa ba na jè nuwa
tâjii ê tòri kâra ê naiiri âboro! Nye
câmu kâra pai nuwa tâjii ê pâ èpà
gée na pwâranümajè. Câmu mwara
kâra *auipwataâboro na jè pwa tà
Pwiduée [pâ, na jè o tèpa âboro
kêe]¶. É upajè wà Pwiduée, gée goo
pai [bà ma] wâro côwâ kà Kériso
gée na aubà. 22Â é jèe too naa
*napwéretòotù, â é tâa gòro étò kà
Pwiduée [ba na o pwamainaê]. Â
pwa tàrù kêe ma pàtàmee, naa goo
diri pâ *angela, ma pâ duée, ma pâ
pitûâ ma pâ pàtàma.

Wârori wâro na wâdé tà Pwiduée

4 sWà Kériso, âna é maagé côo
naa na naiiri âboro, â wâdé na

guwà ipwabwàtiwà, ba na guwà ip-
wacèwiié. Ba [pwacèwii na jè mu
ina pâ]: «Wà pwi a cèikî na é dau
maagé côo naa na naîri âboro, âna
wàé kaa pwi âboro na é naaco ê
èpà§.» Â guwà popa ê auniimiri kà
Kériso, ba na neemuru paa kàwà,
[târa ma pagòowà na guwà maagé
côo].

2Tapoo nabàni, âna wâdé na
guwà cibwaa pâra wiâra côwâ ê
câbawâdé kàwà na èpà. Guwà pâra
wiâra co ê câbawâdé kà Pwiduée,
na guwà bwaa tâa ni gòropuu.
3 tBa po dau gòri ê pàara na guwà
wâro imudi pwacèwii tèpa béewà
na càra caa tâmogòori Pwiduée. Na
pwi pàara bèepwiri, âna guwà pâra
wiâra pâ auniimiri kàwà na èpà; â
guwà ciburà pi-ija ma piwâdo imudi,
ma ipuu imudi. Â jèpwi mwara, âna
guwà tèpa pwamaina pâ duée—
muru na po dau miiri tà Pwiduée.
[Êco na jèe nabwé diri pwiri!] 4Â

wà tèpa béewà béaa, âna rà pò
goowà nabà. Â rà pinabaèpàwà, ba
jèe câguwà caa tâa jaarà, na rà pwa
na èpà ma wâro imudi. 5 uÊco na
rà o mwa coo ara wà Pwiduée, wà
Pwina é pitèi tàpé na rà wâro ma
tàpé na rà bà. [Â rà o tòpi têe na
é pitèirà goro ê jèpa tûâ kàra.]
6Êkaa pwiri ê majoroé ma jèe

picémara ê *Picémara Wâdé tà tèpa
âboro diri, tiagoro mwara tàpé na ia
rà jèe bà**. Wà tàpéebà, âna rà jèe
bà†† naa na naiiri âboro, ba wàép-
wiri ê wârimuru na jè cau tòpi, wàijè
diri tèpa âboro. Êco na wâdé [tà
Pwiduée] wiàna tâa tàra ê *âji wâro,
goro ê Nyuâaê Pwicîri.

¶3:21 Nye câmu kâra pai nuwa… é, Nye câmu kâra pai to kâjè dà wà
Pwiduée, ba na é nuwa tâjii ê pâ èpà gée na pwâranümajè.
§4:1 Wà pwi acèikî na é dau maagé côo… Munaa pai ina wèe pâ: Wà pwi
acèikî na é piupwaa, ba na é paari pâ ée mwa naaco ê èpà.
**4:6 Tàpé na ia rà jèe bà—Pwiri tèpa âboro na rà bà béaa kâra pai tèepaa
kà Iésu Kériso. Â wà Iésu na é picémara tàra na âracié tòotù kêe nanaara
napuu. (Côo du nee tii 19 ma 20.) Êco na wâru mwara pâ auniimiri goro
pai ina wàra pâ popai-bà.
††4:6 Âna rà jèe bà—Grec: Âna jèe pitèirà.
s4:1 Roma 6.2,7 t4:3 Éféso 2.2–3 u4:5 Apostolo 10.42

Guwà pitòimiriwà
7 vJèe wâmwünyabwe ê pwâadàra

diri pâ muru. Êkaa na guwà tà pi-
aabòriwà, ma tà tàcî, ba na guwà
pwapwicîri. 8 wÂ wàéni ê pwina dau
âjimuru: Guwà pimeaariwà taaci,
gée na âji pwâranümawà. Ba «Wà
tàpé na rà pimeaari, âna wâru pâ
èpà na rà pwanauri‡‡.»
9 xÂ guwà tòpi tèpa [cèikî béewà]

naa na pwârawâ kàwà, gée na âji
pwâranüma, â guwà cibwaa nye
tà kûu. 10 y[Wà Pwiduée, âna é]
jèe jèpa naa tàwà jècaa ê jèpa
âraimeai, ba na guwà piênawéna
kà wà tèpa béewà. Êkaa na guwà
wakèri bwàti ê uràpâra kàwà, ba
na guwà pame tàra ê aupwényun-
yuâari kà Pwiduée.
11Wiàna é naa tâgà, ba na gà pwi

a pwa pupûra, â wâdé na gà pwa,
ba na gà pame ê popai kêe. Wiàna
é todàgà, ba na gà pwi a pitu tà pàra
tàpé, â gà pwa goro ê nii ma pàtàma
Pwiduée.
Na diri pâ muru na gà pwa, âna

gà wàrapwiri, ba na o ipwamaina
Pwiduée, naa na nee Iésu Kériso.
Wâdé na tâa jaa Pwiduée¶¶ ê pai
maina ma muugère dàra gòiri awé!
Amen!

Aré me gée goo pai pâra wiâ Iésu
12Tèpa âji béeò wée, jèe tèepaa

mariwà ê tacai, pwacèwii ê ânye na
dau tòjè. Â guwà cibwaa pò goo,
pwacèwii na muru na ité. 13 zBwa,
wâdé na guwà ipwàdée goo, ba

guwà tèpa bée Kériso, [pwi *Mesia,
pwi ênawéna kà Pwiduée] naa na
pâ maagé côo kêe. Â o dau maina
awé ê ipwàdée kàwà, na tòotù na
o paari ê pai maina ma muugère
kêe. 14 aBa wiàna pinabaèpàwà, gée
goro na guwà tèpa âboro kêe, â
cidòri nyuâawà! Ba é tâa goowà
ê Nyuâaê Pwicîri kà Pwiduée, Pwi
Nyuâaê na é maina ma muugère!
15 [Câgo caa ina ê aré na é me

gée goro pai pwa'gà ê pwina èpà!]
Wiàna gà gée naa na wâro kà
pàra tàpé, é, wiàna gà mura, é
wiàna gà pwi a-ipòtàmwara, â gà
mwa maagé côo goo! Guwà cibwaa
wàrapwiri!
16Êco na, wiàna gà maagé côo,

gée goro na gà pwi a cèikî naa
goo wà Kériso, â gà cibwaa kamu
goo. Bwa, gà ipwamaina Pwiduée,
ma pwaolé têe, ba gà pwi âboro kà
Kériso.
17Wà Pwiduée, âna ée mwa pitèi

tèpa âboro. Â ée mwa tapoo, naa na
wâao kêe. Â wiàna o pitèijè, wàijè
tèpa naîê, o dà cè wârimuru kà tàpé
na rà tétâjii ê Picémara Wâdé kà
Pwiduée? 18 bBa jè pûra naa na *Tii
Pwicîri pâ:
Pwacoé pai upa
wà pwina é *tàrù.
Ée mwa wànau
wà pwi âboro èpà,
na é naa càùé,
naa goo wà Pwiduée?Proverbes

11.31
19Wàépwiri, [co tèpa béeò, â go
tubanabwé goro ê auina bèeni]:

‡‡4:8 Wà tàpé na rà pimeaari… é, Wà Pwiduée, âna é pwanauri pâ èpà kà
tàpé na rà meaari pàra tàpé.
¶¶4:11 Pwiduée—é, Iésu Kériso.
v4:7 Roma 13.11–12 w4:8 Proverbes 10.12; 1 Pétéru 1.22
x4:9 Hébéru 13.2 y4:10 Roma 12.6–8 z4:13 Apostolo 5.41; Jacques
1.2; 1 Pétéru 1.6–7 a4:14 1 Pétéru 2.20 b4:18 Proverbes 11.31



1 Pétéru 5:1 579 1 Pétéru 5:10

Wiàna gà maagé côo wiâra ê
câbawâdé kà Pwiduée, â wâdé na
gà tà cimwü goro pwa ê pwina
wâdé. Â gà ipanuâgà têe, ba wàé
pwi a tòpògà. Ba é tâa na pai tâa
kêe, â o câé mwa caa panuâgà.

Popai tà tèpa pitûâ kâra
wâra pwapwicîri

5 Go pwa pupûra tàwà ni,
wâguwà tèpa pitûâ kâra wâra

pwapwicîri. Ba wâgo mwara pwi jè
ijiao pwacèwiiwà, na go inapàpari
ê pai maagé côo [ma pai bà] kà
Kériso. Â o tâa tâjè ma wâguwà ê
câmajè. Ba jè o mwa tâa na pai
maina ma muugère kêe, na tòotù
na ée mwa paarié [wà Pwiduée].
Â go ilari jiiwà, pâ, 2 cguwà tòimiri

tèpa âboro na é naa tàwà wà
Pwiduée. Ba rà tèpa mutô kêe,
â [é nama guwà tèpa wéaarirà.
Â pârawà ma] guwà naa èrà ma
tòimirirà. Êkaa na guwà wàrapwiri
gée na âji pwâranüma, â càcaa
pwacèwii tàpé na mwa po tacoo
goorà, ba na rà pwa. Guwà pwa,
gée goo ê pimeaari kàwà, â guwà
cibwaa bu mwani goo. 3 dGuwà cib-
waa naa naèà tà tèpa âboro kàwà.
Â guwà paari tàra co ê pâ càrawà
na wâdé. Â rà o pâra wiâwà ma ip-
wacèwiiwà. 4Ba wiàna guwà wàrap-
wiri, â o tâa tàwà ê bwe korona—
[ê câmawà na dau pwényuâa]—na
tòotù na ée mwa wâjué côwâ wà
[Iésu] Pwi Ukai kà tèpa wéaari mutô.
Ê câmawà bèepwiri, âna ê [pai tâa

kàwà jaaé, naa na] pai maina ma
muugère kêe, na o tâa dàra gòiri
awé.

Bénabwé popai
5 eWàéni popai kôo tàwà diri§§:

Guwà ipakîriwà na ara tèpa pitûâ
[naa na cèikî]. Â guwà cau piê-
nawéna kàwà jècaa naa na ipakîri.
Ba jèe wii naa na *Tii Pwicîri pâ:
Pwiduée, âna é cicara
tèpa ipwamainarà.
É naa pimeaari
tà tèpa ipakîrirà.Proverbes 3.34
6 fÊkaa na guwà ipakîriwà, na
aranara ê pàtàma Pwiduée
na dau maina awé. Â ée mwa
ipwamainawà na tòotù na é
pitòrigari. 7 gÂ guwà panuâ têe diri
ê pâ tòina kàwà, ba é tòimiriwà.
8 hGuwà tà tàcî, â guwà tà

pitòimiriwà. Ba wà pwi a pièpàriwà,
wà *Caatana, âna é nye tàgére
biié goowà, pwacèwii ê liô* na é
imudàra cè âboro cèna é utié.
9 iGuwà cicaraé, â guwà tà cimwü
naa na cèikî kàwà! Â [guwà cibwaa
niimiri pâ] guwà maagé côo [acari].
Ba rà wàrapwiri wà diri tèpa cèikî
béewà, pitiri naa gòropuu. 10 [Â
guwà maagé côo naa na ji pàara
na càcaa gòiri.]
Êco na wà Pwiduée, âna é jèe

todàwà, goo wà Iésu Kériso, ba na
guwà mwa tâa ma wàilu, naa na
pai maina ma muugère kàru, dàra
gòiri awé. É wàrapwiri gée goo ê
*pimeaari imudi kêe ba kàwà. Â

§§5:5 Tàwà diri—é, Diri tàpé na càra caa tèpa pitûâ. Grec: Tàwà na guwà
bwaa dopwa.
*5:8 Liô—Grec: Liô (lion) na é kûu.
c5:2 Ioane 21.15–17; Apostolo 20.28 d5:3 2 Korénito 1.24; Filipi 3.17;
Tito 2.7 e5:5 Éféso 5.21; Jacques 4.6
f5:6 Mataio 23.12; Luka 14.11; Jacques 4.10 g5:7 Mataio 6.25–30
h5:8 1 Tésalonika 5.6 i5:9 Éféso 6.11–13; Jacques 4.7

gée na càùru ji pàara na ûgé na
guwà maagé côo na, â ée mwa
nama guwà wâdé côwâ. Â ée mwa
pagòowà, ma nama guwà cimwü,
ma pacimawà dàra gòiri.
11Ba tâa jaaé ê pàtàmee na ticè

pwâadèreè, dàra gòiri awé! Wâdé
na wàra! Amen!

Ipicijii
12 jGo jèe wii tàwà ê ji nari tii

bèeni, ba na go pagòowà, ma tani-
imiri tàwà pâ, tâa jaawà ê pimeaari
imudi kà Pwiduée. Wâdé na guwà tà
cimwü na! É tâa jaao wà Silas, â é
pitu tôo na go wii ê tii bèeni. É pwi
âji béeò na é *tàrù, â go dau cèikî
naa gooé.

13 kRà naa bwàcu kàwà tèpa cèikî
béewà géeni na ville ‘*Babulona’†.
Ba wà Pwiduée, âna é todàra, ba na
tèpa âboro kêe, pwacèwiiwà.
Â é naa bwàcu kàwà mwara wà

Maréko, pwina naîô naa na nee
Kériso.
14Wâdé na guwà pipwabwàcu

tàwà naa na pimeaari, naa na nee
Kériso.
Wâdé na cau tâa jaawà ê

pinaanapô, wâguwà tèpa âboro kà
Kériso!

Cidòri nyuâawà!

†5:13 ‘Babulona’—É wii tii gée na ville Roma wà Pétéru, êco na pwiri
nümee na é naapwàniri jii wà tàpé na rà pièpàri tèpa cèikî. Babulona, âna
câmu kà tàpé na rà pipaa dàra pwi Ba kà Pwiduée. (Côo Auinapàpari 14.8
ma 18.10,21.)
j5:12 Apostolo 12.2,25, 13.13, 15.22,37–40 k5:13 2 Timotéo 4.11

Béârailu kâra tii
kà

Pétéru
Bétapoo popai

Wàilàapà na wii tii bèeni?

Wà Simona Pétéru, pwi jè a *câmu
kà Iésu Kériso, pwi âboro imaina naa
na wâra pwapwicîri.

É wii wiidà?

Nabibiu kâra *naja 65 ma 67. É wii
wà Pétéru gée *Roma, càcaa gòiri
béaa kâra ê pai bà kêe naa goro *sa-
tauro, pwacèwii wà Iésu.

É wii tâî?

Tà diri tèpa cèikî naa goo wà Iésu
Kériso.

Cina é wii?

Na pàara na é wii, âna wâru tèpa
pwa pupûra na tèpa pwâ na rà pa-
imwüru tèpa cèikî jii ê popai na
âjupâra goo wà Iésu. Â é wii wà
Pétéru, ba na é pa-icôo wà tèpa
cèikî, ba na rà cibwaa pâra wiârà.
Â é wii mwara, ba na é picijiirà, ba
é tâmogòori pâ ée jèe tàpo bà.

Dà êre ê tii bèeni?

Wà Pétéru, âna é pagòojè, ba na jè
ciburà pâra wiâ Iésu, ba na o ciburà
pimaina pâ ê *pimeaari imudi naa
goojè, ma pai tâmogòorié kâjè. Ée

nye wâjué côwâ wà Pwi Ukai Iésu
Kériso, â na jè cibwaa ipacè naa
goo wà tàpé na rà ina pâ, o càcaa
wàrapwiri. O maina ê wârimuru kà
tèpa pwa pupûra na rà tèpa pwâ.
Wâru pâ popai, na ipaiwà bau ê pâ
popai na ê Tii kà Jude.

Pai pitàgoo tii 2 Pétéru

Ipwabwàcu (1.1–2)
Wârori wâro na wâdé tà Pwiduée

(1.3–21)
Tèpa pwa pupûra na rà tèpa pwâ

(2.1–22)
Éemwa nye tèepaa côwâ Pwi Ukai

(3.1–13)
Bénabwé popai ma ipicijii (3.14–

18)

Ipwabwàcu

1Wâgo Simona Pétéru [na pwa
tii]. Go pwi ênawéna kà Iésu

*Kériso, ma pwi apostolo kêe [ba é
cùruo pâ, ba na go picémara ê popai
kêe]. Go cau wii tàwà, wâguwà na
caapwi cèikî kâjè ma wâguwà. Ê
cèikî kâjè bèepwiri, âna muru na
dau pwényuâa, ba jè jèe tòpi gée
goo wà Iésu Kériso, na é Pwiduée
kâjè ma *pwi a pa-udòjè. Dau *tàrù
diri pai pwa kêe, â câé caa pwaké
goojè, ûna é cau naa tâjè diri ê cèikî
bèepwiri‡.
2Wâdé na ru *pwényunyuâariwà

wà Pwiduée kâjè ma wà Pwi Ukai
kâjè Iésu Kériso¶. Wâdé na o ciburà
pimaina pâ ê pai tâmogòoriru kàwà,
ba na o pimaina pâ naa goowà
ê pimeaari imudi, ma pinaanapô
kàru!

‡1:1 Dernière phrase—é, Wàé na é nama jè tàrù na ara Pwiduée. Grec:
Gée goro pai tàrù kêe.
¶1:2 1re phrase—é, Wà Iésu Kériso na é Pwiduée ma Pwi Ukai kâjè.

Wârori wâro na
wâdé tà Pwiduée

3É todàjè wà Pwiduée, ba na jè
tâa na ê pai maina ma muugère
kêe! Â gée goo pai tâmogòorié
kâjè, â pâri ma jè wârori ê wâro
na pwicîri ma wâdé têe. Â wà Pwi
Ukai§, âna é naa tâjè diri ê pwina
âjimuru, ba na wàrapwiri ê pai
wâro kâjè, goro ê pàtàma Pwiduée.
4Gée goo diri pwiri, â é naa tâjè
wà Pwiduée i pwi ia é mara ina
béaa—diri pâ *aupwényunyuâari na
dau pwényuâa ma dau maina awé!
Guwà cipa bwàti, ba na o tipiwà jii
ê pâ câbawâdé na èpà, na tubaèpà
tà tèpa âboro gòropuu! Â o caapwi
ê pwâranümawà ma wà Pwiduée, â
guwà o pwacèwiié.
5Â guwà ipwadàrapwa, ba na ê

cèikî kàwà, âna ée tòpò naa goowà
ê pâ pwêe bèeni:
Guwà wârori ê wâro na wâdé ma
tàrù;

Guwà tâmogòori Pwiduée, â o pi-
maina too ê pai tâmogòorié kàwà;

6 lGuwà piaabòriwà;
Guwà pidàpwicâariwà;
Guwà papwicîri wà Pwiduée, ma
pitêre dèe;

7Guwà dau meaari tèpa cèikî
béewà;

Guwà meaari diri tèpa âboro.

Nama pimaina too pwina wâdé
8Wiàna guwà nama rà pimaina

too, pâ muru wâdé bèepwiri, naa
goowà, â o pwa ê pwâra wakè na
wâdé na me gée na wâro kàwà.

Â, na wàrapwiri, â guwà paari pâ
guwà tâmogòori** wà Pwi Ukai kâjè
Iésu Kériso. 9Êco na wà tàpé na
tiàu goorà pâ pwêe bèepwiri, âna
rà pwacèwii tèpa bwi. Ba càra
caa côoina i pwi ia rà tòpi [na ia
*upwaarà]—ê pai cèitiri diri pâ èpà
kàra.
10Wà Pwiduée, âna é pitòri-

gariwà, co tèpa béeò, â é todàwà,
ba na guwà tèpa âboro kêe. Â wâdé
na guwà dau gòo goro wârori ê
wâro ma *paâjupâra pâ, guwà tèpa
âboro kêe. Ba wiàna wàrapwiri, â
o càcaa cigòtù âwà, â o câguwà
caa tûu. 11Â ée mwa bàra tòpiwà
naa na ipwàdée, naa na Mwaciri kà
[Pwina naîê] Iésu Kériso, Pwi Ukai
kâjè ma *pwi a pa-udòjè—naa na
Mwaciri na ticè pwâadèreè.

O càcaa gòiri â ée bà Pétéru
12Guwà jèe nye tâmogòori bwàti

diri pâ muru bèepwiri na go ina ni,
â guwà jèe nye tà cimwü naa pai
wâro kàwà wiâra ê âjupâra. Êco na
câgo caa piwâ na go taniimiri tàwà
mwara. 13Â go niimiri pâ, go o nye
tà ciburà wàrapwiri, na go bwaa tâa
ni gòropuu. 14mBa é jèe paari tôo
wà Pwi Ukai Iésu Kériso, pâ, o càcaa
gòiri, â go jèe pâra jiiwà géeni. 15Â,
na go wakè ba gòo ni, ba na guwà o
ciburà tà niimiri diri ê pwina go ina
tàwà ni, gée na càùru pai pâra kôo.

Bà piwiâ tàwà pwina bà côo
16 n[Wàibà ma wà tèpa apostolo

béeò, âna] bà jèe inapàpari tàwà
ê pàtàma wà Pwi Ukai Iésu Kériso,

§1:3 Pwi Ukai—Munaa Iésu, é, pwiri Pwiduée.
**1:8 Â guwà paari pâ guwà tâmogòori—é, Â o pimaina too ê pai tâmogòori
kàwà.
l1:6 Galatia 5.22–23 m1:14 Ioane 21.18–19; 2 Korénito 5.1
n1:16 Mataio 17.1–5

ma cè pai o mwa wâjué me côwâ
kêe. Â càcaa cè jè jèmaa kà tèpa
âboro, â càcaa jèkutâ, na me gée
goo ê tàmanga kâbà. Ba bà piwiâ
tàwà co ê pwina bà côo goro du
âraporomeebà.
Ba bà côo ê pai maina ma

muugère kà Pwi Ukai Iésu, 17–18 ona
ia bà tâa gò i gòrojaa na pwicîri. Â
bà têre ê pwâratùra kà Pwiduée—
pwi Caa kâjè na é maina ma
pwényuâa—na é dau pwamaina ma
tòbuari Iésu [béaa kâbà]. Ba é in-
apàpari pâ: «Wà pwini, âna wàé co
kaa pwiri wà Pwina naîô, na caapwi
co, na go dau meaarié. Wàé kaa, na
go jèe nye pitòrigarié, ba dau wânü-
moo gooé.»

Tii Pwicîri âna popai kà Pwiduée
19Gée goo kaa pwiri††, â pâri ma

jè cèikî naa goo diri pâ popai kà
tèpa péroféta, ma naa nümajè naa
goo. Ba rà pwacèwii ê wâra ânye
na pwéelaa na bàutê, tapacîri ê pai
too kâra îricò kaatàdaa‡‡ na é pame
i tòotù, [âna wà Kériso] na é jèe
tèepaa me naa na pwâranümajè!
20Ê popai [kà Pwiduée, na tâa] na

*Tii Pwicîri, âna rà naigé mee tèpa
péroféta kêe. Â gà cibwaa niimiri pâ,
pâri ma gà tâmogòori acari¶¶ diri ê
pai ina wèe. 21 pBa ê popai na rà

pame wà tèpa péroféta, âna càcaa
muru gée goorà tèpa âboro. Â nye
ê Nyuâaê Pwicîri na wakè goorà, ba
na rà pame ê popai na me gée goo
wà Pwiduée.

Tèpa pwa pupûra
na rà tèpa pwâ

2 qNapwiri, âna rà tèepaa mari ê
Ba *Isaraéla pâ péroféta na rà

pwâ§§. Â o ipaiwà nabàni. Ba rà o
tèepaa mariwà pwàniri tèpa pwa
pupûra na rà tèpa pwâ. Â rà mwa
ina pâ, rà tèpa âboro kà Pwi Ukai
kâjè. Êco na rà o tèpa tétâjiié—wàé
na ia é pipanuâê, ba na é wârirà
[goro ê wâri wèe na dau maina
awé]. Â rà o ipa-imwüru tèpa âboro
ma pwa ma tûu ê cèikî kàra*. Êco
na nye wàilà côwâ, na o dau wàcî
ma dau èpà, ê pai tubatiàurà!
2O wâru tàpé na rà o pâra wiâra

ê ârapupûra kàra, ma ê pâ tûâ kàra
na miiri goro naiirà. Â gée goo pwiri,
â o ina ba èpà ê âji naigé [wiâ
Kériso]. 3Â wà tèpa pwa pupûra
bèepwiri na rà tèpa pwâ, âna rà o
tèpa iau ma piâranümarà mwani. Â
rà o pwa cuka tàwà, ba na rà popa
mwani kàwà. Êco na o càcaa wâiti ê
pai tubatiàurà. Ba é jèe niimiri [wà
Pwiduée] gée na biu pâ, na ée mwa
naa wârimuru tàra.

††1:19 Gée goo kaa pwiri—Pai ina wèe pâ, gée goo na coo ê popai na ia rà
mara pame wà tèpa péroféta biu, goro ê pai maina ma muugère kà Kériso.
‡‡1:19 Îricò kaatàdaa—Étoile du matin.
¶¶1:20 2e phrase—Tèi bwàti ê Popai kà Pwiduée, âna wakè kâra diri ê wâra
pwapwicîri. É, Wâdé na guwà tâmogòori pâ, ticè popai na Tii Pwicîri na é
me gée goo ê auniimiri kà tèpa péroféta.
§§2:1 Pâ péroféta na rà pwâ—Rà ina pâ, rà pame pâ popai naa na nee
Pwiduée, êco na rà tèpa pwâ.
*2:1 5e phrase—Grec: Rà pame popai na nama tiàu (doctrines de
perdition).
o1:17-18 Mataio 17.5 p1:21 2 Timotéo 3.16; 1 Pétéru 1.11–12
q2:1 Mataio 24.11; Jude 1.4



2 Pétéru 2:4 584 2 Pétéru 2:12

Rà o pwa wârimuru
4 rBa câé caa piwâ wà Pwiduée,

na é naa wârimuru tà tèpa *an-
gela na ia rà cicaraé. Ba é jèe nye
pwairi türà naa na ére na dau bàutê,
tapacîri ê tòotù na ée mwa pitèi ê
gòropuu.
5 sJèpwi mwara, âna, na pàara biu,

âna câé caa piwâ, na é nama tiàu
tèpa âboro èpà gòropuu na càra
caa papwicîriê. Wà pwi âboro na é
caapwi, wà Noa, âna é pwa pupûra
tàra pâ, na rà wârori ê wâro na *tàrù
na ara Pwiduée, [êco na tàutàra
dàra pitêre dèe]. Â rà cau bà naa na
pé jèpé na dau maina awé, na é pâ
jai ê gòropuu diri. Â nye 8 co tàpé
na rà udò—wà Noa ma ê tâa kêe.
6 tJèpwi mwara, âna wà Pwiduée,

âna é nama tiàu ê du ville *Sodoma
ma Gomora. Â nye ticè na coo, êco
ê dàuru ânye. É wàrapwiri, ba na
câmu kêe târa diri cè pâ âboro na
o tàutàra na rà papwicîriê, na pâ
tòotù na bwaa wâ naigé. 7–8 uÊco na
pwa pwi jè âboro na caapwi, gée
goorà, na *tàrù ê tûâ kêe na ara
Pwiduée—âna wà Lota†. Â diri pâ
tòotù, âna é côoma têre pâmuru na
miiri na rà pwa wà pàra tèpa âboro
wê. Â dau tòina ê pwâranümee goo,
ba é côo pâ muru na càcaa *tàrù na
ara Pwiduée. Â gée goo kaa pwiri, â
wà Pwiduée, âna é upaé jii ê ânye.

9Guwà côo, é nye tâmogòori wà
Pwi Ukai cè pai upa tàpé na rà pa-
pwicîriê, jii ê pâ aré kàra. Â napwa
naa goo tèpa âboro èpà, âna é
tòpòrà naa na karapuu‡, tapacîri
pwi tòotù na ée mwa bàra pitèi ê
gòropuu diri. 10 vÂ o dau maina ê
wârimuru, na ée mwa naa tà tàpé
na rà wâro wiâra ê pâ câbawâdé
kàra na èpà, ma pwa pâ tûâ na mi-
iri goro naiirà. Â ipaiwà naa goo wà
tàpé na rà câbapiticèmuru naa goo
ê pitûâ kêe.

Rà tèpa maina nüma
[Rà wàrapwiri wà tèpa pwa

pupûra na rà tèpa pwâ.] Ba rà tèpa
maina nüma, â rà nye pwa diri
kaa ê pâ na pwâra èpà. Â càra
caa piwâ na rà ina ba èpà tàpé na
pwa pàtàmarà¶. 11 wÂ guwà côo,
wà tèpa angela, na dau pwa nii
ma pàtàmarà jiirà§, âna càra caa
niimiri pâ, na rà pinabaèpà tàpéebà
na ara wà Pwiduée! 12 xÊco na
wà tèpa pacâmu-bà, âna càcaa
wâgotàra na rà piècaari ê pâ muru
[na dau piwéna jiirà] na ticè na rà
tâmogòori naa goo.
Napwa naa goo ê wâro kàra, âna

rà pwacèwii ê pâ macii a piugà, na
ticè nümarà, na rà tâa ni gòropuu,
ba na o capwâriràma pòtàmwararà.
Â ê pâ tûâ kàra na miiri, âna poparà

†2:7-8 Lota—Pwi niaa goo wà Abéraama. (Côo note goo Luka 17.28.)
‡2:9 É tòpòrà naa na karapuu—é, É naa wârimuru tàra naa na karapuu.
¶2:10 Tàpé na pwa pàtàmarà—Grec: Tàpé na rà pwényuâa. Pwiri tèpa
angela, é, tèpa ênawéna kà tèpa angela, é, tèpa duée, é, tèpa âboro na
rà pitûâ naani gòropuu. (Côo Jude 8.)
§2:11 Jiirà; Tàpéebà—Pwiri tèpa pwa pupûra na rà tèpa pwâ, é, pwiri tèpa
pitûâ na pwényuâa.
r2:4 Jude 1.6 s2:5 Genèse 6–8; Hébéru 11.7; 2 Pétéru 3.6
t2:6 Genèse 19.24; Jude 1.7 u2:7-8 Genèse 19.1–16
v2:10 Jude 1.7-8, Jude 1.16 w2:11 Jude 1.9 x2:12 Jude 1.10

dàra ê wârimuru dàra gòiri**. 13Â o
tubaèpà tàra, pwacèwii pai tubaèpà
kàra tà pàra tàpé.
Wà tèpa âboro-bà, âna rà

pwâgàriwà, wâguwà [tèpa âji a
cèikî] ba rà tâmogòori pwàniri èpà
kàra, na rà tâa na pi-ija kàwà, â
rà tubatòri ê picaatâa kàwà, ma
tubakamuwà. Ba:
Rà pwa pàpari ê pâ muru na miiri;
14Rà ciburà ucâri pa ilàri, â èpà
pwâranümarà goo;

Rà nye tà nümarà dàra pwa taaci pâ
câbawâdé na èpà;

Rà mudàra taaci pâ muru na rà iari;
Rà picàù dà tàpé na càcaa cimwü ê
cèikî kàra, ba na rà pwa na èpà.

Gée goo kaa diri pwiri, â é jèe toji-
irà wà Pwiduée, â ée mwa naa tàra
ê wârimuru na daumaina. 15–16 yzBa
rà jèe pàgà jii ê naigé na tàrù, â rà
pwaduwà kà Balaam biu, wà pwina
naî wà Béor††. Ba wàé pwi *péroféta
a pwâ, â dau wâdé têe pai tòpi
mwani târa pwa na èpà. Êco na wà
Pwiduée, âna é pwaé, goro ê pâ tûâ
kêe na èpà. Â é pacooé jii ê pwina
é niimiri na ée mwa pwa goro pai
ticè nümee. Ba é nama é patùraé ê
buriko kêe, goro ê pwâratùra kà pwi
jè âboro!

Rà tèpa ênawéna kîri kâra èpà
17 aWà tèpa pwa pupûra na rà

tèpa pwâ, âna [ticè muru na wâdé
na rà pame]. Rà pwacèwii pâ pwâra-
jawé na ticè jawé na, ma pâ nee na
pòtòrà ê pwéretòotù—po duu [êco
na ticè popaa na]. Wà tàpéebà, âna

é wéaari ê autâa kàra wà Pwiduée,
naa na bàutê, na nye cikautê kaa.
18Maina nümarà ma maina

pwârà, â rà pi-ina kàra goro pâ
nyakâra pwâratùra na ticè êreê.
Â rà cètùu tàpé na rà me jii ê pai
wâro na èpà, ba na rà pwa côwâ
diri ê pâ càrarà na miiri. Ba rà ina
tàra pâ, wâdé na jè pâra wiâra diri
pâ câbawâdé kâra naiiri âboro.
19Ba rà ina pâ rà tipiwà jii ê

pwina piiwà, [ba na o câguwà caa
tèpa ênawéna kîri kâra cè pâ naèà].
Caapwi co na wàilà, âna [piirà goro
pâ tûâ kàra na miiri] ma tèpa
ênawéna kîri kâra pâ càrarà, na rà
gére poparà dàra ê pai tubatiàurà!
Ba wà pwi jè âboro, âna é pwi
ênawéna kîri kâra ê pwina pa pitûâ
naa gòé.
20 bBéaa, âna rà tâmogòori Pwi

Ukai kâjè ma *pwi a pa-udòjè, wà
Iésu Kériso. Â é jèe tipirà jii ê pâ
tûâ na miiri kà tèpa âboro gòropuu.
Êco na rà wâjué côwâ, ba na rà tèpa
ênawéna kîri côwâ kâra ê èpà. Dau
pwaée kàra! Ba rà jèe dau èpà jii
béaa!
21 cBéaa, âna rà tòpi ê aupitûâri

na pwicîri [jii Pwi Ukai] â rà tâ-
mogòori ê naigé na tàrù. Êco na rà
tétâjii diri, â bwaa nye wâdé naa
goorà wiàna càra caa tâmogòori
ê âjupâra! 22 dJè côo naa goorà
pâ, nye âjupâra ê du ârailu auina
bèeni: É ija côwâ i wéregaa kêe
i akàna.Proverbes 26.11 Â «Jè nuwa
i puàkà, â é wâjué côwâ naa na
dùuru.»

**2:12 Wârimuru dàra gòiri—Grec: Pwâra bà.
††2:15-16 Béor—é, Bosor.
y2:15-16 Nombres 22.7; Jude 1.11; Auinapàpari 2.14
z2:15-16 Nombres 22.28–35 a2:17 Jude 1.12–13
b2:20 Mataio 12.45 c2:21 Luka 12.47–48 d2:22 Proverbes 26.11

Ée mwa nye tèepaa
côwâ Pwi Ukai

3 Tèpa âji béeò wée, wàéni ê
béârailu kâra tii na go wii tàwà,

ba na go taniimiri tàwà diri pâ
muru bèepwiri, ma pagòowà, ba
na o *tàrù ma pwicîri ê aunünüma
kàwà. 2 eWâdé na guwà pitaniimiri
ê pâ popai na rà mara ina béaa wà
tèpa *péroféta pwicîri kà Pwiduée.
Â guwà wéaari ê aupitûâri kà Pwi
Ukai, *pwi a pa-udòjè, na ia rà jèe
inapàpari tàwà wà tèpa *apostolo
kàwà.
3 fWàéni ê popai na dau âjimuru,

na wâdé na guwà tâmogòori bwàti.
[Ba jèe mara ina tàwà pâ] rà o mwa
tèepaa medariwà, na pâ bénabwé
tòotù, wà tèpa âboro na rà pâra co
wiâra ê pâ câbawâdé kàra na èpà.
Â rà o piècaariwà, 4 gma rà ina

tàwà pâ: «Gona é wâpà wà pwi [Iésu
kàwà] na ia é ina pâ ée mwa wâjué
côwâ? O câé mwa caa me! Rà jèe
maagé bà wà tèpa mara cèikî naa
gooé‡‡, [â càra caa côoê]! Ba nye
ticè cè jè muru naani gòropuu cèna
pitòotéri gée na autapoo goo!»
5 hWà tèpa pitaurèe na rà ina

pwiri, âna tàutàra na rà côoinari pâ,
wà Pwiduée, âna é tòpò ê gòropuu
bau napwéretòotù, goro ê popai
kêe. Ba é dàgòtù ê pâ napô gée na-
jawé, ba na é cibèepi ê pâ napô ê
najawé. 6 iÂ gée na càùé, â é nama
tiàu ê pâ napô goro jawé. Ba é
panuâ pâ i jèpé na dau maina.

7 [Wàépwiri ê pwina go ina]:
Wiàna ru tâa ê napwéretòotù ma
ê gòropuu nabàni, âna nye gée
goro kaa ê popai kà Pwiduée. Â é
wéaari diri pâ muru goro ê popai
kêe, tapacîri ê Tòotù na ée mwa
cau pitèirà diri. Â, na pwi Tòotù-bà,
âna ée mwa cîri napwéretòotù ma
gòropuu, bau diri tèpa âboro na
tàutàra na rà papwicîriê.

É ipwâ ba é dau meaarijè
8 jÊco na wâguwà, co tèpa béeò,

âna guwà cibwaa ipwanauri pâ: «Ê
caapwi tòotù, âna pwacèwii 1 000
naja, naa na pai côo kà Pwi Ukai. Â
ê 1 000 naja, âna pwacèwii caapwi
tòotù.»
9 kÂ wàépwiri na guwà côo pâ, cà-

caa âjupâra ê auina kà pàra tàpé pâ,
wà Pwi Ukai, âna é ipwâ ma é pacoo
ê auina kêe! Bwa! [É cau tapacîjè]
ba é daumooma pidàpwicâariê naa
goojè tèpa âboro. Ba o càcaa wâdé
têe wiàna o tiàu awé cè pwi jè âboro
caapwi. [Â é naa tà tèpa âboro diri
ê pàara] ba na rà biirà dèe, jii ê pâ
èpà kàra, [ma rà o cau udò].
10 lÊco na ée mwa nye wâjué me

côwâ wà Pwi Ukai. [Â ée mwa papò
tèpa âboro] pwacèwii pwi a mura.
Rà o mwa têre ê aié na dau maina
awé, â rà pwùkùru goo, ba o tùdàrù
ê napwéretòotù. Â o tòotiàu diri pâ
îricò naa na pé diopwaa kâra ânye.
Â o tubatiàu¶¶ ê gòropuu, ma diri pâ
muru na tâa na!

‡‡3:4 Wà tèpa mara cèikî naa gooé—Grec: Wà tèpa caa kâjè.
¶¶3:10 Tubatiàu—é, Pitèi.
e3:2 Jude 1.17 f3:3 1 Timotéo 4.1; Jude 1.18 g3:4 Mataio 24.48
h3:5 Genèse 1.6–9 i3:6 Genèse 7.11; 2 Pétéru 2.5
j3:8 Psaume 90.4 k3:9 Habakuk 2.3; 1 Timotéo 2.4
l3:10 Mataio 24.29,35; Luka 12.39; 1 Tésalonika 5.2

Wârori wâro na pwicîri
11Wiàna o tiàu diri, â o dà cè

càrawà ni? Wàéni: Guwà wârori
ê wâro na pwicîri ma wâdé tà
Pwiduée, â guwà piênawéna kêe co.
12Â guwà dau wàrapwiri, ba na ée
mwa tèepaa me wài ê pwi Tòotù
bèepwiri§§, [na ée mwa pitèi diri pâ
muru wà Pwiduée]; pwi tòotù na
o tòo diri ê napwéretòotù bau ê
gòropuu. 13mBa é jèemara ina béaa
pâ, na ée mwa tòpò ê napwéretòotù
ma gòropuu na bwaa âmuê. Â diri
pâ muru na o mwa tâa wê, âna
rà o wâro wiâra ê câbawâdé kà
Pwiduée*. Â wàépwiri ê gòropuu na
jè tapacîri naa na ipwàdée!

Bénabwé popai
14Gée goo kaa pwiri, co tèpa âji

béeò, guwà ipwadàra, ma guwà
wârori ê wâro na pwicîri, târa
tapacîri ê pwi Tòotù bèepwiri. Ba
wiàna guwà wàrapwiri, â o ticè èpà
goowà, na ée mwa pitèiwà goo
wà Pwiduée. Â o pwa pinaanapô
nabibiu kàwà ma wàé.
15–16 n[Gorodà na é ipwâ na é

wâjué me côwâ wà Pwi Ukai?] Gée
goo co ê pai moo ma pidàpwicâariê
kêe! Â guwà cibwaa ipwanauri pâ,
wâguwà, âna upawà jii ê wârimuru
gée goo kaa pwiri! Â wàépwiri i pwi

ia é mu wii tàwà wà Paulo, pwi âji
béejè na dau wânümajè gooé. É in-
apàpari ê pâ pwi bèepwiri na diri pâ
tii kêe, goo ê autâmogòori na é naa
têe wà Pwiduée.
Âjupâra pâ, pàra popai kêe, âna

tàpo pwacoé pai tâmogòori wèe. Â
wà pàra tèpa âboro, âna rà ébii ê
pwina é ina. Wà tàpéebà, âna càra
caa wàawà naa na âjupâra, â càra
caa tèpa âji a câmu [goro ê *Tii
Pwicîri]. Â rà wàrapwiri mwara târa
pàra ére auwii naa na Tii Pwicîri.
Â gée goo kaa pwiri, â rà pame
naa gòrà ê wârimuru kàra na ticè
pwâadèreè.

Ipicijii
17 o[Go wii ê tii bèeni, ba na] go

mara pa-icôowà, goo wà tèpa [pwa
pupûra na rà tèpa pwâ, na] càra
caa papwicîri ê pwina tàrù! Êkaa na
guwà tà tàcî! Â guwà ipwacôoco, ba
rà péa ipa-imwüruwà, â guwà péa
tûu, gée na pai cimwü kàwà.
18Wâdé na o pimaina pâ naa

goowà ê *pimeaari imudi kà Pwi
Ukai kâjè ma pwi a pa-udòjè wà Iésu
Kériso. Wâdé na pimaina pâ ê pai tâ-
mogòorié kàwà! Wâdé na tâa jaaé
ê pai maina ma muugère, nabà ma
dàra gòiri awé!

Wâdé na wàra! Amen!

§§3:12 Â guwà dau wàrapwiri… é, Â guwà ipwàdée goro pai o tèepaa me
kâra pwi Tòotù bèepwiri.
*3:13 2e phrase—Grec: Ée mwa tâa wê ê tàrù.
m3:13 Ésaïe 65.17, 66.22; Auinapàpari 21.1,27 n3:15-16 Roma 2.4
o3:17 Maréko 13.33; 1 Korénito 10.12

Pâbéaa kâra tii
kà

Ioane
Bétapoo popai

Wàilàapà na wii tii bèeni?

Munaa Ioane, pwi *apostolo, na ia
é bwaa pwi nari âboro èpo na pàara
kà Iésu.

É wii wiidà?

Nabibiu kâra *naja 85 ma 100,
na é jèe pwi ijiao, â é pwi a pitûâ
kâra wâra pwapwicîri wâ Éféso naa
province Asia (napô Turquie nabà).
Na pwi pàara bèepwiri, na é wii diri
tèpa 5 tii kêe na tâa na *Tii Pwicîri—
ê *Picémara Wâdé (Tii kà Ioane); 1,
2, 3 Ioane, ma tii Auinapàpari.

É wii tâî?

Târa ê pâ picaatâa kà tèpa cèikî
naa goo Iésu, na rà tâa na province
Asia.

Cina é wii?

É pacâmuri tèpa cèikî na Asia goro
ê âjupâra. Ba wà pàra tàpé gée
goorà, âna rà pacâmurirà goro pâ
popai na pwâ. Ba rà ina pâ, wà Iésu,
âna câé caa pwi âji âboro pwacèwi-
ijè, â câé caa tâmogòori pâ tacai
ma aré kà tèpa âji âboro. Â rà ina
mwara pâ, piticèmuru naa goo ê
naiijè ma diri pâ muru na jè côo.
Êkaa na piticèmuru naa goo pai

wârori ê wâro kâjè, wiàna wâdé,
é wiàna èpà, ba ipaiwà. Â rà jèe
ipa-imwüru pàra tàpé goro ê popai
bèepwiri.

Dà êre ê tii bèeni?

É taniimiri tâjè wà Ioane pâ, nye
âjupâra pâ, wà Iésu, âna é nye
pwi âji âboro pwacèwiijè. Êco na
wàé *Pwina naî Pwiduée wà Kériso.
Napwa wà Pwiduée, âna é pwéelaa,
ma pimeaari. Â jè tâmogòori pwiri
gée goo Iésu, na é jèe pwanauri ê
èpà kâjè. Â jè tâmogòori mwara gée
goo ê Nyuâaê Pwicîri na é jèe naa
tâjè wà Iésu.
Napwa wà pwi âji a cèikî naa goo

Iésu, âna wâdé na é ciburà tâa goo
ê cèikî, na jèe picòo têe gée na
autapoo goo. Â wâdé mwara, na é
naa ê wâro kêe ba kà pàra tàpé,
pwacèwii Iésu.
Na wàrapwiri â é paari ê pai

pimeaari kêe ba kà Pwiduée, ma pai
tâmogòorié kêe.

Pai pitàgoo tii 1 Ioane

Popai kà Pwiduée na é naa wâro
(1.1–4)
Jè wâro na pwéelaa wàijè tèpa naî

Pwiduée (1.5–2.17)
Tèpa cicara Kériso (2.18–28)
Jè tèpa naî Pwiduée (3.1–24)
Tèpa péroféta a pwâ (4.1–6)
Majoroé pai pimeaarijè (4.7–21)
Cèikî naa goo Pwina naî Pwiduée

(5.1–12)
É wii Ioane, ba na cimwü cèikî kâjè

(5.13–21)

Popai kà Pwiduée na é naa wâro

1 pWà Pwi Popai, na é naa ê wâro†,
âna é tâa béaa kâra ê autapoo

goo ê gòropuu. Â bà inapàparié
tàwà nabà, ba bà jèe po têreê; â
bà jèe po côoê; â bà jèe po tu
naa gooé; â bà jèe po nünüma naa
gooé. 2 qBa é piâpàparié [tà tèpa
âboro] â wàibà na bà côo pai tèepaa
kêe, âna bà tèpa *paâjupâraê. Â bà
picémara tàwà pâ, wâjaaé ê *wâro
dàra gòiri. É tâa jaa wà Caa, na é
jèe paarié tâbà. 3Êkaa na bà inaê
tàwà, wâguwà mwara, ba na [jè ca-
pai tâmogòori ê wâro bèepwiri, â]
o caapwi pwâranümajè. Â o caapwi
pwâranümajè mwara, ma wà Caa,
ma wà Pwina naîê, Iésu *Kériso. 4 rÂ
bà‡ wii paé tàwà, ê tii bèeni, ba na
o tâbawêe ê ipwàdée kâbà.

Wâdé na jè wâro na pwéelaa
5 sWàéni ê popai, na bà têre jii Iésu

Kériso, na bà inapàpari tàwà ni: Wà
Pwiduée, âna wàé ê pwéelaa, â nye
ticè bàutê gooé. 6 tWiàna jè ina pâ,
jè tâa goo wà Pwiduée, â wiàna jè
bwaa gére wâro na ê bàutê, â jè
tèpa pwâ, â câjè caa pâra wiâra ê
*âjupâra [na ara Pwiduée]. 7Ba wà
Pwiduée, âna é tâa na ê pwéelaa.
Â wiàna jè wâro na ê pwéelaa, â
o caapwi pwâranümajè goojè. Â é
patâjii diri pâ èpà kâjè, wà Pwina
naîê, Iésu Kériso, goro ê domii kêe

[na joro na ia é bà ba kâjè] ba na jè
o caapwi mwara ma wàé.
8 uWiàna jè ina pâ, nye ticè èpà

na pwâranümajè, â jè nye pip-
wâgàrijè côwâ, â câé caa tâa goojè
ê *âjupâra. 9–10Â câé caa wâro
goojè, ê popai kêe, â jè pâ nau
tèpa tobapwâ wà Pwiduée. Êco na,
wiàna jè inapàpari tà Pwiduée ê pâ
èpà kâjè, â ée mwa pwanaurijè, ma
patâjii diri ê èpà na tâa goojè. Ba é
*tàrù, â é pwa ê pwina é ina.

Pai wâro kâjè tèpa naî Pwiduée

É pitu tâjè wà Iésu Kériso

2 vTèpa naîô, go wii tàwà ê pâ
muru bèepwiri, ba na câguwà

caa pwa ê pwina èpà. Êco na, wiàna
jè [pitanami ma] pwa cèna èpà, â
pwa pwi a-ipwamurujè na ara wà
Caa—âna wà Iésu Kériso, na é *tàrù
[ba nye pwi a ticè èpà kêe]. 2 wÂ
wàé, âna é pipanuâê côwâ, ba na
pwi *ârapwaailò târa ma patâjii pâ
èpà kâjè; â càcaa pâ èpà kâjè co, â
êmwara ê pâ èpà kâra diri pâ âboro
gòropuu.

Jè pitêre dèe wiàna jè meaarié
3Wàéni ê câmu kà pwi âboro na

é tâmogòori Pwiduée: É pitêre dàra
ê pwina é ina. 4Wà pwi âboro na é
ina pâ é tâmogòori Pwiduée, â na
câé caa pâra wiâra bwàti ê pwina é
ina, âna é pwi a pwâ, ba càcaa tâa
gooé ê *âjupâra. 5 xÂ wà pwi âboro

†1:1 Pwi Popai na é naa ê wâro—Pai ina wèe pâ, Iésu Kériso. (Côo Ioane
1.1.)
‡1:4 Bà—Wà Ioane, âna éwii ê tii goro ê auniimiri kàramawà tèpa apostolo
bée.
p1:1 Ioane 1.1 q1:2 Ioane 1.14 r1:4 Ioane 16.24
s1:5 1 Timotéo 6.16; Jacques 1.17 t1:6 1 Ioane 2.4
u1:8 Psaume 32.5; Proverbes 28.13 v2:1 Hébéru 9.24
w2:2 Ioane 1.29; Kolosé 1.20; 1 Ioane 4.10 x2:5 Ioane 14.21,23

na é pâra wiâra ê popai kà Pwiduée,
âna tâbawêe naa gooé ê pimeaari
kêe¶. Wàéni ê câmu kêe, na jè tâa
goo Pwiduée: [Na jè pitêre dèe.] 6Â
wà pwi âboro na é ina pâ é tâa goo
wà Pwiduée, âna wâdé na ê wâro
pwacèwii wà Iésu Kériso.

Jè meaari tèpa cèikî béejè
7 yTèpa âji béeò, guwà cibwaa

niimiri pâ, go naa tàwà cè jè
âmu aupitûâri. Ba jèe nye aupitûâri
gée na autapoo goo§ [pâ guwà
pimeaariwà]. Ba i popai na ia bà
picémara tàwà. 8 zÊco na [pwacèwii
na] pwi aupitûâri na bwaa âmuê,
ba wà Kériso, âna é paari tâjè ê
âji pai wârori. Â wâguwà, âna wâdé
mwara na guwà wârori nabàni**. Ba
jèe tapoo pitiàu pâ ê bàutê, â jèe
tèepaa bwàti ê pwi âji pwéelaa.
9 aNapwa naa goo wà pwi âboro

na é ina pâ é tâa na ê pwéelaa, â
é câbaèpà pwi a cèikî bée, âna é
nye tà ciburà tâa na ê bàutê, tèepaa
naa goo nabàni. 10–11 bcÂ câé caa tâ-
mogòori cèna é pâra naawê, ba târi
ê du âraporomee ê bàutê. Êco na
wà pwi âboro na é meaari tèpa cèikî
bée, âna é tâa na ê pwéelaa. Â o ticè
èpà cèna é pwa††.

Jè cibwaa wâdéari tûâ na èpà
12–14Go wii paé tàwà co tèpa naî
[Pwiduée]. Ba jèe pwanauri ê pâ
èpà kàwà, ba wàrapwiri goo ê
pwina é pwa wà Kériso. Â guwà
jèe tâmogòori wà Caa.

Go wii paé tàwà co tèpa ‘caa’—
[wâguwà na guwà jèe cimwü naa
na cèikî]. Ba guwà jèe nye tâ-
mogòori wà Pwina é tâa, béaa
kâra autapoo goo—üu, é tâa béaa
kâra pai tòpò diri pâ muru!

Go wii paé tàwà co tèpa âboro
dopwa, ba guwà gòo, ba é tà mwü
naa na pwâranümawà, ê Popai
kà Pwiduée. Â guwà jèe piétò jii
*Caatana, wà Pwi âboro èpà. Üu,
guwà jèe nye piétò jiié‡‡!

15 dGuwà cibwaa pii ê pwâra-
nümawà naa goro ê pâ muru
gòropuu, bau ê pâ muru [na èpà]
na tâa na. Ba wiàna gà wâdéari ê
gòropuu, â o câgà caa meaari wà
Caa¶¶. 16 eWàéni ê pwina é me gée
na ê gòropuu bèeni:
Jè câbawâdé pâ muru na èpà, naa
na pwâranümajè;

Jè naa nümajè naa goo ê pwina jè
côo, goro du âraporomeejè;

¶2:5 Pimeaari kêe—é, Ê pai meaari Pwiduée kâjè; é, ê pai meaari tèpa
cèikî bée, goro ê pimeaari na me gée goo wà Pwiduée.
§2:7 Gée na autapoo goo—Pai ina wèe pâ, gée na autapoo wàra ê gòropuu,
é, gée na pàara na ia picémara ê Picémara Wâdé, é, na guwà tapoo cèikî.
Ipaiwà naa 2.24 ma naa 3.11.
**2:8 Ba wà Kériso… Grec: Ê autûâri bèepwiri, âna âjupâra naa goo Kériso,
ma naa goowà mwara.
††2:10-11 Â o ticè èpà cèna é pwa—Grec: Â o câé caa tûu.
‡‡2:12-14 Bà jèe naanaimari naa na paicî ê pâ popai, na é pi-ina cùuru wà
Ioane, naa na grec.
¶¶2:15 O câgà caa meaari wà Caa—Grec: O càcaa tâa googà ê pimeaari
kà Caa.
y2:7 Ioane 13.34; 2 Ioane 1.5–6 z2:8 Ioane 1.9; Roma 13.12
a2:9 1 Ioane 4.20 b2:10-11 Roma 14.13 c2:10-11 Ioane 12.35
d2:15 Roma 8.7 e2:16 Roma 13.14

Jè ipwamainajè goro ê pâ
neemurujè.

Diri ê pâ pwiibà, âna càra caa
me gée goo Caa, ba rà me gée
goo [ê wâro kâjè na èpà naani]
gòropuu. 17 fJèe tàgére pitiàu pâ, ê
pwi gòropuu bèeni, bau diri pâmuru
na wâna, na rà câbawâdé wà tèpa
âboro. Êco na wà pwina é pwa ê
câbawâdé kà Pwiduée, âna ée mwa
*wâro dàra gòiri jaaé.

Tèpa cicara Kériso
18 gTèpa gòrobéeò, jè wâro naa pâ

bénabwé tòotù. Ba guwà jèe têre
pâ, ée mwa tèepaa na pwi pàara
bèepwiri, wà pwi âboro na ina gooé
pâ Pwi a cicara Kériso. Â guwà côo,
rà jèe dau wâru nabà tèpa cicara
Kériso. Â wàépwiri pai tâmogòori
pâ, jè wâro na pâ bénabwé tòotù.
19 hNapwa tàpéebà, âna rà pâra jii ê
wâra pwapwicîri, ba càra caa tèpa
âji a cèikî béejè. Ba wiàna rà tèpa
âji béejè, â pwiri rà tà mwü jaajè.
Üu, pai pâra kàra jiijè, âna cipàpaa
âji pai pwa goorà§§.
20 iÊco na wâguwà, âna é jèe

pitòrigariwà wà Kériso, wà Pwina
é Pwicîri, â é jèe naa tàwà ê
*aupwényunyuâari kêe, ê Nyuâaê

Pwicîri*. Â nabàni, âna guwà jèe
tâmogòori ê *âjupâra. 21Wàé kaa
pwiri, na go wii tàwà. Ba câguwà
caa pwacèwii tàpé na càra caa tâ-
mogòori ê âjupâra. Â go wii, ba na
guwà tâmogòori pâ, nye ticè popai
na pwâ, na é me gée goo wà Pwina
é âjupâra†.
22 jÉ wàilàapà pwi a pwâ? Wàéni:

Wà pwi âboro na é ina pâ, wà Iésu,
âna càcaa wàé wà Kériso, [wà pwi
*Mesia, na é me gée goo Pwiduée].
Wà tàpé na rà ina pwiri, âna rà

pitütü‡ goo wà Pwina naîê, ma wà
Caa kêe mwara. Wàilà kaa pwiri
tèpa a cicara Kériso! 23 kBa wà pwi
âboro na é pitütü goo wà Pwina
naîê, âna câé caa tâa gooé wà Caa.
Â wà pwi âboro na é tòpi¶ wà Pwina
naîê, âna é tâa gooé wà Caa.

Nama é tâa goowà ê âjupâra
24Wâguwà, âna wâdé na é nye tà

cawi goowà ê popai na guwà têre
na guwà tapoo cèikî§. Ba wiàna é
tâa goowà ê popai, â guwà o nye
tà tâa goo Pwina naîê ma wà Caa.
25Â tâa tâjè ê wâro dàra gòiri jaaru,
ba wàépwiri ê âraimeai na é jèe ina
béaa wà Kériso.

§§2:19 Cipàpaa âji pai pwa goorà—Grec: Cipàpaa pâ, càra caa tèpa béejè.
*2:20 É jèe pitòrigariwà… Grec: Â wâguwà, âna tâa tàwà ê aupwényun-
yuâari na é wicèpwiri {‘onction’} naa gòwà, gée goo wà Pwina Pwicîri. Ê
onction ni, âna câmu kâra pai pitòrigarijè. Munaa ê Nyuâaê Pwicîri, é, pwiri
ê popai kà Pwiduée. Ipaiwà naa na nee tii 27. (Côo mwara note goo Luka
4.18.)
†2:21 É, Câgo caa wii tàwà pâ, câguwà caa tâmogòori ê âjupâra. Go wii
tàwà pâ guwà tâmogòori ê âjupâra. Â nye ticè popai na pwâ, na é me gée
goo ê âjupâra.
‡2:22 Pitütü—Rejeter.
¶2:23 Tòpi—é, Côoina.
§2:24 Na guwà tapoo cèikî—Grec: Gée na autapoo goo.
f2:17 Mataio 7.21 g2:18 Mataio 24.5,24; 2 Ioane 1.7
h2:19 Apostolo 20.30 i2:20 1 Korénito 2.15
j2:22 1 Ioane 4.3; 2 Ioane 1.7 k2:23 Ioane 5.23; 1 Ioane 4.15, 5.1

26Go jèe wii diri tàwà ê pâ
muru bèepwiri, [ba na guwà côoina]
tàpé na pwa na rà ipa-imwüruwà.
27 lGuwà cibwaa mudàra tèpa pacâ-
muriwà [na rà wàrapwiri]. Ba é
tà tâa goowà ê Nyuâaê Pwicîri,
pwi aupwényunyuâari** na jèe naa
tàwà. Â wàé na é nye paari tàwà diri
ê pwina wâdé na guwà tâmogòori.
Â ê pwina é pacâmuriwà goo, âna
nye âjupâra, â càcaa pwâ. Â wàéni
ê autûâri kêe tàwà: Guwà tà tâa goo
wà Kériso. Êkaa na wâdé na guwà
wàrapwiri.
28Üu, co tèpa âji béeò, wâdé

na guwà tâa goo Kériso, ba na
o câguwà caa piwâ, ma kamu na
araé, na tòotù na ée mwa wâjué me
côwâ na. 29mBa guwà tâmogòori
pâ, wà Kériso, âna é tàrù ma
âjupâra. Êkaa na, wà diri tàpé na
pwa ê pwina tàrù ma âjupâra, âna
rà tèpa âji naî Pwiduée.

Jè tèpa naî Pwiduée

3 nGuwà côo, dau maina awé ê
pimeaari kà Pwiduée Caa ba

kâjè, ba é pitunee tâjè pâ, na
jè tèpa naîê! Â jèe wàijè gooni!
Napwa naa goo wà tèpa âboro naa
gòropuu bèeni, âna càra caa tâ-
mogòori pwiri††, ba càra caa tâ-
mogòori wà Pwiduée, Caa kâjè.
2 oTèpa âji béeò, jè jèe tèpa naî

Pwiduée nabà. Â o mwa wànau,
na pwi tòotù na ée mwa wâjué

me côwâ na, wà Kériso‡‡? Jè nye
tâmogòori pâ, o tòotérijè, ba na
jè pwacèwiié, wiàna jè côoê gée,
[naa na pwényuâa kêe]. 3Êkaa na
jè pitòimirijè, ba na o ticè èpà
goojè, na jè tà tapacîri goro cèikî ê
pwi tòotù-bà. Ba wà Kériso, âna é
pitòimiriê, â ticè èpà gooé.

Jè cibwaa ciburà pwa na èpà!
4Wà tàpé na rà pwa na èpà, âna rà

[jèe pâ nau pwacèwii wà Pwina é] ci-
cara wà Pwiduée ma ê pâ aupitûâri
kêe. Ba wiàna jè pwa na èpà, â jè
cicara Pwiduée. 5 pÂ guwà jèe nye
tâmogòori pâ, é jèe tèepaa wà Iésu
Kériso, ba na é patâjii ê pâ èpà kà
tèpa âboro¶¶, â nye ticè èpà gooé.
6Wiàna jè tâa gooé, â câjè mwa
caa pwa na èpà. Â wà pwi âboro na
é ciburà pwa na èpà, âna câé mu
caa côoina wà Kériso, â câé mu caa
tâmogòorié.
7Tèpa âji béeò, guwà cibwaa

nama ipa-imwüruwà. É nye *tàrù
pwi âboro, wiàna é pwa ê pwina
tàrù ma wâdé, pwacèwii Kériso, wà
pwina é dau tàrù ma wâdé awé. 8 qÂ
wà pwi âboro na é ciburà pwa na
èpà, âna é pwi âboro kà *Caatana,
wà pwi ia é dau ciburà pwa na
èpà gée na autapoo goo. Wàéni ê
majoroé ma é tèepaa me [naani
gòropuu] wà *Pwina naî Pwiduée: É
me, ba na é pwa ma tiàu diri pâ
wakè na èpà kà Caatana.

**2:27 Pwi aupwényunyuâari—Grec: Onction, pwacèwii na nee tii 20. Mu-
naa ê Nyuâaê Pwicîri, é, pwiri ê popai kà Pwiduée.
††3:1 Tâmogòori pwiri—é, Côoinajè, é, tâmogòorijè.
‡‡3:2 2e phrase—é, Widàuru ma wiilu.
¶¶3:5 Ba na é patâjii ê pâ èpà… é, Ba na é pitu tà tèpa âboro, ba na o càra
mu caa pwa na èpà.
l2:27 Ioane 16.13 m2:29 1 Ioane 3.10 n3:1 Ioane 1.12–13, 16.3
o3:2 2 Korénito 3.18 p3:5 Ioane 1.29; 1 Pétéru 2.22–24; 1 Ioane 2.2
q3:8 Ioane 8.44

9 rWiàna gà pwina âji naî Pwiduée,
â pwacoé ma gà ciburà pwa na èpà.
Ba é tâa googà ê *âji wâro me gée
goo Pwiduée§§. Â wiàna é tâa googà
wà Pwiduée, â gà o mwa wârori
ê wâro kêe. 10Wàépwiri pai côoina
tèpa naî Pwiduée ma wà tèpa naî
Caatana. Ba wà pwi âboro na câé
caa pitêre dà Pwiduée*, âna câé caa
pwi âboro kà Pwiduée. Â wà pwina
câé caa meaari tèpa cèikî bée, âna
câé caa pwi âboro kêe.

Wâdé na jè pimeaarijè
11 sWàéni ê *Picémara Wâdé na

guwà têre na guwà tapoo cèikî†:
Wâdé na jè pimeaarijè.
12 tGuwà cibwaa pwacèwii Kaina,

na é pwi âboro kà Caatana, wà
Pwi âboro èpà. Ba wà Kaina, âna é
tétàmwara Abéla, pwi jiié. Â gorodà
na é tétàmwereê? Ba é pwi a pwa
pâ tûâ na èpà, â wà Abéla, âna é
pwi a pwa pâ tûâ na wâdé. 13 uÊkaa
na, guwà cibwaa pò, tèpa gòrobéeò,
wiàna rà èpàriwà ê pâ âboro naa
gòropuu bèeni [na càra caa pap-
wicîri wà Pwiduée].
14 vWàijè, âna jè jèe pâra gée

na aubà, naa na âji wâro. Wàéni
ê câmu kêe—wiàna jè pimeaari
tèpa cèikî béejè. Ba wà pwi âboro
na câé caa pimeaari, âna é nye
tà ciburà tâa na aubà, [wâiti jii
Pwiduée]. 15 w[Wà Pwiduée, âna é
niimiri pâ] wà pwi âboro na é èpàri
pwi a cèikî bée, âna é pwacèwii

pwi a tétàmwara âboro. Â wà tèpa
tétàmwara âboro, âna càcaa wâ-
goorà ê *wâro dàra gòiri, [na é me
gée jaa Pwiduée].
16 xWàéni ê âji pimeaari: Wà

Kériso, âna é panuâ ê wâro kêe ba
kâjè. Â wâdé na jè panuâ ê wâro
kâjè ba kà tèpa béejè.
17 yGuwà côo, wiàna wâru neemu-

rujè, â wiàna jè iauri jii pwi jè a
cèikî béejè na ticè kêe, â o wà-
nau cè pai tâa goojè ê pimeaari kà
Pwiduée? 18 zTèpa gòrobéeò, jè cib-
waa pimeaari co goro popai, â wâdé
wiàna jè âji pimeaari goro ê tûâ ma
càrajè.

Câjè caa piwâ na ara Pwiduée
19Wiàna jè âji pimeaarijè goro ê

pâ tûâ kâjè, â jè o tâmogòori pâ
jè wâro na *âjupâra. Â o càcaa wâ-
gotâjè, na jè coo ara Pwiduée, [wà
Pwina é âjupâra]. 20 (Êco na, wiàna
é pitòtijè ê pwâranümajè, â [é bwaa
nye tà meaarijè wà Pwiduée. Ba]
jè tâmogòori pâ, é nye piwéna jii
ê pwâranümajè wà Pwiduée, wàé
na é tâmogòori diri pâ muru.) 21 aÂ
wiàna câé caa pitòtijè ê pwâranü-
majè, co tèpa âji béeò, â o câjè
caa piwâ ma wâgotâjè na jè coo ara
Pwiduée.
22Â ée mwa naa tâjè diri pâ na-

muru na jè ilari jiié, gée goo na jè
pitêre dèe, ma pwa ê pwina wâdé
têe. 23 bÂ wàéni ê pwina é ina tâjè:
Wâdé na jè cèikî naa goo Pwina

§§3:9 Ê âji wâro, me gée goo Pwiduée—é, Ê pàtàma Pwiduée, é, ê Nyuâaê
Pwicîri kà Pwiduée, é, ê popai kà Pwiduée. Grec: Ê arapwüru kà Pwiduée.
*3:10 Pitêre dà Pwiduée—Grec: Pwa ê pwina tàrù.
†3:11 1re phrase—Grec: Wàéni ê popai na guwà têre gée na autapoo goo.
r3:9 1 Ioane 5.18 s3:11 Ioane 13.34 t3:12 Genèse 4.8
u3:13 Ioane 5.18–19 v3:14 Ioane 5.24 w3:15 Auinapàpari 21.8
x3:16 Ioane 13.1; Galatia 1.4 y3:17 Deutéronome 15.7
z3:18 Jacques 2.15–16 a3:21 Hébéru 4.16 b3:23 Ioane 6.29, 13.34

naîê, Iésu Kériso; â jè pimeaarijè,
pwacèwii autûâri kêe tâjè.
24 cWiàna jè pitêre dà Pwiduée,

ma tâa gooé, â wàé, âna é tâa
goojè. Â jè tâmogòori pâ, é tâa
goojè, ba é wâro goojè ê Nyuâaê
Pwicîri, na é jèe naa tâjè.

Ipwacôoco tèpa péroféta a pwâ

4 dGuwà ipwacôoco, co tèpa âji
béeò. Ba wâru tèpa *péroféta a

pwâ, na rà mwa tèepaa me. [Â rà
ina pâ rà pame ê popai kà Pwiduée.]
Â guwà cibwaa nama cèikî naa
goorà! Wâdé na guwà côo bwàti ê
pwina rà ina pâ, pwiri âji popai na
me gée goo ê Nyuâaê Pwicîri kà
Pwiduée. 2 eÂ guwà o côoina pâ, é
tâa goorà ê Nyuâaê Pwicîri, wiàna
[ê pwina] rà ina, [âna pâra naa goo
ê pwina é ina wà Pwiduée] pâ: «É
jèe boome wà Iésu Kériso, âna é pa
naiiri âboro.»
3 fWà pwi âboro‡ na câé caa

wàrapwiri, târa pai inapàpari kêe
wà Iésu, âna câé caa me gée goo
Pwiduée. Âna wàépwiri câmu kà pwi
a cicara Kériso, na ia guwà jèe têre
pâ, ée mwa tèepaa. Â âjupâra, é jèe
nye tà wâni gòropuu.
4 gTèpa âji béeò, guwà jèe tèpa

âboro kà Pwiduée, â guwà jèe
piétò jii tèpa pwâ bèepwiri¶. Ba ê
Nyuâaê Pwicîri§ na é tâa goowà,
âna é maina jii *Caatana na é tâa
ni gòropuu. 5 hBa wà tèpa âboro

bèepwiri, âna rà nye tèpa âboro
na ê gòropuu bèeni [na èpà]. Â
pwâratùra kàra, âna popai me gée
gòropuu. Êkaa na wà tèpa âboro
gòropuu, âna rà pitêre dàra.
6Êco na wàijè**, âna jè tèpa âboro

kà Pwiduée. Â rà nye pitêre dàjè
tàpé na rà tâmogòori Pwiduée. Â wà
tàpé na càra caa tèpa âboro kêe,
âna càra caa pitêre dàjè. Â gée goo
pwiri, na jè côoina ê pwina tâa goo
pwi âboro—wiàna ê Nyuâaê Pwicîri
na é *âjupâra, é, wiàna ê duée na é
tuba-imwürujè.

Jè pimeaarijè gée goo na
Pwiduée âna é pwi a pimeaari
7Tèpa âji béeò, wâdé na jè tà

pimeaarijè, ba é me gée goo
Pwiduée ê pimeaari. Wiàna jè
pimeaarijè, â jè paari pâ, jè tèpa
âji naî Pwiduée, â jè paari pâ
jè tâmogòorié. 8Wà pwi âboro
na câé caa pimeaari, âna câé
caa tâmogòori Pwiduée, ba wà
Pwiduée, âna é pimeaari. 9 iÂ é
paari ê pimeaari kêe ba kâjè. Ba é
cùru me Pwina naîê na é caapwi
co, naani gòropuu, ba na, gée
gooé, âna o tà tâjè ê *âji wâro.
10 jWàéni ê âji pimeaari: Ê pimeaari
kà Pwiduée ba kâjè, na é po dau
maina awé jii ê pimeaari kâjè ba
kêe. Ba é cùru me pwina Naîê, ba
na é pwi *ârapwaailò na patâjii ê
pâ èpà kâjè.

‡4:3 Âboro—é, Duée.
¶4:4 Tèpa pwâ bèepwiri—é, Tèpa duée bèepwiri.
§4:4 Ê Nyuâaê Pwicîri—é, Pwiduée, é, Iésu Kériso. Grec: Pwina.
**4:6 Wàijè—é, Wàibà (wà Ioane ma wà diri tèpa apostolo na rà pacâmuri
tèpa âboro goro ê âjupâra).
c3:24 1 Ioane 4.13 d4:1 Mataio 7.15; 1 Tésalonika 5.21; 1 Ioane 2.18;
2 Ioane 1.7 e4:2 1 Korénito 12.3 f4:3 1 Ioane 2.18
g4:4 Mataio 12.29; 1 Ioane 5.4–5 h4:5 Ioane 8.47, 15.19
i4:9 Ioane 3.16 j4:10 Roma 5.8–10; 1 Ioane 2.2

11Tèpa âji béeò, wiàna é wàrap-
wiri cè pai meaarijè kà Pwiduée,
â wâdé na jè pimeaarijè mwara.
12 kNye ticè pwi jè âboro cèna é jèe
côo Pwiduée [Caa]. Êco na, wiàna
jè pimeaarijè, â é tâa goojè wà
Pwiduée, â o tâbawêe naa goojè ê
pimeaari kêe.

Jè tâa goo Pwiduée â é tâa goojè
13 lJè tâmogòori pâ, jè tâa goo

Pwiduée, â é tâa goojè. Ba é naa
tâjè ê Nyuâaê Pwicîri kêe, na é wâro
goojè. 14Â jè jèe côo goro du âra-
poromeejè†† pâ, é cùru Pwina naîê
wà Caa, ba na *pwi a pa-udò pâ
âboro gòropuu. Â bà *paâjupâraê
ma inapàparié tà pàra tàpé.
15Â wà pwi âboro na é inapà-

pari pâ, wà Iésu, âna é *Pwina
naî Pwiduée, âna é tâa gooé wà
Pwiduée, â wàé, âna é tâa goo wà
Pwiduée. 16Â gée goo kaa pwiri,
âna jè tâmogòori pâ, é meaarijè wà
Pwiduée, ba jè jèe cèikî naa goo ê
pimeaari kêe bèepwiri.
Wiàna é meaarijè wà Pwiduée,

âna ba wàé kaa ê Pimeaari. Â wà
pwi âboro na é wâro na pimeaari,
âna é tâa goo Pwiduée, â é
wâro gooé wà Pwiduée. 17Wiàna
tâbawêe naa goojè ê pimeaari kêe,
â jè o pwacèwii Kériso, naa na ê
pai wâro kâjè, naani gòropuu. Â o
càcaa wâgotâjè naa na pwi Tòotù,
na ée mwa pitèi ê gòropuu na. 18Ê
pimeaari na tâbawêe, âna é patâjii
ê pai wâgotâjè. Â càcaa wâgotâjè
wiàna é tâa goojè ê pimeaari. Ba

wiàna wâgotâjè, âna pwacèwii na
jè gére tapacîri ê wârimuru kâjè‡‡;
â càcaa tâbawêe ê pimeaari naa
goojè.

Jè wârori pimeaari
19Wàijè, âna jè wârori ê pimeaari,

ba é nye mara meaarijè béaa wà
Pwiduée. 20Â wiàna é ina cè pwi
jè âboro pâ, é meaari Pwiduée, â é
èpàri pwi a cèikî bée, âna é pwi a
pwâ. Ba wà pwina câé caa meaari
pwi bée na é côoê, â ée mwa wànau
târa cè pai meaari kêe Pwiduée, na
câé caa côoê? 21mBa wàéni ê pwina
é tûâri tâjè wà Pwiduée, wàijè na
jè meaarié: Wâdé na jè meaari tèpa
cèikî béejè.

Cèikî naa goo
Pwina naî Pwiduée

5 nWà diri tàpé na rà cèikî pâ, wà
Iésu, âna wàé pwi Kériso, [wà

Pwina é me gée goo Pwiduée] âna
rà tèpa naî Pwiduée. Â wà diri tàpé
na rà meaari Pwiduée Caa, âna rà
o meaari mwara wà tèpa naîê. 2Â
jè tâmogòori pâ, ûna jè meaari wà
Pwiduée, ma pitêre dàra ê pwina é
ina, â jè meaari mwara tèpa naîê.
3 oBa [wiàna nümajè] na jè meaari
wà Pwiduée, â jè o pitêre dàra ê
pwina é ina. Â càcaa pwacoé ma jè
pitêre dàra.
4Ba wiàna jè tèpa naî wà

Pwiduée, â jè piétò jii ê [èpà naa]
gòropuu, gée goro ê cèikî kâjè
[naa goo wà Iésu Kériso]! 5Ba o
wàilàapà na piétò jii ê [èpà naa]

††4:14 Jè jèe côo goro du âraporomeejè—é, Bà jèe côo goro du âra-
poromeebà (wà Ioane ma wà tèpa apostolo na rà côo wà Iésu na é wâro
naa gòropuu).
‡‡4:18 3e phrase—é, Ê pai wâgotâjè, âna pwacèwii na jè pwa wârimuru.
k4:12 Ioane 1.18; 1 Ioane 2.5 l4:13 2 Korénito 1.22; 1 Ioane 3.24
m4:21 Maréko 12.29–31 n5:1 1 Ioane 4.15 o5:3 Ioane 14.15,23–24

gòropuu? Nye êco wà pwina é
cèikî pâ, wà Iésu âna é *Pwina naî
Pwiduée.

Tèpa 3 paâjupâra Pwina naîê
6 pWà Iésu Kériso, âna paari pâ é

Pwina naî Pwiduée¶¶, goro ê jawé
bau ê domii. Càcaa goro co ê jawé,
â nye goro ê jawé bau ê domii.
Â ê Nyuâaê Pwicîri, âna é nye tà
*paâjupâra ê pwiibà. Ba ê Nyuâaê
Pwicîri, âna wàé ê *âjupâra. 7Êkaa
na rà po âracié tèpa paâjupâra§§—
8 qê Nyuâaê Pwicîri [na é patùrajè];
ma ê jawé [kâra *piupwaa kà Iésu];
ma ê domii kêe*, [na joro na é bà
ba kâjè]. Â wà tèpa âracié bèepwiri,
âna rà nye pitêrerà.
9 rWiàna jè tòpi ê pai paâjupâra,

na me gée goro âboro, â [wâdé na
jè tòpi] ê pai paâjupâra na me gée
goo Pwiduée, ba é nye piwéna. Â é
nye paâjupâra kaa wà Pwina naîê.
10 sÂ wiàna jè cèikî naa gooé, â jè
mwa côoina pâ, ê popai gooé, âna
é âjupâra†.
Êco na, wiàna câjè caa cèikî naa

goo [Pwina naî] Pwiduée, âna jè
câbapwâ Pwiduée, ba câjè caa tòpi
ê pwina é ina goo wà Pwina naîê.

11 Jè tâmogòori pâ, ê pwina é ina
naa gooé, âna *âjupâra, ba é jèe
naa tâjè ê *wâro dàra gòiri jaaé. Â ê
wâro bèepwiri, âna wâgoo wà Pwina
naîê. 12 tÜu, wà pwi âboro na é tâa
gooé wà Pwina naîê, âna tâa gooé
ê wâro bèepwiri. Â wà pwi âboro
na câé caa tâa gooé wà Pwina naî
Pwiduée, âna ticè *âji wâro gooé.

Go pwa tii ba na
cimwü cèikî kàwà

13 uGuwà tèpa cèikî naa goo Pwina
naî Pwiduée. Â go pwa tii tàwà ni, ba
na guwà tâmogòori bwàti pâ, jèe tà
tàwà ê wâro dàra gòiri jaa Pwiduée.
14 vWàéni gorodà na tà mwü ê cèikî
kâjè naa goo Pwiduée. Ba jè tâ-
mogòori pâ, é têre ê pwâra pwap-
wicîri kâjè, wiàna jè ilari jè muru naa
na câbawâdé kêe. 15Â wiàna jè tâ-
mogòori pâ é têrejè, â jè tâmogòori
mwara pâ, é jèe naa tâjè ê pwina jè
ilari jiié!

Câjè caa pwa taaci pwina èpà
16 wWiàna gà côo pwi a cèikî

béegà, na é pwa na èpà‡, â wâdé
na gà pwapwicîri kêe, ba na tà têe
ê âji wâro. Êco na pwa pwi jè èpà,

¶¶5:6 Paari pâ, é Pwina naî Pwiduée—Grec: É tèepaa.
§§5:7 Pàra Tii Pwicîri naa na grec, âna rà ina pâ: 7Ba rà âracié tèpa
paâjupâra naa napwéretòotù—wà Caa, wà Popai, ma ê Nyuâaê Pwicîri. Â rà
tèpa âboro caapwi. 8Â rà âracié tèpa paâjupâra naa gòropuu—ê Nyuâaê
Pwicîri, ê jawé ma ê domii. Â rà pitêrerà wà tèpa âracié bèepwiri.
*5:8 Jawé…ma ê domii kêe—Ucinamwara goro ê piupwaa kâjè, ma ê dipâa
na jè wâdo naa na Caanilo, ba naa pitaniimiri ê pai bà kêe.
†5:10 Â jè mwa côoina pâ, ê popai gooé, âna é âjupâra—Grec: Â tâa goojè
ê bépaâjupâra.
‡5:16 Na é pwa na èpà—Napéaati naa na grec pâ: Na câé caa popaé naa
na aubà {dàra gòiri}.
p5:6 Ioane 1.29–34 q5:8 Ioane 15.26 r5:9 Ioane 5.32–37
s5:10 Galatia 4.6 t5:12 Ioane 3.36 u5:13 Ioane 20.31
v5:14 Ioane 14.13; 1 Ioane 3.21–22 w5:16 Mataio 12.31



1 Ioane 5:17 597 1 Ioane 5:21

na é nama é bà [dàra gòiri]¶ wà pwi
jè âboro. Â câgo caa tacoo googà
pâ, na gà pwapwicîri ba kêe, wiàna
é tàgére pwa ê pwi èpà bèepwiri.
17Ba êdiri pâ tûâ kâjè na càcaa
*tàrù, âna wàépwiri ê èpà. Êco na
càcaa diri pâ èpà na jè pwa, na rà
nama jè bà.
18 xJè nye tâmogòori pâ, wàijè

tèpa naî Pwiduée, âna câjè caa pwa
taaci ê pwina èpà. Â wà *Caatana,
wà Pwi âboro èpà, âna càcaa pâri
ma é tubaèpà ê nyuâajè. Ba é
wéaarijè wà Pwina naîê.
19Â jè nye tâmogòori pâ, jè tèpa

âboro kà Pwiduée. Â napwa naa goo
diri [pàra tèpa âboro] gòropuu, âna
[càra caa tèpa âboro kêe. Ba] é
pitûâ kàra wà Pwi âboro èpà.

Jè tâmogòori Pwiduée
20 Jè nye tâmogòori mwara pâ,

é jèe tèepaa me wà Pwina naî
Pwiduée. Â é jèe naa tâjè ê pai tâ-
mogòorimuru, ba na jè tâmogòori
wà Pwiduée, na é caapwi co. Â jè
tâa goo wà Pwiduée, gée goo na jè
tâa goo Iésu Kériso, Pwina naîê. Ba
wàé Pwiduée na é caapwi co, â wàé
mwara na é naa tâjè ê wâro dàra
gòiri jaaé.
21Â êkaa, co tèpa âji béeò, na

guwà tétâjii diri pâ muru na pwa
na rà popa autâa kà Kériso, naa na
pwâranümawà§.

¶5:16 Pwi jè èpà, na é nama é bà dàra gòiri—Munaa ê pai ciburà naa càùjè
naa goo Kériso (côo nee tii 12), ma pai ciburà tàutâjè na jè meaari tèpa
béejè (côo 1 Ioane 3.14). Pwi pwâra bà bèepwiri, âna munaa pwâra bà
dàra gòiri, wâiti jii Pwiduée, é, pwiri ê pai tubaèpà târa ê pai tâa kâjè ma
wà Pwiduée, é, pwiri ê pwâra bà kâra naiiri âboro.
§5:21 É, Guwà tétâjii ê èpà gée na ê pwâranümawà, é, Guwà tétâjii cè
pâ ârapupûra na càcaa papwicîri wà Kériso. Grec: Guwà piwéaariwà jii pâ
ânuurumuru. Côo mwara Ânuurumuru (Idole) naa na Neeremuru (Vocab-
ulaire) naa pwâadàra tii.
x5:18 1 Ioane 3.9



598 2 Ioane 1:4

Béârailu kâra tii
kà

Ioane
Bétapoo popai

Wàilàapà na wii tii bèeni?

Wà Ioane. Côo 1 Ioane Bétapoo
popai.

É wii wiidà?

Nabibiu kâra *naja 85 ma 100.

É wii tâî?

Tà tô jè ilàri na nee Kyria, mu-
naa ucina goro ê wâra pwapwicîri
ma tèpa cèikî na jè ére. (Pwiri
wâra pwapwicîri kà Gaïus. Côo 3
Ioane Bétapoo popai.) Ba, na pwi
pàara-bà, âna wâru pâ âboro na
rà tubaèpà tà tèpa cèikî naa goo
Kériso. Êkaa na càcaa nümee na é
inapàpari ê pâ âji neerà naa na tii.

Cina é wii?

Na é wii pâbéaa kâra tii kêe,
1 Ioane, âna é patêre tèpa cèikî
goo tàpé na rà pacâmurirà goro pâ
popai na pwâ. Â é wii mwara, ba wà
tàpéebà, âna rà tàgére ipâra, gée
na jè ére naa na jè ére, ba na rà
ipawâmi tèpa cèikî (1.10–11).

Dà êre ê tii bèeni?

Du ârailu popai na âjimuru naa na
tii bèeni (ma diri tii kà Ioane), âna

âjupâra, ma pimeaari. Ê âjupâra,
âna me gée goo wà Kériso ma popai
gooé (1.1–4). Côo mwara âjupâra
naa na Neeremuru (Vocabulaire)
naa pwâadàra tii. Wiàna jè wâro
na ê âjupâra, â o paari naa na
pimeaari kâjè (1.5), â jè o côoina
tèpa pacâmu na rà tèpa ipawâmi,
â o câjè caa pitu tàra naa na wakè
kàra (1.10–11).

Pai pitàgoo tii 2 Ioane

Ipwabwàcu (1.1–3)
Wâro naa *âjupâra ma pimeaari

(1.4–6)
Tèpa pwa pupûra na rà pwâ (1.7–

11)
Ipicijii (1.12–13)

Ipwabwàcu

1 Tii kà [Ioane] pwi ijiao [naa na
cèikî] tà tô ilàri na é pitòrigarié

wà Pwiduée,mawà tèpa naîê**. Dau
wânümoo goowà, â càcaa wâgo
acari, â wà mwara diri tàpé, na rà
jèe tâmogòori ê *âjupâra, 2na é nye
tà tâa awé goojè. Ê pwi *âjupâra
bèepwiri, âna wàé kaa ê majoroé
ma bà meaariwà.
3Wâdé naa tà tâjè ê *pimeaari

imudi ma pinaanapô, na me gée
goo Pwiduée Caa kâjè ma Pwi Ukai
Iésu *Kériso. Â wâdé na jè tâ-
mogòori pai moo kàru naa goojè,
wàijè na jè tâa na âjupâra ma
pimeaari!

Wâro na ê âjupâra ma pimeaari
4 yGo nye dau ipwàdée kaa, na

ia go pâmari pàra tèpa naîgà, â
go côo pâ, rà wâro na âjupâra,

**1:1 Tô ilàri…ma wà tèpa naîê—É wii ê tii wà Ioane târa ê wâra pwapwicîri
ma tèpa cèikî na jè ére. Côo Bétapoo popai.
y1:4 3 Ioane 1.3

pwacèwii na é pitûâri tâjè wà Caa.
5 zÂ nabà, co tôoni, âna go tacoo
googà pâ: «Wâdé na jè pimeaar-
ijè.» Càcaa cè âmu aupitûâri; â jèe
nye pwi aupitûâri na guwà jèe nye
tâmogòori na guwà tapoo cèikî††.
6Ba wiàna jè meaari wà Pwiduée,
â jè pitêre dàra ê aupitûâri kêe.
Â wàéni ê pwi aupitûâri, na ia jè
jèe tâmogòori, gée na autapoo goo:
«Wâdé na jè pimeaarijè‡‡.»

Tèpa pwa pupûra na rà pwâ
7 a[Guwà ipwacôoco] tèpa pwa

pupûra na rà pwâ, ba rà jèe pâ nau
wâru naani gòropuu—tèpa âboro na
rà ina pâ, câé caa pa naiiri âboro
wà Iésu Kériso. Wà tàpéebà, âna
rà tèpa ipa-imwüru tèpa âboro, ma
tèpa cicara Kériso.
8Guwà ipwacôowà, ba na guwà

cibwaa tubatiàu ê pwâra wakè
kâjè¶¶! Wâdé na guwà cimwü, ba na
guwà tòpi diri ê câmawà. 9Wiàna
guwà pâra wiâra ê pwina é picé-
mara wà Kériso, â guwà o mwa tâa

goo wà Pwiduée Caa, ma wà Pwina
naîê. Êco na, wiàna guwà pâiti jii
ê pwina é picémara wà Kériso, â
o câguwà mwa caa tâa goo wà
Pwiduée.
10Wiàna ê pupûra kà pwi jè âboro,

âna câé caa ipaiwà bau ê pwina bà
ina tàwà naa goo wà Kériso, â guwà
cibwaa tòpié na pwârawâ kàwà. Â
guwà cibwaa pagòoé naa na ê wakè
kêe§§. 11Ba wiàna guwà tòpié, âna
guwà pwadéiri ê pâ tûâ kêe na èpà.

Ipicijii
12Dau wâru pâ popai, na nümoo

na go ina tàwà. Êco na càcaa nümoo
na go wii naa na cè tii. Ba go wâari
pâ, go mwa nye tèepaa mariwà, ba
na jè pitùra ma picôojè gée. Â o
tâbawêe ipwàdée kâjè.
13Rà naa paé bwàcu'gà, wà tèpa

naî tô aéjii'gà*, wà tô na é pitòri-
garié mwara wà Pwiduée.

[Topai tàwà.]

††1:5 Na guwà tapoo cèikî—é, Gée na autapoo goo ê gòropuu, é, tapoo
na pàara na ia picémara ê Picémara Wâdé. Grec: Gée na autapoo goo.
‡‡1:6 Wiàna jè meaari Pwiduée; Wâdé na jè pimeaarijè—Grec: Wàéni ê
pimeaari; Wâro na pimeaari.
¶¶1:8 Wakè kâjè—é, Wakè kâbà, é, wakè kàwà na pàra Tii Pwicîri naa na
grec.
§§1:10 Guwà cibwaa pagòoé naa na ê wakè kêe—Grec: Guwà cibwaa
pwabwàcu têe.
*1:13 Wà tèpa naî tô aéjii'gà—Ê wâra pwapwicîri naa na ére na é tâa wê
wà Ioane, ma wà tèpa cèikî wê. (Côo note goo nee tii 1.)
z1:5 1 Ioane 2.7 a1:7 1 Ioane 4.1–3

Béâracié kâra tii
kà

Ioane
Bétapoo popai

Wàilàapà na wii tii bèeni?

Wà Ioane. (Côo 1 Ioane Bétapoo
popai.)

É wii wiidà?

Nabibiu kâra *naja 85 ma 100.

É wii tâî?

Tà pwi jè a pitûâ kâra wâra pwap-
wicîri, na nee Gaïus. Pwiri pwi jè
ârapàara tèpa âracié âboro na inarà
naa na *Tii Pwicîri. É, pwiri pwi jè
âboro, na é pwi a pitûâ kâra wâra
pwapwicîri wâ Pergame.

Cina é wii?

Pwa pwi jè âboro na nee
Diotrèphe na é dau pwa na èpà
naa na wâra pwapwicîri. Tàutêe
na é pitêre dàra ê pitûâ kà Ioane,
ba é pwi maina nüma. Â é pacoo
pàra tèpa pwa pupûra gée na
wâra pwapwicîri (1.9–10). Êco na
càcaa wàrapwiri ê pai pwa kà
Gaïus. Â wà Ioane, âna é wii têe,
ba na é pagòoé, ba na é ciburà
pwa na wâdé, ma pa-icôoê goo wà
Diotrèphe.
Rà niimiri wà pàra tèpa dotée goro

ê Tii Pwicîri pâ, wà Ioane, âna é wii
âracié tii kêe na caapwi pàara, â é
naa tà Démétrius (1.12), ba na é
naa tà Gaïus ma wâra pwapwicîri
kêe:

• 1 Ioane, âna pupûra târa diri
pâ wâra pwapwicîri naa na
province Asia (wâ napô Turquie
nabà), ba ticè ipwabwàcu ma
ipicijii naa na tii.

• 2 Ioane, âna tii târa ê wâra
pwapwicîri kà Gaïus (â câé caa
ina neerà ba péa o tubaèpà
tàra).

• 3 Ioane, âna tii tà Gaïus co, ba
na é paari têe wà Démétrius,
pwi a popa tii, ma pa-icôoê goo
Diotrèphe.

Dà êre ê tii bèeni?

Âracié âboro na, na jè pa cè
napârajè gée goorà, naa na tii
bèeni:
• Gaïus, ba wâro kêe, âna wâdé
ma *tàrù, â é tòpi bwàti diri tèpa
âboro kà Pwiduée, na rà tèepaa
naa napô kêe (1.3,5)

• Démétrius, ba é pwi âboro na é
pâra na âjupâra (1.12)

• Diotrèphe (côo naadòbà), ba
é pwa na èpà, â jè cibwaa
ipwacèwiié!

Wà Ioane, âna é ina ba wâdé tèpa
âji ênawéna kà Pwiduée na rà ipâra
gée na jè ére naa na jè ére, ba na
rà picémara ê popai ma pagòo tèpa
cèikî wê. Napârajè, wàijè tèpa naî
Pwiduée, na jè tòpirà bwàti ma pitu
tàra (1.6–8).
Wà tàpéebà, âna càcaa tèpa

pacâmu na é inarà ba èpà, naa na 2
Ioane 1.7. Jè pinadàrù du pubu goro
âboro bèepwiri, wiâra ê popai na 2
Ioane 1.8. Ba wà pàra pwi, âna rà
déi goo ê picémara kà Kériso; â wà
pàra tàpé, âna rà pâiti jii.

Pai pitàgoo tii 3 Ioane

Ipwabwàcu (1.1–4)

Wâdé pai tòpi'gà wà tèpa béejè
(1.5–12)
É pi-ina Ioane wà Diotrèphe (1.9–

11)
Ipicijii (1.13–15)

Ipwabwàcu

1 bWâgo [Ioane] pwi ijiao [naa na
cèikî] âna go pwa tii tâgà, co

Gaïus, na dau wânümoo tâgà†.
2Pwi âji béeò, dau nümoo na gà

piêgòtùru naa na diri pai pwa goo.
Ba gà jèe piétò, naa na ê nyuâa,
â nümoo mwara, na gà piêgòtùru,
naa na naiiri âboro. 3 cNa ia rà wâjué
côwâ maribà wà tèpa cèikî béejè, â
rà ciburà piwiâ tâbà ê wâro'gà na
wâdé ma *tàrù, ma pai tà mwü'gà
naa goo ê *âjupâra. Â go nye dau
ipwàdée kaa na go têre pwiri! 4Ba
nye ticè muru na é nama go dau
ipwàdée, jii na go têre pâ, rà pâra
bwàti wiâra ê âjupâra, wà tèpa naîô
naa na nee Pwi Ukai‡.

Wâdé pai tòpi'gà wà tèpa béejè
5Pwi âji béeò wée, gà paari taaci

pâ, gà pwi âji a cèikî. Ba gà cau tòpi
bwàti diri tèpa béejè¶, [na rà tèepaa
naa napô'gà]. Gà cau tòpi tàpé na
gà tâmogòorirà, ma wà mwara tàpé
na câgà caa tâmogòorirà. Â nye dau
wâdé kaa ê pai pwa'gà. 6 dRà cau pi-
wiâ târa ê wâra pwapwicîri bèeni, ê
pimeaari'gà.

Â go ilari jiigà mwara pâ, gà pitu
tà tàpé na rà wàrapwiri, ma naa tàra
cè pwina tiàu jiirà, ba na rà nye
coo gòobàra wakè kàra. Ba wâdé tà
Pwiduée, na jè pitu tâjè wàrapwiri.
7 eBa wà tàpéebà, âna rà pâra naa
na nee Iésu *Kériso, ba na rà wakè
ba kà tàpé na càra caa pâji cèikî
naa gooé. Êco na nye ticè jè muru,
cèna rà ilari jiirà. 8Napârajè na jè
pitu tàra, wàijè tèpa naî Pwiduée, ba
na jè tèpa bére wakè kàra, naa goro
picémara ê âjupâra.

É pi-ina Ioane wà Diotrèphe
9Go wii paé béaa ê tii§, târa

ê wâra pwapwicîri'gà. Êco na wà
Diotrèphe, âna tàutêe dàra têre ê
pwina go ina. Ba nümee dàra pitûâ
kàwà diri. 10Âwiàna gomwa tèepaa
mariwà, â go mwa inapàpari diri pâ
pwina é pwâgàribà goo.
Jèpwi mwara: Câé caa tòpi tèpa

âboro kà Pwiduée, na rà tèepaa
dariwà. Â é papwicîri jii tèpa cèikî
na rà tòpirà. Â wiàna rà tòpirà wà
pàra tàpé, â é pacoorà gée na wâra
pwapwicîri!
11 fPwi âji béeò, gà cibwaa ip-

wacèwii tàpé na rà wàrapwiri! Ba
pâ tûâ kàra na èpà, âna paari pâ
càra caa tâmogòori Pwiduée. Wâdé
na gà ipwacèwii tàpé na rà pwa na
wâdé, ba pâ càrarà, âna paari pâ rà
tèpa âji âboro kà Pwiduée.

†1:1 Na dau wânümoo tâgà—é, Na wânümoo tâgà gée goo ê âjupâra na
é tâa gooju.
‡1:4 Tèpa naîô naa na nee Pwi Ukai—Grec: Tèpa naîô (tàpé na é nama rà
cèikî naa goo Iésu).
¶1:5 Tèpa béejè—Pai ina wèe ni, tàpé na rà me, ba na rà pacâmuri tèpa
cèikî.
§1:9 Ê tii—Pwi jè tii kà Ioane, na càcaa tâa na Tii Pwicîri.
b1:1 Apostolo 19.29; Roma 16.23 c1:3 2 Ioane 1.4 d1:6 Tito 3.13
e1:7 1 Korénito 9.12 f1:11 1 Ioane 3.6–10

12Napwa naa goo wà Démétrius,
[âna wâdé na guwà tòpié bwàti].
Ba wâru tèpa cèikî na rà pi-inaê ba
wâdé. Â ê pâ tûâ kêe na âjupâra,
âna *paâjupâraê. Â wàibà, âna bà
paâjupâraê mwara. Â ê pwina bà
ina, âna gà nye tâmogòori pâ, nye
âjupâra.

Ipicijii
13 gWâru ê pâ muru, na nümoo na

go ina tâgà, êco na câgo caa wii paé
naa na cè tii. 14Ba go wâari pâ, o

mwa nye ipitiju, â ju mwa nye pitùra
gée.
15Wâdé na tâa jaagà, ê

*aupwényu-nyuâari, bau ê
pinaanapô kà Pwiduée! Cidòri
nyuâagà!
Wà tèpa béegà, âna rà naa paé

ê bwàcu'gà. Bwàcu mwara kà tèpa
cèikî béejè, na rà wâjaagà. Jèpa
bwàcu kàra jècaa.

[Topai tâgà.]

g1:13 2 Ioane 1.12

Tii kà

Jude
Bétapoo popai

Wàilàapà na wii tii bèeni?

Wà Jude, pwi jii wà Iésu ma wà
Jacques. (Côo Mataio 13.55.) Càcaa
wà Jude, pwi jè *apostolo (côo 1.17–
18).

É wii wiidà?

Nabibiu kâra *naja 64 ma 67,
béaa kâra pai ténoori wàra ê ville
*Iérusaléma.

É wii tâî?

Pwiri tà tèpa cèikî naa goo wà
Iésu, na rà tèpa *Juif mwara. Ba é
ina ê pâ nee tii na wâru, na wâna ê
*Aamwari Béaa.

Cina é wii?

Na pàara na é wii, âna wâru tèpa
pwa pupûra na tèpa pwâ, na rà
ipa-imwüru tèpa cèikî jii ê popai na
âjupâra goo wà Iésu. Rà ina pâ,
wà Iésu, âna câé caa Pwi Ukai, â
rà pacâmuri tèpa âboro goro ê pai
wâro na miiri. Â é wii wà Jude, ba
na é pa-icôo wà tèpa cèikî, ba na rà
cibwaa pâra wiârà ê pâ câmu-bà.

Dà êre ê tii bèeni?

Ê cèikî kâjè, âna câé caa naa tâjè
ê tàrù, ba na jè wâro imudi, ma
pwa-imudirimuru goro naiijè. Wà
Pwiduée, âna é naa wârimuru na

dau gòo tà tàpé na rà wàrapwiri. Jè
cibwaa pâra wiâ tèpa âboro na rà
ina pâ, na jè wàrapwiri. Wâdé na jè
wârori ê wâro wiâra ê cèikî kâjè, na
bari naa gò ê pàaé na cimwü. Â jè
upa tèpa béejè, wiàna rà tàpo pàgà
jii pwiri. Wâru pâ popai naa na Tii kà
Jude na ipaiwà bau pâ popai naa na
ê Béârailu kâra Tii kà Pétéru.

Pai pitàgoo tii kà Jude

Ipwabwàcu (1.1–2)
Tèpa pwa pupûra na rà tèpa pwâ

(1.3–16)
Ârapupûra ma wârimuru kàra

(1.3–7)
Rà tubatòri picaatâa (1.8–13)
Énoka, âna é ina wârimuru kàra

(1.14–16)
Bénabwé popai (1.17–25)

Ipwabwàcu

1 hWâgo, Jude, na pwa tii. Go pwi
ênawéna kà Iésu *Kériso, â bu

tupédu aéjii ma Jacques. Go cau
wii tàwà, wâguwà na é todàwà ma
meaariwà wà Pwiduée; wâguwà na
é tòimiriwà wà Iésu Kériso. 2Wâdé
na wà Pwiduée, âna é moo naa
goowà, ma naa tàwà ê pimeaari ma
pinaanapô kêe na piêdò ma wéna!

Tèpa pwa pupûra
na rà tèpa pwâ

3Tèpa âji béeò wée, dau nümoo
béaa na go wii tàwà ê popai goro ê
pai cau pa-udòjè [naa na *âji wâro].
Â [ûna go têre ê jèkutâ goo ê pwina
é gére tèepaa mariwà, â] go pò ma
awài goro wii tàwà. Â go pagòowà
ni, ba na guwà pipaa ba gòo, ma
guwà pwamuru [ma inapàpari] ê âji
cèikî kâjè, na ia jèe nye wacaapwi

h1:1 Mataio 13.55

naa tâjè, wàijè ê Ba pitòrigari kà
Pwiduée.
4 iBa [go têre pâ] rà cîâa me

mariwà, wà tèpa âboro èpà, [na rà
naapwàniri ê âji auniimiri kàra]. Ba
càra caa papwicîri wà Pwiduée. Â
rà ébii ê popai goro ê *pimeaari
imudi kêe, ba na rà wâro imudi, ma
pwa pâ tûâ na miiri goro ê naiirà.
Â rà tétâjii wà Iésu Kériso, na é Pwi
Ukai kâjè ma pwi a popajè, na é
caapwi co. Guwà côo, jèe wii naa
na *Tii Pwicîri gée na biu, pâ, o dau
gòo ê wârimuru kà diri tàpé na rà
wàrapwiri!
5 jGuwà jèe tâmogòori bwàti [ê pâ

jèkutâ goro ê wârimuru na ia é naa
wà Pwi Ukai tà tàpé na naa càùrà
naa gooé]. Â go mwa taniimiri tàwà
ni.
Jèpwi: É** jèe cau pa-udò diri ê Ba

*Isaraéla jii wà tèpa Aigupito. Êco
na, gée na càùé, â wâru gée goorà,
na tàutàra na rà cèikî naa gooé. Â é
nama tiàurà diri!
6 kJèpwi: Wà Pwiduée, âna ia é

naa tà tèpa *angela ê autâa kàra
[na dau pwényuâa] ba na rà pitûâ
naawê. Êco na wà pàra tàpé gée
goorà, âna [rà niimiri pâ càcaa pâri]
â rà pâra géewê. Â é tâjùrurà wà
Pwiduée, â é piirà naa na ére na dau
bàutê, ba na rà pwa karapuu wê,
tapacîri ê Tòotù na ée mwa pitèi ê
gòropuu.
7 lJèpwi: Wà tèpa âboro na du ville

*Sodoma ma Gomora ma ê pâ pàra

village pitiri, âna rà tèpa pwa pâ
muru na càcaa wâdé na jè pwa. Â
rà tèpa pwa pâ muru na miiri goro
naiirà. Â wà Pwiduée, âna é nama
tòrà ê ânye. Â wàépwiri ê câmu kâra
cè pai tojii, [wà diri tàpé na càra
caa pitêre dà wà Pwiduée] âna ê na
ânye, na é tà tòo awé.

Rà tubatòri picaatâa kàwà
8Rà nye wàrapwiri kaa wà tèpa

pwa pupûra bèepwiri na rà tèepaa
mariwà. Ba rà wârori ê wâro na mi-
iri, â rà ina pâ rà tòpi tàrù kàra
naa na naurune. Â rà tétâjii ê pitûâ
[kà Pwi Ukai]††, â rà inabaèpà ê
pâ angela kêe‡‡. 9m[Â rà niimiri pâ,
rà tèpa wàa?!] Ba guwà côo, wà
Mikaéla, pwi ukai kà diri tèpa an-
gela, âna câé caa niimiri pâ, na
é pinabaèpà [wà pwina dau piticè-
muru naa gooé] wà *Caatana, na
ru ipwamuru ê naii *Moosé. Ba é
nye ina co têe pâ: «Wâdé na é pwa
wârimuru tâgà wà Pwiduée!»
10 nÊco na wà tèpa ipwamainarà-

bà, âna rà piècaari ê pwina pwicîri,
na càra caa tâmogòori. Ba ê pwina
rà tâmogòori, âna pâ muru co, na
me gée goro pâ câbawâdé kâra
naiiri âboro, na dàtirà pwacèwii pâ
macii a piugà. Â nye ê pâ muru
bèepwiri na o poparà me dàra ê
wârimuru kàra, 11 ona o dau maina
awé! [Rà pwacèwii diri tèpa âboro
èpà na pàara biu, na ia rà cicara

**1:5 É—Wà Iésu, é, wà Iosua na pàra Tii Pwicîri naa na grec.
††1:8 Pitûâ kà Pwi Ukai—é, Pitûâ kà tèpa âboro, é, pitûâ kà tèpa angela.
‡‡1:8 Pâ angela kêe—é, Tèpa duée. Grec: Tàpé na rà pwényuâa.
i1:4 Galatia 2.4; 2 Pétéru 2.1 j1:5 Exode 12.51; Nombres 14.29–30
k1:6 2 Pétéru 2.4 l1:7 Genèse 19.1–25; 2 Pétéru 2.6,10 m1:9 Daniel
10.13,21, 12.1; Zakarie 3.2; 2 Pétéru 2.11; Auinapàpari 12.7
n1:10 2 Pétéru 2.12
o1:11 Genèse 4.7–8; Nombres 16.1–35; 2 Pétéru 2.15; 1 Ioane 3.12

Pwiduée, â o ipaiwà ê wârimuru
kàra.]
Rà pâra wii naigé èpà kà Kaina;
Rà tèpa bu mwani pwacèwii

Balaam;
Rà pipaa dà Pwiduée pwacèwii Koré.
Â o tubatiàurà pwacèwiirà diri!
12 pRà tubatòri picaatâa kàwà, â rà
nama miiri ê pi-ija kà Pwi Ukai. Ba
rà ija ma wâdo ma piniimirirà co, â
ticè kamu kàra.
Rà tèpa nee na dau duu,
â ticè popaa na rà pame.
Rà pâ upwâra na mwari,
â ticè pwârà, â ticè wàawà.
13Rà pâ wià na pwii,
ma tòpò oropwâra jawé co
—pâ tûâ kàra na miiri.
Rà pâ îricò naa napwéretòotù,
â ticè pwéelaa kàra.
Rà pâra imudi naa na bàutê,
â tiàurà naa na cikautê.
O tiàurà dàra gòiri awé!

Énoka âna é ina wârimuru kàra
14 qWà [pwi jojoorojè, wà] Énoka,

na é pwi bé 7 kâra naneeâboro gée
goo wà *Adamu, âna é jèe nyemara
ina béaa ê wârimuru kà tèpa âboro
bèepwiri. Ba é ina pâ:
«É tèepaa wà Pwi Ukai.
É popa tèpa angela kêe.
Dau wâru wàilà;
Càcaa pâri ma pûrarà.
15Ée mwa pitèi ê gòropuu.
Ée mwa naa wârimuru
tà tèpa âboro èpà;
Rà jèe cicaraé
goro pâ tûâ kàra;
Rà jèe inaê ba èpà
goro popai kàra;

Rà tànyiri ê nee na pwicîri.»
16Wà tèpa âboro bèepwiri, âna
rà tèpa picocoo ma tèpa pikûu.
Rà tèpa pâra wiâra ê câbawâdé
kàra na èpà. Maina nümarà ma
maina pwârà, â rà pwa pâ nyakâra
pwâratùra béipwamainarà côwâ. Â
rà pwa cuka tà tèpa âboro, êco na
rà mudàra co pâ, na jè naa tàra cè
jè muru.

Bénabwé popai
17Wâguwà tèpa âji béeò, wâdé

na guwà pitaniimiri ê pâ popai kà
tèpa *apostolo kà Pwi Ukai kâjè Iésu
Kériso. 18 rBa rà jèe mara inapàpari
béaa tàwà pâ: «Rà o mwa tèepaa
medariwà na cè pâ bénabwé tòotù,
wà tèpa âboro na o càra caa pap-
wicîri wà Pwiduée. Rà o tèpa pitau-
rèe, â rà o mwa pâra co wii ê pâ
câbawâdé kàra na èpà.»
19Wàilà pwiri! Â rà gére

pitadàrùwà ni. Ba rà pâra wiâra co
ê pâ câbawâdé kâra naiiri âboro.
Ba câé caa tâa goorà ê *Nyuâaê
Pwicîri.
20 sNapwa naa goowà, co

tèpa béeò, âna wâdé na guwà
pipagòowà goro ê cèikî kàwà
na dau pwicîri. Â guwà ciburà
pwapwicîri, wiâra ê pitûâ na é naa
tàwà ê Nyuâaê Pwicîri. 21Â guwà
wârori ê pimeaari kà Pwiduée,
na guwà gére tapacîri ê tòotù na
ée mwa bàra paari tàwà diri ê
pai wâdé ma moo kêe, wà Pwi
Ukai kâjè Iésu Kériso. Ba, na pwi
tòotù bèepwiri, âna ée mwa nama
tâbawêe ê wâro kàwà jaa Pwiduée
dàra gòiri.

p1:12 2 Pétéru 2.13,17 q1:14 Genèse 5.18,21–24
r1:18 2 Pétéru 3.3 s1:20 Kolosé 2.7

Meaari tàpé na càcaa
mwü cèikî kàra

22Â wâdé na guwà meaari tàpé
na rà bwaa piwâ naa na ê cèikî
kàra, â guwà moo naa goorà! 23 tÂ
guwà pitu tà pàra tàpé na rà pàgà
jii naigé—wà tàpé na rà pâra dàra ê
wârimuru dàra gòiri awé. Guwà up-
arà jii ê na ânye!
Â naa goo tàpé na rà pwa na èpà,

âna guwà pwa na wâdé tàra. Êco
na guwà dau ipwacôoco, ba péa
guwà pitubatòriwà côwâ, gée goo
pâ càrarà na miiri. Guwà nama dau
wâgotàwà goo pwiri! Â guwà uru jii
diri ê pwina tòri na rà pwa¶¶.

Ipwamaina Pwiduée
24Wà Pwiduée, âna é tâmogòori

wéaarijè, ba na o câjè caa tûu iti
jiié, naa na èpà. Â é nama ticè èpà
goojè, na jè mwa coo araé, naa na
pai maina ma muugère kêe. Â jè
o mwa dau ipwàdée na pwi tòotù-
bà! 25 uBa é *pwi a pa-udòjè, na é
caapwi co. Wâdé na jè pwamainaê,
naa na nee Pwi Ukai kâjè wà Iésu
Kériso§§! Üu, wâdé wiàna tâa jaaé ê
pwényuâa ma ipwamaina, ma pitûâ
ma pàtàmee, tapoo me napwiri, â
nabàni, â dàra gòiri awé!

Wâdé na wàra! Amen!

¶¶1:23 Â guwà uru jii diri ê pwina tòri… Grec: Guwà miiri ê ârabwée na
tòri gée goro ê {càra} naiiri âboro.
§§1:25 1re & 2e phrases—é, Ba é Pwiduée na é caapwi co, â é pawârojè,
na é pinaigé mee wà Pwi Ukai kâjè, Iésu Kériso. Â wâdé na jè pwamainaê!
t1:23 Zakarie 3.2; Auinapàpari 3.4 u1:25 Roma 16.27; 2 Pétéru 3.18

Pâ 7 wâra pwapwicîri wâ
Asia (Auinapàpari 1:0)

Auinapàpari
Muru na paari tà Ioane

Bétapoo popai

Wàilàapà na wii tii bèeni?

Munaa Ioane, pwi *apostolo.
(Côo 1 Ioane Bétapoo popai.) Wà
tèpa *Roma, âna rà tòpòé naa na
karapuu naa gòropô Patmos (na
é wâmwünyabweri napô Turquie
nabà). Â wà pwi jè *angela kà
Pwiduée, âna é patùraé naawê, â é
paari têe naa na nyuâa pâ muru na
o mwa tèepaa.

É wii wiidà?

Nabibiu kâra *naja 95 ma 96 gée
na càù Iésu Kériso. Na pàara bèep-
wiri, âna wà Domitien, âna é pwi
ukai (César) kà tèpa Roma. Â é dau
tubaèpà tà tèpa cèikî naa goo Iésu.

É wii tâî?

Tà tèpa cèikî, na province Asia
(napô Turquie nabà). Wâru gée
goorà, na rà pidumapiê goro ê pai
tubaèpà tàra. Â càra caa côo pâ é
wâjué côwâ Iésu, naa na pai piétò
kêe, pwacèwii na é jèe mara ina
tàra.

Cina é wii?

É pagòo tèpa cèikî na dau
tubaèpà tàra, pâ wà Iésu, âna ée
mwa nye piétò awé jii diri tàpé na
rà cicaraé, wàilà ma wà *Caatana
mwara, pwi caa kàra. Â ê Mwaciri

kâjè ma wà Kériso, âna o tâa dàra
gòiri awé.

Dà êre ê tii bèeni?

Wà Ioane, âna é wii popai kà Iésu
târa 7 wâra pwapwicîri wâ Asia,
ba naa patêrerà ma pagòorà (na-
poromee 2–3).
Gée na càùé, â é wii pâ muru na

wâru na o mwa tèepaa, na é côo
naa na nyuâa. Ba é côo ê ipaa na
maina kà Caatana ma tèpa âboro
kêe na rà ipaa dà Iésu ma tèpa
âboro kêe.
• Ê èpà, âna o pimaina pâ, â o dau
wâru tàpé na rà naa càùrà naa
goo wà Pwiduée. Ê ville *Babu-
lona, na ina goo wê pâ ‘Tô ilàri
gòronaigé’ (naporomee 17–18),
âna ucina goo ville Roma, ma
ucinamwara goo diri tèpa âboro
gòropuu na maina nümarà, â na
rà cicara Pwiduée ma tubaèpà
tà tèpa âboro kêe.

• Wà Caatana, ucina gooé, âna
Dàragô (Dragon), âna ée mwa
dau tubaèpà tà tèpa âboro kà
Kériso, ê wâra pwapwicîri kêe
(ucina goorà, âna tô ilàri naa
naporomee 12). É tubaèpà tàra
tiagoro na é tétàmwara pàra
tàpé. Êco na wà Pwiduée, âna
ée mwa wéaari nyuâarà.

• Ru mwa cimadò tupédu âboro
na dau èpà, tupédu ênawéna kà
Caatana na ina gooru pâ ‘Ité-
muru’, ma ‘Pwi *péroféta a pwâ’
(naporomee 13), â o panuâ tàru
ma ru pwa pâ muru na èpà
naani gòropuu na jè ji pàara.

• O mwa tèepaa pâ câmu na ité,
â o tubatiàu jè ére gée goo

napwéretòotù ma gòropuu, â
o wâru pâ aré ma tòina na o
mwa tèepaa tà tèpa âboro (na-
poromee 6–10; 15–16).

• Êco na, gée na càùé, â ée mwa
wâjué côwâ Pwi Ukai Iésu, â
ée mwa piétò jii Caatana ma
tèpa âboro kêe. Ée mwa tédidiri
‘Babulona’, â ée mwa tâjùru
Caatana, ma tüê naa na ânye
dàra gòiri (naporomee 19–20).

• O tiàu ê gòropuu ma nap-
wéretòotù béaa, â o tèepaa ê
gòropuu ma napwéretòotù na
bwaa âmuê, na o coo dàra gòiri.
Rà o wâro wê dàra gòiri awé
naa na tàbwàti ma ipwàdée wà
diri tèpa âboro kà Pwiduée (na-
poromee 21–22).

Wâru pâ auniimiri goro pâ namuru
na wii naa naporomee 4–19 naa jaa
tèpa dotée goro ê *Tii Pwicîri. Ba ina
pâ:
• Muru na cau coo na pàara kà
Ioane;

• Muru na gére coo, tèepaa na
tòotù kêe, ma nabà, ma gée na
càùé;

• Muru na càcaa pâji tèepaa.
Munaa cau âjupâra ê pâ auniimiri-

bà, ba pâ auinabéaa kà Pwiduée
naa na Tii Pwicîri, âna wâru pâ pai
pacoo wèe—pacoo naa na tòotù na
wii, â jèu pacoo gée na càùé, â mwa
pacoo diri naa pwâadàra gòropuu.
Wâru pâ ucina na ité na wâna

ê tii bèeni—ucina na rà tâmogòori
bwàti ê pai ina wèe wà tèpa cèikî,
na pàara biu. Êco na câjè caa dau
tâmogòori bwàti nabà. Êco na dau
pwéelaa êre ê tii: Wà Iésu na é nye
piétò jii ê èpà, tapoo nabà, tiagoro
ê pwâadàra ê pàara, â wâdé na jè
tâa gooé, wàijè tèpa âboro kêe.

Nimaro 7 naa na
tii Auinapàpari

Wà Ioane, âna é popa ê nimaro 7
(na câmu kêe goo ê pwina pwicîri
ma tâbawêe), ba na é paari pâ, wà
Iésu, âna é Pwi Ukai na tâbawêe.
(Côo mwara naa na autapoo goo Tii
kà Ioane.) Wàéni pâ 7 x 7 muru naa
na tii bèeni:
‘α’ Jèpa tii târa 7 wâra pwapwicîri
(2.1–3.22)

‘β’ 7 aupii goro tii (5.1–6.17; 8.1–
5)

‘γ’ 7 angela ma 7 tutu (8.6–11.18)
‘δ’ 7 câmu (11.19–15.4)
‘ε’ 7 wâra jawé bétubatòina
(15.5–16.21)

‘ζ’ 7 popai goo Babulona (18.1–
24)

‘η’ 7 muru na o coo naa pwâadàra
gòropuu (19.11–21.8)

Pai pitàgoo tii Auinapàpari

Bétapoo popai (1.1–8)
Muru na tâa nabà (1.9–3.22)
É wéaari wâra pwapwicîri kêe

wà Kériso —Jèpa tii târa 7 wâra
pwapwicîri
Muru na o mwa tèepaa (4.1–22.5)
Tàpiri naa napwéretòotù (4.1–11)
Aré ma tòina (5.1–8.5)
Tubatiàu ére gée goo gòropuu ma

napwéretòotù (8.6–11.18)
Rà pipaa dà Kériso wà Caatana

ma tèpa wakè kêe (11.19–14.20)
Bétubatòina (15.1–16.21)
Tubatiàu tô ilàri gòronaigé Babu-

lona (17.1–19.10)
Pwâadàra gòropuu. É piétò Kériso

(19.11–20.15)
Âmu napwéretòotù ma gòropuu

(21.1–22.5)
Bénabwé popai (22.6–21)

Bétapoo popai kà Ioane

1 vWàéni ê pwina é paari wà Iésu
*Kériso, naa goro ê pâ muru na

o tàpo tèepaa me. Wà Kériso, âna
é tòpi gée goo wà Pwiduée Caa, â é
mwa cùru pwi jè angela kêe, ba na é
pame ê popai tôo, wâgo Ioane, pwi
ênawéna kêe. Â é tûâri tôo pâ, na go
inapàpari tà tèpa âboro kà Pwiduée.
2Go *paâjupâra tàwà ni pâ ê pwina
go côo âna popai na é ina tôo
wà Pwiduée, goo wà Iésu Kériso*.
3 wCidòri nyuâa pwi âboro na é pûra
[târa pâ âboro] ê popai bèeni, na
me gée jaa Pwiduée. Â cidòri nyuâa
mwara tàpé na rà têre ma pâra
wiâra! Ba é jèe wâmwünyabwe ê
tòotù na ée mwa pacoo diri pwiri
[wà Pwiduée].

Ipwabwàcu
4 xGo wii târa pâ 7 wâra pwap-

wicîri, na province Asia†: Wâdé na
tâa jaawà ê *aupwényunyuâari, ma
ê *pimeaari imudi, ma ê pinaanapô:
Aupwényunyuâari name gée jaa wà
Pwina é napwiri, ma nabà, â ée
mwa me!

Aupwényunyuâari na me gée goro
ê *Nyuâaê Pwicîri, na é tâa béaa

kâra autâa kà Pwi Ukai, [na é
pwacèwii 7 nyuâa‡, naa na pai
tâbawêe kêe]!

5 yAupwényunyuâari na me gée goo
Iésu Kériso! Wàé na é inapàpari
Pwiduée goro âjupâra. Â wàé na
é pwi âboro na é mara wâro côwâ
gée na aubà. Â wàé kaa Pwi Ukai
kà diri tèpa ukai wâni gòropuu!

Â wàé pwina é daumeaarijè, â é tip-
ijè jii ê pâ èpà kâjè, goro domii kêe
[na joro na ia é bà ba kâjè]. 6 zÂ é
pwa ma jè tèpa naîri Mwaciri kêe,
ma jè coo ara Pwiduée¶, caa kêe,
ba na jè piênawéna kêe. Wâdé na
tâa jaaé ê pai maina ma muugère,
ma pàtàmee, dàra gòiri awé! Amen!
Wâdé na wàra!
7 aGuwà tàmaari! Ba ée jèe tàpo

me, na pâ nee. Â rà o cau côoê diri
tèpa âboro—wà mwara tàpé na ia
rà tòtée goro da. Â rà o mwa i ma
pijinünü diri pâ Ba wâni gòropuu.
Amen! Wâdé na wàra!
8 bÉ ina wà Pwi Ukai Pwiduée,

pâ: «Wâgo Alpha ma Oméga, pwi
autapoo goo ma pwi pwâadèreè§.
Wâgo na go napwiri, ma nabà, â go
o mwa me. Wâgo Pwina dau pwa
Pàtàmoo naa gòro diri pâ muru.»

*1:2 Goo wà Iésu Kériso—é, Popai kà Iésu Kériso.
†1:4 Asia—Wâ napô Turquie nabà.
‡1:4 Nyuâaê Pwicîri…na é pwacèwii 7 nyuâa—Grec: Tèpa 7 nyuâa. Nimaro
7 âna ucina goo pai tâbawêe kà Pwiduée, wiâra auniimiri kà tèpa Juif.
¶1:6 Jè coo ara Pwiduée—Grec: Jè tèpa pwa ârapwaailò.
§1:8 Wâgo…pwi autapoo goo ma pwi pwâadèreè—É tòpò diri pâ muru wà
Pwiduée, â diri pâ muru, âna kêe. Alpha—Bétapoo aupwa âmu tii naa na
alphabet na grec; Oméga—Bénabwé wèe.
v1:1 Auinapàpari 22.6 w1:3 Auinapàpari 22.7,10
x1:4 Exode 3.14–15; Auinapàpari 3.1, 4.5
y1:5 Psaume 89.28; Kolosé 1.18 z1:6 1 Pétéru 2.9; Auinapàpari 5.10,
20.6 a1:7 Daniel 7.13; Zakarie 12.10; Mataio 24.30; Ioane 19.34–37; 1
Tésalonika 4.17 b1:8 Auinapàpari 21.6, 22.13

É côo Iésu Kériso naa
na muugère kêe

9Wâgo Ioane, pwi a cèikî béewà,
na jè cau pwamaagé côo, ba wàrap-
wiri goo pai pâra wiâ Iésu kâjè. Êco
na jè cimwü ma pidàpwicâarijè, ma
jè cau tapacîri ê Mwaciri kêe.
[Na pwi pàara na ia é patùrao wà

Pwi Ukai, âna] go tâa na karapuu
naa gòropô Patmos, gée goro ê pai
picémara kôo ê popai kà Pwiduée,
ma pai paâjupâra kôo Iésu. 10Â, na
jè tòotù pwapwicîri, tòotù kà Pwi
Ukai, [â go gére pwapwicîri]. Â é
popao ê Nyuâaê Pwicîri. Â go têre
na càùo ê jè pwâratùra na dau
maina, pwacèwii airi tutu.
11Â é ina tôo pâ: «Gà wii naa na

tii ê pâ muru na gà côo. Â gà panuâ
pâ, târa pâ 7 wâra pwapwicîri,
wâna pâ ville bèeni—wâ Éféso, ma
Smyrne, ma Pergame, ma Thyatire,
ma Sardes, ma Philadelphie ma
Laodicée.»
12Â go tabiio, ba na go côo pâ

wàilàapà na patùrao. Â go côo 7
wâra ânye mwani mii. 13 cÂ wân-
abibiu kàra, âna é coo wê wà *Pwina
naîri âboro**. Âna é coona ê ârab-
wée gòri. Â ê pûukake†† na pii
nawâaê goo, âna mwani mii. 14 dÂ
ê wàrapûruê, âna pwaa, pwacèwii

ê nee na dau pwaa‡‡. Â ê du âra-
poromee, âna pwacèwii ê doromara
ânye. 15Â ê du âê, âna pwacèwii
paò mii, na tòo goro ânye, ma dau
pwâra. Â pwâratùra kêe âna dau
maina pwacèwii airi pwiritée¶¶ na
dau maina. 16 eÂ é cipa goro îê étò,
ê 7 îricò. Â gée pwêe, âna còobé
ê tàuwa, na pipwêe bèepi. Â ê na-
poromee âna é pwâra pwacèwii i
tòotù naa po gopaé bwàti.
17 fÂ go cigòboo, â go tùu jùruo

araé, â câgo caa gù, goo pai
wâgotôo.
Êco na é tòpò îê étò naa gò-o,

â é ina tôo pâ: «Gà cibwaa nama
wâgotâgà! Ba wâgo-ni, wâgo na go
autapoo goo ma pwâadèreè. 18Â
wâgo, âna wâgo Pwina é wâro§§. Ia
go jèe bà, êco na êni, âna go jèe
*wâro dàra gòiri awé, â pwa pàtà-
moo naa goro ê pwâra bà. Ba go
tà pa ê kii, târa ê ‘Napô kà tèpa
bà’. 19Â gà wii naa na tii ê pwina
gà côo—ê pâ muru nabà, bau ê pâ
muru na o mwa tà tèepaa.
20«Wàéni ê pai ina wèe na

tàbinyiri, goro i pâ 7 wâra ânye
mwani mii, ma i pâ 7 îricò, na ia gà
côo naa na îô étò: Ba i pâ 7 wâra
ânye, âna tèpa 7 wâra pwapwicîri.
Â i pâ 7 îricò, âna tèpa 7 angela*
kàra.»

**1:13 Pwina naîri âboro—é, Pwina é pwacèwii ê âboro.
††1:13 Pûukake—Karapuu opii nawâajè, târa paa.
‡‡1:14 Dau pwaa—Napéaati naa na grec pâ: Pwacèwii ê wàramutô na
pwaa, â pwacèwii ê neige.
¶¶1:15 Pwacèwii airi pwiritée—é, Pwacèwii pâ wià na dau maina.
§§1:18 Pwina é wâro—é, Pwina é naa wâro.
*1:20 Tèpa 7 angela kàra—Pwiri tèpa angela, é, pwiri tèpa âboro. (Angela
naa na grec, âna pai ina wèe pâ: Pwi apame ê popai.)
c1:13 Daniel 7.13, 10.5
d1:14 Ézékiel 43.2; Daniel 7.9, 10.6; Auinapàpari 2.18, 14.2, 19.12
e1:16 Hébéru 4.12; Auinapàpari 2.12, 19.15
f1:17 Ésaïe 44.6, 48.12; Auinapàpari 2.8, 22.13

tii târa 7 wâra
pwapwicîri ‘α’
(Naporomee 2–3)

1 ‘α’ Tà tàpé Éféso

2 g[É ina tôo† wà *Pwina naîri
âboro, pâ]: «Gà wii pâ, tà pwi

*angela‡ kâra ê wâra pwapwicîri wâ
Éféso pâ:
«Wàéni ê popai kôo, wâgo na go

cipa na na-araraîô étò i 7 îricò; â
go pâra nabibiu kâra 7 wâra ânye
mwani mii, [ma wéaarirà]. Â go ina
tàwà pâ: 2 hGo jèe tâmogòori ê wâro
kàwà¶, ma êdiri pâ wakè kàwà, ma
ê pai pidàpwicâariwà. Â go jèe tâ-
mogòori pâ guwà cicara tàpé na nü-
marà na rà pwa na èpà. Ba guwà jèe
côoina tèpa pwâ, na rà pi-ina goorà
pâ, rà tèpa *apostolo, [na go cùrurà
pâ]. 3Â guwà pwamaagé côo, ba
wàrapwiri gooò. Êco na câguwà caa
panuâ ê cèikî kàwà naa gooò§.
4«Â caapwi co, pwa ê càragà na

èpà, â go patùrawà ba gòo. Guwà
jèe tubatiàu pwâranümawà gooò**,
na tâa goowà béaa. 5 iWâdé na
guwà niimiri wâna na ia guwà tûu
naawê. Â guwà pinünüma ma guwà

biiwà, â guwà wârori côwâ ê càrawà
béaa, [na ia wâdé tà Pwiduée]! Ba
go péa tèepaa mariwà, ma popa ji-
iwà i wâra ânye kàwà.
6«Êco na wàéni ê càrawà na

wâdé. Ba guwà èpàri, pwacèwiio ê
pâ wakè kà tèpa Nicolaïtes††.
7 j«Wà pwina pwa pwâranyüruê,

âna wâdé na é têre, ê pwina é
ina ê Nyuâaê Pwicîri târa pâ wâra
pwapwicîri!
«Â wà pwi âboro na é piétò [jii ê

èpà] âna go o mwa naa tàrù têe, ma
é uti ê pwâra upwâra târa wâro, na
wâna aupwanapô kà Pwiduée naa
*napwéretòotù.

Nabwé!»

2 ‘α’ Tà tàpé Smyrne
8 [Wà Pwina naîri âboro, âna é ina

tôo mwara, pâ]: «Gà wii pâ, tà pwi
angela kâra ê wâra pwapwicîri wâ
Smyrne pâ:
«Wàéni ê popai kôo, wâgo na go

autapoo goo ma ê pwâadèreè, na ia
go bà, â go jèe wâro côwâ. Â go ina
tàwà pâ:
9 k«Go jèe tâmogòori ê pai tâa

na aré kàwà, ma pai ticè kàwà. Â
po dau wâru pâ aupwényunyuâari

†2:1 Tôo—Wà Ioane na é wii tii.
‡2:1 Pwi angela—é, Pwi apitûâ. Ipaiwà naa na nee tii 8,12,18. (Côo note
goo Auinapàpari 1.20.)
¶2:2 Wâro kàwà—Grec: Wâro'gà. Ê tii, âna wii tà pwi apiwéaari ê wâra
pwapwicîri, ba kâra diri tèpa wâra pwapwicîri na é wéaarirà.
§2:3 2e phrase—Grec: Càcaa oratàwà.
**2:4 Pwâranümawà gooò—é, Pwâranümawà goo tèpa cèikî béewà.
††2:6 Tèpa Nicolaïtes—Tèpa pwa pupûra na tèpa pwâ na rà pacâmuri tèpa
cèikî naa goo Kériso goro pâ popai na pwâ. Munaa rà ina pâ, tâa tàra ê
autâmogòorimuru na tàbinyiri, â rà niimiri pâ ê nyuâajè co na âjimuru, â
càcaa naiijè, êkaa na wâdé na jè wâro imudi goro naiijè. Pwiri rà pâra wiâra
pwi âboro na nee Nicolaüs.
g2:1 Auinapàpari 1.16 h2:2 1 Ioane 4.1 i2:5 Auinapàpari 3.3
j2:7 Genèse 2.9; Auinapàpari 22.2,19
k2:9 2 Korénito 11.14–15; Auinapàpari 3.9

kà Pwiduée naa gòwà! Â go jèe
tâmogòori ê pâ picocoo kà tàpé
na rà ina pâ rà tèpa *Juif—[tèpa
âboro kà Pwiduée]—âna càra caa
tàpé géewê. Ba rà tèpa âboro kà
*Caatana.
10 l«Â go ina tàwà pâ: O mwa pwa

cè ji pàara‡‡ cèna guwà o tâa na
aré ma tòina na. Ba wà Caatana,
âna ée mwa nama tòpò cè pàra
tàpé gée goowà, naa na karapuu,
ba na pai tacaiwà diri. Êco na guwà
cibwaa nama wâgotàwà. Â guwà
cimwü naa na ê cèikî kàwà, ipaiwà
na pâra nau pòtàmwarawà. Â go
o mwa naa pumara wakè kàwà—ê
bwe korona, târa wâro¶¶.
11m«Wà pwina pwa pwâranyüruê,

âna wâdé na é têre ê pwina é
ina ê Nyuâaê Pwicîri târa pâ wâra
pwapwicîri!
«Wà pwi âboro na é piétò [jii ê

èpà] âna o câé caa tatée ê béârailu
kâra pwâra bà. [Ba éemwa wâro jaa
Pwiduée dàra gòiri.]

Nabwé!»

3 ‘α’ Tà tàpé Pergame
12 [Wà Pwina naîri âboro, âna é

ina mwara tôo, pâ]: «Gà wii pâ, tà
pwi angela kâra wâra pwapwicîri wâ
Pergame pâ:

«Wàéni ê popai kôo, wâgo na pwa
i tàuwa kôo, na pipwêe bèepi. Â go
ina tàwà pâ:
13«Go tâmogòori pâ wâna na

guwà tâa wê, âna é pitûâ naawê
wà Caatana. Êco na guwà nye cipa
ba mwü ê neeô. Â go jèe tâmogòori
pâ rà popa jiiwà Antipas, wà pwina
é *tàrù na é *paâjupâraô. Â rà
pòtàmwereê, naa na ville kàwà,
na é tâa wê wà Caatana. Êco na
câguwà caa pitütôowâri ê pai cèikî
naa gooò.
14 n«Â caapwi co, pwa ê càragà

na èpà, â go patùrawà ba gòo.
Ba rà wâjaawà wà tèpa âboro na
rà pwaduwà kà Balaam. Ba é [pwi
*péroféta biu, pwi a pwâ, na ia é]
pitu tà ukai Balak, ba na é pa-
imwüru ê Ba *Isaraéla. Ba é nama
rà uti ê pâ *ârapwaailò na naa târa ê
pâ ânuuru duée imudi. Â é nama rà
pwa wârogòronaigé§§ wà pàra tàpé.
15«Â wàrapwiri jaawà nabà,

ba pwa cè ârapàarawà, na rà
pâra wiâra ê ârapupûra kà tèpa
Nicolaïtes. 16 oÂ go ina tàwà pâ,
guwà pinünüma ma guwà biiwà!
Ba go péa tèepaa mariwà, [pame
wârimuru kàwà]. Â go o pipaa ma
wàilà, goro ê tàuwa na me gée
pwâô*.
17 p«Wà pwina pwa pwâranyüruê,

âna wâdé na é têre ê pwina é

‡‡2:10 Cè ji pàara—Grec: 10 tòotù.
¶¶2:10 Go o mwa naa pumara wakè kàwà—ê bwe korona, târa wâro—
Munaa pai ina wèe pâ: Go o mwa naa tàwà ê âji wâro, é, pwiri Go o mwa
naa tàwà ê câmawà na guwà wârori ê wâro.
§§2:14 Wârogòronaigé—Prostitution.
*2:16 Ê tàuwa na me gée pwâô—Ucina goro ê Popai kà Pwi Ukai na
âjupâra. Wà Iésu, âna ée mwa popa popai kêe, ba na é pitèi tèpa pwâ
na rà ébii ê popai kêe.
l2:10 2 Timotéo 4.8; Jacques 1.12 m2:11 Auinapàpari 20.14, 21.8
n2:14 Nombres 22–24, 25.1–2, 31.16; 2 Pétéru 2.15 o2:16 Auinapàpari
3.11 p2:17 Exode 16.4,14–15,33–34; Ésaïe 62.2; Ioane 6.48–50

ina ê Nyuâaê Pwicîri târa pâ wâra
pwapwicîri!
«Wà pwi âboro na é piétò [jii ê

èpà] âna go mwa naa têe ê utimuru
gée napwéretòotù—ê manne na ia
pacârüri†. Â go mwa naa têe atü
pwaa, na wii naa goo, ê nee na
bwaa âmuê. Ê nee bèepwiri, âna o
câé caa tâmogòori cè jè âboro, êco
pwi âboro na é tòpi.

Nabwé!»

4 ‘α’ Tà tàpé Thyatire
18 q[Wà Pwina naîri âboro, âna é

ina mwara tôo, pâ]: «Gà wii pâ, tà
pwi angela kâra ê wâra pwapwicîri
wâ Thyatire pâ:
«Wàéni ê popai kôo, wâgo *Pwina

naî Pwiduée, wâgo na du âra-
poromeeô, âna pwacèwii ê doro-
mara ânye. Â du âô, âna pwacèwii
paò mii, na tòo goro ânye, ma dau
pwâra. Â go ina tàwà pâ:
19«Go jèe tâmogòori ê wâro

kàwà, ma ê pâ wakè kàwà. Ba guwà
cèikî naa gooò, â guwà meaari tèpa
âboro, ma pitu tàra. Â guwà pidàp-
wicâariwà. Â go tâmogòori pâ guwà
dau pwa pâ wakè na wâru, jii béaa.
20 r«Â caapwi co, pwa ê càragà

na èpà, â go patùrawà ba gòo. Ba
[dau èpà tôo, na] câguwà caa pa-
coo tô ilàri Jézabel‡. Wà tôobà, âna

é ina pâ é tô péroféta, na é pame
ê popai kôo. Êco na é pwâ, â é pa-
imwüru tèpa âboro kôo, ba na rà
pwa na èpà. Ba é nama rà uti ê pâ
ârapwaailò, na naa târa ê pâ ânu-
uru duée imudi. Â é nama rà pwa ê
wârogòronaigé wà pàra tàpé.
21«Wà tôobà, âna é pwacèwii tô

ilàri gòronaigé¶. Â go dau naa têe
pàara târa ma é pinünüma ma é
biié. Êco na tàutêe na é pitòotéri ê
wâro kêe. Ba nümee [na é tâa gòro
aupuu kêe, ba] na é tà pwa pâ tûâ
kêe na miiri.
22«Â wâdé, ba ée mwa tâa gòro

aupuu kêe, êco na go o jèe tàpo
tugée naa gooé, â ée mwa pwa-
maagé côo naawê. Â ipaiwà naa
goo wà tàpé na rà pwaduwà kêe,
wiàna càra caa pinünüma ma rà bi-
irà, jii ê pâ tûâ na èpà bèepwiri.
23 s«Üu, go o mwa nama rà bà,

diri tàpé na rà pâra wiâê§. Â
diri tèpa wâra pwapwicîri, âna rà
o mwa cau tâmogòori pâ, wâgo
Pwina é tâmogòori diri pâ auniimiri
ma câbawâdé, na tàbinyiri wâna
pwâranüma tèpa âboro. [Guwà ip-
wacôoco!] Ba go mwa jèpa naa
tàwà, wiâra jèpa wakè kàwà.
24«Napwa naa goo wà tàpé na rà

pâra wiâ Jézabel, âna rà ina pâ rà
mudàra cè ‘ârapupûra na wâgòro’.
Âna rà pwâ, ba rà mudà co wà

†2:17 Manne na ia pacârüri—Wà Pwiduée, âna é pa-ija tèpa Isaraéla na rà
tâa namaré, goro ê manne. (Côo 2enote goo Hébéru 9.4.) Rà niimiri wà
pàra tèpa Juif pâ, wà péroféta Iéremia, âna é pacârüri ê jè dàra manne,
tapacîri ê tòotù na o mwa pacoo ê pwâra ukai kà pwi Mesia.
‡2:20 Jézabel—Munaa ucina goo wà Jézabel, naa na Aamwari Béaa, na ia
é pame ê pwapwicîri tà Baal. (Côo 1 Rois 16.31–33.)
¶2:21 É pwacèwii tô ilàri gòronaigé—Ucina goro ê wâro, na càcaa papwicîri
Pwiduée.
§2:23 Diri tàpé na rà pâra wiâê—Grec: Pâ naîê.
q2:18 Auinapàpari 1.14–15 r2:20 1 Rois 16.31; 2 Rois 9.22
s2:23 Psaume 7.10; Jérémie 17.10; Auinapàpari 20.12–13

Caatana**. Êco na wà pàra tàpé
gée goowà gée pwiri Thyatire, âna
câguwà caa wàrapwiri. Â [pwa ê
popai kôo ba kàwà, â] càcaa jè
nakake na dau tòina. 25 tGo tûâri
tàwà co pâ, guwà tâjùru ba mwü ê
pâ muru na guwà tà pa††, tèepaa
naa goro pai wâjué côwâ kôo.
26–27 uv«Wà tàpé na rà piétò—

wà tàpé na rà tà pitêre dòo, tia
pwâadèreè—âna go omwa naa tàra
ê tàrù, na é naa tôo wà Caa kôo.
Ba rà mwa pitûâ naa goo diri pâ
Ba gòropuu. Â rà pòogairà goro tâjò
paò, pwacèwii wâra jawé puu pèci-
daa. 28 wÂ go naa tàra mwara ê îricò
kaatàdaa, na é pame i tòotù, [ba na
câmu kâra pai piétò kàra].
29«Wà pwina pwa pwâranyüruê,

âna wâdé na é têre ê pwina é
ina ê Nyuâaê Pwicîri târa pâ wâra
pwapwicîri!

Nabwé!»

5 ‘α’ Tà tàpé Sardes

3 x[Wà *Pwina naîri âboro, âna é
ina tôo mwara, pâ]: «Gà wii pâ,

tà pwi *angela‡‡ kâra ê wâra pwap-
wicîri wâ Sardes, pâ:

«Wàéni ê popai kôo, wâgo na dip-
itirio [ê pàtàmara ê Nyuâaê Pwicîri,
na é pwacèwii] 7 nyuâa [naa na pai
tâbawêe kêe]; â kôo mwara, tèpa 7
îricò. Â go ina tàwà pâ:
«Go jèe tâmogòori ê wâro kàwà,

ma ê pâ wakè kàwà. Go têre popai
goowà, ba guwà paari pâ guwà tàcî
ma wâro, êco na guwà jèe tàgére
bà. 2Â go côo pâ ê tûâ kàwà, âna cà-
caa wâdé tà Pwiduée Caa kôo. Êkaa
na go ina tàwà pâ: Guwà cimadò! Â
guwà pagòo ê ji dàramuru na wâdé
na bwaa tà tâa jaawà. Ba guwà o
péa tà bà bamwara.
3 y«Guwà pinünüma ma guwà bi-

iwà! Â guwà tà nünümari ê popai
na guwà jèe têre ma tòpi. Â guwà
pitêre dèe! Ba go o péa papòwà,
pwacèwii pwi a mura. Ba câguwà
caa tâmogòori cè ineretòotù, cèna
go tèepaa dariwà¶¶ na.
4 z«Â caapwi co, na pwa pàara gée

goowà, wâ Sardes, na càra caa tu-
batòri ê ârabwée kàra, ba wâdé tôo,
ê wâro kàra. Â go o mwa naa tàra ê
ârabwée pwaa na jajau. Â bà mwa
picaapâra [naa na pai piétò kâbà§§,
na ara diri tèpa âboro].

**2:24 1re & 2e phrases—Grec: Rà ina pâ, rà tâmogòori ê pwina wâgòro
naa jaa Caatana.
††2:25 Guwà tâjùru ba mwü, ê pâ muru na guwà tàpa—Ê cèikî kàra, bau
ê pâ muru na wâdé na rà pwa.
‡‡3:1 Pwi angela—é, Pwi apitûâ. Ipaiwà naa na nee tii 7 ma 14. (Côo note
goo Auinapàpari 1.20.)
¶¶3:3 Ineretòotù, cèna go tèepaa dariwà na—Pai tèepaa kà Kériso naa
jaarà, ba na é pitèirà, â càcaa pai wâjué côwâ kêe, na bénabwé tòotù.
§§3:4 Naa na pai piétò kâbà—Ê ârabwée pwaa, âna ucina goro ê pai piétò.
Côo nee tii 5.
t2:25 Auinapàpari 3.11 u2:26-27 Psaume 2.8–9
v2:26-27 Psaume 2.9 w2:28 Auinapàpari 22.16
x3:1 Auinapàpari 1.4,16
y3:3 Mataio 24.43–44; 1 Tésalonika 5.2; Auinapàpari 2.5, 16.15
z3:4 Jude 1.23

5 a«Ba wà diri tàpé na rà piétò [jii
ê èpà] âna rà o coona cè ârabwée
na pwaa cèna wàrapwiri. Â o câgo
caa câtùra ê neerà gée na ê Tii goro
wâro*. Â go mwa inapàpari, na ara
Caa kôo ma pâ angela kêe, pâ, rà
tèpa âboro kôo.
6«Wà pwina pwa pwâranyüruê,

âna wâdé na é têre ê pwina é
ina ê Nyuâaê Pwicîri târa pâ wâra
pwapwicîri!

Nabwé!»

6 ‘α’ Tà tàpé Philadelphie
7 b[Wà Pwina naîri âboro, âna é ina

tôo mwara, pâ]: «Gà wii pâ, tà pwi
angela kâra ê wâra pwapwicîri wâ
Philadelphie pâ:
«Wàéni ê popai kôo, wâgo na go

pwicîri ma âjupâra. Wâgo na go tà
pa ê kii, târa pwâra ukai kà *Davita.
Ê pwina go tàpiri†, âna o ticè na
pâriê ma é târi; â ê pwina go târi,
âna o ticè, na pâriê ma é tàpiri. Â
go ina tàwà pâ:
8 c«Go jèe tâmogòori ê wâro kàwà,

ma ê pâ wakè kàwà. Po dau ticè
nii ma pàtàmawà, êco na guwà tà
pitêre dàra ê popai kôo. Â câguwà
caa pitütôowâri ê neeô. Guwà côo,
go jèe tòpò na arawà ê gorop-
wârawâ na jèe tàpiri. Â nye ticè
âboro cèna é tâmogòori târi.

9 d«Pwa pàra tàpé jaawà, na rà
ina pâ rà tèpa *Juif [ma tèpa âji
âboro kà Pwiduée]. Êco na càra caa
tàpé géewê, ba rà tèpa âboro kà
*Caatana. Â wà tàpéebà, âna go o
mwa nama rà cigòboo na arawà. Â
rà o nye tâmogòori pâ dau wânü-
moo goowà.
10 e«Ba guwà nye pitêre dàra ê

popai kôo, ba na guwà cimwü ma
pidàpwicâariwà. Â gée goo pwiri, â
go o mwa wéaariwà, na tòotù kâra
aré ma tòina. Na tòotù bèepwiri,
âna o tacai diri pâ âboro gòropuu.
11«Êco na guwà tà tàcî! [Ba go

péa papòwà.] Â guwà tâjùru ba
mwü ê pâ wâdé [na wâna pwâranü-
mawà]. Ba o péa tà upa jiiwà ê
câmawà.
12 f«Wà pwi âboro na é piétò [jii

ê èpà] âna go o mwa nama é
pwi âra wâ, târa wâra pwapwicîri
kà Pwiduée Caa kôo. Â o câé caa
còobé côwâ. Â go o mwa wii naa
gooé, ê nee Pwiduée Caa kôo, ba é
pwi âboro naa napô kà Pwiduée—
âna *Iérusaléma na bwaa âmuê,
na ée mwa paboome wà Pwiduée,
gée napwéretòotù. Â go o mwa wii
mwara naa gooé, ê neeô na bwaa
âmuê.
13«Wà pwina pwa pwâranyüruê,

âna wâdé na é têre ê pwina é
ina ê Nyuâaê Pwicîri târa pâ wâra
pwapwicîri!

*3:5 Tii goro wâro—Munaa tii kà Pwiduée, na é wii naa na, diri pâ nee tàpé
na é naa tàra ê âji wâro. (Côo Filipi 4.3.) Pwiri tii na wii naa na ê pâ pumara
wakè kà tàpé na dau gòo ê cèikî kàra.
†3:7 Ê pwina go tàpiri… Pai ina wèe pâ, é pitûâ naa goo diri pâ muru wà
Kériso, â é nye pacoo ê câbawâdé kêe. Nye ticè na pâri ma é cicaraé.
a3:5 Exode 32.32–33; Mataio 10.32; Luka 10.2, 12.8
b3:7 Ésaïe 22.22 c3:8 1 Korénito 16.9
d3:9 Ésaïe 45.14, 49.23, 60.14; Auinapàpari 2.9
e3:10 Luka 21.19; 2 Timotéo 2.12
f3:12 Ésaïe 62.2, 65.15; Auinapàpari 14.1, 21.2

Nabwé!»

7 ‘α’ Tà tàpé Laodicée
14 [Wà Pwina naîri âboro, âna é ina

mwara tôo, pâ]: «Gà wii pâ, tà pwi
angela kâra ê wâra pwapwicîri wâ
Laodicée pâ:
«Wàéni ê popai kôo, wâgo na

ina gooò pâ ‘Amen ma Wâdé na
wàra’. Wâgo kaa na go inapàpari wà
Pwiduée goro âjupâra. Â wâgo pwi
pàara ma pwi naigé mara diri ê pâ
muru na é tòpò wà Pwiduée. Â go
ina tàwà pâ:
15–16 g«Go jèe tâmogòori ê

wâro kàwà, ma ê pâ wakè kàwà.
[Câguwà caa piênawéna kôo goro
diri pwâranümawà.] Wâdé na guwà
moo, é wâdé na guwà tòoka.
Êco na guwà tâa nabibiu. Guwà
ipwacôoco, ba go péa gariwà!
17 h«Guwà pi-ina kàwà pâ, dau

wâru neemuruwà, ma mwani kàwà,
â nye ticè cè jè muru cèna tiàu jiiwà.
«Êco na ticè tàwà, ba câguwà caa

côoinari pâ po dau pwaée kàwà! Ba
po dau ticè âji neemuruwà, â guwà
bwi, ma cicàpé!
18 i«Â go ina tàwà pâ: Wâdé na

guwà wâri jiio mwani mii, na cîri
naa goro ânye, na dau pwâra ma
maina wâri wèe. Â o pwa neemu-
ruwà, na ara Pwiduée. Â guwà wâri
ê pâ ârabwée na dau pwaa, ma
guwà o coona. Ba na wàrapwiri, â o
câguwà mwa caa kamu, goro pai ci-
càpé kàwà. Â guwà wâri jiio, cè wâi
târa âraporomeewà, ba na guwà o
niâ bwàti.

19 j«Go pa-icôo ma tòimiri tèpa
âboro na dau wânümoo goorà. Â
gée goo pwiri, â guwà tàcî, â guwà
pinünüma ma guwà biiwà. Â guwà
tòotéri ê wâro kàwà!
20 k«Guwà côo, go coo gorop-

wârawâ, â go cùu. Â wiàna é têre
ê pwâratùra kôo cè jè âboro, ma
tàpiri tôo, â go too darié, ma bu pi-
ija naima.
21«Wà pwi âboro na é piétò [jii ê

èpà] âna go o mwa nama é tâaboo
pwacèwiio, naa goro jènere ê autâa
kôo. Ba go jèe piétò, â go jèe tâa-
boo naa goro jènere ê autâa kà Caa
kôo. 22Wà pwina pwa pwâranyüruê,
âna wâdé na é têre ê pwina é
ina ê Nyuâaê Pwicîri târa pâ wâra
pwapwicîri!

Nabwé!»

Rà pwamaina Pwiduée
naa napwéretòotù

4 lGée na càùru ê pâ muru bèep-
wiri, â go côo naa na nyuâa,

[wâgo Ioane] ê goropwârawâ nap-
wéretòotù, na tàpirié. Â go têre
mwara i pwâratùra, na é pwacèwii ê
airi tutu. Â é ina tôo pâ: «Gà toome
naani, ba na go paari tâgà ê pâ
muru na o tàpo tèepaa.»
2mÂ é popao ê Nyuâaê Pwicîri,

â go côo ê autâa, nidò *nap-
wéretòotù, na é gére tâa gò wà Pwi
Ukai. 3 nÂ é po dau jajau na pai
muugère kêe, â é pwâra pwacèwii
jè atü na bwùucùru ma mii‡, na dau
maina wâri wèe. Â é tâbèepi autâa

‡4:3 Atü na bwùucùru ma mii—Atü ‘jaspe’ ma ‘sardoine’.
g3:15-16 Roma 12.11 h3:17 Luka 12.21; 1 Korénito 4.8
i3:18 Ésaïe 55.1; Auinapàpari 4.4 j3:19 1 Korénito 11.32; Hébéru 12.6;
Auinapàpari 2.5 k3:20 Ioane 14.23 l4:1 Auinapàpari 1.1,10
m4:2 Ésaïe 6.1 n4:3 Ézékiel 1.28

ê ubà, na é pwâra pwacèwii ê atü
émeraude.

Tèpa 24 âboro pwanümarà
4 oWâbèepi autâa kà Pwi Ukai, âna

go côo pàra autâa na po 24. Â rà
tâa gò tèpa âboro pwanümarà na
rà po 24. Â rà coona pâ ârabwée
na pwaa, â rà bweri ê bwe korona
mwani mii. 5 pÂ [go côo] pâ âra kâra
tikakara, na pâra gée goo i autâa kà
Pwi Ukai, â [go têre] ê pwâra kûu
kêe. Â wâbéaa kâra autâa kêe, âna
rà tâa wê ê pâ 7 uèù na tà udàrù.
Â wàilà pwiri [câmu goro ê Nyuâaê
Pwicîri kà Pwiduée, na é pwacèwii]
7 nyuâaê [naa na pai tâbawêe kêe].
6 qGo côo naawê mwara, pé nawià,
na dau pwéelaa awé.

Ârapàpé macii na pwa nyuâarà
Go côo pâ macii na pwa nyuâarà,

na rà po 4, tèpa pwamaina
Pwiduée¶. Â dau wâru pâ
âraporomeerà. Ba rà tâa ararà, ma
wâ pwâgùrurà, â tàpitiri ê naiirà.
7Â wà pwi jèpwi, âna wàra munaa
liô§, â wà pwi jèpwi, âna wàra
munaa pwi nari paaci, â wà pwi
jèpwi, âna é pa naporomara âboro,
â wà pwi jèpwi, âna é pwacèwii
ê marü bwaamata** na é gére
tâdòiti. 8 rÂ jèpa pwa 6 itoorà. Â
pwa âraporomeerà pitiri goorà. Â

rà nye tà nyabi, naa ne ma pwaa,
ma ina pâ:
«É pwicîri! É pwicîri!
É pwicîri wà Pwi Ukai,
ba wàé Pwiduée,
na é patàrù diri.
Dau pwa nii kêe,
naa gòro diri pâ muru.
Ba wàé nabà,
â wàé napwiri,
â é gére me côwâ!»
9Â rà nye tà cagòtù, ma pwamaina,
ma pwaolé tà Pwi Ukai, na é tâa
gò ê autâa kêe, wà Pwina é *wâro
dàra gòiri awé. 10 sÂ, na diri pâ
pàara na rà pwamainaê na, â wà
i tèpa 24 âboro pwanümarà, âna
wàilà mwara, âna rà cigòboo, ma
tùu jùrurà araé. Â rà pwamaina wà
Pwina é wâro dàra gòiri awé. Â rà
tapwùtù i pâ bwe korona kàra na
araé, â rà ina têe pâ:
11«Wâgà Pwi Ukai,
wà Pwiduée kâbà,
âna wâgà, na pâri
ma ipwamainagà,
ma cagòtùgà.
Gà dau pwényuâa;
Dau pwa pàtàmagà,
naa gòro diri pâ muru.
Wâgà na gà tapoo
diri ê pâ muru.
Wâgà na gà pacoo,
gée goro ê câbawâdé'gà. Nabwé!»

¶4:6 Macii na pwa nyuâarà…tèpa pwamaina Pwiduée—Grec: Êtres vi-
vants, na rà tâa jaa Pwiduée, ba na rà pwamainaê. Pwacoé ma jè ina pâ,
pwacèwii dà. Pwiri tàpo pwacèwii pâ macii, é, pâ âboro, é, pâ angela, é,
pâ nyuâa.
§4:7 Liô—Lion.
**4:7 Marü bwaamata—Aigle.
o4:4 Auinapàpari 3.18 p4:5 Ézékiel 1.13; Zakarie 4.2; Auinapàpari 1.4,
8.5, 11.19, 16.18 q4:6 Ézékiel 1.5–10,22, 10.14
r4:8 Ésaïe 6.2,3; Ézékiel 1.18, 10.12 s4:10 Auinapàpari 7.10,15, 19.4

7 aupii goro tii ‘β’
(Naporomee 5–7; 8.1–5)

É tàpiri tii wà Pwi nari mutô

5 tGo côo ê tii na pipîri, na é cipa
goro îê étò wà Pwi Ukai, na é

gére tâa gò jè autâa. Pwa aupwa tii
bèepi ê pwi tii-bà. Â pwa pâ aupii na
rà po 7††. 2Â go côo jè *angela na
dau pwa pàtàmee, na é tomara too,
â é ina pâ: «Wàilàapà cèna pâriê ma
é tipi ê pâ aupii, ma pòpwara ê tii
bèeni?»
3Êco na nye ticè pwi jè âboro,

cèna pwa tàrù kêema pwa pàtàmee
ma é tipi ma pòpwara i tii, ma
é côo—ticè nidò napwéretòotù, ma
wâni gòropuu, ma wâna aranara na-
puu. 4Â go i, â go dau i, gée goro na
nye ticè pwi jè âboro na pâriê ma é
tipi.
5 uÂ é ina tôo i pwi jè ârapàara i

tèpa ijiao pâ: «Gà cibwaa i! Ba pwa
pwi âboro caapwi, na pâri ma é tipi
ê pâ 7 aupii, ma pòpwara ê tii. Ba
wà [pwina rà ina gooé pâ] Pwi liô,
gée na wâao kà *Juda; wà pwi ukai,
na é pwi gòobàra wà ukai *Davita.
Ba wàé na é jèe piétò!»

Pâri Pwi nari mutô
6 vNabwé, â go côo ê *Pwi nari

mutô na é gére coo ara ê autâa kà

Pwi Ukai, wânabibiu kâra i ârapàpé
macii na pwa nyuâarà, ma i tèpa
ijiao. Â wàra munaa tétàmwereê,
ma pwa *ârapwaailò gooé. Â po 7
pâ gi kêe, ba dau pwa pàtàmee, â
7 âraporomee mwara. Â wàilà pwiri
[ê câmu goro] ê Nyuâaê Pwicîri‡‡,
na é cùrué pâ wà Pwiduée, naa
gòropuu diri. [Ba ê Nyuâaê Pwicîri,
âna pwacèwii 7 nyuâa, naa na pai
tâbawêe kêe.]
7Â wà i Pwi nari mutô, âna é me

naa goo i autâa kà i Pwi Ukai, na ia é
popa i tii naa na îê étò. Â é pa jiié i tii.
8 wÂ rà cau cigòboo, ma tùu jùrurà
araé, i tèpa ârapàpé macii ma wà i
tèpa 24 ijiao, ba na rà pwamainaê.
Â jèpa pwa gitar¶¶ [kà diri tèpa ijiao]
ma ê wâra jawémwani mii, na wâbé
goro jawé ûrea. Ba êpwiri, âna ê pâ
pwâra pwapwicîri kà tèpa âboro kà
Pwiduée. 9 xÂ rà nyabiri ê jè nyabi
na bwaa âmuê, ma ina pâ:
«Wâgà co Pwi nari mutô,
pârigà ma gà pa i tii,
tipi ê aupii goo.
Ba pòtàmwaragà;
Gà pwi ârapwaailò;
Gà naa wâro'gà;
Joro domii'gà,
ba kà tèpa âboro,
gée na diri pâ wâao,
ma diri pâ pwâratùra,
gée na pâ napô diri,
ma diri pâ Ba.

††5:1 Pâ aupii na rà po 7—Pigabia bwàti goro buci (cire de bougie). Â wà
pwi awii tii, âna é pwa câmu kêe naa na buci.
‡‡5:6 Nyuâaê Pwicîri—Grec: 7 nyuâa.
¶¶5:8 Gitar—Grec: Harpe. Rà ina mwara wà tèpa ijiao pâ: Horépa.
t5:1 Ésaïe 29.11; Ézékiel 2.9–10
u5:5 Genèse 49.9; Ésaïe 11.1,10; Auinapàpari 22.16
v5:6 Zakarie 4.10; Ioane 1.36; Auinapàpari 13.8
w5:8 Psaume 141.2; Auinapàpari 8.3–4
x5:9 Psaume 33.3, 40.4, 96.1, 98.1

Gà tipirà§§ diri,
jii pâ èpà kàra,
ba na rà Ba'gà,
ba kà Pwiduée.
10 yRà mwa tâa jaaé*,
ma piênawéna kêe.
Rà o mwa pitûâ
kâra pâ âboro
naa gòropuu. Nabwé!»
11 zÂ gée na càùé, â go côo, â go
têre pâ angela, na rà po dau wâru
awé, na pwacoé ma jè pûrarà. Â rà
cau cibèepi ê autâa kà Pwi Ukai—
pâbéaa wà tèpa ârapàpémacii, â pâ
wê wà tèpa ijiao, â tubanabwé naa
goo wà tèpa angela bèepwiri. 12Â rà
dau tomara too wà tèpa angela, na
rà nyabi pâ:
«Pwamaina Pwi nari mutô,
wà Pwi na ia pòtàmwereê!
Ba tà têe pàtàmee,
ma neaapiâ kêe,
autâmogòori kêe,
nii ma muugère kêe.
Pâri ma cagòtùé!»
13Â go têre ê pwâratùra, kâra diri
ê pâ pwina é pwa wà Pwiduée
naanidò napwéretòotù, ma wâni
gòropuu, ma wâ nawià, ma wâboo
côwâ kâra gòropuu. Â rà cau nyabi
diri pâ:
«Ma jè pwamainaru:
Pwi [Ukai maina]
na é tâa goro autâa,
ma Pwi nari mutô.
Jè cagòtù-ru dàra gòiri!
Pwa muugère kàru,
nii ma gòo kàru,
dàra gòiri awé! Nabwé!»
14Â rà tòpi i tèpa ârapàpé macii pâ:
«Amen! Wâdé na wàra!» Â rà cau

cigòboo, ma tùu jùrurà wà i tèpa 24
ijiao, ba na rà pwamainaru.

Tipi i 7 aupii goro tii

1 ‘β’ Pwi a tâa gòro òoci pwaa

6 aGée na càùé, â go côo [naa na
nyuâa pâ pàra muru na o mwa

tèepaa]: Ba i Pwi nari mutô, âna é
tipi i pâbéaa kâra i aupii goro i tii.
Â go têre i pwi jè ârapàara i tèpa
macii, na é tomara too, pwacèwii
airi tikakara. Â é ina [tà pwi jè
âboro] pâ: «Gà pâra!» 2 bÂ é tèepaa
me wà pwi a tâa gòro jè òoci pwaa.
Â é tà pa wâra bàrada. Â naa têe
ê bwe korona kâra ukai. Ba é jèe
nye pwi a piétò, â é pâra mwara nau
paa, ba na é piétò mwara.

2 ‘β’ Ipaa
3Nabwé, â wà *Pwi nari mutô, âna

é tipi ê béârailu kâra aupii. Â go têre
ê béârailu kà tèpa macii, na é ina
pâ: «Gà pâra!» 4Â é tèepaa ê òoci
na mii pwacèwii doromara ânye. Â
wà pwina é tâa gò, âna naa têe ê
pé tàuwa na maina. Â pwa tàrù kêe,
ba na é dàgòtù ê pinaanapô, géeni
gòropuu, ba na rà ipòtàmwararà wà
tèpa âboro.

3 ‘β’ Copwa
5Nabwé, â wà i Pwi nari mutô, âna

é tipi ê béâracié kâra aupii. Â go
têre i béâracié kà tèpa macii na é
ina pâ: «Gà pâra!» Â é nye tèepaa
kaa ê òoci duu. Â wà pwi a tâa gò,

§§5:9 Gà tipirà—Grec: Gà wârirà.
*5:10 Rà mwa tâa jaaé—Grec: Rà mwa pwa ârapwaailò têe.
y5:10 Exode 19.6; Ésaïe 61.6; Auinapàpari 1.6, 20.6 z5:11 Daniel 7.10;
Hébéru 12.22 a6:1 Auinapàpari 4.6, 5.1 b6:2 Zakarie 1.8, 6.1–6

âna é cipa ê bépicâmu† naa na îê.
6Â go têre ê jè pwâratùra, na é
pwacèwii pwâratùra kà pwi âboro,
gée nabibiu kâra ê pâ ârapàpé
macii. Â é ina pâ: «[Gà pâra. Â gà
ténoori ê jè ére, gée goro i piûnya,
ba na o dau maina wâri wèe, â dau
kîri ê âraicu]—caapwi tòotù goro
wakè, târa caapwi ji kilo goro blé. Â
caapwi tòotù goro wakè, târa âracié
câmu goro orge. Êco na gà cibwaa
tubaèpà ê l'huile ma ê dipâa‡!»

4 ‘β’ Maagé Bà
7Nabwé, â wà Pwi nari mutô, âna

é tipi ê béârapàpé kâra aupii. Â go
têre i béârapàpé kà tèpa macii, na é
ina pâ: «Gà pâra!» 8 cÂ é nye tèepaa
kaa ê òoci na pwiu. Â wà pwi a
tâa gò, âna nee ‘Maagé Bà’. Â pwa
pwi jèpwi, na é pâra wiâê, âna nee
‘Napô kà tèpa bà’. Â naa tàru tàrù,
ma ru pitûâ naa goro pwi caapwi ére
gée goo 4 ére, gée goro tèpa âboro
gòropuu. Â ru naa ê ipaa ma copwa,
ma maagé. Â rà tipi ê pâ macii a
piuti, ba na rà uti ê pâ âboro.

5 ‘β’ Tàpé na pòtàmwararà
9Nabwé, â wà i Pwi nari mutô,

âna é tipi ê bé 5 kâra aupii. Â go
niâ boo côwâ kâra *aamwari târa

imeai¶. Â go côo naawê, pâ nyuâara
diri pâ âboro na pòtàmwararà, ba
wàrapwiri goo ê pai paâjupâra kàra
ê popai kà Pwiduée.
10Â rà tomara too pâ: «Pwi Ukai

wée! Wâgà na dau pwa pàtàmagà
naa gòro diri pâ muru. Â gà pwicîri
ma gà âjupâra! O wiidà na gà omwa
pitèi tèpa âboro gòropuu, goro pai
pòtàmwarabà kàra? O wiidà na gà
o mwa pwa wârimuru tàra? Wâdé
na gà pitôowâri tàra, goro ê domii
kâbà!»
11 dÂ jèpa naa tàra ê jèpa ârabwée

na pwaa, ma ina tàra pâ: «[Guwà
cibwaa dumapiê.] Â guwà tàpo nao,
tapacîri ê pai o mwa me kà diri tèpa
béewà—[tèpa ênawéna kà Iésu] na
o pòtàmwararà pwacèwiiwà.»

6 ‘β’ Gù diri pâ muru
12 eNabwé, â wà Pwi nari mutô,

âna é tipi ê bé 6 kâra aupii. Â
nye tèepaa kaa ê kakürubwaanu§
na dau maina. Â nye po dau gù
kaa ê napuu. Â ê tòotù, âna é pâ
nau duu, wàra ê imwaano dodà. Â ê
parui, âna é mii, pwacèwii ê domii.
13 fÂ ê pâ îricò, âna rà cau tûuboo
naa gòropuu, pwacèwii pai tûu kâra
pwâra upwâra na bwaa bwùu, ûna
pòu. 14 gÂ i napwéretòotù, âna tàpo

†6:5 Bépicâmu—Balance pour mesurer le poids.
‡6:6 Gà cibwaa tubaèpà ê l'huile ma ê dipâa—é, Gà cibwaa tubaèpà pâ
upwâra olivier ma pâ nadipâa.
¶6:9 Aamwari târa imeai—Autel. Côomwara Neeremuru (Vocabulaire) naa
pwâadàra tii. É, aupwa ârapwaailò. Pwiri câmu goro imeai na rà naa tà
Pwiduée wà tèpa âboro kêe, na rà naa têe diri ê wâro kàra. (Côo Filipi
2.17; 2 Timotéo 4.6.)
§6:12 Kakürubwaanu—Tremblement de terre. Pé gù napuu.
c6:8 Jérémie 15.1–3; Ézékiel 5.12,17, 14.21
d6:11 Auinapàpari 7.9,13, 19.14
e6:12 Mataio 24.29; Apostolo 2.20; Auinapàpari 8.12, 11.13, 16.18
f6:13 Ésaïe 34.4 g6:14 Auinapàpari 16.20

pitiàué pâ, pwacèwii ê jè aupuu** na
jèe pipîri. Â diri ê pâ jaa ma ê pâ pô,
âna rà gù gée na autâa kàra.
15 hÂ wà diri tèpa âboro gòropuu,

âna rà cau uru, naa na pâ aucârü
wâna pâ jaa, ma na pâ pwâramara-
atü. Ba [ticè âboro na é dau gòo
jii ê pàara bèepwiri]—wà tèpa ukai
gòropuu, ma wà tèpa âboro imaina,
ma wà tèpa ukai kâra coda, ma
wà tèpa pwa neemururà, ma wà
tèpa pwa nii kàra, ma wà diri tèpa
ênawéna, ma wà diri pàra tèpa
âboro. Ba rà cau itàa naa cârü.
16 iÂ rà ina târa ê pâ jaa, ma ê

pâ atü, pâ: «Guwà naapwàniribà jii
Pwi Ukai, na é tâa gòro ê autâa kêe.
Guwà pacârübà, jii ê pwâra putàmu
kà Pwi nari mutô††.»
17 jBa jèe tèepaa ê tòotù na dau

maina awé, ma pwa pwùkùru kêe!
Ba ru me nau pwa wârimuru tà tèpa
âboro gòropuu. Â o wàilàapà cè pwi
âboro cèna é cicararu?

Ba kà Pwiduée

7 kGée na càùru pwiri, â go côo
[naa na nyuâa] pâ *angela na

rà po 4. Â rà coo na pâ ârapàpé
ére gée goo gòropuu. Â rà cipa
ê pâ pwéretòotù na maina târa
gòropuu—[ê wài, ma dàapà, ma
dàré, ma pwéretòotù gòro jaa]. Rà
cipa, ba na càcaa pòu naa gòropuu,

ma wâ nawià, ma càcaa pònoori pâ
upwâra.
2Â go côo pwi jè angela, na é

toome, gée na autoo kâra tòotù,
âna é tà pa ê iri câmu‡‡ kà Pwiduée,
wà Pwina é wâro¶¶.
Â é tomara too tà pàra tèpa

ârapàpé angela, na naa tàra ê
pàtàmee, ba na rà tubaèpà ê
gòropuu, ma najawé. Â é ina tàra
pâ: 3 l«Guwà tàpo coo! Guwà cib-
waa pâji tubaèpà ê gòropuu, ma
najawé, ma ê pâ upwâra! Ba bà o
bwaa mara tòpò béaa cè câmu naa
gaadaa tèpa ênawéna kà Pwiduée
kâjè.»
4mÂ go têre ê jéûru tàpé na rà tòpi

ê câmu kà Pwiduée. Ba po 144 000§§
âboro gée na diri ê wâao gée goro
Ba *Isaraéla:
5Po 12 000 gée na wâao kà *Juda;
12 000 gée na wâao kà Ruben;
12 000 gée na wâao kà Gad;
612 000 gée na wâao kà Asser;
12 000 gée na wâao kà Neftali;
12 000 gée na wâao kà Manassé;
712 000 gée na wâao kà Siméon;
12 000 gée na wâao kà Lévi;
12 000 gée na wâao kà Issakar;
812 000 gée na wâao kà Zabulon;
12 000 gée na wâao kà Ioséfa;
12 000 gée na wâao kà *Benjamin.
Wàilà, âna rà po cau tòpi diri ê câmu
kà Pwiduée.

**6:14 Ê jè aupuu—Grec: Ê jè tii.
††6:16 Grec: Rà o ina tà tèpa jaa: Guwà tûu naa gòjè! Rà mwa ina târa
pûru jaa: Guwà târamirijè.
‡‡7:2 Iri câmu—Sceau.
¶¶7:2 Wà Pwina é wâro—Pai ina wèe mwara pâ: Wà Pwina é naa Wâro.
§§7:4 144 000—Câmu kâra pai tâbawêe kâra diri tèpa âboro kà Pwiduée
(12 x 12 x 1 000). Côo note goo Auinapàpari 21.16.
h6:15 Ésaïe 2.10,19,21 i6:16 Osée 10.8; Luka 23.30
j6:17 Joël 2.11; Malachie 3.2 k7:1 Jérémie 49.36; Daniel 7.2
l7:3 Ézékiel 9.4,6; Auinapàpari 9.4 m7:4 Auinapàpari 14.1,3

Rà pwamaina Pwiduée tèpa
âboro na rà dau wâru

9Gée na càùru ê pâ pwi bèepwiri,
â go ucâri, â go côo ê pâ âboro na rà
dau wâru, na càcaa pâri ma pûrarà.
Ba rà me gée na diri pâ Ba, ma
wâao, ma napô, ma pwâratùra naa
gòropuu. Â rà cau coo ara ê autâa
kà Pwi Ukai, ma i *Pwi nari mutô. Â
rà cau coona ârabwée pwaa diri, â
rà cau cipa naa na îrà, ê doro nu cè.
10 nÂ rà cau tomara too pâ:

«Gàu jèe pa-udòbà, wâgà Pwi
Ukai Pwiduée kâbà, na gà tâa
gò autâa'gà, ma wâgà, Pwi nari
mutô.»
11Â rà cau cibèepi ê autâa

bèepwiri—[wâgée me côwâ] wà
tèpa angela, â pâ wê wà tèpa ijiao,
â mwa wà tèpa ârapàpé macii naa
goro jènere autâa. Â rà cau cigòboo
ma tùu jùrurà, na ara ê autâa, ma
pwamaina Pwiduée. 12 oÂ rà ina pâ:
«Amen! Wâdé na wàra!
Pwamaina Pwiduée kâjè!
Olé ba maina têe!
Ba tà têe pàtàmee,
autâmogòori kêe,
nii ma muugère kêe!
Pâri ma cagòtùé!
Wâdé na wàra! Amen!»

Rà me gée na aré ma tòina
13Nabwé, â [é tabiié naa gooò] i

pwi jè ijiao, â é tawèerio pâ: «[Gà

tâmogòori pâ] wàilàapà pâ âboro
bèepwiri, na rà coona pâ ârabwée
pwaa? [Gà tâmogòori] na rà me
géewê?»
14 pÂ go tòpi têe pâ: «[Gà ina

tôo] co pwi ukai, ba wâgà co na
tâmogòori.»
Â é ina tôo pâ: «Wàilà pwiri tèpa

me gée na aré ma tòina na dau
maina*. Â rà nuwa ê ârabwée kàra,
ma pwaa, goro ê domii kà Pwi nari
mutô†.»
15«Â rà coo ara Pwiduée,
na é tâa gò autâa kêe.
Rà piênawéna kêe.
Â rà pwamainaê,
naa ne ma pwaa
naa na wâra pwapwicîri kêe.
Â é wâjaarà, ma wéaarirà.
16 qO càra caa copwa côwâ.
O pwa jawé kàra,
naa diri pâ pàara.
O càcaa cîrirà ê tòotù,
[ba o tà pwa curuu kàra].
17 rÉ ipièrù wâgoorà
i Pwi nari mutô,
na é coo ara i autâa.
É poparà pâ
naa goo pwârajawé pò,
ba jawé târa wâro.
O ticè nüru i kàra.
Ba wà Pwiduée Caa,
na é câtùra diri.»

*7:14 Aré ma tòina na dau maina—Munaa diri pâ pàara na rà pwamaagé
côo, wà tèpa naî Pwiduée.
†7:14 Rà nuwa ê ârabwée kàra…goro ê domii kà Pwi nari mutô—Ucina goo
wà Iésu Kériso, na é nama wâdé pwâranümarà na ara Pwiduée, na é bà
ba kàra naa goro satauro.
n7:10 Auinapàpari 4.10 o7:12 Auinapàpari 5.12
p7:14 Daniel 12.1; Mataio 24.21 q7:16 Ésaïe 49.10
r7:17 Psaume 23.2; Ésaïe 25.8; Auinapàpari 21.4

Tipi bénabwé kâra
aupii goro i tii

7 ‘β’ Ipwabwàti pâ tutu

8 [Gée na càùru pwiri, â go côo
mwara naa na nyuâa, pâ pàra

muru na o mwa tèepaa]: Ba wà i
*Pwi nari mutô, âna é tipi i bé 7 kâra
aupii goro i tii. Â ticè pwâratùra,
wânidò *napwéretòotù. Â nye po tà-
nana kaa, naa na ê caapwi gòobàra
ineretòotù. 2Â go côo tèpa *angela
na rà po 7, na rà coo ara Pwiduée.
Â jèpa naa tàra ê tutu.
3 sÂ é me pwi jè *angela, â é

coo goro ê *aamwari târa imeai,
na mwani mii, na ara autâa kà Pwi
Ukai. Â é cipa jè wâra acî mwani
mii—pé pala târa cîri upwâra na
ûrea. Â naa têe ê pâ dàuru upwâra
na wâru, târa cîri. Âna âraimeai tà
Pwiduée, bére pâ pwâra pwapwicîri
kà tèpa âboro kêe. Â é cîri naa na
wâra acî, naa goro i aamwari. 4Â too
i mu na ûrea, gée naa na-araraîê,
na ara Pwiduée, bau i pwâra pwap-
wicîri kà tèpa âboro kêe.
5 tÂ nabwé, â i pwi angela, âna é

pwaai i wâra acî goro ânye, gée na
aamwari. Â é tüboo naa gòropuu. Â
nye pwa âra kaa tikakara, â é kûu. Â
nye tèepaa kaa ê kakürubwaanu—
ba dau gù kaa ê napuu.

7 angela ma 7 tutu ‘γ’
(Naporomee 8.6–11.18)

6Rà ipwabwàtirà wà i tèpa 7 an-
gela, ba na rà upi ê tutu kàra.

1 ‘γ’ Cîri ére gée goo gòropuu
7 uÉ upi i tutu kêe wà pwi a pâbéaa

kà tèpa angela. Â rà nye tûuboo kaa
naa gòropuu ê pàiri popaamoo‡, ma
ânye na pwa domii na. Â é cîri tâjii ê
pwi caapwi ére gée goo âracié ére,
gée goo ê gòropuu, ma diri pâ up-
wâra ma namwatò na tâa wê.

2 ‘γ’ Mii ére gée goo nawià
8É upi ê tutu kêe wà pwi béârailu

kà tèpa angela. Â é nye tûuboo kaa
naa nawià ê pé ânye, na pwacèwii
ê diopwaa kâra jaa. Â tatée ê pwi
caapwi ére, gée goro âracié ére, gée
goro ê nawià. Â é pâ nau mii wàra
domii, 9â rà bà diri pâ ârawéà, â rà
mwü diri pâ wànga, na tâa wê¶.

3 ‘γ’ Maga ére gée goo nairiwâ
10–11 vÉ upi ê tutu kêe wà pwi

béâracié kà tèpa angela. Â é nye
tûuboo kaa gée napwéretòotù ê jè
pé îricò, na pé dau maina, na nee
pâ ‘Aru maga’. Â é pwéelaa pâ,
pwacèwii ê uèù. Â é tatée ê pwi
caapwi ére gée goro âracié ére, gée
goro pâ nairiwâ ma aupò jawé. Â rà
pâ nau dau maga, â dau wâru ê pâ
âboro na rà bà goo.

‡8:7 Pàiri popaa moo—Grêle.
¶8:9 Na tâa wê—Grec: Caapwi ére gée goro âracié ére, gée goorà.
s8:3 Exode 30.1–3; Auinapàpari 5.8
t8:5 Exode 19.16–19; Lévitique 16.12; Auinapàpari 11.19, 16.18
u8:7 Exode 9.23–26; Ézékiel 38.22; Joël 3.3 v8:10-11 Jérémie 9.14

4 ‘γ’ Bàutê ére gée
goo tòotù ma parui

12 wÉ upi ê tutu kêe wà pwi
béârapàpé kà tèpa angela. Â nye
tatée kaa ê tòotù, ma ê parui, ma
pâ îricò mwara. Â càra caa pwéelaa,
na pwi caapwi ére gée goro âracié
pàara napô§.
13 xÂ go niâ dò, â go côo jè marü

bwaamata, na é tâ napwéretòotù.
Â é tomara too pâ: «Au! Wârico!
Wârico ê pâ âboro gòropuu! Ba càra
caa pâji upi tutu kàra, wà pàra tèpa
âracié angela! Â rà o jèe tàpo upi.»

Bé 5 kâra tutu

5 ‘γ’ Kòrée na pwa daarà

9 yWà pwi bé 5 kâra *angela, âna
é upi ê tutu kêe. Â go côo naani

gòropuu ê jè [angela**, na pwacèwii
ê] îricò. Ba é jèe tûuboome géenidò
napwéretòotù. Â naa têe ê kii târa
Oolaa, ê pwêe, na dau wâgòro††.
2 zÛna é tàpiri, â toome ê mu, wàra
muru ânye na dau maina. Â é
tubabàutê i tòotù, ma ê napô.
3Â rà còobé ê pâ kòrée, gée na

i mu. Â rà po jara êreê i gòropuu.
Â panuâ tàra ma rà utijè, pwacèwii
pâ keecii‡‡, na dau pwa nii kàra.
4 aÊco na tûâri tàra pâ, na rà cib-
waa tubaèpà ê pâ murumwatò, ma

muru câmi, ma upwâra. Â nye pwa
tàrù kàra co, ma rà tubaèpà târa
pâ âboro na ticè câmu kà Pwiduée
wâ gaadaarà. 5Ba panuâ tàra na rà
nama rà dau maagé côo, naa na 5
parui, pwacèwii maagé goro au-uti
kàra i keecii. Êco na papwicîri jiirà
na rà pòtàmwararà.
6 bÂ napwa naa goo wà tèpa âboro

bèepwiri, âna rà o mudàra cè pai bà
kàra, na pwi pàara bèepwiri. Êco na
o càcaa pâri.

Pâ duée na còobé gée na oolaa
7 c[Na go ucâri] i pâ kòrée, âna

[go côo pâ] rà pwacèwii mwara
pâ òoci na jèe pwabwàtirà târa
paa. Â pwa bwe kàra, na pwacèwii
ê bwe korona mwani mii. Â ê
naporomeerà, âna pwacèwii
âboro. 8 dÂ ê wàrapûrurà, âna
gòri, pwacèwii ê wàrapûru ilàri.
Â ê poropwârà, âna [gòri ma éa]
pwacèwii ê poropwâra liô. 9 eÂ ê
pâ ârabwée goro nawâarà, âna
pwacèwii ârabwée paò târa paa.
Â ê airi ê itoorà, âna dau maina,
pwacèwii ê airi wàtio, na rà dàti ê
pâ òoci na wâru, naa na aupaa.
10Tûgò tèpa kòrée bèepwiri, âna
pwa daaé, pwacèwii ê tûgòro
keecii. Â pwa nii kàra, na rà nama
rà maagé côo tèpa âboro, naa na 5
parui.

§8:12 3e phrase—é, Â tubatiàu ê pwi caapwi ére, gée goro âracié ére, gée
goro ê nii kàra.
**9:1 Angela—é, Âboro é, duée.
††9:1 Oolaa, ê pwêe na dau wâgòro—Karapuu kâra pâ duée ma u, wiâra ê
auniimiri kà tèpa Juif (côo Luka 8.1); é, autâa kà tèpa bà (côo Roma 10.7).
‡‡9:3 Keecii—Scorpion. Gòowaa.
w8:12 Ézékiel 32.7; Auinapàpari 6.12–13
x8:13 Auinapàpari 9.12, 11.14 y9:1 Auinapàpari 20.1
z9:2 Genèse 19.28; Exode 10.12–15; Joël 2.2,10
a9:4 Auinapàpari 7.3 b9:6 Job 3.21; Jérémie 8.3 c9:7 Joël 2.4
d9:8 Joël 1.6 e9:9 Joël 2.5

11Wà pwi ukai kàra, âna ê pé
duée, na me gée na Oolaa. Nee naa
na *hébéru, âna Abadone, ma nee
naa na grec, âna Apollyon, âna pai
ina wèe pâ ‘Pwi a tutàmwarajè’.
12 [Â nabwé, â go têre ê pwâratùra

na ina pâ]: «Jèe nabwé ê èpà na
pâbéaa, na pwa pwùkùru kêe. Êco
na bwaa du ârailu ê du pwina bwaa
pwicò.»

Bé 6 kâra tutu

6 ‘γ’ Ipaa na dau maina
13É upi ê tutu kêe wà pwi bé 6

kâra angela. Â go têre jè pwâratùra
na me gée goro ê pâ ârapàpé naûru
i *aamwari mwani mii, na tâa ara
Pwiduée. 14Â é ina tà i pwi angela,
pâ: «Gà tipi tèpa ârapàpé duée¶¶ na
piirà naa goro jènere nairiwâ maina
Euphrate.»
15 fBa piirà tapacîri ê pwi naja,

ma parui, ma tòotù, ma ineretòotù
bèeni, na é pacoo wà Pwiduée. Â
é tipirà wà i pwi angela, ba na
rà pipòtàmwara ê pwi caapwi ére
gée goo âracié ére, gée goo diri
pâ âboro gòropuu. 16 [Â rà popa ê
pwâra paa na dau maina awé.]
Â go côo naa na nyuâa pâ 200

miliô coda, na tâa gòro òoci. 17Â
nye wàrapwiri mwara ê pai côorà
kôo, naa na nyuâa. Pwa ârabwée
paò târa nawâarà, na wâru pâ âmu
kàra, âna mii pwacèwii ê ânye, ma
bwùucùru duu, pwacèwii atü pwâra,
ma kari pwacèwii ê dà na tòo§§. Â ê
pûru pâ òoci, âna pwacèwii ê pûru

liô. Â rà kòpi ê âracié muru—ânye,
ma mu, ma dà na tòo.
18Â pwi caapwi ére gée goro

ê âracié, gée goo tèpa âboro
gòropuu, âna rà bà, gée goo pâ
âracié bépitubatòina bèepwiri, na
rà kòpi i pâ òoci. 19Ba ê pàtàmara
pâ òoci, âna tâa pwâra. Â pwa nii
kàramwara, na tûgòrà, na pwacèwii
ê dòèa. Ba pwa pûrurà, târa ma rà
utijè.

Càra caa biirà tèpa âboro
20 gDau maina pâ maagé côo

bèepwiri, târa pâ âboro. Êco na
wà tàpé na rà udò jii, âna càra
caa pinünüma, ma pitòotéri ê pâ
tûâ kàra na èpà. Ba rà bwaa nye
tà ciburà piênawéna kâra pâ duée
imudi. Ba rà cigòboo târa pâ *ânu-
urumuru*, na rà pwa goro na-
araraîrà, goromwani mii, mamwani
pwaa, ma paò, ma atü, ma bàra
upwâra—ê pâ ânuurumuru na càra
caa côojè, ma càra caa têrejè, ma
càra caa pâra. 21Â rà bwaa nye
tà pwa na èpà. Ba rà bwaa nye
tà mura, ma ipuu imudi, ma pwa
dooki. Â rà bwaa nye ipòtàmwara.

Angela ma nari tii

10 Go côo pwi jè *angela na
dau pwa nii kêe, na é boome

gée napwéretòotù. Â târamiriê goro
nee, ba na ârabwée kêe, â tâa
gòro pûruê ê ubà, ba na bwe kêe.
Â naporomee, âna pwâra pwacèwii
i tòotù, â ê du âê, na dau pwa

¶¶9:14 Duée—Grec: Angela. Pwiri tèpa angela na èpà, â na rà cicara
Pwiduée.
§§9:17 Dà na tòo—Soufre.
*9:20 Ânuurumuru—Idole.
f9:15 Auinapàpari 8.7–12
g9:20 Psaume 115.4–7, 135.15–17; Daniel 5.23; Auinapàpari 16.9,11

nii kàru†, âna pwacèwii doromara
ânye. 2Â é còboo goro âji âê naa
nawià, â ê â aèmwü kêe, âna coo
namwari. Â é cipa ê nari tii na
tàpirié.
3Â é tùra too, pwacèwii ê liô. Â rà

tòpié ê pâ 7 tikakara, â rà taaò.
4 hPwa na go wii ê pwina go têre.

Êco na go têre ê pwâratùra, me
gée napwéretòotù, na é ina tôo pâ:
«Gà cibwaa wii ê êre pwina rà ina
wà tèpa 7 tikakara bèepwiri. Â gà
naapwàniri.»
5 iÂ nabwé, â wà i pwi angela,

âna é pagòtù too ê îê étò naa nap-
wéretòotù, 6ba na é *ipwataâboro
naa na nee Pwiduée—wà Pwiduée
na é *wâro dàra gòiri awé, â na
é tapoo ê napwéretòotù, ma ê
gòropuu, ma ê nawià, ma êdiri pâ
muru na wâna.
É *paâjupâra na araé, wà i pwi an-

gela pâ: «O câ mwa caa gòiri [ê pai
tapacîri kàwà]! 7 jBa wà Pwiduée,
âna ée tàpo pacoo ê auniimiri kêe,
na tàbinyiri gée na biu—auniimiri
kêe, na é jèe inapàpari tà tèpa
ênawéna kêe, wà tèpa *péroféta. Â
ée mwa pacoo, ûna é upi tutu kêe
wà pwi bénabwé angela.»

Gà ija â gà inapàpari
8Go têre mwara i pwâratùra, na

me gée napwéretòotù, na é ina tôo
côwâ pâ: «Gà pâ nau popa i tii na
ia tàpirié, na é cipa wà i pwi angela,

na ia é coo gòro parawére jawé, ma
wâna mwari.»
9 kÂ go pâra darié, â ûna go ilari

jiié i tii, â é ina tôo pâ: «Gà popa,
ma ija; â o nea, na pwâgà, pwacèwii
ê narapuutâ, caapwi co, na o maga
na nanaagà.»
10 lÂ go popa i tii gée na-araraîê,

â go ija, â é nye dau nea na
pwâô, pwacèwii ê narapuutâ. Ûna
go namiri, â é maga na nanaaô.
11Â é ina tôo mwara pâ: «Gà in-

apàpari mwara ê popai kà Pwiduée,
goo ê pwina ée mwa pwa. Â gà ina
tà tèpa âboro na wâru—gée na pâ
Ba, ma pâ napô, ma pâ pwâratùra.
Â gà ina tà tèpa ukai kàra.»

Tupédu a paâjupâra Pwiduée

11 mGée na càùru pwiri, â naa
tôo ê jè bàra watü bécâmu.

Â go têre ê pwâratùra na ina tôo
pâ: «Gà pâra, ma gà câmuri i
wâra pwapwicîri kà Pwiduée‡, bau
ê *aamwari târa imeai. Â gà pûra
ê jéûru tèpa âboro, na rà pwap-
wicîri wâna ê wâra pwapwicîri. 2 nÂ
gà cibwaa câmuri ê gòroigé goo
wâra pwapwicîri. Ba jèe naa tà tàpé
na càra caa tèpa Ba kà Pwiduée.
Â rà o còogai ê ville na pwicîri, wâ
*Iérusaléma, naa na 42 parui, [pai
ina wèe pâ, 1 260 tòotù].
3«Êco na go o mwa panuâ pâ,

tupédu a *paâjupâraô, tupédu
*péroféta. Â ru coona dodà. Â
ru mwa inapàpari ê popai kôo,

†10:1 Ê du âê, na dau pwa nii kàru—Grec: Ê du âê, âna {pwacèwii} du âra
wâ (colonnes).
‡11:1 Wâra pwapwicîri kà Pwiduée—Ucina goo ê pai tâbawêe kà diri tèpa
cèikî naa goo Pwiduée. Ba ticè wâra pwapwicîri na wânidò napwéretòotù.
(Côo Auinapàpari 21.22.)
h10:4 Daniel 12.4,9 i10:5 Deutéronome 32.40; Daniel 12.7
j10:7 Amos 3.7 k10:9 Ézékiel 2.8, 3.1–3 l10:10 Ézékiel 3.3
m11:1 Ézékiel 40.3; Zakarie 2.5–6 n11:2 Luka 21.24; Auinapàpari 13.5

naa na pâ tòotù bèepwiri.» 4 o[Â
câmu kàru] âna du ârailu upwâra
élaio¶, ma du ârailu wâra ânye. Â
ru coo ara Pwiduée Pwi Ukai kâra
gòropuu. [Ba ée tàpo cùruru pâ.]
5 pWiàna nüma pwi jè âboro, na

é tubaèpà tàru, â o tòé ê ânye
na é còobé gée pwâru. Â o wàrap-
wiri pai tétàmwara [kà Pwiduée]
wà tàpé na rà pièpàriru. 6 qNa diri
pâ tòotù na ru inapàpari ê popai
kà Pwiduée na, âna o wâjaaru ê
pàtàma na dau maina. Ba o pâri
ma ru pacoo ê popaa, ma pubii
nawiàma pâ nairiwâ, ba namii wàra
domii. Wiàna nümaru na ru tii goo ê
gòropuu, â o wâru ê pâ na jèpapara
tòina na o tatée ê gòropuu.

Ê pwina o tèepaa tàru
7 rWiàna ru tubanabwé ê pai

*paâjupâra kàru, â ée mwa toome
wà Itémuru§, gée na i Oolaa na ia
dau wâgòro. [Ba é pé duée na po
dau maina, na pwacèwii pé macii
na èpà.] Â ée mwa pipaa dà i du
péroféta kà Pwiduée, â ée mwa
piétò jiiru, â ée mwa pòtàmwararu.
8 sÂ o tà tâa i du naiiru, wânabibiu

kâra na ville maina**, na ara diri
tèpa âboro na rà pâ wê. Ê ville bèep-
wiri, âna ia tanamiri Pwi Ukai kàru,
naa goro *satauro, naawê. Â i ville,
âna é pâ nau pwacèwii du napô

*Sodoma ma *Aigupito††, gée goro
pâ èpà kêe. 9Wâru tàpé na rà o côo
ê naiiru—tàpé gée na diri pâ napô,
ma wâao, ma Ba, ma pwâratùra.
Â rà o côoru naa na âracié tòotù
â gòobèreè. Ba o càra caa panuâ
ma pwàniri ê naiiru, na pwi pàara
bèepwiri.
10Êdiri tèpa âboro gòropuu, âna

rà o dau ipwàdée, gée goro ê pai
bà kà tupédu péroféta bèepwiri. Ba,
[na pàara na ru bwaa wâro, âna] ru
nama rà dau aré. Â rà o jèpa pinaa
tàra ê pâ uràpâra, â rà [o câbu naa
na] ipwàdée.
11 t[Êco na wàéni ê pwina go côo

naa na nyuâa, na o mwa tèepaa
tàru]: Gée na càùru ê âracié tòotù
â gòobèreè, â é nye pawâroru côwâ
kaa wà Pwiduée, â ru nye cimadò
kaa. Â dau wâgotâra diri tàpé na rà
côoru.
12 uÂ pwa ê pwâratùra na maina,

me gée napwéretòotù, na é ina tàru
pâ: «Gàu toome naani!»
Â ru too naa nee, naa napwére-

tòotù na ara tèpa èpàriru.
13 vÂ géewê, â nye pwa kaa

kakürubwaanu. Â po dau maina pai
gù napuu, â é tûuboo ê pwi caapwi
ére gée goo 10, gée goro i ville. Â
rà bà 7 000 âboro. Â wà tàpé na
rà bwaa wâro, âna dau wâgotàra, â
rà papwicîri Pwiduée wânidò *nap-

¶11:4 Upwâra élaio—Olivier.
§11:7 Itémuru—Grec: Pé macii.
**11:8 Ville maina—Munaa ville Iérusaléma, é, pwiri ucina goro picaatâa
kà diri tèpa âboro na càra caa papwicîri Pwiduée.
††11:8 Du napô Sodoma ma Aigupito—Ucina goo tèpa âboro, na càra pa-
pwicîri Pwiduée.
o11:4 Zakarie 4.3,11–14 p11:5 2 Samuel 22.9; Psaume 97.3
q11:6 Exode 7.17–20; 1 Samuel 4.8; 1 Rois 17.1
r11:7 Daniel 7.21; Auinapàpari 12.17, 13.7, 17.8 s11:8 Luka 13.34
t11:11 Ézékiel 37.5,10 u11:12 2 Rois 2.11
v11:13 Auinapàpari 6.12, 16.18

wéretòotù, â rà ina pâ, dau maina
pàtàmee.
14 wJèe nabwé naawê ê béârailu

kâra aré ma tòina. Êco na ée tàpo
tèepaa me mwara ê pwi béâracié
wèe.

Bénabwé kâra tutu

7 ‘γ’ Mwaciri kà Pwiduée
15 xGée na càùru pwiri, â é upi

tutu kêe wà pwi bé 7 kâra *an-
gela. Â go têre pâ pwâratùra na dau
maina, boome gée napwéretòotù. Â
rà tomara too pâ:
«Pitòotéri pitûâ
wâni gòropuu.
É pitûâ Pwi Ukai
ma pwi Mesia kêe,
Pwina é pitòrigarié.
Ée mwa pitûâ,
dàra gòiri awé. Nabwé!»
16Â wà i tèpa 24 ijiao, âna rà boo
gée gò autâa kàra. Â rà cigòboo ma
tùu jùrurà ara Pwiduée, â rà pwa-
mainaê. 17Â rà ina pâ:
«Bà pwaolé tâgà,
Pwi Ukai Pwiduée!
Dau pwa pàtàmagà,
naa gòro diri pâ muru.
Ba wâgà napwiri,
â wâgà nabà.
Gà ipâdi popai,
goo ê pàtàmagà.
18 yRà putàmu googà pâ Ba,
na pàara béaa.
[Na rà ipwacôoco!]

Ba jèe tèepaa ni pàara
na gà putàmu na!
Gà o pitèi tèpa bà.
Gà o naa câma
tèpa ênawéna'gà,
tèpa péroféta;
ma tèpa âboro'gà,
tèpa papwicîrigà—
tèpa âboro kîri,
ma tèpa âboro maina.
Jèe tèepaa pwi pàara
na gà nama tiàu
tèpa tojii âboro
pitiri gòropuu. Nabwé!»

7 câmu ‘δ’
(Naporomee 11.19–15.4)

19 zGée na càùé, â tàpiri ê wâra
pwapwicîri kà Pwiduée wânidò
napwéretòotù. Â go côo ê wâra
pipwataâboro‡‡. Â go têre pâ
pwâratùra na maina¶¶. Â nye pwa
âra kaa tikakara, â é kûu. Â nye
pwa kaa kakürubwaanu—ba nye
gù kaa ê napuu. Â coo ê popaa na
dau maina, â rà nye tûuboo kaa pâ
pàiri popaa moo.

1 ‘δ’ Tô ilàri ma pwi Dàragô

12 [Gée na càùru pwiri, â go
côo mwara naa na nyuâa, pâ

pàra muru na o mwa tèepaa.] Ba
tèepaa naa gopaérenao ê jè câmu
kêe na dau maina, [na rà pò goo
pâ âboro]. Wàépwiri, ê tô jè ilàri na

‡‡11:19 Wâra pipwataâboro—Rà tâa wê ê 10 Naèà kà Pwiduée. (Côo
Deutéronome 10.1–5 ma Hébéru 9.4.) Ucina goro ê pai caatâa kà Pwiduée
ma ê Ba kêe.
¶¶11:19 Pwâratùra na maina—é, Airimuru na maina.
w11:14 Auinapàpari 9.12
x11:15 Exode 15.18; Psaume 10.16; Daniel 2.44, 7.14
y11:18 Psaume 110.5, 115.13; Roma 2.5; Auinapàpari 20.11–13
z11:19 Hébéru 9.4; Auinapàpari 8.5, 15.5, 16.21

pwényuâa§§, na é coona i tòotù, â
tâa aranara du âê ê parui. Â wâna
pûruê ê bwe korona, na pwa goro
12 îricò. 2 aÂ é maagé côo, ba ée jèe
pitàmari èpo. Â é i goro ê aré ma
tòina kêe na dau maina.
3 bÂ é nye tèepaa me kaa naa

gopaérenao ê jè câmu kêe—ê jè
pé walàuma kâra duée, wà pwi
Dàragô*. Â po mii ê naiié, â po 7
pûruê, na jèpa tâa gò, ê nari bwe
korona. Â po 10 gi kêe. 4 cÂ é dàti
boo, goro ê tûgòé, ê pwi caapwi
ére gée goo âracié ére, gée goro ê
pâ îricò wânidò napwéretòotù. Â é
urarà boo naa gòropuu. Â nabwé,
â é tà coo ara i tô ilàri na pigéaa,
ba na é uti i pwi èpo kêe wiàna é
pitàmariê.
5 dNapwa naa goo wà i pwi èpo,

âna ée mwa pitûâ kâra diri ê pâ Ba,
goro i tâjò paò kêe.
Ûna pitèpaé, â nye upaé kaa, jii i

pwi Dàragô, naa jaa Pwiduée, naa
na autâa kêe. 6Â é uru naa namaré
i tô nyaa kêe, naa na autâa na é
jèe pwabwàti ba kêe, wà Pwiduée.
Â o mwa èrùé naawê, naa na 1 260
tòotù.

É ipaa dèe Mikaéla
7 eGéewê, â nye pwa paa

kaa wânidò *napwéretòotù [jaa
Pwiduée]. Ba wà pàra tèpa *angela,
ma Mikaéla, pwi ukai kàra, âna rà
ipaa ma wà i pwi Dàragô ma tèpa
duée† kêe. 8Â rà piétò jiirà. Â rà
tü còobé i Dàragô ma tèpa duée,
gée napwéretòotù, 9 fboo naaniboo
gòropuu.
(Napwa naa goo i pwi Dàragô

maina bèepwiri, âna wàé kaa pwiri,
wà i pwi dòèa gée na biu. Â nee, âna
‘Pwi a cicarajè’, é, *Caatana. Â wàé
kaa pwiri, na é pwi a-ipa-imwüru
tèpa âboro pitiri ê gòropuu.)
10 g[Gée na càùru ê pai tûu kêe] â

go têre ê pwâratùra na dau maina,
naanidò gopaérenao, na ina pâ:
«Jèe tèepaa tòotù
[na jè tapacîri]!
É paari pàtàmee
wà Pwiduée kâjè!
Ée pa-udò ê Ba kêe!
É tòpò Mwaciri kêe,
naa tàrù târa pitûâ
kà pwi Mesia kêe!
Ba é tü tà Caatana,
pwi a piciapwâ goojè.
Ia é mu pitòtijè
naa jaa Pwiduée,

§§12:1 Tô jè ilàri na pwényuâa—Ucina goro ê Ba kà Pwiduée, na é còobé
géewê wà pwi Mesia (Pwina naîê). Pwi Ba kà Pwiduée, âna wà tèpa Is-
araéla, â nabàni, âna diri tàpé na rà pâra wiâ Iésu.
*12:3 Dàragô—Dragon. Naa na tâgadé kà tèpa Juif, âna pé diopwaa kâra
âgòri na tâa na numwiri, na é pwi âboro capwi. Nee mwara Léviathan
(Psaume 74.14). Naani, âna pwi Dàragô, âna jè nee Caatana. (Côo nee tii
9.)
†12:7 Tèpa duée kêe—Grec: Angela. Êco na rà tèpa angela na èpà, na jè
ina goorà pâ, duée.
a12:2 Michée 4.10 b12:3 Daniel 7.7 c12:4 Daniel 8.10
d12:5 Psaume 2.9; Ésaïe 7.14, 66.7; Auinapàpari 19.15
e12:7 Jude 1.9
f12:9 Genèse 3.1,14; Luka 10.18, 22.31; Auinapàpari 20.2
g12:10 Job 1.11; Zakarie 3.1

naa ne ma pwaa.
Â é jèe tûu awé!
11Rà jèe piétò jiié
wà tèpa béejè,
goro ê domii
kà *Pwi nari mutô;
goro ê popai
na rà *paâjupâra.
Ba càra caa piwâ,
na rà bà, ba kêe.
12 hIpwàdée naa napwéretòotù!
Maagé côo naa gòropuu!
Au, wârigà co nawià!
É dau putàmu Caatana.
Ba é tûuboo dariwà.
Â jèe ticè pàara kêe. Nabwé!»

É capwâri i tô ilàri wà Dàragô
13É côoina wà Dàragô pâ, jèe tü

têe boo naa gòropuu. Â é capwâri i
tô ilàri‡, ba na é tubaèpà têe. Ba wà
tôoni na ia é pitàmari i pwi âboro
èpo. 14 iÊco na jèe naa tà tôoni, ê
du wàraîri i marü bwaamata. Â é tâ
jiié¶, naa namaré, wâna ê autâa, na
jèe pwabwàti ba kêe. Â o ipièrù wâ-
gooé, naawê, naa na âracié naja â
gòobèreè§.
15Â i pwi Dàragô**, âna é kòpi

gée pwêe, pâ jawé na wâru, na pâ
nau jèpé, ba na é wâri gò i tô ilàri.

16Êco na é nye òmaa kaa ê napuu,
â é namiri i jawé. 17 jÂ é nye dau
putàmu kaa i pwi Dàragô, naa goo i
ilàri. Â é pâra nau ipaa, tà diri pàra
tèpa naî tôoni—wà tàpé na rà pitêre
dà Pwiduée, ma paâjupâra pâ, rà
tèpa âboro kà Iésu††.
18Â nabwé, â é tà coo i pwi

Dàragô wâ bàrawià.

2 ‘δ’ Itémuru gée nawià

13 kGée na càùé, â go côo [naa
na nyuâa, pâ pàra muru na

o mwa tèepaa]: Ba go côo wà Ité-
muru, na é còobé gée nawià. Po 10
gi kêe. Â 7 pûruê, na jèpa tâa gò ê
bwe korona. Â wii naa gòro pâ jèpa
pûruê, ê pâ nee Pwiduée, ba na é
[pa autâa kà Pwiduée, ba na é] inaê
ba èpà mwara.
2 lÊ naiié, âna pwacèwii ê naiiri

léopard. Â ê âê, âna pwacèwii ê
âra ours. Â ê pwêe, âna pwacèwii ê
pwâra liô‡‡. Â é naa têe ê nii kêe wà
i pwi Dàragô, bau ê autâa kêe, ma
ê pitûâ kêe, na dau maina. 3mÂ go
côo ê aurumuru na dau maina, gòro
jè pûruê, pwacèwii na jèe tòdità, â
wàramunaa é jèe bà. Êco na jèe nyu
côwâ, â jèe wâdé.

‡12:13 É capwâri i tô ilàri—Wâru pâ muru ni, na pwacèwii ê pai upa tèpa
Isaraéla jii ukai Faraô na Aigupito. (Côo Exode 1.22; 14.8; 19.4; Nombres
16.31–33.)
¶12:14 Jiié—Grec: Jii i dòèa.
§12:14 Âracié naja â gòobèreè—Pai ina wèe pâ, 42 parui, âna 1 260 tòotù.
(Côo Auinapàpari naporomee 2–3.) Grec: Na caapwi pàara, ma pâ pàara,
ma jè gòobàra pàara.
**12:15 Dàragô—Grec: Dòèa.
††12:17 Paâjupâra… é, Rà tà cimwü, naa goro ê âjupâra na é paari wà
Iésu.
‡‡13:2 Léopard, ba é dau itàa; Ours, ba dau gòri ê pwùruîê; Pwâra liô, ba
dau gòri ma éa ê poropwêe.
h12:12 Ésaïe 44.23, 49.13 i12:14 Daniel 7.25, 12.7
j12:17 Auinapàpari 11.7 k13:1 Auinapàpari 12.3, 17.3,7–12
l13:2 Daniel 7.4–6 m13:3 Auinapàpari 17.8

Â wà diri tèpa âboro gòropuu,
âna rà picâdirié goo, â rà pâra
wiâê. 4Â rà pwamainaê, â rà ina
pâ: «Wàilàapà cèna pwa nii kêe
pwacèwii Itémuru? Wàilàapà cèna
pâri ma é cicaraé? Nye ticè!»
Â rà pwamaina mwara i pwi

Dàragô, ba wàé, na é naa têe ê
pàtàmee.

É ina ba èpà Pwiduée
5 nJèe panuâ tà Itémuru, ma é

tùra, naa na 42 parui. Â é dau pi-
ina kêe [ma ina pâ wàé âna wàé
Pwiduée]. 6Â é dau ina ba èpà wà
Pwiduée, ma ê nee, ma ê autâa kêe
wâ *napwéretòotù, ma wà diri tàpé
na rà tâa wê.
7 oÂ jèe nye panuâ têe ê pàtàmee

ma é ipaa, ma é piétò jii tèpa
âboro kà Pwiduée. Â jèe panuâ têe
mwara târa pitûâ, naa gòro [diri
tèpa âboro gòropuu]—diri pâ wâao,
ma pwâratùra, ma pâ napô, ma
pâ Ba. 8 pÂ rà cau cigòboo têe diri
tèpa âboro gòropuu, na jèe càcaa
wii neerà, naa na Tii kà *Pwi nari
mutô, béaa kâra ê pai tòpò wàra ê
gòropuu¶¶. Wà Pwi nari mutô, âna
wàé kaa pwina é jèe bà, ba na é pwi
*ârapwaailò.
9 [Â wâgo, Ioane na go wii ê tii

bèeni, âna go ina pâ]: Wà pwina
pwa pwâranyüruê, âna wâdé na é
têre! 10 qBa o tubaèpà tà tèpa âboro

kà Pwiduée. Rà o pwa karapuu wà
pàra pwi, â rà o pòtàmwara pàra
tàpé. Â wâdé na rà cipa ba mwü ê
cèikî kàra, ma pidàpwicâarirà [naa
na ê pwina o tèepaa tàra].

3 ‘δ’ Pé macii gée napuu
11Gée na càùé, â go côo ê

béârailu kà tèpa macii [na èpà] na é
còobé gée napuu. Po ârailu gi kêe,
na pwacèwii ê gi kâra nari mutô,
êco na é pwi a takànarijè, pwacèwii
ê dàragô. [Â nee mwara, âna ‘Wà
pwi *péroféta a pwâ’]§§. 12Â é wakè
ba kà Itémuru, pé macii béaa, na
ia jèe nyu côwâ i aurumuru kêe. Ba
é tòpi jii Itémuru êdiri tàrù kêe ma
pàtàmee.
É tacoo goo diri tèpa âboro

gòropuu, ba na rà cigòboo na ara
Itémuru. 13–14 rÂ é pwa ê pâ câmu
na dau maina, goro pàtàmee, na
ara Itémuru. Ba é panuâ boo ê ânye
gée napwéretòotù, â rà cau pò goo
wà tèpa âboro gòropuu. Â panuâ
têe, ma é ipa-imwürurà. Â é tûâri
tàra, ma rà pwa cè ânuu wà Ité-
muru, na ia pwa aurumuru wâgooé,
â ia jèe nyu côwâ*.

É pawâro ânuu Itémuru
15Panuâ tà i béârailu kà tèpa

macii—[i pwi péroféta na é pwâ]—
ma é pawâro i ânuu Itémuru. Â
panuâ târa i ânuuê, ma é tùra, ma

¶¶13:8 Béaa kâra ê pai tòpò wàra ê gòropuu—Ê pâ popai bèepwiri, âna
pâri ma jè tòpò naa goro jènere ê pâ popai bèeni: Wà Pwi nari mutô, âna
wàé na é jèe bà…
§§13:11 ‘Wà pwi péroféta apwâ’—Côo Auinapàpari 16.13, 19.20, 20.10.
*13:13-14 Ia jèe nyu côwâ—é, Ia é jèe wâro côwâ.
n13:5 Daniel 7.8,25, 11.36; Auinapàpari 11.2
o13:7 Daniel 7.21; Auinapàpari 11.7
p13:8 Psaume 69.29; Auinapàpari 17.8, 20.12,15, 21.27
q13:10 Jérémie 15.2, 43.11; Auinapàpari 14.12
r13:13-14 1 Rois 18.24–39; Mataio 24.24; Auinapàpari 19.20

pòtàmwara diri tèpa âboro na càra
caa pwamainaê. 16 sÂ é tacoo goro
pâ âboro diri, ma rà tòpi ê câmu
kêe naa goo îrà étò, é, wâ gaadaarà.
É wàrapwiri tà tèpa âboro diri, na
kîri ma maina, â wà tàpé na pwa
neemururà, ma ticè neemururà, â
wà tàpé na pwa tàrù kàra, ma wà
tàpé na ticè tàrù kàra†. 17Â ticè
âboro na pâri ma pi-icu, wiàna ticè
gooé ê pwi câmu bèepwiri. I pwi
câmu kêe bèepwiri, âna nee wà Ité-
muru ma nimaro na ucina goo nee.
18 [Wâgo, Ioane, na go wii ê tii

bèeni, âna go ina tàwà pâ]: Wà pwi
âboro na é tàmanga, âna wâdé na é
pitadàra ê nimaro kà Itémuru. Ba ê
nimaro kêe, âna nee pwi jè âboro—
âna 666‡.

4 ‘δ’ Ipwamaina nari mutô

14 [Gée na càùé, â go côo
mwara, naa na nyuâa, pâ

pàra muru na o mwa tèepaa]: Ba
go côo i *Pwi nari mutô, na é cima
wâgòro jaa *Siona. Â rà gére tâa
jaaé 144 000 âboro¶—wàilà diri na
jèe wii na gaadaarà ê nee, ma nee
Caa kêe.
2 tÂ go têre ê jè pwâratùra, na

me gée napwéretòotù, na pwacèwii
airi gitar na dau wâru. Dau maina
ê aié, pwacèwii ê airi pwiritée§, ma
ê airi tikakara. 3 uBa rà nyabi wà
diri tèpa âboro bèepwiri, naa na-

poromee [Pwiduée, na é tâa] na
autâa kêe; ma na ara tèpa ârapàpé
macii na pwa nyuâarà, ma wà tèpa
24 ijiao. Â ê nyabi kàra, âna bwaa
âmuê, â nye ticè pwi jè âboro cèna é
tâmogòori. Â nye wâdé co tèpa 144
000, ba nye wàilà tèpa âboro na jèe
pa-udòrà jii ê gòropuu.
4Wàilà tèpa âboro, na càra

caa pitubamiirirà naa na
wâro-gòronaigé**. Â rà pâra wiâ Pwi
nari mutô, naa na pâ ére na é pâ
wê. Ba é jèe uparà wà Pwiduée, ma
wârirà††, ba na rà tèpa âboro [wâna
Ba] kàru ma wà Pwi nari mutô. Â
rà pwacèwii ê *ârapwaailò ba kêe,
na pwa goro ê bétapoo pwêe na jè
piûnya. 5Â càra mu caa tèpa pwâ.
Â nye ticè èpà na rà pwa goro îrà.

5 ‘δ’ Popai kà tèpa 3 angela
6Nabwé, â go côo pwi jè *angela

na é tâ gopaérenao. Â é pâ nau
picémara ê popai wâdé na âjupâra
dàra gòiri awé târa diri pâ âboro
gòropuu—tà tàpé gée na diri ê pâ
wâao, ma pwâratùra, ma napô, ma
pâ Ba.
7Â é tomara too pâ: «Guwà pap-

wicîri wà Pwiduée, ma ipwamainaê!
Guwà tòbuari Pwina é tapoo nap-
wéretòotù ma gòropuu, ma nawià,
ma nairiwâ. Ba jèe tèepaa i pwi
pàara na ée mwa pitèi tèpa âboro
gòropuu na.»

†13:16 …Pwa tàrù kàra, ma…ticè tàrù kàra—Hommes libres et esclaves.
‡13:18 666—Wiâra ê auniimiri kà tèpa Juif, âna 6, âna nimaro kâra âboro.
666 âna nimaro kà pwina nümee na é tâa na autâa kà Pwiduée.
¶14:1 14 000 âboro—Côo note goo Auinapàpari 7.4.
§14:2 Pwacèwii ê airi pwiritée—é, Pwacèwii pâ wià na dau maina.
**14:4 1re phrase—Ucina goro ê wâro na wâdé na ara Pwiduée, ba ticè na
èpà na.
††14:4 Wârirà—Ucina goro ê pai pipanuâ wàra ê wâro kà Kériso.
s13:16 Auinapàpari 14.9–11, 16.2, 20.4
t14:2 Auinapàpari 1.15, 19.6 u14:3 Ésaïe 42.10; Auinapàpari 5.9, 7.4

8 vÂ [ûna é pâra, â] é tèepaa me
wà pwi jè angela, na é tomara too
pâ:
«Ée jèe tûu *Babulona‡‡,
téura napô-bà!
É ipa-imwüru
diri ê pâ Ba.
É naa tàra dipâa.
Rà ipwirié goo.
Rà pwaduwà kêe.
Rà pwa pwina miiri.
Rà ipuu imudi,
wà tèpa âboro gòropuu. Nabwé!»
9 wÂ gée na càùé, â wà pwi jè an-
gela, âna é pâra wiâ du angela
bèepwiri. Â é tomara too pâ: «Wàéni
ê pwina o tèepaa tà tàpé, na rà
pwamaina wà Itémuru ma i ânuuê,
ma tòpi i câmu kêe naa gaadaarà
ma goro îrà: 10 xO naa tàra, wàilà
mwara, ê dipâa, na é pwabwàti
wà Pwiduée, dipâa goro ê pwâra
putàmu kêe. Â càcaa tògòtù goro
jawé, [â o gòo ma maga, na rà
wâdo]. Â rà o aré ma tòina goro
ânyema dà na tòo, na ara pâ angela
na rà pwicîri, ma Pwi nari mutô.
11 y«Â é nye tà tòo awé i ânye, â rà

omaagé côo goo dàra gòiri. Â o càra
caa nao, naa ne ma pwaa. [Wàép-
wiri ê pwina o mwa tèepaa tà] tàpé

na rà ipwamaina wà Itémuru ma i
ânuuê, ma tòpi i câmu kêe.»
12 z[Wâgo, Ioane, na go wii ê tii

bèeni, âna go ina pâ]: Wàépwiri ê
bépipagòo tèpa âboro kà Pwiduée.
Wâdé na rà pidàpwicâarirà, [ûna
tubaèpà tàra] ma pitêre dàra ê pâ
naèà kà Pwiduée. Wâdé na rà tà
mwü naa na cèikî kàra naa goo Iésu.
13Â gée na càùé, â go têre ê

jè pwâratùra gée napwéretòotù, na
ina me tôo pâ: «Gà wii pâ: “Cidòri
nyuâa tàpé na rà bà, tapoo nabà,
gée goro pai cèikî kàra naa goo Pwi
Ukai.”»
Â ê Nyuâaê Pwicîri, âna nye wàé

mwara, na é ina pâ: «Üu kaa, ba rà o
nao jii ê pâ aré ma tòina kàra. Â rà o
tòpi ê câmarà goro ê wakè kàra¶¶.»

6 ‘δ’ Piûnya naani gòropuu
14 aGo ucâri, â go côo wà *Pwina

naîri âboro§§, na é tâa na ê nee
na pwaa. Â é bweri ê bwe korona
mwani mii, â é popa ê pwàci na po
éa.
15Â go côo wà pwi jè angela,

na é còobé gée na wâra pwap-
wicîri* [nidò *napwéretòotù]. Â é
tomara too tà i Pwi na ia é tâa na i
nee, pâ: «[Tèpa âboro gòropuu, âna
pwacèwii blé na] jèe po wâèà bwàti.

‡‡14:8 Babulona—Côo mwara Neeremuru (Vocabulaire) naa pwâadàra tii.
Ucina goo diri tàpé na rà cicara Pwiduée ma tubaèpà tà tèpa âboro kêe.
¶¶14:13 Dernière phrase—é, Ê pâ wakè kàra, âna paâjupârarà. Grec: Ê pâ
wakè kàra, âna pâra wiârà.
§§14:14 Wà Pwina naîri âboro—é, Pwi âboro na pwacèwii ê Pwina naîri
âboro (Iésu Kériso).
*14:15 Wâra pwapwicîri—Ucina co, ba ticè âji wâra pwapwicîri na wânidò
napwéretòotù. (Côo Auinapàpari 21.22.)
v14:8 Ésaïe 21.9; Jérémie 51.7,8; Auinapàpari 17.2, 18.2,3
w14:9 Auinapàpari 13.12–17
x14:10 Genèse 19.24; Psaume 75.9; Ésaïe 51.17,22; Jérémie 25.15–16;
Ézékiel 38.22; Auinapàpari 16.19, 20.10, 21.8 y14:11 Ésaïe 34.10
z14:12 Auinapàpari 13.10 a14:14 Daniel 7.13

Jèe tèepaa ê tòotù kâra piûnya†! Gà
tü paé i pwàci'gà, â gà tapàgà!»
16Â é tüboo naa gòropuu i pwàci

kêe wà pwini, â é piûnyari i gòropuu.
17Gée na càùé, â é còobé wà pwi

jè angela, gée na wâra pwapwicîri,
nidò napwéretòotù. Â wàé mwara,
âna é cipa jè pwàci na dau éa.
18 bÂ nabwé, â é tèepaa me gée

na *aamwari târa imeai, wà pwi jè
angela, na é pitûâ naa goro ânye.
Â é tomara too tà wà i pwi a cipa i
pwàci. Â é ina têe pâ: «Po dau wâru
[pâ âboro, wâni gòropuu na rà èpà.
Â rà pwacèwii] ê pâ nacici pwâra
dipâa na jèe po dau târa. Â gà tü
paé i pwàci, â gà tapàgàra.»
19–20 cÂ é tüboo i pwàci kêe i pwi

angela, naa gòropuu. Â é tapàgà i
pwâra dipâa wâ gòropuu. Â é tü naa
na aubigagai dipâa, naa gòroigé jii
ê napô. Â còogairà, â é nama joro ê
dipâa. Ba wàépwiri ê pwâra putàmu
kà Pwiduée. Â o joro ê domii kà
tèpa âboro èpà, â o tù too, ma
tù jai caapwi âboro‡, naa na 300
kilomètres.

7 ‘δ’ Ipwabwàti 7 bétubatòina

15 Gée na càùé, â go côo
[mwara naa na nyuâa, pâ

pàra muru na o mwa tèepaa]. Â go
pò goo jè câmu kêe na dau maina,
naa napwéretòotù. Ba pwa 7 *an-
gela, na rà tà pa pâ 7 bépitubatòina.
Wàé kaa pwiri ê bénabwé maagé
côo, bénabwé pwâra putàmu kà
Pwiduée.

2Â go côo ê jè nawià na pwacèwii
wàrapéà na pwa ânye na. Â pwa pâ
âboro [na rà coo gòro i najawé]—wà
tàpé na rà piétò jii wà Itémuru, wà i
pwina pwa ânuuê ma nimaro kêe. Â
rà cau cipa ê gitar na é naa tàra wà
Pwiduée. 3 dÂ rà nyabiri i nyabi kà
*Moosé, pwi ênawéna kà Pwiduée,
bau nyabi kà *Pwi nari mutô:
«Dau maina wakè'gà,
maina ma pwényuâa,
co Pwiduée Caa.
Dau maina nii'gà,
naa gòro diri pâ muru;
pwâra ukai'gà
goro diri pâ Ba!
*Tàrù pâ naigé'gà!
4 eWâgà co na gà pwicîri.
Wâgà co na gà Pwiduée.
O wàilàapà cè âboro,
na càcaa wâgotêe googà?
O wàilàapà cè âboro
na câé caa ipwamainagà?
O nye ticè caapwi!
Rà o cau me pâ Ba;
rà cigòboo na aragà.
Ba paari wakè'gà
pâ tàrù ma âjupâra'gà!»

7 wâra jawé
bétubatòina ‘ε’

(Naporomee 15.5–16.21)
5 fGée na càùé, â go ucâri ê

napwéretòotù, â go côo ê *wâra
pwapwicîri pwa goro imwaano. Âna
tàpirié ê ére na dau pwicîri na wâna.
6Â rà còobé wà i tèpa 7 angela,

†14:15 Piûnya—Récolte. Munaa ucina goo tèpa âboro diri, na o todàra naa
na pitèimuru kà Pwiduée (Osée 6.11). É, tèpa âboro kà Pwiduée co, na rà
mwa tò naa na Mwaciri kêe (Maréko 4.29).
‡14:19-20 Jai caapwi âboro—Grec: Jai aunapaò na pwâra òoci (mors).
b14:18 Joël 4.13 c14:19-20 Ésaïe 63.3; Auinapàpari 19.15
d15:3 Exode 15.1; Psaume 139.14, 145.17
e15:4 Psaume 86.9; Jérémie 10.6–7 f15:5 Exode 38.21

na ia rà cipa ê pâ 7 bétubatòina¶.
Â rà coona ârabwée imwaano na
dau pwaa, â rà pii nawâarà goro
pûukake na mwani mii. 7Â wà pwi
jè ârapàara tèpa ârapàpé macii na
pwa nyuâarà, âna é jèpa naa tà
tèpa 7 angela bèepwiri ê wâra jawé
mwani mii, na wâbé goro pwâra
putàmu kà Pwiduée, wà Pwina é
*wâro dàra gòiri awé.
8 gÂ i wâ pwicîri, âna é nye wâbé

kaa goro mu, gée goro ê pai maina
ma muugère kà Pwiduée, ma ê
pàtàmee. Â nye ticè jè âboro cèna
pâriê ma é tò naa na i wâ pwicîri,
tèepaa naa goro cè pai pacoo kâra
diri ê pâ bétubatòina kà tèpa 7
angela.

16 Gée na càùé, â go têre ê
pwâratùra na maina, naa na

ê ére na dau pwicîri, na é ina
tà i 7 *angela pâ: «Guwà pâra, â
guwà wicèpwiri ê pâ wâra jawé naa
gòropuu, ba câmu kâra ê pwâra
putàmu kà Pwiduée.»

1 ‘ε’ Tonga
2 hÉ pâbéaa pâ wà pwi jè angela,

â é wicèpwiri ê wâra jawé kêe naa
gòropuu. Â nye tèepaa kaa ê pâ
tonga na po èpà ma miiri, naa goo
diri tàpé na rà cigòboo târa i ânuu
wà Itémuru ma ipwamainaê—wàilà
na pwa ê câmu kêe na wâgoorà. Â
rà dau céepwâa§ goo.

2 ‘ε’ Nawià na mii
3 iNabwé, â é me wà pwi béârailu

kà tèpa angela, â é wicèpwiri i wâra

jawé kêe naa nawià. Â é nye biié
kaa i nawià ma mii-tòri, pwacèwii ê
domii kâra ê âboro bà. Â rà po cau
bà diri pâ muru na tâa nawià.

3 ‘ε’ Nairiwâ na mii
4Nabwé, â é me wà pwi béâracié

kà tèpa angela, â é wicèpwiri ê wâra
jawé kêe, naa na ê pâ nairiwâ, ma
ê pâ aupò jawé; â nye domii kaa.
5Â go têre pwi jè angela, [na pitûâ
naa] goro diri pâ najawé, na é ina tà
Pwiduée pâ:
«Wâgà co na gà *tàrù!
Ba wâgà nabà,
â wâgà napwiri!
Wâgà na gà pwicîri.
Pwa tàrù'gà co
ma gà pitèirà,
ma pwa wârimuru tàra.
6 [Ba rà pwa na èpà]:
Rà nama joro domii,
domii kâra ê Ba'gà
ma tèpa *péroféta'gà.
Â gà pawâdoorà ni
goro ê domii,
na jèpa pârirà. Nabwé!»
7 jÂ go têre mwara ê pwâratùra, me
gée na i *aamwari târa imeai. Â é
ina pâ:
«Üu kaa, co Pwi Ukai
Pwiduée kâjè!
Dau maina nii'gà
naa gòro diri pâ muru.
Âjupâra ma tàrù
ê pai pitèi'gà,
[ma wârimuru
na gà naa tàra]. Nabwé!»

¶15:6 Bétubatòina—Malheur, plaie, fléau.
§16:2 Céepwâa—Souffrir, être dans l'affliction.
g15:8 1 Rois 8.10–11; 2 Chroniques 5.13–14; Ésaïe 6.4
h16:2 Exode 9.10; Auinapàpari 13.12–17 i16:3 Exode 7.17–21
j16:7 Psaume 19.10; Auinapàpari 15.3

4 ‘ε’ Tòoka
8–9 kNabwé, â é me wà pwi

béârapàpé kà tèpa angela. Â é
wicèpwiri ê wâra jawé kêe naa
na i tòotù. Â rà nye dau tòoka
kaa goo pâ âboro. Êco na càra
caa pinünüma ma rà biirà, ma
rà ipwamaina Pwiduée. Â rà
pinabaèpàé, gée goo na wàé na
pwa pàtàmee, naa goro ê pâ
bétubatòina bèepwiri.

5 ‘ε’ Bàutê
10 lNabwé, â é me wà pwi bé

5 kâra angela. Â é wicèpwiri ê
wâra jawé kêe naa gòro ê autâa
kà Itémuru. Â nye bàutê kaa ê
mwaciri kêe. Â wà tèpa âboro,
âna rà tòngüru poropwârà. Ba rà
dau maagé côo [goro pai tonga
kàra]. 11Êco na càra caa pinünüma,
ma rà coo jii ê pâ tûâ kàra na
èpà. Â rà pinabaèpà wà Pwiduée
*napwéretòotù.

6 ‘ε’ Mwari nairiwâ Euphrate
12mNabwé, â é me wà pwi bé 6

kâra angela. Â é wicèpwiri ê wâra
jawé kêe, naa nairiwâ maina Eu-
phrate. Â nye po mwari kaa, ba na
o naigé kà tèpa ukai, na rà o mwa
me gée na auêgòdò tòotù**.
13Nabwé, â go côo pâ âracié

duée na miiri, na rà pwacèwii ê pâ
gérenu††. Â rà jèpa còobé gée na
pwâ i pwi Dàragô, ma wà Itémuru,

ma i pwi péroféta, pwi a pwâ, [na ina
gooé mwara pâ pwi macii na èpà]‡‡.
14 nWà tèpa duée bèepwiri, âna

[pwa pàtàmarà ma] rà pwa pâ
câmu, na rà pò goo pâ âboro.
Â rà pâ nau panaimari tèpa ukai
wâni gòropuu, ba na rà pipaa dà
Pwiduée, na ê Tòotù na é jèe pa-
coo. [Na pwi Tòotù bèepwiri, âna ée
mwa piétò, ma pitèi ê gòropuu diri
wà Pwiduée. Ba wàé co na] dau pwa
pàtàmee naa gòro diri ê pâ muru.
15 oÉ ina wà Pwi Ukai Iésu pâ:

«Guwà têre bwàti, ba go o mwa
wâjué me côwâ¶¶, [â go péa pa-
pòwà] pwacèwii pwi a mura naa ne.
Â cidòri nyuâa pwi âboro na é tà
tàcî, ma pwabwàti ê pâ ârabwée
kêe. Ba péa é tà cicàpé, â ée mwa
kamu wiàna côoê.»
16 pWà tèpa duée âna rà

panaimari tèpa ukai gòropuu,
naa na jè nadàbo, na ina goo pâ
Harmaguédon goro pwa *hébéru.

7 ‘ε’ Gù napuu ma popaa moo
17Nabwé, â éme wà pwi bé 7 kâra

angela. Â é wicèpwiri ê wâra jawé
kêe, naa gopaérenao. Â go têre ê
pwâratùra na maina gée na autâa
kà Pwiduée, wâna ê wâra pwap-
wicîri. Â é tomara too pâ: «Jèe po
cai coo diri!»
18 qÂ nye pwa âra kaa tikakara, â

é kûu. Â nye tèepaa kaa ê kakürub-
waanu na dau maina. Â càcaa pwa
cè gù napuu cèna wàrapwiri, tapoo

**16:12 Auêgòdò tòotù—L'est.
††16:13 Gérenu—Munaa ucina goo ê popai kà tèpa duée bèepwiri na miiri.
‡‡16:13 Na ina gooé mwara pâ, pwi macii na èpà—Côo Auinapàpari 13.11.
¶¶16:15 Go o mwa wâjué me côwâ—Bénabwé pai tèepaa me kà Iésu.
k16:8-9 Auinapàpari 9.20–21 l16:10 Exode 10.22; Ésaïe 8.21–22
m16:12 Ésaïe 11.15 n16:14 Auinapàpari 19.19
o16:15 Mataio 24.43–44; Auinapàpari 3.3 p16:16 Zakarie 12.11
q16:18 Auinapàpari 4.5, 8.5

gée na é tèepaa pwi âboro naani
gòropuu. 19 rÂ téura pâ ville na wâru
wâ gòropuu. Â po pitadàrùé ma
âracié pàara, ê ville maina§§. Ba nye
wàrapwiri kaa ê wârimuru na é naa
târa ê ville Babulona wà Pwiduée.
Ba é pawâdooé goro dipâa, na tòo
goro ê pwâra putàmu kêe.
20 sÂ diri ê pâ pô ma jaa, âna

rà jèpa ipiina, gée goro ê kakürub-
waanu. 21 tÂ rà nye tûu kaa gée nap-
wéretòotù, pâ pàiri popaa na moo,
na po dau maina, pwacèwii ê baikè
cima* na tûu naa gò tèpa âboro. Â
rà pinabaèpà Pwiduée goo wà tèpa
âboro. Ba dau maina awé pâ bétu-
batòina bèepwiri.

Tô ilàri gòronaigé Babulona

17 uGée na càùé, â é medario,
wà pwi jè ârapàara tèpa 7

*angela, na ia rà wicèpwiri i pâ 7
wâra jawé. Â é ina tôo pâ: «Gà me,
ma go paari tâgà ê wârimuru [na ée
mwa naa wà Pwiduée] tà i pwi ville
na maina, goro jènere pâ nairiwâ
na wâru†, na ina goo wê pâ ‘Tô ilàri
gòronaigé, na é dau èpà’. 2 v[Ba dau
miiri ê wakè kêe.] Ba rà ipuu‡ma diri
tèpa ukai naa gòropuu. Ê pâ tûâ kêe

âna pwacèwii dipâa, na é naa târa
pâ âboro gòropuu, ba na rà cau ip-
wirié, ma wârori ê tûâ kêe.»
3 wÂ wà i pwi angela, âna é popao

naa na nyuâa, naa namaré. Â go côo
naawê i tô ilàri bèepwiri, âna é tâa
gòro ê macii na dau mii. Â po 7 pûru
i macii, ma po 10 gi kêe, [ba wà Ité-
muru]¶. Â wii naa na diri ê naiié ê pâ
nee béipwamainaê ma béinabaèpà
Pwiduée.
4 xÂ wà i tô ilàri, âna é coona ê

ârabwée na dau bwùucùru ma mii,
[pwacèwii pâ ârabwée kà tèpa ukai
ma âboro imaina]. Â é picûâaê goro
mwani mii, ma perle, ma pâ atü na
maina ê wâri wèe, na pwâra. Â é tà
pa ê wâra jawé mwani mii na wâbé
goro pâ muru na miiri. Ba pâ muru
na èpà, gée goro ê càraé na dau
èpà. 5Â wii na gaadaaé ê nee na
pitàbinyiri, [âna ê âji êre na pai ina
wèe pâ]:
Babulona na dau maina—nyaa
kà pa ilàri gòronaigé ma êdiri pâ
tûâ na miiri naa gòropuu.
6 yÂ go côo pâ é ipwirié, ba é jèe
dau wâdo ê domii kà tèpa âboro kà
Pwiduée, na tétàmwararà, gée goro
ê pai cèikî kàra naa goo Iésu.

§§16:19 Ê ville maina—Munaa Babulona (ucina goo Roma. Côo note goo
Auinapàpari 17.1), é, pwiri Iérusaléma.
*16:21 Ê baikè cima—Grec: Caapwi talent. Câmu kêe, âna 35–40 kilo.
†17:1 Ville na maina… Babulona biu, âna ucina goo Roma, ê ville maina
na pàara kà Ioane. Â ucina goro diri pâ pubu âboro na càra caa papwicîri
Pwiduée.
‡17:2 Rà ipuu—Ê wârogòronaigé, âna ucina goro ê pai pwamaina wàra pâ
duée imudi. Â ucina mwara goro ê pai càcaa papwicîri Pwiduée.
¶17:3 Ba wà Itémuru—Côo Auinapàpari 12.3.
r16:19 Auinapàpari 14.10 s16:20 Auinapàpari 6.14
t16:21 Exode 9.23–24; Auinapàpari 11.19 u17:1 Jérémie 51.12–13
v17:2 Ésaïe 23.17; Jérémie 51.7; Auinapàpari 14.8
w17:3 Auinapàpari 13.1 x17:4 Jérémie 51.7; Auinapàpari 18.16
y17:6 Auinapàpari 18.24, 19.2

Ina tà Ioane pai ina wèe
Go ucâriê, ba go dau pò gooé.

7 zÂ é ina tôo wà i pwi angela pâ:
«Gorodà na gà pò gooé? Go o ina
tâgà ê pai ina wèe na tàbinyiri, goo
wà tô bèepwiri, ma wà Itémuru, na
é coo gooé, ma pâ 7 pûruê ma pâ
10 gi kêe.
8 a«Ba wà Itémuru, âna é wâro

béaa, â é jèe bà nabà. Â ée mwa
toome côwâ, gée na ê Oolaa na ia
dau wâgòro§. Â rà o pò goo, ê pâ
âboro gòropuu—tàpé na càcaa wii
neerà, naa na Tii goro wâro béaa
kâra ê pai tòpò wàra ê gòropuu. Êco
na, ûna é còobé wà Itémuru, â wà
Pwiduée, âna ée mwa nama tiàué
bamwara.
9«Wà pwina é tèi bwàti pâ muru,

âna wâdé na é tâmogòori ni, pâ: Ê
pâ 7 pûruê bèepwiri, âna câmu kâra
ê 7 nari jaa**, na é tâa wê i tô ilàri. Â
câmu mwara kà 7 tèpa ukai. 10Ba
tèpa 5 gée goorà, âna rà jèe tûu.
Â é bwaa nye tà tâa pwi jèpwi. Â
bwaa nye tiàu pwi jèpwi. Â wiàna ée
mwa tèepaa, â o càcaa gòiri ê pai
tâa kêe. [Ba é jèe nye pacoo pwiri
wà Pwiduée.]
11«Napwa naa goo wà Itémuru,

na ia é wâro béaa, â na ia é jèe bà,
âna wàé kaa pwiri pwi jè ârapàara
tèpa 7 ukai. Â [ée mwa wâjué côwâ,
ba na] é pwi bé 8 kâra ukai mwara,
béaa kâra ê pai tubatiàué.
12 b«Napwa naa goo ê pâ gi kêe

na gà côo, âna câmu kà pàra tèpa

10 ukai, tàpé na bwaa ticè mwaciri
kàra. Â o naa tàra co ji pàara, na cà-
caa gòiri††, ma rà o pitûâ na, ma wà
Itémuru.
13«Nye caapwi ê aunünüma kàra,

ma rà pinaa ê pàtàmarà, ma ê tàrù
târa pitûâ, naa gooé. 14Ba rà o mwa
ipaa dà *Pwi nari mutô. Êco na é
nye piétò jiirà. Ba nye wàé kaa na
é Pwi a pitûâ kà tèpa pitûâ, ma
Pwi Ukai kà tèpa ukai. Â rà o tâa
ma wàé‡‡, wà tèpa âboro kêe—tàpé
na é todàra, ma pitòrigarirà, ma rà
cimwü naa na ê cèikî kàra.»

Rà èpàri tô ilàri tèpa ukai
15É ina tôo mwara i pwi angela

pâ: «Gà côo pâ nairiwâ na wâru [naa
goro jènere i ville] na ia é tâa wê i
tô ilàri gòronaigé. Wàé kaa pwiri ê
câmu kâra pâ âboro, gée na diri pâ
puâboro, ma pwâratùra, ma napô,
ma Ba.
16 c«Napwa naa goo Itémuru, â pâ

10 gi kêe, [âna tèpa 10 ukai] âna rà
o pâ nau èpàri i tô ilàri gòronaigé.
Â rà o mwa popa ê pâ naneemuru
tôoni, ma pâ ârabwée kêe, ba na o
ticè kêe, â ée mwa pâra cicàpé. Â
rà o mwa uti ê pièe, ma cîri nap-
wùrudòé naa gòro ânye.
17«Rà wàrapwiri, ba na pacoo

ê câbawâdé kà Pwiduée. Ba wàé
kaa, na é tòpò ê auniimiri naa na
pwâranümarà, ba na rà cau pitêr-
erà, ma rà naa tà Itémuru ê pwâra
ukai kàra. Â wàrapwiri, tèepaa naa

§17:8 Oolaa na ia dau wâgòro—Côo 2enote goo Auinapàpari 9.1.
**17:9 7 nari jaa—Ucina goo wâ ville Roma, na bari naa gò 7 nari jaa. Tèpa
7 ukai, âna pwiri pàra tèpa ukai (empereur) naawê.
††17:12 Ji pàara, na càcaa gòiri—Grec: Caapwi ineretòotù.
‡‡17:14 Â rà o tâa ma wàé… é, Â rà o piétò ma wàé…
z17:7 Auinapàpari 13.1 a17:8 Daniel 12.1; Auinapàpari 11.7, 13.7
b17:12 Daniel 7.7,24 c17:16 Auinapàpari 18.8

goro ê pai pacoo diri ê pwi na ia é
jèe mara ina wà Pwiduée.
18«Napwa naa goo i tô ilàri bèep-

wiri, na ia gà côoê, âna é câmu kâra
ville maina, na é pitûâ kâra diri tèpa
ukai wâ gòropuu.»

7 popai goo babulona ‘ζ’
(Naporomee 18)

18 Gée na càùru ê pâ pwi bèep-
wiri, â go côo mwara pwi

jè *angela, na é boome gée nap-
wéretòotù. Â naa têe pàtàmee na
maina. Â dau maina pai muugère
kêe, na é pwéelaa pàpari ê gòropuu.

É pitèié Pwiduée

1 ‘ζ’ O téuraé
2 dÂ é tomara tôo pâ¶¶:

«Ée jèe tûu *Babulona,
téura napô-bà!
[Ticè âboro wê!]
Jèe wâ kà tèpa u,
pwârawâ kâra duée,
bawâ kâra aràu,
[aucârü kâra akàna]
autâa kàra diri,
pâ macii na miiri.
3 [Tojii tô ilàri-bà.]
É naa dipâa kêe.
Rà ipwirié pâ Ba.
Rà pâ nau pwacèwiié.
Rà pwa tûâ na miiri.
Rà ipuu imudi ma wàé,
pâ ukai gòropuu.
Wâro gée gooé
tèpa pi-icu.

Wâru mwani kàra,
gée goo pâ tûâ èpà kêe. Nabwé!»

2 ‘ζ’ Dau maina wârimuru kêe
4 eGo têre ê jè pwâratùra me gée

napwéretòotù, na é ina pâ:
«Tèpa naîô wée!
Uru jii Babulona.
Còobé jii tôobà.
Uru jii pâ èpà kêe.
Naaco pâ tûâ kêe.
Ba guwà péa tòpi
ê wârimuru kêe!
Dau maina aré
na go o mwa naa têe.
5 fDau wâru èpà kêe.
Dau pòri too,
tèepaa naanidò
napwéretòotù!
Go côo wakè kêe,
â câgo caa pwanauri.
6 gGo o mwa papòé.
Naa wârimuru têe
wiâra pâ èpà kêe.
Naa têe na dau maina
jii ê pwina é pwa.
Pwaai wârado kêe.
Ba é naa dipâa kêe
[târa tubaèpà târa pâ Ba].
Pwaai mwara
goro dipâa na gòo,
ba na é wâdo côwâ.
[Â ée dau maagé goo.]
7 hDau maina nümee.
Wâru mwani kêe.
Maina ipwàdée kêe.
Êkaa na wàrapwiri:
O maina aré kêe.
Piêdò maagé kêe.

¶¶18:2 Pwiri bétapoo popai goo Babulona, âna tâa na naporomee 17.
d18:2 Ésaïe 13.21, 21.9, 34.11–14; Jérémie 50.39; Auinapàpari 14.8
e18:4 Ésaïe 48.20; Jérémie 50.8, 51.6,45; 2 Korénito 6.17
f18:5 Genèse 18.20–21; Jérémie 51.9
g18:6 Psaume 137.8; Jérémie 50.15,29; 2 Tésalonika 1.6
h18:7 Ésaïe 47.7–9

É pi-ina kêe pâ:
“Go nye tô ukai.
Câgo caa tô dàpwà.
O câgo caa côo pikîri.”
8 iÊkaa na wàrapwiri,
na ji caapwi tòotù,
ée pâ nau tô dàpwà.
Ée mwa côo pikîri.
Ée mwa copwa.
O cîriê naa na ânye.
Ba maina pàtàmoo,
wâgo Pwiduée
ma go pitèié. Nabwé!»

Rà imuruê tèpa âboro

3 ‘ζ’ Tèpa ukai
9 jWà tèpa ukai kâra gòropuu, âna

rà o côo ê muru ânye, wiàna tòo
Babulona, â rà o dau pi-i ma pi-
jinünü gooé. Ba rà tèpa bée, na rà
pwa pâ muru na dau èpà ma wàé. Â
jèe dau pwa neemururà gée gooé.
10Â rà o coo na wâiti wê, goro ê pai
wâgotàra goo ê pai maagé kêe. [Â
rà o pwùkùru.] Â rà o mwa ina pâ:
«Wârico Babulona!
Wârico napô maina!
Téura ma tubatiàué§§,
na ji caapwi tòotù!»

4 ‘ζ’ Tèpa pi-icu
11 kRà imuruêma pijinünü wà tèpa

pi-icu wâni gòropuu, ba jèe ticè
âboro cèna ée wâri cè neemururà.
12 l[Ba wàé, na ia é mu wâri diri pâ
na jèpapara muru] na dau maina
wâri wèe, na rà mu icuri:
Pâ mwani mii, ma mwani pwaa;

Pâ atü na dau maina wâri wèe;
Pâ na jèpapara imwaano na dau
wâdé;

Pâ upwâra na ûrea;
Pâ muru na pwa goro béokée kâra
lélépâ*;

Pâ muru na pwa goro upwâra;
Pâ paò ma paò mii;
Pâ atü pwaa na dau wâdé†;
13Pâ na jèpapara jawé ûrea, ma wâi
na ûrea;

Pâ dàuru upwâra na ûrea na jè cîri;
Pâ dipâa, ma géree, ma dàuru
poloa, ma blé;

Pâ paaci ma mutô, ma pâ òoci ma
wàtio;

Pâ ênawéna na piirà, na dau pwaée
kàra.

5 ‘ζ’ Tèpa pwa mwani kàra
14–15mWà tèpa pi-icu, na dau pwa

mwani kàra, gée goo i ville Babu-
lona, âna rà o dau pi-i, ma pijinünü
gooé. Â rà o ina têe pâ:
«Ticè neemurugà:
Muru na jajau,
muru na pwényuâa,
muru na wâdé tâgà.
Cau tubatiàurà.
Â o câgà caa pâmarirà.»
Â rà o coo na wâiti wê, goro ê pai
wâgotàra goro pai maagé côo kêe.
Â rà o pwùkùru. 16 nÂ rà ina mwara
pâ:
«Wârico Babulona!
Wàé na é coona
imwaano mii
ma bwùucùru
na kîri ê aaé.

§§18:10 Téura ma tubatiàué—Grec: Pitèigà.
*18:12 Béokée kâra lélépâ—Défenses d'éléphant, Ivoire.
†18:12 Pé atü pwaa na dau wâdé—Marbre.
i18:8 Auinapàpari 17.16 j18:9 Ézékiel 26.17, 27.30–35
k18:11 Ézékiel 27.36 l18:12 Ézékiel 27.12,13,22
m18:14-15 Ézékiel 27.31,36 n18:16 Auinapàpari 17.4

Â maina wâri wèe.
Wàé na é picûâaê
goro mwani mii,
ma pâ atü na pwâra.
17 oJèe ticè têe diri
na ji caapwi tòotù!»

6 ‘ζ’ Tèpa pâra gòro wànga
Rà picoo iti jiié mwara wà diri tàpé

na rà pâra gòro wànga—wà tèpa
apooro wànga, ma wà tèpa pitûâ
naa gòro wànga, ma wà tèpa taa
ârawéà, ma diri tèpa matélo.
18 pÂ rà o côo i muê na tòé, â rà o

i, ma pi-ina tàra pâ: «Wâpà cè napô
cèna wàra ê ville bèeni? Au! Nye
ticè!»
19 qÂ rà o i, ma pijinünü, ma tü

dàuru puu naa na pûrurà, [goro pai
tòina kàra]. Â rà o wiikau burà ina
pâ:
«Wârico Babulona!
Wârico napô maina!
Dau pwa mwani kâjè,
gée goo ville bèeni.
Téura ma tubatiàué
na ji caapwi tòotù!»
20 r[Êco na wàéni ê popai ba kà tèpa
âboro kà Pwiduée]:
Câbu, co napwéretòotù!
Guwà ipwàdée,
âboro kà Pwiduée—
wâguwà tèpa *apostolo,
wâguwà tèpa *péroféta!
Ba é jèe téuraé,

é tojiié wà Pwiduée.
É pwa wârimuru têe,
ba é tubaèpà tàwà.

Bénabwé popai gooé

7 ‘ζ’ O câjè mwa caa côoê côwâ
21 sNabwé, â go côo wà pwi jè an-

gela na dau pwa nii kêe. Â é popa
ê diopwaa kâra atü‡, â é tü naa
nawià, â é ina pâ: «O ciura wàrap-
wiri wà Babulona, ville maina, â o
tüê wàrapwiri, â o câjè mwa caa
côoê côwâ. 22 tÂ o câjè mwa caa
têre côwâ cè airi gitar, ma cè pwâra
uu kâra kuruò, ma cè pwâra uu tutu.
O tiàu cè pwi jè a wakè goro up-
wâra ma paò. Â o câjè mwa caa
têre côwâ cè airi atü bécaagai blé.
23 uÂ o câ mwa caa pwéelaa côwâ
cè ânye wê. Â o câjè mwa caa têre
côwâ cè pwâratùra kà du a tapoo
piéa.
«[O popa jiigà, co Babulona, êdiri

pâ pwi bèepwiri, majoroé ê tûâ'gà
na èpà.] Ba gà pwacèwii tô a pwa
dooki¶. Ba wà tèpa pi-icu'gà, na rà
dau imaina naa na gòropuu diri, âna
rà pa-imwüru ê pâ Ba diri.
24 v«Üu, [o maina wârimuru'gà]

ba gà nye pwi majoroé, ba gà
pòtàmwara tèpa péroféta, ma pàra
tèpa âboro kà Pwiduée. Üu, dau
wâru tàpé na pòtàmwararà gée

‡18:21 Ê diopwaa kâra atü—Napéaati naa na grec pâ: Pwacèwii ê jè meule
na maina. (Côo ânuuru aucòogai élaio naa nabibiu kâra tii.)
¶18:23 Gà pwacèwii tô apwa dooki—Munaa ucina goro pai maina wàra
nüma tèpa âboro, ma pai naa càùrà naa goo wà Pwiduée.
o18:17 Ésaïe 23.14; Ézékiel 27.27–29 p18:18 Ézékiel 27.32
q18:19 Ézékiel 27.30–31
r18:20 Deutéronome 32.43; Ésaïe 44.23; Jérémie 51.48
s18:21 Jérémie 51.63–64; Ézékiel 26.21
t18:22 Ésaïe 24.8; Ézékiel 26.13 u18:23 Jérémie 7.34, 16.9, 25.10
v18:24 Jérémie 51.49; Auinapàpari 17.6

googà, pitiri gòropuu; [â o pitèigà
goo]§.»

Nyabi goro pai piétò
naa napwéretòotù

19 Gée na càùru ê pâ muru
bèepwiri, â go têre ê

pwâratùra kà tàpé na rà po dau
wâru awé, wânidò napwéretòotù. Â
rà tomara too pâ:
«Aléluia! Aléluia!
Pwamaina Pwiduée!
Wàé na é pa-udòjè!
Wâjaaé ê muugère,
ma nii ma pàtàmee!
2 wÂjupâra ma *tàrù
ê pwina é pitèi.
Ba é tèi tôobà,
na é wâgòronaigé
na miiri tûâ kêe,
tô na é tubamiiri
tàpé na wâ gòropuu.
Â é naa têe Pwi Ukai
wârimuru kêe,
wâri wàra domii
kà tèpa ênawéna,
tèpa âboro kêe
na pòtàmwararà. Nabwé!»
3Â rà tomara too mwara wà tèpa
âboro, ma ina pâ:
«Aléluia! Aléluia!
Mu too ê mu
goo wà tôoni!
Mu too awé
dàra gòiri! Nabwé!»
4Â wà tèpa 24 ijiao, ma pâ ârapàpé
macii na pwa nyuâarà, âna rà cigò-
boo ma tùu jùrurà ara Pwiduée, na

é tâa gò ê autâa kêe, â rà pwa-
mainaê ma tomara too pâ: «Aléluia!
Amen! Wâdé na wàra!» 5Â go têre
ê pwâratùra me gée goro jènere
autâa kà Pwi Ukai, na ina pâ:
«Pwamaina Pwiduée,
Pwi Ukai kâjè,
wâguwà diri,
pâ ênawéna kêe,
na maina ma kîri! Nabwé!»

Piéa kà Pwi nari mutô
6 xGo têre mwara ê toromacè**, na

pwacèwii pwâratùra kà tèpa âboro
na rà dau wâru. Â dau maina aié,
pwacèwii ê airi pwiritée††, ma pwâra
itàa kâra tikakara, na é kûu ba
maina. Â rà gére ina pâ:
«Aléluia! Aléluia!
É pitûâ Pwiduée,
Pwi Ukai kâjè!
Dau maina nii kêe,
naa gòro diri pâ muru!
7 yJè cau ipwàdée!
Jè piêgòtùru!
Jè pipwamainaê!
Ba jèe tèepaa tòotù:
É piéa Nari Mutô.
É ipwabwàtié
wà tô ilàri wâdèe.
8 Jèe naa tà tôoni
na é coona lino,
imwaano na kîri aaé! Nabwé!»
(Napwa naa goo ê imwaano lino
bèepwiri, âna câmu kâra pâ tûâ na
wâdé, na rà jèpa pwa wà tèpa âboro
kà Pwiduée.)

§18:24 Pwiri popai kà Ioane, na é wii i tii bèeni, é, pwiri gòobàra popai kà
pwi angela.
**19:6 Toromacè—Écho, bruit résonnant.
††19:6 Pwacèwii ê airi pwiritée—é, Pwacèwii pâ wià na dau maina.
w19:2 Deutéronome 32.43; Auinapàpari 6.10
x19:6 Auinapàpari 14.2 y19:7 Ésaïe 61.10; Auinapàpari 21.2

9 zNabwé, â i pwi *angela, âna
é ina tôo pâ: «Gà wii pâ: “Cidòri
nyuâarà tàpé na todàra naa goro ê
piéa kà *Pwi nari mutô.”»
Â é ina tôo mwara pâ: «Ê popai

bèepwiri, âna âjupâra, ba popai kà
Pwiduée.»
10 aÂ go cigòboo ma tùu jùruo na

ara i pwi angela. Êco na é ina tôo
pâ: «Ai! Bwa! Gà cibwaa wàrap-
wiri, ba ju nye cau tupédu ênawéna
kà Pwiduée, wàiju ma wà diri tèpa
béejè na rà *paâjupâra pâ, rà tèpa
âboro kà Iésu‡‡. Â gà pwamaina
co Pwiduée! Ba wà diri tàpé na
rà paâjupâra Iésu, âna é tâa jaarà
ê Nyuâaê Pwicîri—ê pwi Nyuâaê
Pwicîri na é tâa jaa tèpa *péroféta,
ma nama rà inapàpari ê popai kà
Pwiduée¶¶.»

pwâadàra gòropuu 7 muru
na é côo ioane ‘η’
(Naporomee 19.11–21.8)

1 ‘η’ Pwi a tâa gòro òoci na pwaa
11 bGée na càùé, â go côo ê nap-

wéretòotù, na é tàpirié, â go côo
pwi òoci na pwaa. Â pwa pwi âboro
na é tâa gò, âna ina gooé pâ ‘Tàrù’
ma ‘Âjupâra’. Ba tàrù ma âjupâra
pai pitèi kêe wà tèpa âboro. Â é pi-
paa [dà tàpé na rà cicaraé]. 12 cÂ ê

du âraporomee, âna pwacèwii doro-
mara ânye. Â wâru ê pâ bwe korona,
naa gòro pûruê. Â wii naa gooé nee
na tàbinyiri, na càra caa tâmogòori
ê pâ âboro, â nye wàé co. 13 dÂ
é coona ê ârabwée na bwiari goro
domii. Â tunee têemwara pâ: ‘Popai
kà Pwiduée’.
14Rà pâra wiâê ê pwâra paa me

gée napwéretòotù, na rà tâa gò ê pâ
òoci na pwaa. Â rà coona ê pâ ârab-
wée imwaano lino, na kîri ê aaé, na
po pwaa jajau.
15 eCòobé pwêe ê tàuwa na po dau

éa, bétaa ê pâ Ba, â ée mwa pitûâ
ba gòo, goro ê tâjò paò. Â é còogairà
pwacèwii ê pwâra dipâa. Wàépwiri
ê pwâra putàmu kà Pwiduée na dau
pwa pàtàmee, naa gò diri pâ muru.
16 fÂ wâgoro ârabwée kêe ma du
pâa-âê§§, âna wii ê jè aupwa tii na
ina pâ:
Pwi a pitûâ kà tèpa pitûâ,
ma Pwi Ukai kà tèpa ukai.

2 ‘η’ Marü bwaooré ma ipaa
17 gNabwé, â go niâ dò, â go côo

pwi jè angela, na é coo na i tòotù.
Â é gére tomara too târa pâ marü
bwaooré, na rà tâ nidò gopaérenao.
Â é ina tàra pâ: «Guwà me, naa goo
ê pi-ija maina, na é pwabwàti ba
kàwà wà Pwiduée. 18Me, ba guwà
mwa uti ê pià tèpa ukai, ma tàpé

‡‡19:10 Na rà paâjupâra… é, Na rà tà cimwü naa goro ê âjupâra, na é
paari wà Iésu.
¶¶19:10 Dernière phrase—é, Ba ê âjupâra na é paari wà Iésu, âna ê pwi
âjupâra, na é pagòo tèpa péroféta, ba na rà inapàparié.
§§19:16 Wâgoro ârabwée kêe ma du pâa-âê—Munaa wâgoro ê ârabwée
na târamiri du pâa-âê.
z19:9 Mataio 22.2–3 a19:10 Apostolo 10.25,26; Auinapàpari 22.8–9
b19:11 Psaume 96.13; Ésaïe 11.4; Auinapàpari 1.5, 6.2 c19:12 Daniel
10.6; Auinapàpari 1.14, 2.17 d19:13 Ésaïe 63.1–3; Ioane 1.1,14
e19:15 Psaume 2.9; Auinapàpari 1.16, 14.20
f19:16 Auinapàpari 17.14 g19:17 Ézékiel 39.17–20

na pwa nii kàra, ma tèpa caa kâra
coda. Â guwà mwa uti piàra pâ òoci,
ma wà tèpa coda na rà tâa gòrà.
Üu, ê piàra pâ âboro diri—tàpé na
pwa tàrù kàra, mawà tèpa ênawéna
kàra; tàpé na rà maina, ma wà tàpé
na rà kîri.»

3 ‘η’ Tâjùru Itémuru ma pé macii
19Nabwé, â go côo Itémurumawà

tèpa ukai kâra gòropuu. Â rà gére
ipapitiri tèpa coda kàra, ba na rà
ipaa ma wà i pwi a tâa gòro òoci
pwaa, ma tèpa coda kêe.
20 hÂ [rà paa, â rà piétò jii Itémuru,

â] rà tâjùruru, wàilu naima ma wà
pwi péroféta pwi a pwâ. (Wàé kaa
na ia é pwa ê pâ câmu kêe goro
pàtàmee, ba kà Itémuru—ba na é
ipa-imwüru ê pâ âboro, na ia rà tòpi
câmu kà Itémuru, ma ipwamaina ê
ânuuê.)
Â rà tü-ru, na ru bwaa wâro, naa

na nawià ânye, ba na cîriru goro dà
na tòo. 21Â cau pòtàmwara diri tèpa
ipaa kàru, goro i tàuwa na ia còobé
gée pwâ pwi a tâa gòro òoci pwaa.
Â ê pâ bwaooré, âna rà cau pwàro
goro piàra âboro.

4 ‘η’ Tâjùru Caatana
naa na 1 000 naja

20 i[Gée na càùru ê pai tubatiàu
wà Itémuru] â go côo pwi

jè *angela, na é boome gée nap-
wéretòotù. Â é popa ê kii târa ê
pwêe na ia dau wâgòro, bau jè itù-
paò na dau maina. 2–3 jÂ é tâjùru wà
i pwi Dàragô, i pwi dòèa gée na biu,

[na nee mwara pâ] ‘Pwi a cicarajè’,
é, *Caatana. Â é piié goro i itùpaò.
Â é tüê boo, naa na i Oolaa na ia
dau wâgòro*, â é kiiri wâriê. Â ée
mwa tâa wê wà i pwi Dàragô, naa
na 1 000 naja, ba na o câé mwa
caa ipa-imwüru côwâ ê pâ Ba. Â gée
na càùru 1 000 naja, â o mwa tàpo
tipié.
4 kÂ nabwé, â go côo pâ nyuâa

tàpé na pòtàmwararà, wàrapwiri
goo ê pai *paâjupâra kàra wà Iésu,
ma pai picémara kàra ê popai kà
Pwiduée. Ba càra mu caa pwamaina
Itémuru, bau i ânuuê. Â càra mu
caa tòpi câmu kêe, na gaadaarà ma
naa goro îrà. Â go côo pâ rà tâa gò
pâ autâa kâra ukai. Ba [wà Pwiduée
âna é] jèe pawârorà côwâ gée na
aubà, â é naa tàrù tàra, ma rà pitûâ
ma wà Kériso, [pwi *Mesia kêe] naa
na 1 000 naja.
5–6 lBa wàilà âna rà tèpa pâbéaa

kà tàpé na rà wâro côwâ gée na
aubà. Â cidòri nyuâarà, ba rà tèpa
âboro pwicîri, [na rà jèe panuâ diri
ê wâro kàra tà Pwiduée]. Â [êkaa
na rà o *wâro dàra gòiri awé. Ba] o
càcaa pwa nii kâra ê béwailu kâra
pwâra bà naa goorà. Â rà o coo ara
Pwiduée† ma wà Kériso, [pwi Mesia
kêe] ma piênawéna kàru. Â rà o
pitûâ naima ma wàé, naa na 1 000
naja.
Napwa naa goo pàra tàpé, âna

o bwaa càra caa pâji wâro côwâ,
wiàna bwaa càcaa nabwé ê 1 000
naja.

*20:2-3 Oolaa na ia dau wâgòro—Côo 2enote goo Auinapàpari 9.1.
†20:5-6 Coo ara Pwiduée—é, Pwa ârapwaailò tà Pwiduée.
h19:20 Auinapàpari 13.12–17, 20.10 i20:1 Auinapàpari 9.1
j20:2-3 Genèse 3.1; Auinapàpari 12.9
k20:4 Daniel 7.9,22,27; 1 Korénito 6.2; Auinapàpari 13.17
l20:5-6 Auinapàpari 1.6

5 ‘η’ Tü Caatana naa na ânye
7Gée na càùru pâ 1 000 naja

bèepwiri, [na é pacoo wà Pwiduée]
â o tipi wà Caatana, gée na kara-
puu. 8m[Â wàéni ê pwina ée mwa
pwa, na go côo naa na nyuâa]: É
pâra pâpitiri ê gòropuu, ba na é
ipa-imwüru diri pâ Ba naa gòropuu,
na ina goorà pâ Gog ma Magog.
Â é panaimarirà ma rà pipaa [dà
Pwiduée] ma wà tèpa âboro kêe.
Â rà po dau wâru awé, pwacèwii ê
marawâ, [â pwacoé ma jè pûrarà].
9 nRà too, â rà po pâpitiri ê

gòropuu, â rà cibèepi ê picaatâa
kà tèpa âboro kà Pwiduée, wâna
ê napô na wânümee goo. Â é
nye tèepaa boome kaa, gée nap-
wéretòotù ê ânye, na é cau cîri
tèpa ipaa bèepwiri. Â tubatiàurà
bamwara.
10 oÂ napwa naa goo wà Caatana,

wà pwi ia ipa-imwürurà, âna tüê naa
nawià ânye, ma dà na tòo, wâna
na ia mara tü naawê mwara wà Ité-
muru, ma i pwi *péroféta pwi a pwâ.
Â rà o aré ma tòina naawê, naa ne
ma pwaa, dàra gòiri awé.

6 ‘η’ Bénabwé pitèimuru
11Gée na càùé, [â go côo naa na

nyuâa, ê pwina o tèepaa]. Go côo i
Pwi Ukai na é tâa gò ê autâa kêe.
Â béaa kêe, â nye tubatiàu kaa ê

gòropuu ma napwéretòotù, â o câjè
mwa caa côoru côwâ. 12 pÂ go côo
ê pâ âboro na rà jèe bà—pâ âboro
maina, ma pâ âboro kîri—âna rà
gére coo goro i autâa kà Ukai. Â
pòpwara ê Tii goro wâro—[ê tii kà
Pwiduée na é wii naawê, nee tàpé
na é naa tàra ê wâro].
Â pòpwara mwara pàra tii, na wii

naa na, diri pâ tûâ kà tèpa âboro.
Â ée mwa pitèirà wà Pwiduée wiâra
ê pâ tûâ kàra. 13 qÂ rà me mwara
diri tàpé na rà jèe bà, naa na diri
pâ ére—naa napuu, é wâpà wiàna
naa nawià. Â poparà pâ naa na
‘Napô kà tèpa bà’, ba na ée pitèirà
wà Pwiduée‡. 14–15 rÂ tü ê ‘Napô kà
tèpa bà’ bau ê auipwàni, naa nawià
ânye. Â tü naawê mwara diri tàpé
na càcaa wii neerà naa na Tii goro
wâro. Ba wàépwiri ê béwailu kâra
pwâra bà, [dàra gòiri awé].

7 ‘η’ Âmu napwéretòotù
ma gòropuu

21 sGée na càùé, â go côo [naa
na nyuâa] ê napwéretòotù

bau ê gòropuu, na ru bwaa âmuê.
Ba jèe tiàu ê napwéretòotù ma
gòropuu béaa, â jèe tiàu mwara ê
nawià. 2 tÂ go côo ê napô na pwicîri
kà Pwiduée, âna wâ *Iérusaléma
na bwaa âmuê. Âna é gére boome
gée napwéretòotù gée jaa Pwiduée.
Â picûâaê, pwacèwii ê tô jè èpo

‡20:13 Grec: Ê nawià, âna é naa too diri tàpé na ia rà bà naa na; â ê ‘Napô
kà tèpa bà’, âna é naa too diri tèpa bà, na rà tâa wê. Â jèpa pitèirà, wiâra
jèpa wakè kàra.
m20:8 Ézékiel 38.2,9,15–16 n20:9 2 Rois 1.10
o20:10 Psaume 11.6; Auinapàpari 19.20, 21.8
p20:12 Daniel 7.9–10; Mataio 25.31–46; Apostolo 17.31; 2 Korénito 5.10;
Auinapàpari 13.8
q20:13 Roma 2.6; 1 Pétéru 1.17; Auinapàpari 2.23, 22.12
r20:14-15 Psaume 69.30 s21:1 Ésaïe 65.17; 2 Pétéru 3.13
t21:2 Ésaïe 52.1, 61.10; Hébéru 11.16, 12.22; Auinapàpari 3.12

dopwa, na é ipwabwàtié târa pwi
éaé, [ba na ru piéa]. 3 uÂ go têre
pwi jè âboro naa goro jènere autâa
kà Pwiduée, wânidò *napwéretòotù,
na é tomara too pâ:
«[Jè côo jè muru
na bwaa âmuê]:
É boo wà Pwiduée.
É tâa jaa tèpa âboro.
É wâjaarà wàé.
Rà o nye Ba kêe.
Wàé na ée Pwiduée kàra.
4 vÉe câtùra nüru i kàra.
Â o ticè aré ma tòina kàra.
Jèe nabwé ê maagé.
Tiàu awé ê pwâra bà.
O càra mwa caa i.
Ba jèe tiàu pâ muru béaa. Nabwé!»
5 wÂ wà Pwi Ukai, na é gére tâa gòro
autâa kêe, âna é ina tôo pâ: «Gà
côo, ba go nama âmuê diri ê pâ
muru.»
Â é ina mwara pâ: «Gà wii

[ê pwina gà côo ma têre] ba
nye âjupâra ma *tàrù ê pâ popai
bèepwiri.»
6 xÂ é ina tôo mwara pâ: «Jèe

po cau coo diri! Ba wâgo Alpha
ma Oméga; wâgo autapoo goo ma
pwâadèreè. Go o mwa naa, naa
goro piticèmuru naa goo, ê jawé
târa wâro gée na pwârapò, tà diri
tàpé na nümarà dàra wâdo. 7 yÂ

go o mwa naa diri pâ aupwényun-
yuâari bèepwiri, tà pwina é piétò [jii
ê èpà]. Â go o Pwiduée kêe, â ée Pwi
Naîô.»
8 zÂ napwa naa goo pàra tàpé,

[âna rà o pwa wârimuru]:
Wà tàpé na [càra mu caa pwa ê
pwina wâdé, goro pai] wâgotàra;

Wà tèpa tàutàra na rà cèikî;
Wà tèpa pwâ¶;
Wà tèpa miiri ê càrarà;
Wà tèpa ipuu imudi;
Wà tèpa ipòtàmwara;
Wà tèpa pwa dooki;
Wà tèpa pwamaina pâ duée imudi.
Wà diri tèpa âboro bèepwiri, âna o
türà naa na nawià ânye, ma dà na
tòo. Ba wàépwiri ê pwi béwailu kâra
pwâra bà, [dàra gòiri awé].

Napô Iérusaléma na bwaa âmuê
9Gée na càùé, â é me mariô wà

pwi jè ârapàara tèpa 7 angela—
tèpa wicèpwiri i tèpa 7 wâra jawé,
na ia wâbé goro pâ tubatòina. Â é
ina tôo pâ: «Gà me, ma go paari
tâgà ê tô ilàri dopwa wâdà *Pwi nari
mutô.»
10 aÂ é popao naa na nyuâa§, naa

gòrojaamaina, na gòri too. Â é paari
tôo Iérusaléma, i napô pwicîri kà
Pwiduée, na é gére boome gée nap-
wéretòotù gée jaa Pwiduée. 11 bÂ é

¶21:8 Càcaa popai tà tàpé na nümarà na rà pitêre dà Pwiduée, êco na rà
tûu ma pwa na èpà na pàra pàara. Popai tà tàpé na rà naa càùrà naa goo
wà Pwiduée, â rà wàrapwiri, tia pwâadèreè.
§21:10 Â é popao naa na nyuâa—é, Â é popao ê Nyuâaê Pwicîri, â wà pwi
angela âna é popao.
u21:3 Lévitique 26.11,12; Ézékiel 37.27; Zakarie 2.14; 2 Korénito 6.16
v21:4 Ésaïe 25.8, 35.10, 65.19; Auinapàpari 7.17
w21:5 2 Korénito 5.17
x21:6 Ésaïe 55.1; Jérémie 2.13; Ioane 7.37; Auinapàpari 1.8,17, 22.17
y21:7 2 Samuel 7.14; Psaume 89.27–28
z21:8 Mataio 25.41; Hébéru 10.38–39; Auinapàpari 20.15, 22.15
a21:10 Ézékiel 40.2 b21:11 Ésaïe 60.1–2,19

pwâra goro ê muugère kà Pwiduée,
pwacèwii ê atü na dau maina wâri
wèe, jè atü jaspe, na dau jajau ma
pwéelaa. 12–13 cNapwa naa goo pâ
auba atü goo, âna dau maina ma
gòri too. Â pwa 12 goropwârawâ
goo. Ba âracié wâna auêgòdò tòotù;
â âracié wâna auduu tòotù; â
âracié wâporomarawâ; â âracié
wâpwâragòrowâ. Â wii naa goo jèpa
goropwârawâ ê jèpa neere tèpa 12
wâao *Isaraéla. Â pwa 12 angela na
rà jèpa wéaa goo. 14Â po 12 atü
pàara i auba. Â jèe wii naa goo jèpa
pàaé bèepwiri, ê jèpa nee tèpa 12
*apostolo kà Pwi nari mutô.

Câmu kâra napô
15 dWà i pwi *angela, na bu gére

pitùra, âna é cipa ê bàra watü
mwani mii. Â é câmuri i napô, bau
ê pâ goropwârawâ, ma ê babé goo.
16Â é côo pâ nye po ipaiwà bwàti
ê câmu goo ê pâ ârapàpé ére gée
goro i napô. Â nye po ipaiwà bwàti
ê pai gòri, ma dooé, ma augòri goo.
[Ûna é naanaimari ê câmu, âna ni-
maro kêe] âna po 12 000**. 17Â
é câmuri mwara ê babé atü, â ê
câmu kêe, âna po 144 coudée††. (Ba
wàépwiri ê câmu na rà mu câmuri
goo, wà tèpa âboro.)
18 eÊ auba wâgoro babé, âna atü

jaspe, na bwùucùru ma mii, [na dau
maina wâri wèe]. Â ê napô, âna é

mwani mii, na é po pwéelaa, ma
pwâra. 19Â pâ pàara auba, âna pwa
goro pâ atü na maina, na tòpò naa
gò, pâ na jèpapara atü na kîri na
jèpa dau maina ê wâri wèe:
Pâbéaa—jaspe;
Bé 2—saphir;
Bé 3—calcédoine;
Bé 4—émeraude;
20Bé 5—sardonyx;
Bé 6—sardoine;
Bé 7—chrysolithe;
Bé 8—béryl;
Bé 9—topaze;
Bé 10—chrysoprase;
Bé 11—hyacinthe;
Bé 12—améthyste.
Â po dau jajau ma muugère pâ atü
bèeni, â rà dau pwâra goro êdiri pâ
âmu kêe.
21Â i jèpa goropwârawâ na rà po

12, âna nye pwa goro caapwi perle.
Â ê naigé na maina, wânabibiu kâra
napô, âna pwa goro mwani mii, na
dau pwéelaa ma dau pwâra.

Pwéelaa naawê
muugère kà Pwiduée

22Nye ticè wâra pwapwicîri cèna
go côo naawê. Ba ru tâa wê, wà
Pwiduée‡‡ na dau pwa pàtàmee, ma
i Pwi nari mutô. [Â o pwamainaru
naa naporomeeru.] 23 fÂ jèe ticè-
muru naa goo, na ru èù naawê,
ê tòotù ma parui. Ba jèe pwéelaa

**21:16 12 000—Câmu kâra pai picaatâa kà Pwiduée ma tèpa âboro kêe.
12 000 = 3 x 4 x 1 000. 3 = nimaro kà Pwiduée (Caa, Naîê, ma Nyuâaê
Pwicîri); 4 = pâ 4 ére nord, sud, est, ouest; 1 000 = câmu kâra pâ âboro
na wâru. Jèpwi mwara; 12 = jè câmu kà tèpa âboro kà Pwiduée. (Côo
Auinapàpari 7.4–8.)
††21:17 Coudée—Gòobàra caapwi mètre. (Pai gòri wàra ê î pwi âboro, gée
goro mangadaîê, tiagoro jipu kâra îê.)
‡‡21:22 Ru tâa wê, wà Pwiduée… Grec: Ê wâra pwapwicîri kêe, âna wà
Pwiduée…
c21:12-13 Ézékiel 48.30–35 d21:15 Ézékiel 40.3; Auinapàpari 11.1
e21:18 Ésaïe 54.11–12 f21:23 Ésaïe 60.19–20; Auinapàpari 22.5

naawê ê muugère kà Pwiduée. Â wà
i Pwi nari mutô, âna jèe pwi wâra
ânye. 24 gÂ diri tèpa âboro, âna rà
o wâro na pwéelaa kêe. Â wà tèpa
ukai, âna rà o pa pâdarié diri pâ
wâdé kàra. 25 hÂ o càcaa târi ê pâ
goropwârawâ, ba nye ticè ne ma
bàutê wê [â ticè a mura]. 26Â pâ Ba
gòropuu, âna rà cia naawê diri pâ
neemururà ma wâdé kàra.
27 iO càcaa tò naawê cè jè muru

na miiri. Â pwicîri mwara tà tèpa
pwa pâ tûâ na miiri, ma tèpa pwâ.
Â wâdé co, wàilà na wii ê neerà naa
na tii kà Pwi nari mutô, ba Tii goro
wâro.

Nairiwâ na é naa wâro

22 jGée na càùé, â wà i pwi
*angela, âna é paari tôo ê

nairiwâ, na é naa wâro. Â nye po
dau pwéelaa awé. Â é itàa gée ara-
nara ê autâa kà Pwiduée, ma *Pwi
nari mutô, 2 kwânabibiu kâra naigé
kâra i napô. Â é coo goo ê du jènere
nairiwâ¶¶ i upwâra târa wâro§§. Â é
pitòpò pâ pwêe naa na 12 parui naa
na caapwi naja. Â ê dooé, âna wâi
târa ê pâ Ba. 3Â o càcaa pwa côwâ
cè tojii.
O tâa na i napô ê autâa kà

Pwiduée ma Pwi nari mutô. Â rà
o mwa piênawéna kà Pwiduée ma
pipwamainaê wà tèpa âboro kîri
kêe. 4 lÂ rà o picôorà ma wàé, â o wii

na gaadaarà ê nee. 5mÂ o câ mwa
caa pwa côwâ ê bàutê. Â o càcaa
piâjimuru tàra ê wâra ânye, bau i
tòotù. Ba ée pwéelaa kàra wà Pwi
Ukai Pwiduée. Â rà o pitûâ dàra gòiri
awé.

Bénabwé popai
6 nGée na càùé, â é ina tôo wà

i pwi angela, pâ: «Diri ê pâ muru
na gà me gée aucôo ma têre,
âna âjupâra ma *tàrù. Ba wà Pwi
Ukai Pwiduée, âna é naa ê Nyuâaê
Pwicîri kêe tà tèpa *péroféta, [ba
na rà inapàpari ê popai kêe]. Â, na
wàrapwiri, â é cùru pâ tèpa angela
kêe, ma rà inapàpari tà tèpa âboro
kîri kêe ê pâ muru na o mwa tà
tèepaa.»

É wâjué côwâ Iésu
7 oÉ ina wà Iésu pâ: «Guwà côo!

Go o tàpo tèepaa.»
[Â wâgo, Ioane, âna go ina pâ]*: O

cidòri nyuâa pwi âboro na é pitêre
dàra ê popai kà Pwiduée, na tâa
na ê tii bèeni! Ba é paari ê pwina
o tèepaa, târa ma rà pwacôoco wà
tàpé na rà pûra.
8 pÛna go cau côo ma têre diri pâ

muru bèepwiri, â go cigòboo ma tùu
jùruo, ma pwamaina i pwi angela,
na ia é paari tôo.
9Â é ina tôo pâ: «Bwa! Gà cib-

waa wàrapwiri. Ba go pwi bére
¶¶22:2 Ê du jènere nairiwâ—Caapwi upwâra. Munaa é itàa boome ni
nabibiu kêe i nairiwâ.
§§22:2 I upwâra târa wâro—é, Pâ upwâra târa wâro.
*22:7 Munaa popai kà Ioane, êco na, pwiri gòobàra popai kà Iésu.
g21:24 Ésaïe 60.3,5 h21:25 Ésaïe 60.11 i21:27 Ésaïe 52.1; Ézékiel
44.9; 1 Korénito 6.9–10 j22:1 Ézékiel 47.1
k22:2 Genèse 2.9; Ézékiel 47.12; Joël 4.18; Zakarie 14.8
l22:4 Mataio 5.8; Auinapàpari 3.12 m22:5 Daniel 7.18,27; Auinapàpari
5.10, 20.6, 21.23,25 n22:6 Auinapàpari 1.1
o22:7 Auinapàpari 1.3 p22:8 Auinapàpari 19.10

wakè'gà, ma wà tèpa béegà, wà
tèpa péroféta, ma wà diri tèpa
âboro, na rà pitêre dàra ê pâ popai
na wâna ê tii bèeni. Â wâdé na gà
pwamaina co Pwiduée!»
10Â é ina tôo mwara pâ: «Gà cib-

waa wéaari naa googà ê pâ popai,
naa na tii bèeni, na é mara ina
béaa wà Pwiduée. Ba popai târa
pa-ipacôo wà tèpa âboro. Ba jèe
wâmwünyabwe ê tòotù kêe, na é
pacoo diri pwiri wà Pwiduée.
11 q«Êkaa na, wà pwina é pwa na

èpà, ma muru na miiri, âna wâdé na
é nye gòo goro pwa†. Â wà pwi âboro
na é pipapwicîriê, ma tàrù ê wâro
kêe, âna wâdé na é ciburà pwa.»

Go pwi autapoo goo ma pwâadèreè
12 rÉ ina wà Iésu pâ: «Guwà côo,

ba go o jèe tàpo tèepaa me. Â go
naa wâri wèe târa jèpa âboro, wiâra
ê jèpa wakè kàra; [wiàna wâdé, é,
èpà]. 13 sBa wâgo Alpha ma Oméga,
na go tâa béaa, â go o mwa me.
Â go pwi autapoo goo, ma pwi
pwâadèreè.»
14 tCidòri nyuâa tàpé na [rà wâdé

na ara Pwiduée. Ba] rà jèe nuwa
ârabwée kàra. Â o pwa tàrù kàra ma
rà tò na ê goropwârawâ târa i napô,
ma uti ê pwâra upwâra târa wâro.
15O càra caa toome pâ akàna—tèpa
pwâ, ma tèpa ipuu imudi, ma tèpa
ipòtàmwara, ma tàpé na rà pwa
dooki, ma tèpa ipwamaina pâ duée

imudi! Wà tàpéebà, âna rà o cau tâa
gòroigé diri.
16 uÉ ina wà Iésu pâ: «Go jèe

cùru paé dariwà pwi angela kôo, ba
na é papaé ê popai kôo, tà tèpa
wâra pwapwicîri. Wâgo, âna go pwi
gòobàra wà ukai *Davita; wâgo, âna
go pwi îricò kaatàdaa, na go pame
ê tòotù.»
17 vÂ ê Nyuâaê Pwicîri, ma wà tô

Ilàri dopwa kà Pwi nari mutô, âna
ru ina têe pâ: «Gà me!» Â wà pwi
âboro na é têre pwiri, âna wâdé na
é ina mwara pâ: «Gà me, [co Pwi
Ukai]!» Â wà pwi âboro na nümee
dàra wâdo, â wâdé na é me, ma é
wâdo ê jawé târa wâro, ba nye ticè
wâri wèe.

Cibwaa tòotéri êre popai bèeni
18 wWâgo Ioane, na go ina bwàti

târa diri pâ âboro, na rà têre ê pâ
popai, naa na ê tii bèeni, pâ: Ê
popai bèeni, âna popai kà Pwiduée
na inapàpari ê pwina o tèepaa. Â
gà ipwacôoco. [Gà cibwaa ébii ê
popai] ba wiàna gà naa gòobàra ê
pâ popai bèeni, â é nye naa gòobàra
tâgà mwara wà Pwiduée ê pâ bétu-
batòina na ina naa na ê tii bèeni.
19Â wiàna gà patâjii ê jè popai gée
na tii bèeni, â ée mwa patâjii jiigà
ê kâgà, gée goro ê pwâra upwâra
târa wâro, ma autâa'gà na napô na
pwicîri, na wii naa na tii bèeni.
20 xÂ [wà Iésu] wà Pwina é

*paâjupâra ê pâ muru bèepwiri,
†22:11 Wâdé na é nye gòo goro pwa—Munaa é pitunamiri càùrà wà pwi
angela, ba na é tabatàcî ê pwâranümarà, ma rà pitòotéri ê wâro kàra.
q22:11 Daniel 12.10
r22:12 Ésaïe 40.10; Jérémie 17.10; Auinapàpari 2.23
s22:13 Ésaïe 44.6; Auinapàpari 1.8,17, 21.6
t22:14 Genèse 2.9, 3.22 u22:16 Nombres 24.17; Ésaïe 11.1,10; Roma
1.3; Auinapàpari 2.28, 5.5 v22:17 Ésaïe 55.1; Auinapàpari 21.6
w22:18 Deutéronome 4.2, 13.1 x22:20 Auinapàpari 2.16



Auinapàpari 22:21 650 Auinapàpari 22:21

âna é ina pâ: «Üu, go o jèe tàpo
tèepaa.»
[Â wâgo Ioane, â go ina pâ]:

Amen! Wâdé na wàra! Wâdé na gà
me, co Pwi Ukai Iésu!
21 [Â wâguwà tèpa cèikî na

guwà pûra ê tii bèeni] wâdé na é

cau *pwényunyuâariwà diri wà
Pwiduée, goro ê *pimeaari imudi
kà wà Pwi Ukai Iésu!

Cidòri nyuâawà!

